
УИХ-ын 2009 ОНЫ ХАВРЫН ЭЭЛЖИТ ЧУУЛГАНЫ

11 ДҮГЭЭР САРЫН 12-НЫ ӨДӨР /ПҮРЭВ ГАРИГ/-ИЙН

НЭГДСЭН ХУРАЛДААНААР ХЭЛЭЛЦСЭН АСУУДЛЫН 

ТОВЪЁГ

2009.11.12

	№
	Баримтын агуулга
	

	1
	Товч тэмдэглэл
	1-8

	2
	Хуралдааны дэлгэрэнгүй тэмдэглэл
	9-147

	
	1.Монгол Улсын Засгийн газрын гишүүдийн томилох тухай
	9-146

	
	2.Тусгай хяналтын дэд хорооны бүрэлдэхүүнд өөрчлөлт оруулах тухай
	146


Монгол Улсын Их Хурлын 2009 оны намрын ээлжит чуулганы 11 дүгээр сарын 12-ны өдөр /Пүрэв гариг/-ийн хуралдаан 10 цаг 25 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.


Өглөөний нэгдсэн хуралдаанд ирвэл зохих 76 гишүүнээс 70 гишүүн ирж, 92.1 хувийн ирцтэй байв. Үүнд:


Чөлөөтэй: Э.Бат-Үүл, Н.Батбаяр, Д.Кёкүшюзан Батбаяр, Д.Зоригт.


Өвчтэй: С.Баяр, Ш.Сайхансамбуу.


Нэг. Засгийн газрын гишүүдийг томилох тухай


Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, Нийгмийн хамгаалал, хөдөлмөрийн сайд Т.Ганди, Хүнс, хөдөө аж ахуй, хөнгөн үйлдвэрийн сайд Т.Бадамжунай, Засгийн газрын Хэрэг эрхлэх газрын дэд дарга Ш.Солонго, УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын байнгын хорооны зөвлөх О.Тунгалаг нарын бүрэлдэхүүнтэй ажлын хэсэг байлцав.


Хэлэлцэж буй асуудалтай холбогдуулан Засгийн газрын гишүүдийг томилуулах тухай саналыг Ерөнхий сайд С.Батболд танилцуулав.


1.Засгийн газрын гишүүн, Монгол Улсын Тэргүүн шадар сайдыг томилох тухай асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Ө.Энхтүвшин танилцуулав.


Байнгын хорооны санал, дүгнэлттэй холбогдуулан УИХ-ын гишүүн С.Бямбацогт, Н.Ганбямба, Д.Тэрбишдагва, Ц.Даваасүрэн нарын асуусан асуултад нэр дэвшигч Н.Алтанхуяг хариулж, тайлбар хийв.


Нэр дэвшигчтэй холбогдуулан УИХ-ын гишүүдээс санал гараагүй болно.


Д.Дэмбэрэл: -Засгийн газрын гишүүн, Тэргүүн шадар сайдыг томилох саналыг дэмжье.


Зөвшөөрсөн

62


Татгалзсан

4


Бүгд


66


93.9 хувийн саналаар дэмжигдлээ.


2.Засгийн газрын гишүүн, Монгол Улсын шадар сайдыг томилох тухай асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Ж.Батсуурь танилцуулав.


Байнгын хорооны санал, дүгнэлттэй холбогдуулан УИХ-ын гишүүн С.Эрдэнийн асуусан асуултад нэр дэвшигч М.Энхболд хариулж, тайлбар хийв.


Нэр дэвшигчтэй холбогдуулан УИХ-ын гишүүдээс санал гараагүй болно.


Д.Дэмбэрэл: -Засгийн газрын гишүүн, шадар сайдад нэр дэвшигч М.Энхболдыг томилох саналыг дэмжье.


Зөвшөөрсөн

63


Татгалзсан

1


Бүгд


64


98.4 хувийн саналаар дэмжигдлээ.


3.Засгийн газрын гишүүн, Гадаад харилцааны сайдыг томилох тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Р.Амаржаргал танилцуулав.


Байнгын хорооны санал, дүгнэлттэй холбогдуулан УИХ-ын гишүүн Г.Баярсайхан, З.Энхболд, С.Оюун, Д.Балдан-Очир, Л.Гүндалай, Д.Тэрбишдагва нарын асуусан асуултад нэр дэвшигч Г.Занданшатар хариулж, тайлбар хийв.


Нэр дэвшигчтэй холбогдуулан УИХ-ын гишүүн Н.Энхболд, Л.Гантөмөр, Д.Одбаяр, Д.Одхүү, Л.Гүндалай нар санал хэлэв.


Д.Дэмбэрэл: -Засгийн газрын гишүүн, Гадаад харилцааны сайдад УИХ-ын гишүүн Г.Занданшатарыг томилох саналыг дэмжье.


Зөвшөөрсөн

62


Татгалзсан

2


Бүгд


64


96.9 хувийн саналаар дэмжигдлээ.


4.Засгийн газрын гишүүн, Сангийн сайдыг томилох тухай асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн, Төсвийн байнгын хорооны дарга Ч.Хүрэлбаатар танилцуулав.


Байнгын хорооны санал, дүгнэлттэй холбогдуулан УИХ-ын гишүүн С.Бямбацогт, Н.Ганбямба, Ж.Сүхбаатар, Х.Баделхан, Д.Балдан-Очир, Д.Очирбат, 

Ц.Шинэбаяр, Ц.Даваасүрэн, С.Оюун нарын асуусан асуултад нэр дэвшигч С.Баярцогт хариулж, тайлбар хийв.


Нэр дэвшигчтэй холбогдуулан УИХ-ын гишүүн Ц.Баярсайхан, Д.Тэрбишдагва, Л.Гүндалай нар санал хэлэв.


Д.Дэмбэрэл: -Засгийн газрын гишүүн, Сангийн сайдад С.Баярцогтыг томилох тухай саналыг дэмжье.


Зөвшөөрсөн

53


Татгалзсан

4


Бүгд


57


93.0 хувийн саналаар дэмжигдлээ.


Үдээс хойшхи хуралдаан 15 цаг 20 минутад эхэлж, ирвэл зохих 76 гишүүнээс 71 гишүүн ирж, 93.4 хувийн ирцтэй байв. Үүнд:


Чөлөөтэй: Э.Бат-Үүл, Н.Батбаяр, Д.Зоригт.


Өвчтэй:  С.Баяр, Ш.Сайхансамбуу.


5.Засгийн газрын гишүүн, Хууль зүй, дотоод хэргийн сайдыг томилох тухай асуудлаар Хууль зүйн байнгын хорооноос гаргасан санал, дүгнэлтийг УИХ-ын гишүүн Д.Одбаяр танилцуулав.


Байнгын хорооны санал, дүгнэлттэй холбогдуулан УИХ-ын гишүүн Х.Тэмүүжингийн асуултад нэр дэвшигч Ц.Нямдорж хариулж, тайлбар хийв.


Нэр дэвшигтэй холбогдуулан УИХ-ын гишүүн Д.Ганхуяг, Д.Тэрбишдагва нар санал хэлэв.


Д.Дэмбэрэл: -Засгийн газрын гишүүн, Хууль зүй, дотоод хэргийн сайдад Ц.Нямдоржийг томилох саналыг дэмжье.


Зөвшөөрсөн

54


Татгалзсан

4


Бүгд


58


93.1 хувийн саналаар дэмжигдлээ.


6.Засгийн газрын гишүүн, Байгаль орчин, аялал жуулчлалын сайдыг томилох тухай асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн, Байгаль орчин, хүнс, хөдөө аж ахуйн байнгын хорооны дарга Б.Батбаяр танилцуулав.


Байнгын хорооны санал, дүгнэлттэй холбогдуулан УИХ-ын гишүүн Л.Гүндалай, С.Оюун, Б.Бат-Эрдэнэ, А.Тлейхан, Д.Тэрбишдагва, Д.Ганхуяг, Д.Балдан-Очир, Д.Очирбат, Г.Баярсайхан, Ц.Цэнгэл, Л.Гантөмөр, Ц.Дашдорж нарын асуусан асуултад нэр дэвшигч Л.Гансүх хариулж, тайлбар хийв.


Нэр дэвшигчтэй холбогдуулан УИХ-ын гишүүн Г.Баярсайхан, Р.Раш, П.Алтангэрэл, Б.Бат-Эрдэнэ нар санал хэлэв.


Д.Дэмбэрэл: -Засгийн газрын гишүүн, Байгаль орчин, аялал жуулчлалын сайдад Л.Гансүхийг томилох саналыг дэмжье.


Зөвшөөрсөн

52


Татгалзсан

0


Бүгд


52


100 хувийн саналаар дэмжигдлээ.


7.Засгийн газрын гишүүн, Батлан хамгаалахын сайдыг томилох тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Х.Жекей танилцуулав.


Байнгын хорооны санал, дүгнэлттэй холбогдуулан УИХ-ын гишүүн Д.Тэрбишдагва, Д.Балдан-Очир нарын асуусан асуултад нэр дэвшигч Л.Болд хариулж, тайлбар хийв.


Нэр дэвшигчтэй холбогдуулан УИХ-ын гишүүн Д.Тэрбишдагва санал хэлэв.


Д.Дэмбэрэл: -Засгийн газрын гишүүн, Батлан хамгаалахын сайдад Л.Болдыг томилох саналыг дэмжье.


Зөвшөөрсөн

50


Татгалзсан

1


Бүгд


51


98.0 хувийн саналаар дэмжигдлээ.


8.Засгийн газрын гишүүн, Боловсрол, соёл, шинжлэх ухааны сайдыг томилох тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн, Нийгмийн бодлого,  боловсрол, соёл, шинжлэх ухааны байнгын хорооны дарга Д.Оюунхорол танилцуулав.


Байнгын хорооны санал, дүгнэлттэй холбогдуулан УИХ-ын гишүүн З.Энхболд, Л.Гүндалай нарын асуусан асуултад нэр дэвшигч Ё.Отгонбаяр хариулж, тайлбар хийв.


Нэр дэвшигчтэй холбогдуулан УИХ-ын гишүүн Х.Тэмүүжин, Г.Баярсайхан, С.Эрдэнэ нар санал хэлэв.


Д.Дэмбэрэл: -Засгийн газрын гишүүн, Боловсрол, соёл, шинжлэх ухааны сайдад Ё.Отгонбаярыг томилох саналыг дэмжье.


Зөвшөөрсөн

56


Татгалзсан

1


Бүгд


57


98.2 хувийн саналаар дэмжигдлээ.


9.Засгийн газрын гишүүн, Зам, тээвэр, барилга, хот байгуулалтын сайдыг томилох тухай асуудлаар Эдийн засгийн байнгын хорооноос гаргасан санал, дүгнэлтийг УИХ-ын гишүүн Р.Буд танилцуулав.


Байнгын хорооны санал, дүгнэлттэй холбогдуулан УИХ-ын гишүүн Ц.Цэнгэл, Ж.Батсуурь, Л.Гантөмөр, Д.Очирбат, Л.Гүндалай нарын асуусан асуултад нэр дэвшигч Х.Баттулга хариулж, тайлбар хийв.


Нэр дэвшигчтэй холбогдуулан УИХ-ын гишүүн Р.Раш, Х.Бадамсүрэн, Л.Гүндалай нар санал хэлэв.


Д.Дэмбэрэл: -Засгийн газрын гишүүн, Зам тээвэр, барилга, хот байгуулалтын сайдад Х.Баттулгыг томилох саналыг дэмжье.


Зөвшөөрсөн

55


Татгалзсан

2


Бүгд


57


96.5 хувийн саналаар дэмжигдлээ.


10.Засгийн газрын гишүүн, Нийгмийн хамгаалал, хөдөлмөрийн сайдыг томилох тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Ц.Дашдорж танилцуулав.


Байнгын хорооны санал, дүгнэлттэй холбогдуулан УИХ-ын гишүүн Ц.Сэдванчиг, Л.Гүндалай, Л.Гантөмөр, С.Эрдэнэ, Г.Баярсайхан нарын асуусан асуултад нэр дэвшигч Т.Ганди хариулж, тайлбар хийв.


Нэр дэвшигчтэй холбогдуулан УИХ-ын гишүүн Б.Бат-Эрдэнэ санал хэлэв.


Д.Дэмбэрэл: -Засгийн газрын гишүүн, Нийгмийн хамгаалал, хөдөлмөрийн сайдад Т.Гандийг томилох саналыг дэмжье.


Зөвшөөрсөн

52


Татгалзсан

0


Бүгд


52


100 хувийн саналаар дэмжигдлээ.


11.Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдыг томилох тухай асуудлаар Байгаль орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Г.Баярсайхан танилцуулав.


Байнгын хорооны санал, дүгнэлттэй холбогдуулан УИХ-ын гишүүн Л.Гүндалай, Б.Бат-Эрдэнэ нарын асуусан асуултад нэр дэвшигч Т.Бадамжунай хариулж, тайлбар хийв.


Нэр дэвшигчтэй холбогдуулан УИХ-ын гишүүн Д.Одхүү, Р.Раш нар санал хэлэв.


Д.Дэмбэрэл: -Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдад Т.Бадамжунайг томилох саналыг дэмжье.


Зөвшөөрсөн

56


Татгалзсан

0


Бүгд


56


100 хувийн саналаар дэмжигдлээ.


12.Засгийн газрын гишүүн, Эрдэс баялаг, эрчим хүчний сайдыг томилох тухай асуудлаар Эдийн засгийн байнгын хорооноос гаргасан санал, дүгнэлтийг УИХ-ын гишүүн А.Тлейхан танилцуулав.


Байнгын хорооны санал, дүгнэлттэй холбогдуулан УИХ-ын гишүүн Ц.Цэнгэлийн асуусан асуултад нэр дэвшигч Д.Зоригт хариулж, тайлбар хийв.


Нэр дэвшигчтэй холбогдуулан УИХ-ын гишүүдээс санал гараагүй болно.


Д.Дэмбэрэл: -Засгийн газрын гишүүн, Эрдэс баялаг, эрчим хүчний сайдад Д.Зоригтыг томилох саналыг дэмжье.


Зөвшөөрсөн

50


Татгалзсан

2


Бүгд


52


96.2 хувийн саналаар дэмжигдлээ.


13.Засгийн газрын гишүүн, Эрүүл мэндийн сайдыг томилох тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Д.Дондог танилцуулав.


Байнгын хорооны санал, дүгнэлттэй холбогдуулан УИХ-ын гишүүдээс асуулт болон санал гараагүй болно.


Д.Дэмбэрэл: -Засгийн газрын гишүүн, Эрүүл мэндийн сайдад С.Ламбааг томилох саналыг дэмжье.


Зөвшөөрсөн

51


Татгалзсан

1


Бүгд


52


98.1 хувийн саналаар дэмжигдлээ.


14.Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргыг томилох тухай асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Н.Энхболд танилцуулав.


Байнгын хорооны санал, дүгнэлттэй холбогдуулан УИХ-ын гишүүдээс асуулт болон санал гараагүй болно.


Д.Дэмбэрэл: -Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргад нэр дэвшигч Ч.Хүрэлбаатарыг томилох саналыг дэмжье.


Зөвшөөрсөн

55


Татгалзсан

1


Бүгд


56


98.2 хувийн саналаар дэмжигдлээ.


15.Засгийн газрын гишүүдийг томилох тухай тогтоолыг баталъя.


Зөвшөөрсөн

56


Татгалзсан

0


Бүгд


56


100 хувийн саналаар тогтоол батлагдлаа.


16. 1.Улсын Их Хурлын  2008 оны  9 дүгээр сарын 19-ний өдрийн З дугаар тогтоолоор Засгийн газрын гишүүн, сайдаар томилогдсон дор дурдсан хүмүүсийг албан тушаалаас нь чөлөөлсүгэй гээд  13 гишүүний нэр байж байгаа. Энэ өдрөөс эхлэн дагаж мөрдье гэсэн тогтоол байгаа. Òогтоолыг баталъя.


Зөвшөөрсөн

55


Татгалзсан

2


Бүгд


57


96.5 хувийн саналаар тогтоол батлагдлаа.


Хоёр. Тусгай хяналтын дэд хорооны бүрэлдэхүүнд өөрчлөлт оруулах тухай асуудал.


Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Аюулгүй байдал, гадаад бодлогын байнгын хорооны референт Ц.Нямдорж нарын бүрэлдэхүүнтэй ажлын хэсэг байлцав.


Тусгай хяналтын дэд хорооны бүрэлдэхүүнд өөрчлөлт оруулах тухай асуудлаар Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн З.Энхболд танилцуулав.


Танилцуулгатай холбогдуулан УИХ-ын гишүүдээс асуулт болон санал гараагүй болно.

Д.Дэмбэрэл: -Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя.


Зөвшөөрсөн

55


Татгалзсан

2


Бүгд


57


96.5 хувийн саналаар тогтоол батлагдлаа.


Бусад. Эцсийн найруулга


УИХ-ын дарга Д.Дэмбэрэл Засгийн газрын гишүүдийг томилох, Засгийн газрын гишүүд, сайд нарыг томилох тухай тогтоол /20.30/, Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын, Прокурорын байгууллага байгуулагдсаны 80 жилийн ойг тэмдэглэх тухай  тогтоол, Төрийн албаны тухай хуульд өөрчлөлт оруулах тухай Улсын Их Хурлын хууль /20.40/ -ийн эцсийн найруулгыг уншиж танилцуулав.


УИХ-ын гишүүд дээрх тогтоол болон хуулийн эцсийн найруулгыг сонсов.

Засгийн газрын гишүүдийг томилох тухай тогтоол батлагдсантай холбогдуулан УИХ-ын гишүүн Ч.Сайханбилэг санал хэлэв.

Хуралдаан 20 цаг 47 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА



Ц.ШАРАВДОРЖ

Тэмдэглэл хөтөлсөн:


ХУРАЛДААНЫ ТЭМДЭГЛЭЛ ХӨТЛӨГЧ






Б.БАТГЭРЭЛ

МОНГОЛ УЛСЫН ИХ ХУРЛЫН 2009 ОНЫ НАМРЫН ЭЭЛЖИТ 
ЧУУЛГАНЫ 11 ДҮГЭЭР САРЫН 12-НЫ ӨДӨР (ПҮРЭВ ГАРАГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 10 цаг 20 минутад эхлэв.


Д.Дэмбэрэл: - УИХ-ын гишүүдийн энэ өдрийн амар амгаланг айлтгая. Хуралдааны ирц 75.0 хувьтай байна. УИХ-ын 2009 оны намрын ээлжит чуулганы 11 дүгээр сарын 12-ны өдрийн нэгдсэн хуралдааныг нээснийг мэдэгдье. 


Өнөөдрийн хуралдаанаар хэлэлцэх асуудлыг танилцуулъя. Монгол Улсын Засгийн газрын гишүүдийг томилох тухай асуудал байна. Тусгай хяналтын дэд хорооны бүрэлдэхүүнд өөрчлөлт орсон байгаа. Энэ асуудлыг шийдвэрлэе гэсэн бодолтой байна. Ингээд хэлэлцэх асуудалдаа оръё. Одоо Монгол Улсын Ерөнхий сайд С.Батболд Засгийн гишүүдийг томилуулах саналаа УИХ-д танилцуулна. Ерөнхий сайд таныг индэрт урьж байна. 


С.Батболд: - УИХ-ын дарга, эрхэм гишүүд ээ, 


Монгол Улсын Үндсэн хуулийн 39 дүгээр зүйлийн 3, 40 дүгээр зүйлийн 2 дахь хэсгийн дагуу Засгийн газрын тухай хуулийн 23.1.1-ыг үндэслэн Засгийн газрын гишүүдийг томилуулах асуудлыг Монгол Улсын Ерөнхийлөгчид танилцуулсаны үндсэн дээр УИХ-д оруулж байна. 


Засгийн газраас 2008-2012 онд дэвшүүлсэн зорилтуудыг амжилттай биелүүлж, үйл ажиллагааны залгамж чанарыг хангах, Засгийн газрын гишүүдэд эрхэлсэн салбартаа, өмнө эхлүүлсэн ажлыг хэрэгжүүлж дуусгах боломжийг бүрдүүлэх үүднээс өмнөх Засгийн газрын танхимын бүрэлдэхүүнд орж байсан сайд нарыг уг албан тушаалд нь үргэлжлүүлэн ажиллуулах бодлогыг баримталсан болно. Мөн энэхүү албан тушаалд дэвшүүлэхдээ тухайн ажил үүргийг гүйцэтгэх чадвар, хуримтлуулсан туршлага, ажил хэрэгч чанарыг нь удирдлага болгосон болно. Эдгээр шалгуурыг үндэслээд Норовын Алтанхуягийг Монгол Улсын Засгийн газрын гишүүн, Монгол Улсын Тэргүүн шадар сайдаар, Миеэгомбын Энхболдыг Монгол Улсын Засгийн газрын гишүүн, Монгол Улсын Шадар сайдаар, Лүймэдийн Гансүхийг Монголын Улсын Засгийн гишүүн, Байгаль орчин, аялал жуулчлалын сайдаар, Лувсанвандангийн Болдыг Монгол Улсын Засгийн газрын гишүүн, Батлан хамгаалахын сайдаар, Ёндонгийн Отгонбаярыг Монгол Улсын Засгийн газрын гишүүн, Боловсрол, соёл, шинжлэх ухааны сайдаар, Халтмаагийн Баттулгыг Монгол Улсын Засгийн газрын гишүүн, Зам тээвэр, барилга, хот байгуулалтын сайдаар, Сангажавын Баярцогтыг Монгол Улсын Засгийн газрын гишүүн, Сангийн сайдаар, Төгсжаргалын Гандиг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар, Цэндийн Нямдоржийг Монгол Улсын Засгийн газрын гишүүн, Хууль зүй, дотоод хэргийн сайдаар, Түнжингийн Бадамжунайг Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар, Дашдоржийн Зоригтыг Монгол Улсын Засгийн гишүүн, Эрдэс баялаг, эрчим хүчний сайдаар, Самбуугийн Ламбааг Монгол Улсын Засгийн гишүүн, Эрүүл мэндийн сайдаар тус тус томилон үргэлжлүүлэн ажиллуулахаар танилцуулж байна. 


УИХ-ын 2009 оны 69 дүгээр тогтоол гарсантай холбогдуулан Засгийн газрын гишүүн Гадаад харилцааны сайдаар УИХ-ын гишүүн Гомбожавын Занданшатарыг томилуулахаар санал болгож байна. 


Монгол Улсын сайд, Засгийн газрын Хэрэг эрхлэх газрын даргын албан тушаалд УИХ-ын гишүүн Чимэдийн Хүрэлбаатарыг санал болгож байна. 


Г.Занданшатар, Ч.Хүрэлбаатар нарыг Засгийн газрын гишүүнээр томилуулахаар санал болгохдоо удирдан зохион байгуулах чадвар, ажил хэрэгч чанарыг үндэслэсэн болно. 


Засгийн газар шинээр эмхлэн зохион байгуулагдаж байгаатай холбогдуулан бүрэн эрх нь дуусгавар болгож байгаа өмнөх Засгийн газрын гишүүдийг үүрэгт ажлаас нь чөлөөлөх тухай УИХ-ын тогтоолын төслийг мөн давхар танилцуулж байна. 


УИХ-ын дарга, эрхэм гишүүд ээ, 


Засгийн газрын гишүүдийг томилох тухай болон Засгийн газрын гишүүдийг үүрэгт ажлаас нь чөлөөлөх тухай УИХ-ын тогтоолын төслийг хэлэлцэн баталж өгнө үү. 


Анхаарал тавьсанд баярлалаа. 


Д.Дэмбэрэл: - Ерөнхий сайдад баярлалаа. Ерөнхий сайдын танилцуулгаас асуух асуулттай гишүүн байна уу? Алга байна. 


Эхлээд Монгол Улсын Засгийн газрын гишүүн, Монгол Улсын Тэргүүн шадар сайдад нэр дэвшүүлсэн асуудлыг хэлэлцье. Нэр дэвшигчийн талаар Төрийн байгуулалтын байнгын хорооны санал, дүгнэлтийг сонсоё. Төрийн байгуулалтын байнгын хорооны санал, дүгнэлтийг Байнгын хорооны дарга Ө.Энхтүвшин танилцуулна. Ө.Энхтүвшин даргыг индэрт урьж байна. 

Ө.Энхтүвшин: - Улсын Их Хурлын дарга, эрхэм гишүүд ээ,
Монгол Улсын Үндсэн хуулийн Гучин есдүгээр зүйлийн 3 дахь хэсэг, Дөчдүгээр зүйлийн 2 дахь хэсэгт заасныг үндэслэн Монгол Улсын Ерөнхий сайд Засгийн газрын гишүүдийг томилуулах саналыг 2009 оны 11 дүгээр сарын 11-ний өдөр Улсын Их Хуралд өргөн мэдүүлсэн билээ. 
Монгол Улсын Ерөнхий сайдаас Улсын Их Хуралд ирүүлсэн энэхүү саналыг Төрийн байгуулалтын байнгын хороо 2009 оны 11 дүгээр сарын 11-ний өдрийн хуралдаанаараа хэлэлцээд дараахь санал, дүгнэлтийг нэгдсэн хуралдаанд оруулж байна.
Монгол Улсын Засгийн газрын гишүүн, Монгол Улсын Тэргүүн Шадар сайдаар Норовын Алтанхуягийг томилуулахаар ирүүлсэн саналыг Байнгын хорооны хуралдаанд оролцсон гишүүд санал нэгтэй дэмжсэн болно.
Улсын Их Хурлын эрхэм гишүүд ээ,
Төрийн байгуулалтын байнгын хорооноос оруулж байгаа санал, дүгнэлтийг хэлэлцэн, шийдвэрлэж өгөхийг Та бүхнээс хүсье.
Анхаарал тавьсанд баярлалаа.

Д.Дэмбэрэл: - Ө.Энхтүвшин даргад баярлалаа. Нэр дэвшигчээс асуух асуулттай гишүүн. Р.Раш, Д.Тэрбишдагва. Ц.Даваасүрэн гишүүн орлоо. Тэр кнопыг нэг л удаа дармаар байна. Дахин дарахаар буцаад байгаа юм л даа. Ц.Даваасүрэн гишүүнээр тасалж байна. 


С.Бямбацогт гишүүн асууя. 


С.Бямбацогт: - Баярлалаа. Өнгөрсөн Их Хурлын сонгуулиас хойш нэлээн удаж байж хамтарсан Засгийн газар байгуулагдсан л даа. Хамтарсан Засгийн газрын мөрийн хөтөлбөрийг Тэргүүн шадар сайд Н.Алтанхуяг та ахалж боловсруулсан. Энэ хамтарсан Засгийн газрын мөрийн хөтөлбөр бол хоёр намын өнгөрсөн сонгуулиар ард түмэндээ амласан амлалтын нийлбэр. МАХН дангаараа Засгийн газар байгуулахдаа олонхи, энэ боломжоосоо татгалзаж хамтарсан Засгийн газрыг байгуулсан. Үндсэндээ зорилго нь хоёр намын амласан амлалтыг 2012 он гэхэд биелүүлэхийн тулд хамтарсан Засгийн газрыг байгуулсан гэж ойлгож байгаа. Энэ хамтарсан Засгийн газрын мөрийн хөтөлбөр хэрэгжих боломжтой юу? Та энд нэгдүгээрт хариулт өгөөчээ. 


Хоёрдугаарт нь, энэ 2012 он хүртэл хамтарсан Засгийн газар маань үргэлжлээд ингээд 2012 оны сонгууль хүртэл ажиллах боломжтой юу, боломжгүй юу? Одоо энэ хамтарсан хэлбэрээрээ. Юмыг яаж мэдэх вэ зүгээр олонхи маань, МАХН-ын бүлэг энэ Ардчилсан намынхан хойноос ирээд хот минийх, хотонд ороод хуц минийх, арай дэндүү даварч байна гээд хөөгөөд явуулах юм бол хөөгдөөд гарах уу? Асуух эрхтэй. Би эрхээ эдэлж байна. Эсвэл 2012 оны сонгууль дөхөхөөр өө энэ Хувьсгалт нам шиг муу муухай нам байдаггүй юм байна. Хувьсгалт намынхан шиг муу хүмүүс байдаггүй юм байна гээд 2012 оны сонгуулиас өмнө хаяад явах уу? Хамтарсан Засгийн газраа хаяад гарах уу? Ийм байдлаар. Би асуултаа асууж байна. 2012 оноос өмнө гараад явах уу, гараад явахгүй юу? Тийм ээ. Энэ Засгийн газрын мөрийн хөтөлбөрийн хугацаа дуустал ажиллах уу гэдгийг асууж байна. 


Гуравдугаар асуултаа тавъя. Гуравдугаарт нь, Засгийн газрын мөрийн хөтөлбөрт үйлдвэржүүлэх бодлого, үйлдвэржүүлэх хөтөлбөр гэж маш том зорилго, зорилт орсон. Үнэхээр зөв. Монгол Улс аль болгон түүхий эдийн бэлтгэн нийлүүлэгч улс байх вэ? Яаж үйлдвэржүүлэх бодлогоо хэрэгжүүлэх вэ гэдэг дээр маш том зорилт оруулсан. Энийг хариуцаж байгаа сайд нь та байгаа. Үйлдвэржүүлэх бодлогыг хариуцаж байгаа сайд. Тэгэхээр одоо энэ мал, мах үнэгүй болсон. Малын гаралтай түүхий эд үнэгүй болсон. Өнөөдөр 90-ээд оноос өмнө бид малын гаралтай түүхий эдийг боловсруулж чаддаг байсан. Өнөөдөр чадахаа больсон байж байгаа. Энэ дээр бас тодорхой бодлого явуулах хэрэгтэй байгаа. Малаа яаж үнэтэй болгох вэ, махаа яаж үнэтэй болгох вэ? Малын гаралтай түүхий эдээ яаж боловсруулдаг болох вэ? Энэ дээр бидний явуулах бодлого маань юу байх ёстой юм бол. Энэ хэрэгжих үү, хэрэгжихгүй юу? 


Мөн стратегийн том ордуудыг эдийн засгийн эргэлтэд оруулж, газрын тос боловсруулах үйлдвэр, нүүрс боловсруулах, зэс, алтаа эцсийн бүтээгдэхүүн болгох талаар бас тодорхой бодлого явуулна гэж Засгийн газрын мөрийн хөтөлбөрт тусгагдсан байгаа. Энэ талаар хийгдэж байгаа, хэрэгжиж байгаа юм юу бол. Үндсэндээ энэ Засгийн газар байгуулагдаад 1 жилийн хугацаа өнгөрсөн. Сонгууль дуусаад 1.5 жил. Одоо ирэх 2012 оны сонгууль хүртэл 2.5 жилийн хугацаа үлдлээ. Энэ хугацаанд энэ бодлого маань, үйлдвэржих бодлого маань яг ард түмэнд наалдаж, хэрэгжиж, бодитой үр дүнгээ өгөх тийм боломж бололцоо байгаа болов уу? Энд та хариулт өгөөч. 


Д.Дэмбэрэл: - Хариулъя. Н.Алтанхуяг сайд. 


Н.Алтанхуяг: - Баярлалаа. Уг нь энэ хамтарч байвал хамтарч байгаа шиг л юмаа хийчих хэрэгтэй л дээ. Нэг их том хэрүүл хийх гээд, хэдүүлээ тал талд индэр ашиглах гээд яах вэ. 


Нэгдүгээр амлалтыг нь хамтарсан Засгийн газар байгуулагдсан. Энэ хамтарсан Засгийн газрын мөрийн хөтөлбөр хэрэгжих боломжтой юу гэж асууж байна. Ноднин жил УИХ-д оруулж ирээд хэрэгжих боломжтой юм гээд УИХ батлаад өгсөн юм. Ер нь дашрамд би хоёр зүйлийг хэлэхэд УИХ, Засгийн газар гэж хоёр тусдаа шил шилээ харсан байгууллага байхгүй. Нэг л Монгол Улсын, нэг нь гүйцэтгэх, нэг нь хууль тогтоох байгууллага. Гүйцэтгэх байгууллагынх нь бас нэлээд олонхи нь энэ УИХ дотор бас байгаа. Тийм учраас нэг их тийм нэг нь сар нь дээр, нэг нь дэлхий дээр байгаа юм шиг юм яриад яах вэ. Энэ бол Засгийн газар ч нэг их дангаараа тэгээд дур мэдэн зүтгээд хийгээд байгаа юм байхгүй шүү дээ. УИХ дээр батлагдаад явж байгаа ийм зүйл шүү. Тэгэхээр би бол хэрэгжих боломжтой гэж хэлмээр байна. 


Хоёрдугаарх нь, 2012 он хүртэл хамтарсан Засгийн газрыг одоо хэн нэгэн хоёр хүн байгуулаагүй, хоёр хүн шийдвэр гаргаж байгуулаагүй. Эсвэл хорь хорь, дөчин хүн шийдвэр гаргаж байгуулаагүй. Энэ бол намуудын өөр өөрийнх нь удирдах байгууллагууд шат шатандаа шийдсэн ийм асуудал юм. Ардчилсан намын зүгээс анхлан ярьсан, хэлэлцэж тохирсон, ард түмнийхээ төлөө ахуй амьжиргааг нь дээшлүүлэхийн төлөө ажиллая, хийе, бүтээе гэсэн байр суурь дээрээ хатуу байгаа. Хөөх хөөгдөх тухай ойлголтыг энд ярьдаг зүйл биш ээ. Ер нь тэгээд хөөхдөө хүрвэл хэн нь хэнийгээ хөөх юм гээд ингээд хэрүүл рүү ормооргүй байгаа юм. Хэдүүлээ нөгөө бүтээж босгох тал руугаа, бие биенээ хамтарсан засагт ороод нэг л юм хүсэмжилсэн. Тэр байр суурь дээрээ өнөөдөр ч байгаа. Тэр бол зөвхөн МАХН-ынханд хэлээд байгаа биш, манай намынханд ч бас олонхид хэлдэг. 


Ер нь ингээд нэг эвлүүлж, нийлүүлээд хамт явж болохоор юмаа түрүүлээд ярьж болохгүй юу. Заавал эвдрэлцэж, хэмхэлж, нурдаг юмыг одоо сөргөж босгож байдаг ийм юмыг жаахан хойш нь тавьж болдоггүй юм уу. Ийм л гол санаан дээр тулгуурлаж явж байгаа шүү. Харин надад боломж олдлоо. Тийм учраас энэ дээр хэлье. 


Гуравдугаарт, үйлдвэржүүлэх хөтөлбөрийг бас Засгийн газар дээр баталсан. УИХ маань бас дэмжээд 34 төгрөгийг энэ жил тавьсан. Тэгэхдээ 34 төгрөгөөр юм үйлдвэржүүлнэ гэж юу байх вэ. Эхлэлийг нь хийсэн. Дээр нь бас манай Их Хурлын гишүүд оролцоод, Засгийн газар дэмжээд жижиг, дунд үйлдвэрийн тоног төхөөрөмжийг гаалийн татвараас чөлөөлье гэсэн. Энэ өөрөө 10-аас 15 орчим тэрбум төгрөг бас жижиг, дунд бизнес эрхэлж байгаа хүмүүсийн гар дээр очиж байгаатай адилхан юм байгаа. Энэ жилийн хувьд 40 гаруй тэрбум төгрөг. Одоо яг шууд төсөвтэй холбоотой. Төсөвтэй холбоогүй гадны зээл тусламжийн хүрээнд 30 гаруй тэрбум төгрөг байгаа. Ингээд 60, 70 тэрбум төгрөг байгаа. Тэгэхдээ энэ бол бас тийм их гийгүүлчихээр зүйл бас биш ээ. Тэгэхдээ өмнөхөө бодоход бид энэ 2009 онд үйлдвэржүүлэх хөтөлбөрийг хэрэгжүүлэх чиглэлээр тодорхой алхмуудыг хийж эхэлсэн. Ингэж даруухан томъёолж болно. 

Манай Т.Бадамжунай сайд сууж байна. Би дахиад нэг юм хэлье. Хэн нэг ганц хүний оцойж овойтол хийчихдэг юм гэж байхгүй. Эсвэл хэн нэг намын ганцаараа оцойтол, овойтол хийчих юм байдаггүй гэдгийг л сайн ойлгосон учраас хамтраад яваад байгаа. Яг хариуцаж байгаа сайд нь Т.Бадамжунай сайд. Т.Бадамжунай сайд бид яриад ямар ч байсан энэ дээр ахиц дэвшил гаргахын төлөө явж байна. Тодорхой хэмжээний анхны шийдлүүд хийгдсэн. Баярлалаа. 


Д.Дэмбэрэл: - С.Бямбацогт гишүүн. 


С.Бямбацогт: - Тэгэхээр энэ бол 2012 оны сонгууль дуустал хамтарсан Засгийн газар маань хэвээрээ ажиллах байр суурь дээр Ардчилсан нам байж байгаа юм байна гэж таны хариултаас, Ардчилсан намын даргын хариултаас би бас ойлголоо. Энэ ойлголт зөв үү гэж нэгдүгээрт асууя. 


Хоёрдугаарт, үнэхээр бид бас энэ үйлдвэржүүлэх хөтөлбөрөө яг бодитой ажил болгох тал дээр үнэхээр анхаарч цааш нь явуулахгүй бол болохгүй байна. Өнөөдөр түүхэнд байхгүйгээр малын үнэ хямд болсон. Мал, мах, малын гаралтай түүхий эд үнэгүй болсон. Бид боловсруулж чадахгүй байна. Тэгэхээр энэ дээр дорвитой арга хэмжээ авахгүй бол үнэхээр болохгүй байна. Энд бас яг тантай хамтраад, таны бодлогыг дэмжээд ажиллахад бэлэн байгаа шүү гэдгийг энд хэлье. 


Д.Дэмбэрэл: - Баярлалаа. Н.Алтанхуяг. 


Н.Алтанхуяг: - Та нар жаахан тайван бай л даа. Яасан сонин юм бэ дээ. Ингээд би хэллээ шүү дээ. Эвдрэлцэх юм аа ингээд түрүүлээд босгоод л, шовойлгоод л. Бүгдээрээ тэр лүү дайраад байх юм. Би ч бас эвдрэлцэх тухай яриагүй байна. Эвлэх тухай яриад байна. Тэгэхээр та нар дээр үеийн нэг дуу мэддэг байх. Ардчилсан нам хайртай, дуртайдаа 2012 он гээд байгаа юм биш. Эхний яриа яасан юм бэ, үүрд намайгаа мартав гээд нэг үг байдаг биз дээ. Ноднин жилийн яриагаа яасан юм. Цаас чинь хаана байгаа юм. Бид тэр зарчмыг ярьж байна. Түүнээс Ардчилсан намын дарга Н.Алтанхуяг энийг ярьж байгаа юм биш. Энэ бол хоёр намын хооронд байгуулагдсан гэрээ. Тэрний хүчинтэй байх хугацаа нь 2012 он юм. Баярлалаа. 


Д.Дэмбэрэл: - Н.Ганбямба гишүүн асуултаа тавъя. 


Н.Ганбямба: - Их Хурлын гишүүн хэлсэн үгийнхээ төлөө хариуцлага хүлээхгүй гээд л би та нөхдөөсөө сонсож байсан шүү дээ. Улсын Бага Хурлын дарга байхдаа Р.Гончигдорж даргаас. Тэгээд сайд нарыг шүүмжилж болно шүү дээ. Сайд нарыг хангалттай сайн шүүмжлэх ёстой шүү дээ. Сайд нарыг шүүмжилсэн гишүүдийг яагаад хашгиралдаад загнаад байгаа юм. Би энэ процедурыг бас асуумаар байгаа юм. Эхлээд чөлөөлж байгаад дараа нь сайд нарыг шүүсийг нь шахаж байж томилох ёстой шүү дээ. Тэр эрх нь ганцхан Их Хуралд л байдаг шүү дээ. Тэгээд одоо ингээд нөгөө томилгоо гэдэг чинь ингээд шуурдаг болсон гэдэг энэ механизмыг ашиглаад ерөөсөө бүр одоо бид тэртээ тэргүй сонгогдох юм чинь, би сайд болох юм чинь, би үр дүн гарахгүй ч байсан яадаг юм. Яагаад гэвэл үр дүн тооцдоггүй шүү дээ. Яагаад гэвэл өнөөдөр нэг жилийн өмнө бид юу ярьж байсан билээ. Эдийн засгийн нэг их том том тоо гараад, одоо бид чинь 2.3 триллион төгрөгийн төсөв гээд том тоо баталж байгаа мөртлөө яагаад ард түмэнд үр дүн нь хүрэхгүй байна вэ гэдгийг л ноднин та нарыг томилогдож байхад хэлсэн шүү дээ. Одоо эргүүлээд үр дүн ямар байна вэ? Нэр дэвшигчээ та үйлдвэржилтийн бодлогыг энэ жилийн хүрээнд ямар үр дүн гаргав. 600 мянган өрх айлын хэдэн айл өрхийг орлогын эх үүсвэртэй болгов. Хэдэн айлыг амьжиргааны баталгаажих доод түвшингээс дээш гаргав. Хэдэн айлыг жижиг, дунд бизнестэй болгож чадав. Үр дүн нь ердөө л энэ. Тэрнээс нэг их олон тоо яриад, хамгийн их би төсөв зарцуулдаг сайд гэдгээр ажлыг дүгнэхгүй шүү дээ. Хамгийн гол нь та нарт үр дүн гарахгүй байгааг л шүүмжлэх гээд байгаа шүү дээ. 


Тэгэхээр ер нь ний нуугүй хэлэхэд өнөөдөр хариуцлага тооцдог механизм Монгол Улсад байхгүй болоод олон жил болж байгаа юм. Тэрнээс болоод бүр ингээд бүр ингээд давраад гараад ирчихсэн. Хариуцлага тооцохгүй юм чинь яах юм бэ гэдэг ийм л механизмаар хандаж байна шүү дээ та нар. Өнөөдөр шүүмжлэл хэлсэн гишүүдийг олноороо ингэж загнаж болохгүй. Өөрөөр хэлэх юм бол үр дүн тооцдог механизмыг өнөөдөр Их Хурлаасаа эхлээд бий болгомоор байна. Сайдыг нарыг. Тэрнээс болоод бүр ингээд давраад гараад ирчихсэн. Хариуцлага тооцохгүй юм чинь яадаг юм бэ гэдэг ийм л механизмаар хандаж байна шүү дээ та нар. Өнөөдөр шүүмжлэл хэлсэн гишүүдийг олноороо ингэж загнаж болохгүй. Өөрөөр хэлэх юм бол үр дүн тооцдог механизмыг өнөөдөр Их Хурлаасаа эхлээд бий болгомоор байна. Сайд нарыг. Тэр жижиг, дунд бизнес дээр гучин хэдэн тэрбум төгрөг зарсан юм бол ямар үр дүн гарсан юм. Ганц хоёрхон өрхийг хэл дээ. Хэдэн айл өрхийг орлогын эх үүсвэртэй болгов гэдгээр чинь та нарыг дүгнэж, цаашид томилох уу, үгүй юу гэдгийг ийм механизмтай холбодог хэзээ болох юм бэ? Одоо бүр шуураад томилдог болохоор үр дүнгийн талаар та нар санаа зовохгүй байгаа шүү дээ. Санаа зовж яах юм. Хариуцлага тооцдог механизм Монгол Улсад байхгүй болсон юм чинь. Хариуцлага тооцохгүй гэдгийг чинь мэдээд өнөөдөр бүр загнаж байгаад сайд болдог гэдэг ийм тогтолцоо бий болсон байгаа шүү дээ. 


Тэгэхээр би таныг үйлдвэржилтийн бодлого хариуцсан сайдын хувьд ямар үр дүн гаргав гэдгийг та айл өрхийн жишээгээр, битгий их том том тоонуудыг тэнгэрт, амьдралаас тасархай том тоонуудаар би хариу авмааргүй байна. Хэдэн айл өрхөд хүрэв. Магадгүй тэр банкаар дамжсан зээлээ та хэлж магадгүй. Банкаар чинь баталгаа болох хөрөнгөгүй улсууд авч чаддаггүй шүү дээ. Энэ чинь бүр амьдралаас тасархай юм байдаг юм. Яаж ямар хөтөлбөр, төсөл хэрэгжүүлж байж, хэдэн айл, өрхийг орлогын эх үүсвэртэй болгов гэдгийг чинь асуумаар байна. Яагаад гэвэл өнөөдөр олигархын энэ тогтолцоо чинь ард түмнээс тасраад явчихсан шүү дээ. Баян ядуугийн ялгаа хоёр туйл руугаа явж байгаа. Энэ бол энэ Засгийн газрыг үнэлэх хамгийн том, аймшгийн том үнэлгээ чинь энэ шүү. Баян, ядуугийн ялгаа яагаад ихсээд байгаа юм. Бид ардчилал, зах зээлийг ярьдаг мөртлөө тэрний чинь гол агуулга нь хүн амын ихэнхи хэсгийг дундаж давхарга болгохын төлөө нийгэм шүү дээ. Дундаж давхарга Монголд байхгүй. Дундаж орлоготой иргэд олон байгаагаас биш нийгмийн давхарга болж чадаагүй байгаа юм. Хамгийн гол асуудлыг бид ноднин та нарыг томилогдож байхад энэ л асуудлыг хөндөөд байсан. Ямар үр дүн гарсан юм бэ? Ямар үр дүн гарсныг энэ талаар товчхон, айлын өрхийн амьжиргааны баталгаажих доод түвшингээс доош орлоготой өрх хэд байна. Энд та хариул. Амьжиргааны баталгаажих доод түвшин өнөөдөр хэдэн төгрөг байна. Энийг та эхлээд хэлээдэх. Хэдэн айл өрхөд таны энэ үйлдвэржилтийн бодлого, жижиг дунд бизнесийн гучин хэдэн тэрбум төгрөг, хэд нь очив. Тэр банкаар дамжсан зээл бол хамаарахгүй шүү. Тэр чинь хөрөнгөтэй, банкинд баталгаа болох хөрөнгөтэй улсуудад хамаардаг зүйл. Би ядуу иргэдийн тухай яриад байна. Орлогын эх үүсвэргүй болсон нэн ядуу иргэд 40 хувь нь болчихоод байна. Тэр иргэдийн тухай яриад байна. 


Орлогыг тодорхойлох түвшингээр бол хүн амын маань 50.0-иас илүү хувь нь ядуу амьдарч байгаа шүү дээ. Энэ рүү л Засгийн газрын бодлого чиглэх болохоос биш одоо яаж томилогдох эсэх нь чинь.../минут дуусав/


Д.Дэмбэрэл: - Н.Алтанхуяг сайд хариулъя. 


Н.Алтанхуяг: - Би түрүүн тоо хэлсэн л дээ. 60.0-аас 70.0 тэрбум төгрөг гарсан. Ер нь энэ жил энийг хэрэгжүүлж байхад нэг ийм бэрхшээл гарч байна лээ. Гэхдээ Н.Ганбямба гишүүн нэг юмыг ялгаж ойлгоё хэдүүлээ. Ядуу хүмүүсийг одоо амьжиргааг нь дээшлүүлэх гэж бас үйлдвэржүүлэх хөтөлбөр тодорхой хэмжээгээр холбогдож байгаа боловч шууд агуулгаараа ядуурлыг бууруулна гэдэг томъёололд багтахгүй юм. Ер нь зүгээр ахуй амьжиргаагаа дээшлүүлье, юм хийе, хөдөлье, гар хөлөө хөдөлгөх боломж байна, ийм хэмжээний төсөл хийж байна гэсэн ийм иргэдийг хамруулж байгаа. 


Тэгэхээр энэ жилийн хувьд ямар бэрхшээл гарч байна вэ гэхээр, гайгүй гэдгийг нь бас хэн ч тогтоогоод байхаар яах вэ дээ. Аймаг дээр бид шалгаруулах комиссоо гаргасан юм. Аймаг орон нутаг нь гайгүй гэж байгаа төслүүд банк дээрээ очоод зээл авч чадахгүй байгаа. Энэ нь яагаад тэгж байгаа вэ гэхээр барьцаалах хөрөнгө байхгүй гэж байгаа юм. Тийм учраас энэ жил одоо бид яриад, засаг дээрээ яриад юу гэж шийдсэн бэ гэхээр ер нь энэ зээлийн даатгалд зориулж, энэ ирэх жилийн төсөв дээр мөнгө тавъя. Энэ бол өөрөө сүрхий сайн төсөлтэй мөртлөө барьцаа хөрөнгөгүй байх, тодорхой хэсэгт бас дэм болох юм гэдэг агуулгаар 4.5 тэрбум төгрөгийг ирэх жилийн төсөвт тавиад явж байгаа. 


Таны асууж байгаа тэр нарийн ширийн зүйлийг Т.Бадамжунай сайд хариулна. Яагаад гэхээр Н.Алтанхуяг хариуцлагаас бултаж байгаа юм биш ээ. Энэ бодлого бол үнэхээр Н.Алтанхуяг гэдэг Тэргүүн шадар сайд хариуцаад хийж байгаа. Энийг хэрэгжүүлж байгаа бүхэл бүтэн яам, агентлагууд байгаа. Манай Т.Бадамжунай сайд дээр маш тодорхой тоотой, өрхтэй, энэ зээлүүд яваад хэдэн хүний гар дээр очоод, хичнээн ажлын байр бий болоод хүрсэн тухай тоо байгаа. Тэрийг хэлбэл яасан юм бэ гэж бодож байна. Гуравхан өгүүлбэр нэмээд хэлж болох уу Их Хурлын дарга аа. 


Д.Дэмбэрэл: - Т.Бадамжунай сайд. 


Т.Бадамжунай: - Баярлалаа. Тэгэхээр 30.0 тэрбум төгрөг маань 20 аймаг, 2 хот, 335 сум, 4400 аж ахуйн нэгжид хүрч, ажлын байр 7200-г бий болгосон. Тэр болгоны цаад талд орлогын эх үүсвэр бий болж байгаа. Жишээ хэлэхэд Булган аймгийн Тэшиг сум гэхэд л хаа байгаа хил дээр байгаа сум. Өнөөдөр өөрийнхөө цөцгийн тосыг сав баглаа боодолтой болгосон. Хаягласан. Бүтээгдэхүүнээ зах зээлд гаргах боломж нь нээгдсэн ийм алхмууд байгаа. 


Нийт дүнгээрээ 46 үйлдвэр ашиглалтад орсон байгаа. Хувь хувьсгалын нийлсэн 97.0 тэрбум төгрөгийн хөрөнгө оруулалт орсон байгаа. 


Д.Дэмбэрэл: - Баярлалаа. Д.Тэрбишдагва асуултаа тавъя. 


Д.Тэрбишдагва: - Ер нь хамтарсан Засгийн газрыг хууль зөрчсөн талаар би олон удаа ярьж байсан. Нэгэнтээ ингээд хамтраад явж байгаа учраас, олонхиороо аваад явж байгаа учраас дэмжиж байгаа. Гэхдээ хамтарсны үр дүнг ард түмэндээ ойлгуулахдаа ч гэсэн, Их Хурлын гишүүдэд ойлгуулахдаа ч гэсэн хамтрахаараа асар их том юм бүтээчихнэ гэж ярьсан шүү дээ. 


Засгийн газрын үйл ажиллагааны хөтөлбөрт өнөөдөр тэтгэвэр, тэтгэмжийг гурав дахин нэмэгдүүлнэ. 1.5 сая төгрөгөө өгчихнө. Цалин хөлсийг нэмэгдүүлнэ гэж л ингэж ярьсан л даа. Тэгээд одоо хоёр дахь хамтарсан Засгийн газар байгуулагдах гээд байна. Тийм учраас Тэргүүн шадар сайдаас ерөөсөө энэ хамтарсан Засгийн газар чинь энэ мөрийнхөө хөтөлбөрийг хэрэгжүүлэх юм уу, үгүй юм уу? Би хамтарсан Засгийн газар их муу ажилласан гэж бодож байгаа. Яагаад гэвэл хамтрахаараа маш их зүйл хийнэ гэчихээд, үнэхээр өнөөдөр ард түмний нүдэнд харагдахаар юм хийж чадахгүй байна шүү дээ. Ард түмэн өнөөдөр ядуурсаар байна. Та бид хоёр нэг тойргийн хүмүүс. Сонгино хайрхан дүүргийн ард түмэн ямар байгаа билээ. Цалин тэтгэвэр нэмэгдэхгүй байна. Хүүхдүүд нь сургууль цэцэрлэгтээ явж чадахгүй байна. Ингэхээр энэ хамтарсны гол гавъяа нь ерөөсөө л ард түмнийхээ төлөө юм хийлгэсэн. Тэгээд юм хийж чадахгүй байна шүү дээ. 


Тэгэхээр би бол хамтарсан Засгийн газраас хоёр зүйлийг яриад байгаа л даа. Оюу Толгойн гэрээ, Атрын III аян гэсэн хоёр л юм хийсэн гэж харагдаад байгаа. Гэтэл Оюу Толгойн гэрээ хэлэлцээрийг Их Хурал сайжруулсан. Их Хурал байгаагүй бол Оюу Толгойн гэрээ чинь мөн ч хачин гэрээ болох байсан шүү. Атрын III аяны мөнгө төгрөгийг нь бид Их Хурал дээр хангалттай гаргаж өгсөн. Авч байгаа техник, тоног төхөөрөмж гээд ярих юм бол бас ярих юм бий. Яг үнэндээ нөгөө ард түмэндээ амласан зүйлээ хэрэгжүүлж чадахгүй байна гэж би хэлэх гээд байна л даа. 


Тэгэхээр өнөөдөр бүтэц, бүрэлдэхүүний талаар бүтэн жил ярилаа. УИХ-ын тогтоол гарсан. УИХ-ын тогтоол өөрөө хууль л даа. Бүтэц, бүрэлдэхүүн өнөөдөр 150 мянган төрийн албан хаагчтай байж байхад бүтэн жил яриад УИХ-аас гарсан шийдвэрийг хэрэгжүүлэхгүй байгааг юу гэж үзэх вэ? 


За эвдрэлийн асуудал байхгүй. Өнөөдөр өчигдрийн хурал, Байнгын хорооны хурал, намын бүлгийн хурал энэ тэр дээр бол эвтэйхэн л явж байгаа шүү дээ. Гэхдээ УИХ-ын гишүүд өнөөдөр асуух асуултаа асуух ёстой. Ардчилсан нийгэмд амьдарч байгаа, парламентын засаглалтай улс оронд асуух ёстой шүү дээ. Асуух асуухдаа бүр нэлээн чамбай асуух ёстой. Ийм учраас эвдрэлцүүлээд байгаа юм биш. Харин ч одоо асуух биш ардчилсан нийгмийг байгуулж байгаа, ардчилалгүй юм болох гээд байвал тэгж болохгүй шүү. Уг нь та нар өнөөдөр нөгөө талд суучихаад МАХН-ыг шүүмжилж байх ёстой хүмүүс шүү дээ. Дунд нь оронгуутаа эвтэй байя гэж байгаа. Бидний асууж байгаа асуулт, гаргаж байгаа санал бол ажлыг чинь сайжруулах гэж байгаа болохоос биш хагаралдуулах гэж байгаа юм биш. Хүнээс үг сонсож сурах ёстой гэж бодож байгаа юм. 


Би Ардчилсан намын дарга бөгөөд Тэргүүн шадар сайдаас өнөөдөр хоёр намын дарга хоорондоо зөвшилцөж нэлээн ярилцдаг байсан. Өнөөдөр манай намын дарга даргаараа үлдээд байна л даа. Энэ цаашдаа танай намын бодлого ер нь цаашдаа намынхаа даргаараа та Тэргүүн шадар сайдаараа байх уу, эсвэл намынхаа даргыг бас өөр хүнд шилжүүлээд ажиллах уу гэсэн нэг ийм асуулт байна. 


Өнөөдөр эдийн засгийн байдал их хүнд байна. Эдийн засгийн байдлыг дэлхийн улс орнуудын эдийн засагтай харьцуулж яриад байна. Монгол Улс өнөөдөр эдийн засгаа сайжруулах чиглэлээр дорвитой ажлууд хийж.. /минут дуусав/


Д.Дэмбэрэл: - Нэмээд асууя. Д.Тэрбишдагва. 


Д.Тэрбишдагва: - Одоо эдийн засгийн байдлаа сайжруулах чиглэлээр одоо яг дорвитой юу хийх вэ? Улсын төсөв хангалттай баталж өгч байгаа. Эдийн засгийг сайжруулах чиглэлээр. Өнөөдөр улсын төсвөөр баталж өгсөн хөрөнгө оруулалтын хувь, хөрөнгө оруулалтын ажлыг хийгээч гээд их мөнгө баталж өгсөн. Өнөөдөр хөрөнгө оруулалтын биелэлтийг Сангийн яамнаас асуухад 60 хүрэхгүй хувьтай байна шүү дээ. Ажлаа хийхгүй тэгээд тэр мөнгө чинь буцах гээд байна. Тэгээд цаашдаа бид энэ ийм маягаар ажиллах уу? Ямар дорвитой ажил хийх вэ? Урьд өмнө хийсэн алдаа, хийгээгүй муу ажилласныг яаж сайжруулах вэ? Яагаад гэвэл та өмнөх Засгийн газрын Тэргүүн шадар сайд байсан учраас тэр өмнөх Засгийн газрын ажлынхаа чиглэлээр, яаж сайжруулах чиглэлээр бас саналаа хэлж өгөөч. Баярлалаа. 


Д.Дэмбэрэл: - Тэргүүн шадар хариулъя. 


Н.Алтанхуяг: - Мөрийн хөтөлбөрийг хэрэгжүүлнэ. Би түрүүн хариулсан юм чинь одоо дахиж яриад яах вэ дээ. Оюу Толгой, Атар III дээр тантай санал нэгтэй байна. Засгийн газар гэж тусдаа юм байхгүй гэж би хэлээд байгаа. Хамтраад л хийгээд явж байгаа. Хэн нь ямар гавъяагаа хуваалцдаг нь хуваалцана биз дээ. 

Их Хурлаас өгсөн чиглэл биелүүлэхгүй байна гэж байна. Засгийн газар харин энэ удаа энэ төсөв дээр орон тоо багасгах тухай энэ асуудлыг хийж орж ирж чадаагүй. Ер нь хямрал бол дуусаагүй байна. Тэгээд хэдэн хүнээ ажлаас халах байдлаар их мундаг цомхотгол хийж цомхон болж явах нь зөв юм уу, буруу юм уу гэдэг дээр Засгийн газар гурав, дөрвөн удаа ярьсан. Тэгээд энэ жилийн хувьд хэрэггүй юм байна гэж ингэж үзсэн. 


Тэр манай намтай холбоотой асуудал асуух шиг боллоо. Манай намтай холбоотой юмыг манай намынхан шийдчих байх. Би тэрэнд ямар юм ярих вэ дээ. 


Эдийн засгийг сайжруулах чиглэлээр юу байна вэ гэхээр би баахан юм ярихаар Ерөнхий сайдад эвгүй байх болов уу гэж бодоод би энийг ярихаа болъё доо. Яагаад гэхээр энэ чинь чиг үүргээрээ бол Засгийн газрын Ерөнхий сайдын хариулах асуудал юм л даа. Яах вэ ерөнхийдөө үйлдвэржүүлэлтийн чиглэлийнхийг би хэллээ. Ерөнхийдөө ч ер нь эдийн засаг яах гээд байгаа нөхөр вэ гэхээр Ерөнхий сайд маань үгээ хэлж, Сангийн сайд маань үгээ хэлнэ. Би бол нэг юм хэлж байна шүү дээ. Би хариуцлагаас зугтаахгүй ээ. Та бид хоёр өмнөх Засгийн газартай хамтраад сууж байсан. Та Хүнс, хөдөө аж ахуйн сайдаар сууж байсан. Хамтарсан Засгийн газарт зовлон бэрхшээл зөндөө байдаг. Тэгэхдээ битгий гонгиноод бай гэсэн шүү дээ. Ийм зовлон байна гэж гонгиноод яадаг юм. Хамтраад хийе. Хамтраад хийе гэсэн юмныхаа төлөө хамтраад хийгээд явна. Энэ дээр бол харин зориг төгөлдөр байгаа гэдгийг хэлээд байгаа шүү дээ. Би өөрийгөө хэлж байна. Хамтарсан Засгийн газар ийм ийм зовлон бэрхшээл байдаг юм гэж гонгинож яриад яах вэ. Уг нь яривал зөндөө бий. Тэрийг ярихгүй ээ. 


Д.Дэмбэрэл: - Ц.Даваасүрэн гишүүн. 


Ц.Даваасүрэн: - Би гишүүдийн ярих гээд байгаа зүйлийг энэ нөгөө хамтарсны үр дүн жилийн дараа ямар байна вэ гэдэгтэй л холбож ярих гээд байна гэж ойлгоод байна л даа. Бас бид нэлээн том том зүйлүүд тухайн үед ярьж байсан. Ард түмэн ч гэсэн тийм хүлээцтэй байгаа. Тийм учраас ард түмний төлөөлөл болсон Их Хурлын гишүүн бол энэ хамтарсан Засгийн газрын нэг жилийн үр дүн угаасаа бидэнд бас тайлагнаагүй байгаа учраас бас одоо сэтгэл дундуур байдлыг илэрхийлэхэд тэрэнд бас уур уцаартай хандаад байх шаардлагагүй гэж бодож байгаа юм. 


Тэгээд ч ер нь одоо нэр дэвшиж байгаа хүн тэгээд загнаад, ингээд сайд болж байдаг ийм тогтолцоо бий болж байгаа юм байна л даа. Гишүүд ээ гонгинолоо гэж хэлнэ. Дуугүй бай гэж хэлнэ. Би бол ингэж ойлгож байгаа шүү дээ. Их Хурлын гишүүн хүн бол хэлсэн үгэндээ хариуцлага хүлээдэггүй юм билээ гэж. Тийм учраас би бол нэр дэвшиж байгаа хүмүүсийг цаашдаа анхаараасай гэж. Бас энэ чинь ёс зүй байна. Хүн загнаад яах вэ? Хариулах хариултад нь харин бүрэн хариул. Битгий хүн рүү чих. Тэр хариулчихна, энэ хариулчихна, би бодлого боловсруулдаг хүн гэж болохгүй шүү дээ. Бодлого боловсруулаад хэрэгжүүлэлтийг хянадаг байх ёстой. 


Би тэгээд танаас нэг зүйл асуух гээд байна л даа. Бид бас бүлгийнхээ хурал дээр нэр дэвшиж байгаа улсуудаа ярихдаа бас нэг жилийн ажлыг нь дүгнэсэн байдлаар ярьсан. Оруулж ирсэн. Сонссон. Танайхан, одоо танай намын бүлэг дээр энэ нэр дэвшигч нарынхаа асуудлыг ярихад энэ хамтарсан Засгийн газрын гишүүнээр ажилласан улсуудынхаа ажлын талаар ер нь дүгнэж ярьсан уу гэдэг л ийм асуултад хариулт авахыг хүсэж байна. 


Д.Дэмбэрэл: - Хариулъя. Н.Алтанхуяг сайд. 


Н.Алтанхуяг: - Би гонгиноод гэж Д.Тэрбишдагва гишүүнийг хэлээгүй шүү дээ. Энэ хамтарсан засагт одоо зовлон бэрхшээл байна гэж би гонгиноод яах вэ гэсэн юм. 


Энэ бүлэг дээр манайхан нэлээн ярьсан. Угаасаа нэг ийм популист ойлголтыг яриад яах вэ дээ, нэг Засгийн газрын гишүүд гэж том толгойтой нөхөд байдаг. Тэгээд хүн загнаад хийчихдэг гэж тийм юм байхгүй л дээ. Манай бүлэг дээр бас нэг жил хэртэй ажилласан. Ер нь дээр алдаж байна, юун дээр онож байна. Яах вэ дээ Оюу Толгойн гэрээ ганц нэг юм хийлээ. Эндээ бас их эрдээд байх шаардлагагүй. Улам их эрч хүчтэй ажилла. Улам их хүмүүсийг сонс. Ер нь бол хамтарсан Засгийн газар нэг жил ажилласан. Их муулаад яах вэ. Тэгэхдээ нэг их магтаад яах вэ. Хатуу хэлэхэд нэлээн сайн эрч хүчтэй ажиллаарай. Энэ эрч хүчийг ерөөсөө сулруулах юм байхгүй шүү гэдгийг манай бүлгийн олон гишүүн хэлсэн. Тэрийг манай намаас нэр дэвшсэн сайдууд, одоо байгаа сайд нар нэлээн сайн ойлгож хүлээж авсан. 


Бүлгийнхээ хурлын төгсгөлд би бас санаагаа хэлсэн. Манай гишүүд олон санал гаргалаа. Үнэхээр шүүмжлэлтэй хандаж байгааг бид хүлээж авна. Засгийн газрын гишүүн гээд лаглайгаад суугаад байх юм байхгүй. Энэ бол илүү их эрч хүчтэй, хурдтай ажиллаж, өмнө тавигдаж байгаа олон зорилтыг шийдэх ёстой. Одоо уул уурхайн салбарт нэг л асуудал шийдсэн. Одоо Тавантолгой. Улс төрийн шинжтэй асуудал боловч эдийн засагт маш их хүчтэй нөлөө үзүүлэх сонгуулийн хуулийн тогтолцоо. Ингээд хамтарсан гэдгээрээ хийх ёстой олон асуудлууд шийдлээ хүлээж байгаа. Энэ дээр эрч хүч сулрах юм байхгүй шүү гэдгийг харилцан ойлголцсон. Баярлалаа. 


Д.Дэмбэрэл: - Ц.Даваасүрэн гишүүн тодруулъя. 

Ц.Даваасүрэн: - Тэгэхээр би Шадар сайдын хэлсэнтэй санал нэг байна л даа. Яагаад гэвэл бид нэг л ажилтай байна. Тийм ээ. Оюу Толгой. Хамтраад хийсний маань ард түмэндээ тавих гол тайлан бол Оюу Толгойн гэрээ. Гэхдээ гэрээний дараагийн ажлууд бол манай дээр хийгдэхгүй байгаа шүү дээ. Эртээд би бас чуулганы хуралдаан дээр хэлж байсан. Хятадууд уже бэлтгэлтэй байсан байна. Ажил нь эхэлчихэж. Тэр Айвенхоу Майнзтэй чинь 500.0 сая долларын гэрээнүүд хийгээд эхэлчихэж. Энэ яваад эхэлж. Бидэнд биш урд яваад эхэлж. 


Тэгэхээр бидний эцсийн зорилго бол гэрээ байгуулах бас биш байсан байх. Тэгэхээр энэ хамтарсан Засгийн газар яагаад байгуулагдсан юм бэ гэхээр бид ингэж хариулдаг юм. Ажил явуулах гэж. Энэ чинь ер нь их муухай сонсогдож байгаа юм, ард түмэнд бол. Нэг бол нэг нь хийж чаддаггүй юм шиг. Нэг бол нэг нь хийх гэхээр саад болоод байдаг юм шиг. Тэгэхээр энэ тайлбараасаа бид гарахын тулд бас юм хийж л харуулах ёстой. Тэрнээс биш энэ чинь одоо нэг хэсэг нь ёс суртахуунгүй ингээд хурал хаяна, ажил хийлгэхгүй гээд ингээд байдаг юм шиг ийм тайлбар байж болохгүй гэж би бодоод байгаа юм. Тийм учраас дараа .../минут дуусав/


Д.Дэмбэрэл: - Н.Алтанхуяг сайд та тодруулж хариулах юм байна уу? Нэмж. 


Н.Алтанхуяг: - Ц.Даваасүрэн гишүүн бараг санал хэллээ гэж ойлголоо. Тийм ээ. 


Д.Дэмбэрэл: - Баярлалаа. Гишүүд нэр дэвшигчээс асуулт асууж дууслаа. Үг хэлэх гишүүн байна уу? Үг хэлэх гишүүн алга байна. Санал хураалт явуулъя. Аяндаа бид хуулийн дагуу яаж явахаа бас бодсон. 


Ингээд Монгол Улсын Засгийн газрын гишүүн, Монгол Улсын Тэргүүн шадар сайдаар Норовын Алтанхуягийг томилох саналыг дэмжье гэсэн санал хураалт явуулж байна. 


66 гишүүн санал хураалтад оролцож, 62 гишүүн дэмжиж, 93.9 хувийн саналаар Норовын Алтанхуягийг Засгийн газрын гишүүн, Монголын Улсын Тэргүүн шадар сайдаар дахин томилж байна. 


Дараагийн гишүүнийг хэлэлцье. Монгол Улсын Засгийн газрын гишүүн, Монгол Улсын Шадар сайдад нэр дэвшүүлэх ажлыг явуулъя. Нэр дэвшигчийн талаар гаргасан Төрийн байгуулалтын байнгын хорооны санал, дүгнэлтийг УИХ-ын гишүүн Ж.Батсуурь танилцуулна. Ж.Батсуурь гишүүнийг индэрт урьж байна. 


Ж.Батсуурь: - УИХ-ын дарга, эрхэм гишүүд ээ, 


Монгол Улсын Үндсэн хуулийн 39 дүгээр зүйлийн 3 дахь хэсэг, 40 дүгээр зүйлийн 2 дахь хэсэгт заасныг үндэслэн Монгол Улсын Ерөнхий сайд, Засгийн газрын гишүүдийг томилуулах саналыг 2009 оны 11 дүгээр сарын 11-ний өдөр УИХ-д өргөн мэдүүлсэн билээ. 


Монгол Улсын Ерөнхий сайдаас УИХ-д ирүүлсэн энэхүү саналыг Төрийн байгуулалтын байнгын хороо 2009 оны 11 дүгээр сарын 11-ний өдрийн хуралдаанаараа хэлэлцээд дараахь санал, дүгнэлтийг нэгдсэн хуралдаанд оруулж байна. 


Монгол Улсын Засгийн газрын гишүүн, Монгол Улсын Шадар сайдаар Миеэгомбын Энхболдыг томилуулахаар ирүүлсэн саналыг Байнгын хорооны хуралдаанд оролцсон гишүүд санал нэгтэй дэмжсэн болно. 


УИХ-ын эрхэм гишүүд ээ, 


Төрийн байгуулалтын байнгын хорооноос оруулж байгаа санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа. 


Д.Дэмбэрэл: - Ж.Батсуурь гишүүнд баярлалаа. Нэр дэвшигчээс асуух асуулт байна уу? С.Эрдэнэ гишүүн асуултаа тавъя. 


С.Эрдэнэ: - Би юуны өмнө М.Энхболд сайдыг бас олон жил хамт ажиллаж байсан. Сайн мэднэ. Юуны өмнө би хоёрхон асуудлыг асууя гэж бодож байгаа. Нэгдүгээрт өнөөдөр нийслэлийн өмнө тулгамдаж байгаа олон асуудлууд байна. Өнөөдөр нийслэлд утааны асуудал байна. Өнөөдөр нийслэлд ханиад томууны асуудал байж байна. Өнөөдөр нийслэлд, ялангуяа гэр хороолол, захын гэр хорооллын иргэдийн амьжиргаа маш доод түвшинд байна. Үнэхээр хөдөө орон нутагт байхгүй ядуурал өнөөдөр нийслэлд байна. Монгол Улсын нийслэлд өнөөдөр зурагт үздэггүй, цахилгаан байхгүй, үнэхээр гараад автобус унаанд сууж чаддаггүй тийм иргэд хаана байна вэ гэвэл Монгол Улсын нийслэлд байна өнөөдөр. 


Тэгэхээр энэ асуудлаар бас Монгол Улсын нийслэлийн Засаг даргаар олон жил ажиллаж, нийслэлийг бас хөгжүүлэх, нийслэлийн удирдах ажлыг олон жил хийсэн хүний хувьд өнөөдөр та бас энэ тал дээр ямар бодлого барьж байна вэ? 


Хоёрдугаарт, түрүүн манай С.Бямбацогт гишүүн асуулаа л даа. 2012 он хүртэл Ардчилсан намынхан хөөвөл гарах уу? Ер нь одоо 2012 он хүртэл цуг явах уу гэсэн ийм юм асууж байна. Би энэ асуултыг бас танд тавьчихмаар байна. 2012 он хүртэл энэ хамтарсан Засгийн газарт Ардчилсан намын гишүүдийг байлгах юм уу, хөөх юм уу? Ер нь энэ Засгийн газар чинь 2012 он хүртэл явах юм уу, явахгүй юм уу? Энэ дээр та нэг тоймтой хариу өгөөчээ. Ер нь хэрвээ юм хийх гэж байгаа бол хамтарсан шиг хамтраад хийгээд явах ёстой гэж ойлгож байгаа. Зүгээр өнөө маргаашийн амиа аргацаасан түр зуурын асуудлаар хамтарч байгаа бол эртхэн больсон нь дээр байх. Энэ ард түмний хүсэл мөрөөдлөөр бид тоглож болохгүй байх. Би энийг бас энд асуумаар байна. 


Гурав дахь асуулт нь, одоо өнөөдөр энэ тулгамдаад байгаа энэ нийгэм, эдийн засгийн хувьд өнөөдөр төсвийн алдагдал бараг 350.0-иад тэрбум төгрөгтэй ийм төсвийн төсөл бид хэлэлцээд сууж байгаа. Тэгээд өнгөрсөн нэг жилийн энэ хамтарсан Засгийн газрын үйл ажиллагаанд би сэтгэл тийм ханамжтай биш байдаг юм. Яах вэ зүгээр хэлтэй амтай Оюу Толгойн гэрээ байгуулсан. Энэ Оюу Толгойн гэрээний үр дүн өнөөдөр яаж гарахыг хэлэхэд эрт байна. Цаашдаа Тавантолгойн асуудал яригдана. Ингээд олон олон асуудлууд энэ хамтарсан Засгийн газрын өмнө байж байгаа. Тэгээд ер нь өнгөрсөн нэг жилийнхээ ажлыг та ер нь юу гэж үзэж байна. Өнгөрсөн нэг жил гаруйн хугацаанд хамтарсан Засгийн газар үнэхээр үр дүнтэй ажиллаж чадсан уу, ямар дорвитой алхам хийсэн гэж та үзэж байна. 


Тэгэхдээ энд Оюу Толгой, Атрын III хоёрыг битгий яриарай. Өөр бусад чиглэлээр. Яг одоо иргэдийн өрхийн амьжиргааны түвшин хэдэн хувиар дээшилж чадсан бэ? Ер нь иргэдийн гар дээр яг юу бууж чадав гэдэг дээр та нэг тоймтой хариу өгөөчээ гэсэн ийм асуултуудыг тавъя. Тэгээд танд амжилт хүсье. 


Д.Дэмбэрэл: - Шадар сайд хариулъя.


М.Энхболд: - Баярлалаа. С.Эрдэнэ гишүүний асуултад хариулъя. Тэгэхээр нийслэл Улаанбаатар хотын ажил, амьдралтай холбогдсон асуудлаар бас цаашид ямар арга хэмжээ авах ёстой вэ, юу хийх ёстой вэ гэдэг талаар та асууж тодруулж байх шиг байна. Нийслэлийн эрх зүйн байдлын тухай хуулийн шинэчилсэн найруулгыг боловсруулах ажлын хэсгийг Монгол Улсын Засгийн газар томилсон байгаа. Энэ ажлын хэсгийн ахлагчаар би ажиллаж байгаа. Нийслэлийн удирдлагууд, тэгээд Хууль зүйн яам, Сангийн яам, Үндэсний хөгжил, шинэчлэлийн хороо зэрэг энэ холбогдох байгууллагуудын төлөөлөл орсон ажлын хэсэг дээр энэ хуулийн нэмэлт, өөрчлөлт оруулах төслийг хийж дуусгаж байгаа. Үүнийг Засгийн газарт ойрын үед хэлэлцэж УИХ-д өргөн барина. 


Энд хамгийн гол авч үзсэн асуудал бол нийслэл Улаанбаатар хот бол Монгол Улсын хүн амын 40.0 гаруй хувь нь ажиллаж амьдарч байгаа энэ хотын хувьд эдийн засгийн хувьд, санхүүгийн хувьд биеэ даасан байх энэ нөхцөл бололцоог нь бүрдүүлэх эрх зүйн орчинг сайжруулах ийм утга санааг энэ шинэчилсэн найруулгад оруулсан байгаа. Үүнтэй холбогдуулаад хэд хэдэн хуулиудад нэмэлт, өөрчлөлт орно. 


Ер нь Улаанбаатар хотын хөгжлийн асуудлаар үе үеийн Засгийн газрууд анхаарал тавьж явсан. Хамгийн сүүлийн жишээ гэхэд өнгөрсөн төсвийн тодотгол хэлэлцэх үед УИХ таны саяны хэлж байгаа олон мянган иргэд гэрэл, цахилгаангүй байгаа энэ асуудал дээр 8.0 тэрбум төгрөгийг төлөвлөж өгсөн. Засгийн газар энэ 8.0 тэрбум төгрөгийг өөрийнхөө эрх мэдлийн хүрээнд өнөөгийн мөрдөж байгаа хуулийн хүрээнд маш богино хугацаанд чанартай сайн хийх боломж бололцоог нь бүрдүүлж Засгийн газрын шийдвэр гаргаж хийх объектын жагсаалтыг тендергүйгээр шууд гүйцэтгүүлэх ийм боломж бололцоог нь олгож өгсөн байгаа. Энэ ажил Улаанбаатарчуудын хувьд 2009 онд томоохон ажил болно гэж үзэж байгаа. 


Би 2004 оны УИХ-ын сонгуулийн дараа үүссэн нөхцөл байдалтай холбогдуулж хоёр намын талаас төлөөлөл оролцсон хамтарсан Засгийн газар байгуулах ажлын хэсгийг МАХН-ын талаас ахалж оролцсон хүн байгаа юм. Танай намын зүгээс Сангийн сайд С.Баярцогт ахалж ажиллаж байсан. Энэ хамтарсан Засгийн газар байгуулах, хамтарч ажиллах анхны гэрээ хэлцлийг хоёр талаасаа санал бодлоо уралдуулж, энэ 4 жилд улс орны өмнө тулгамдаж байгаа томоохон томоохон зорилтуудыг хамтарч хэрэгжүүлж биелүүлье. Харилцан бие биедээ итгэл өгье. Үүний үр дүнд улс оронд үйлдвэрлэл, хөгжил, ард түмэнд амьдралын сайн сайхан ийм эхлэл харагдах байх гэж бодож энэ хэлэлцээрийг 2012 оны УИХ-ын сонгууль хүртэл хэрэгжиж биелэх ийм хэлэлцээр байгуулж, хэлэлцээрийг нь МАХН-ын талын хамгийн дээд талд нь гарын үсэг зурсан хүн. Ийм учраас би 2012 он хүртэл энэ хэлэлцээр үргэлжлэх ёстой. Ард түмэн ч тэгж харж байгаа. Энэ Их Хуралд байгаа энэ намууд ч ингэж ойлгож байгаа гэж ингэж бодож байгаа. 


Харин бид цаашдаа өшөө илүү их зүйлийг хийх, бүтээх зайлшгүй шаардлага бий. Тэгэхдээ дэлхийн эдийн засгийн энэ хямралт байдал бол яахын аргагүй бас манай улсыг тойрсонгүй дайрч өнгөрч, энэ 2009 оны хувьд амаргүй жил болж өнгөрч байна. 


Төсвийн холбогдолтой, төсвийн орлогын бүрдүүлэлттэй холбоотой, улс орны цаашдын хөгжлийн асуудлаар та бас асуусан. Энэ УИХ-аас баталж өгсөн үндсэн чиглэл, хөрөнгө оруулалтын төлөвлөгөө, энэ бүх зүйлийг хийж хэрэгжүүлэхэд амаргүй нэг ийм жил болж өнгөрч байна. Бидний өнгөрсөн жилийн өдийд улсын төсөвт тооцож төлөвлөж байсан зүйлийн үнэ өртөг өнөөдөр бүгд өөрчлөгдсөн байна. 1 тонн цементыг авах үнэ өнгөрсөн жилүүдэд ямар байсан, энэ жил яаж өсөж байна вэ. Энэ хэмжээгээр бидний дэвшүүлэн тавьсан зорилтыг хэрэгжүүлэхэд бас хүндрэл бэрхшээл гарч байна. 


Д.Дэмбэрэл: - Баярлалаа. Асуулт асууж хариултаа авлаа. Үг хэлэх хүн байна уу? Үг хэлэх гишүүн алга байна. Санал хураалт явуулъя. 


Монгол Улсын Засгийн газрын гишүүн, Монгол Улсын Шадар сайдаар Миеэгомбын Энхболдыг томилох саналыг дэмжье гэсэн санал хураалт явж байна. 


64 гишүүн санал хураалтад оролцож, 63 гишүүн зөвшөөрч, 98.4 хувийн саналаар Шадар сайдаар Миеэгомбын Энхболдыг дахин томилж байна. Тогтоол аяндаа батална. 


Одоо Засгийн газрын гишүүн, Гадаад харилцааны сайдад нэр дэвшигчийг хэлэлцье. Нэр дэвшигчийн талаар Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн Р.Амаржаргал танилцуулна. Р.Амаржаргал гишүүнийг индэрт урьж байна. 


Р.Амаржаргал: - УИХ-ын дарга, эрхэм гишүүд ээ, 


Монгол Улсын Үндсэн хуулийн 39 дүгээр зүйлийн 3 дахь хэсэг, 40 дүгээр зүйлийн 2 дахь хэсэгт заасныг үндэслэн Монгол Улсын Ерөнхий сайд, Монгол Улсын Засгийн газрын гишүүдийг томилуулах тухай саналыг 2009 оны 11 дүгээр сарын 11-ний өдөр УИХ-д өргөн мэдүүлснийг Аюулгүй байдал, гадаад бодлогын байнгын хороо мөн өдрийн хуралдаанаараа хэлэлцээд дараахь санал, дүгнэлтийг УИХ-ын нэгдсэн хуралдаанд оруулж байна. 


Засгийн газрын гишүүн, Гадаад харилцааны сайдад нэр дэвшигч Гомбожавын Занданшатар нь 1987 онд Нийслэлийн 10 жилийн 77 дугаар дунд сургууль, 1992 онд ОХУ-ын Эрхүү хотын Улс ардын аж ахуйн дээд сургууль төгссөн. 1998 онд АНУ-ын Нью-Мексикогийн их сургуульд, 1996 онд Бүгд Найрамдах Энэтхэг Улс, 1997 онд Франц Улс, 1998 онд ХБНГУ-д мэргэжил дээшлүүлж, 2002-2003 онд Голланд Улсын Маастрихын их сургуульд суралцаж төгссөн. Санхүү, эдийн засагч мэргэжилтэй, орос, англи хэлтэй. 1992-1995 онд Зах зээлийн коллежид багш, эрдэм шинжилгээний ажилтан. 1995-1998 онд Хөдөө аж ахуйн банкинд эдийн засагч, менежер, хэлтсийн захирал. 1999 онд Монголбанкны сургалтын төвийн менежер. 1999-2000 онд Монголбанкнаас Хөдөө аж ахуйн банкин дахь бүрэн эрхт төлөөлөгчийн зөвлөлийн гишүүн. 2000-2003 онд Хөдөө аж ахуйн банкны дэд захирал. 2003-2004 онд Хүнс, хөдөө аж ахуйн дэд сайд. 2004 оноос Монгол Улсын Их Хурлын гишүүнээр сонгогдон ажиллаж байна. 


Гомбожавын Занданшатарыг Монгол Улсын Засгийн газрын гишүүн, Гадаад харилцааны сайдаар томилуулах Ерөнхий сайдын саналыг Аюулгүй байдал, гадаад бодлогын байнгын хорооны хуралдаанд оролцсон гишүүд санал нэгтэй дэмжлээ. 


УИХ-ын эрхэм гишүүд ээ, 


Монгол Улсын Засгийн газрын гишүүн, Гадаад харилцааны сайдаар Г.Занданшатарын томилуулах тухай Ерөнхий сайдын саналын талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа. 


Д.Дэмбэрэл: - Р.Амаржаргал гишүүнд баярлалаа. Нэр дэвшигчээс асуух асуулттай гишүүн байна уу? Д.Тэрбишдагва гишүүнээр тасалж байна. Г.Баярсайхан гишүүн асуултаа тавъя. 


Г.Баярсайхан: - Баярлалаа. Би юуны түрүүнд энэ Гадаад харилцааны яамны сайдын албан тушаалд залуу хүн томилогдож байгаад би хувьдаа баяртай байна. Г.Занданшатар гишүүн бол төрийн албаны дадлага туршлагатай ийм гишүүн гэж би хувьдаа үзэж байгаа юм. 


Сайдаас дараахь зүйлийг асууя гэж бодож байна. Өнөөдөр олон мянган монголчууд, 160 гаруй мянган монголчууд хилийн чанадад амьдарч байгаа. Тэгэхээр энэ Америкт амьдарч байгаа, Солонгост амьдарч байгаа, энэ дэлхийгээр нэг тарсан монголчуудын эрх ашгийг хамгаалах тал дээр одоо бас яг ямар тодорхой алхам хийх вэ гэж танаас асуумаар байна. 


Гадаад харилцааны яаманд заримдаа дутагдалтай тал сонсогддог, ажиглагддаг. Тэр нь гадаадад ажиллаж байгаа дипломат ажилтнууд хар тамхины хэрэгт холбогдох, тамхи зөөх ийм ёс зүйн алдаа гаргадаг. Тэгэхээр одоо гадаадад томилгоогоор явж байгаа ажилтнууддаа ёс зүйн ямар өндөр шалгуур тавих вэ гэдэг асуулт байна. 


Өнгөрсөн 7 сарын 1 Монгол Улсын хувьд үнэхээр түүхэнд хар толбо суулгасан үйл явдал болсон. Дэлхий нийтэд Монгол Улс 7 сарын 1-ний үйл явдлаас болж, тухайн үеийн эрх баригчдаас болж, коммунист үнэр ханхалсан ийм гадаад ертөнцөд ийм PR-тай үлдсэн байгаа. Тэгэхээр энэ 7 сарын 1-ний үйл явдлыг гадаад ертөнцөд зөв ойлгуулах, Монгол Улс бол ардчилсан улс, чөлөөт улс гэдэг тал дээр ямар ажил зохион байгуулж сурталчлах вэ гэж би танаас асууя. 


Сүүлийн үед Монгол Улсын эдийн засаг сайжирч байгаа. Эдийн засгийн хувьд нэлээн хүчирхэгжих ийм хандлага ажиглагдаж байгаа. Урд нь манай төлөөлөгчид, манай улсыг төлөөлж байгаа төлөөлөгчид гадаад улсад айлчилж, төрийн уулзалт хийхдээ ихэнхидээ гуйлга гуйсан ийм шинжтэй үйл ажиллагаа явуулдаг байсан. Одоо танаас нэг зүйл хүсмээр байна. Түншийн харилцаанд эрх тэгш ийм байдлын үүднээс Монгол Улсыг төлөөлж харилцаарай гэж би танаас хүсье. Амжилт хүсье.


Д.Дэмбэрэл: - Г.Занданшатар гишүүн. 


Г.Занданшатар: - Монгол Улсын иргэн гадаадад хувийн хэргээр зорчих, цагаачлах тухай хуулийн 9.5-д гадаадад удаан хугацаагаар болон цагаачлан суугаа Монгол Улсын иргэн өөрөө хүсвэл дипломат төлөөлөгчийн болон консулын газарт бүртгэл хийж болно гэж заасан байдаг нь гадаадад байгаа иргэдийн тоог үнэн бодитой гаргахад хүндрэлтэй байдаг. Тэгэхдээ хэдий хүндрэлтэй ч гэсэн дипломат төлөөлөгчийн газраас ирүүлсэн мэдээллээс үзэхэд БНСУ-д 35 мянга, Америкт 22 мянга, Чех улсад 13 мянга, Их Британи, Казахстан тус бүр 9 мянга, Германд 5200, Японд 4000, ОХУ-д 3600, Хятад 3000 орчим иргэд сурч ажиллаж амьдарч байна гэсэн ийм баримжаа тооцоо судалгаа байдаг юм билээ. Үүнээс хууль ёсоор ажиллаж, сурч байгаа иргэд 8700 орчим иргэд гэж үздэг. 


Ер нь гадаадад амьдарч байгаа иргэдийнхээ эрх ашгийг хамгаалах, илүү таатай нөхцөлийг бүрдүүлэх, тухайлбал иргэд гадаадад хөдөлмөр эрхлэх, нийгмийн хамгааллын нөхцөлийг нь сайжруулах, хоёрдмол харъяаллыг тодорхой нөхцөлд хүлээн зөвшөөрөх, хилийн чандад байгаа Монгол иргэдэд сонгуулийн эрх эдлүүлэх, ялтан шилжүүлэх, гэмт хэрэг, ялангуяа энэ хүн худалдаалах гэмт хэрэгтэй тэмцэх эрх зүйн орчныг сайжруулах зорилтууд тавигдаж байгаа. Энэ ч хүрээнд хилийн чанадад эрх ашиг нь хөндөгдсөн, төлбөрийн чадваргүй иргэдэд санхүүгийн тусламж үзүүлэх тогтолцоо бий болгох шаардлагатай юм байна гэж үздэг. 


Энд одоо улсын төсөв хэлэлцэж байгаа энэ үед гадаадад иргэдэд туслах санг байгуулах дүрмийг Засгийн газар байгуулсан. Энэ дүрмийг үндэслээд тодорхой хэмжээний санхүүгийн эх үүсвэрийг гадаадад эрх ашиг нь зөрчигдөж байгаа иргэдийнхээ өмгөөлөл, хамгаалал, төлбөрийн чадваргүй иргэдэд нь туслалцаа үзүүлэх энэ санг байгуулах талаас УИХ-ын гишүүд, Г.Баярсайхан гишүүнийг бас дэмжээсэй, энэ чиглэлээр хамтарч ажиллая гэж хүсмээр байна. 


БНСУ-д дийлэнх иргэд ажиллаж амьдарч байгаа. Энэ ч хүрээнд БНСУ-д зарим талаар төрөлтөөрөө Улаанбаатарын дараа хоёрдугаарт, улсад оруулж байгаа орлогоороо Эрдэнэтийн дараа хоёрдугаарт гэсэн ийм том, бараг аймгийн хэмжээнд ажиллаж байна шүү гэж ярьдаг. Тийм учраас энэ БНСУ-д ажиллаж байгаа Элчин сайдын яамны хүчин чадлыг бэхжүүлэх, иргэдийнхээ эрх ашгийг хамгаалах илүү тийм нөхцөл бололцоог нь хангах нь зүйтэй юм байна гэж боддог. 


Хоёрдугаар асуултын хувьд дипломат төлөөлөгчийн газар ажиллаж байгаа ажилтнуудын, Монгол Улс бол гадаад бодлогын үзэл баримтлалтай. 1994 онд батлагдсан. Дипломат албаны тухай хуультай улс орон. Дипломат албаны тухай хуулийг чанд сахиж, Монгол Улсынхаа нэрийн өмнөөс гадаад улсад ажиллаж байгаа дипломат төлөөлөгчийн газрын албаны ажилтнууд ёс зүйн хэм хэмжээ төдийгүй, хуулийг чандлан сахиж ажиллах талаар нэлээн хатуу шаардлага тавьж ажиллах ёстой гэж ойлгож байна. Тантай санал нэг байна. Сүүлийн үед энэ чиглэлээр нэлээн тодорхой хариуцлагыг чангатгах чиглэлээр үе үеийн Засгийн газар, Гадаад харилцааны сайдуудын хэрэгжүүлж ирсэн тэр бодлогыг үргэлжлүүлэн хэрэгжүүлнэ гэж бодож байна. 


Гуравдугаарт нь, 7 сарын 1-ний үйл явдлын талаар гадаад ертөнцөд бий болсон сөрөг ойлголтыг засаж залруулах нь зөвхөн Гадаад харилцааны яамны төдийгүй УИХ, Засгийн газар, та бидний хамтын ажиллагаа шаардах ийм асуудал юм. Цаашдаа 7 сарын 1-нийг давтаж гаргахгүйн тулд намуудын харилцан ойлголцол, түншлэл, дээр нь энэ гадаадаас Монгол Улсад суугаа дипломат корпусын ажилтнуудад хамтран зөв ойлголт өгөх, Монголын ардчиллыг бэхжүүлэх, дэмжих чиглэлээр тодорхой арга хэмжээнүүдийг хэрэгжүүлэх болно. Энэ талаар та бүхэнтэй тодорхой бодитой санал байвал Г.Баярсайхан гишүүнээс ирвэл одоо энэ чиглэлээр хамтран ажиллахад бэлэн байна. 


Төрийн өндөрлөгүүдийн айлчлал, ер нь гадаад айлчлал гуйлга гуйсан шинжтэй байдаг. Иж бүрэн түншлэлийн харилцаанд шилжье гэсэн ийм санал тавьж байна. Ер нь аль ч улсын Засгийн газрын гадаад бодлого нь төлөвлөгдсөн, төлөвлөгдсөн арга хэмжээгээ хэрэгжүүлэх практик арга хэмжээнүүдийг хэрэгжүүлж явдаг. Энэ ч утгаараа энэ ард түмний төсвийн мөнгөөр хийж байгаа айлчлалууд зөвхөн улсын эрх ашиг, эрэлт хэрэгцээнд нийцсэн үр ашигтай, эдийн засгийн өгөөжтэй байх асуудлыг нь../минут дуусав/


Д.Дэмбэрэл: - Баярлалаа. З.Энхболд гишүүн асуултаа тавъя. 


З.Энхболд: - Манай Байнгын хорооны шугамаар томилогддог хоёр сайдад, батлан хамгаалах, гадаад харилцаа хоёр дээр бодлогын тал дээр асуулт санал хоёрын дундуур нэг юм хэлье гэж бодсон юм. Гадаадад олон жил социализмын үеэс үүдэлтэй, нөгөө хүйтэн дайн, энх тайвнаар зэрэгцэн орших тийм ажил хийж ирсэн л дээ. Сүүлийн хэдэн жил илүү гадаад эдийн засгийн хамтын ажиллагаанд анхаарлаа хандуулаад, орон тоо, ажлын байрны тодорхойлолт, нэлээн юм нь өөрчлөгдөж байгаа юм. 


Гадаад яаманд байгаагүй эдийн засгийн мэргэжилтэй Г.Занданшатар нэр дэвшигчийн хувьд энийг илүү эдийн засаг тал руу нь чангаах байх. Түлхэх байх гэж бодож байгаа юм. Гадаад яамны нэр дээр гадаад харилцаа ба худалдааны яам гэдэг үг гараад жил гаруй болж байгаа. Тэгээд энэ чиглэлд орон тоогоо сайн хүмүүсээр бэхжүүлэх, жижиг Монгол Улсын гадаад худалдааны бодлого их прагматик байх ёстой гэж би үзэж байгаа юм. Тухайлбал нефть дээр импортын картель, нүүрс дээр экспортын картель байх ёстой. Тэгэхгүйгээр гадаад зах зээл дээр очиж хоорондоо өрсөлдөж өндөр үнээр бензин авдаг, нүүрсээ зарахдаа хоорондоо өрсөлдөж хямдхан өгдөг ийм явдал байж болохгүй. Хэдхэн бараа, бүтээгдэхүүн дээр ийм бодлогыг Гадаад яам явуулах нь зүйтэй гэж би үзэж байгаа учраас шинэ сайдын байр суурийг сонирхоод байгаа юм. 


Мал аж ахуйн түүхий эдийг яаж экспортлох вэ, ямар боловсруулалт хийх вэ? Үндсэн чиглэл дээр миний бусад гишүүдтэй хамтран гаргасан санал дэмжигдсэн байгаа. Гадаад орнуудын авдаг стандартын шаардлагад хүртэл Монгол Улсад дахин боловсруулалт хийж гаргаж байх гэдэг зорилт бол Гадаад яамны үүрэгт нэмэгдсэн байгаа, шинээр. Гэх мэтээр Монгол Улсын гадаад харилцаа илүү прагматик, улс орны хөгжилд хувь нэмэр оруулахаар тал руу таны ажил чиглэх ёстой гэж бодож байгаа миний саналтай байр сууриа илэрхийлнэ үү. 


Д.Дэмбэрэл: - Г.Занданшатар гишүүн. 


Г.Занданшатар: - З.Энхболд гишүүний саналтай тодорхой хэмжээгээр байр суурь нэгтэй байна. Монгол Улсын Засгийн газраас саяхан гадаад харилцааг эдийн засагжуулах хөтөлбөрийг баталсан байгаа. Эдийн засгийн гадаад харилцаа орчин үеийн даяаршлын нөхцөл байдалд Азийн бүс нутгийн эдийн засгийн интеграцчилал, томоохон төсөл хөтөлбөрүүдийг хэрэгжүүлэхтэй холбоотойгоор илүү прагматик, үр ашигт чиглэсэн, үр өгөөжид чиглэсэн гадаад харилцаа, айлчлалууд, гадаад арга хэмжээнүүд заавал эдийн засгийн үр өгөөжтэй байх тал руу нь гадаад худалдааг либеральчлах болон тарифын худалдаа, хэлэлцээрүүд, Дэлхийн худалдааны байгууллагуудтай хамтран ажиллах, шинээр тохиролцоонууд хийх талаар З.Энхболд гишүүний Үндсэн чиглэлд гаргаж байсан санал, санаачлагууд байгаа. Энэ чиглэлээр санал нэгтэй байна. 


Д.Дэмбэрэл: - Баярлалаа. С.Оюун гишүүн асуултаа тавъя. 


С.Оюун: - Баярлалаа. Гадаад бодлогын үзэл баримтлал 1994 онд анх батлагдсан. Өөрөө сая бас хэлж байна. Энэний шинэчилсэн үзэл баримтлалыг 2008 онд Гадаад хэргийн яаман дээр боловсруулаад, ер нь цаашдаа Засгийн газраар хэлэлцээд, Их Хурлаар батлуулах ийм төлөвлөгөө байсан. Гадаад бодлогын шинэчилсэн үзэл баримтлалыг, шинэчилсэн үзэл баримтлалын төсөл юм даа. Тэр төслийг хараахан танилцаж амжаагүй байх л даа. Шинээр сайдаар томилогдох гэж байгаа учраас. Тэгэхээр энэ үзэл баримтлалыг Засгийн газраар хэлэлцүүлж, Их Хурлаар батлуулах дээр ямар бодолтой байдаг юм бэ? 1994 он, одоо 2009, 2010 болох гэж байна. 15, 16 жил өнгөрсөн байна. Гадаад бодлогын үзэл баримтлалын талаар одоо шинэчилсэн төслийг цаашдаа Их Хурлаар батлуулах талаар ямар бодолтой байдгийг асуумаар байна. 


Үндэсний аюулгүй байдлын үзэл баримтлал гээд 1994 онд батлагдаж байсан. Үндэсний аюулгүй байдлын үзэл баримтлалын эдийн засгийн аюулгүй байдлын хэсэг дээр ялангуяа стратегийн салбарт нэг орноос хэт хараат байхаас болгоомжилно. Аль болохоор хэт хараат байхгүй гэсэн ийм зүйл заалт орсон байдаг. Өнгөрсөн 2008 оны статистикийг харах юм бол гадаад худалдаа ч тэр, хөрөнгө оруулалт ч тэр нэг орон луу хэт хэлбийсэн байгаа. Тэгэхээр 1994 онд баталсан. Тэгээд бид ч гэсэн нэлээн ярьдаг. Хоёр хөрш орныхоо эдийн засаг, улс төрийн нөлөөг тэнцвэржүүлэх, тэр хоёрыгоо ч гэсэн бусад гуравдагч хөршүүдээр тэнцвэржүүлэх гээд онолын үзэл баримтлал байдаг боловч амьдрал дээр ерөөсөө хэрэгжиж чадахгүй байгаад байна шүү дээ, одоо болтол. Цаашдаа ер нь юу хийх ёстой вэ гэж боддог вэ? Зарчмын асуулт байна шүү дээ. 


Гадаадад суугаа монголчуудынхаа, иргэдийнхээ эрх ашгийг хамгаалах маш чухал асуудал. Өөрөө бас энэ асуудлыг хөндлөө. Гадаадад суугаа иргэдийнхээ эрх ашгийг хамгаалах санг байгуулах ёстой юм шиг л сая хэлэх шиг боллоо. Би буруу ойлгов уу? Энэ сан байгуулагдсан. 2008 оны Засгийн газраар хэлэлцээд батлагдаад, энэ сан үйл ажиллагаагаа явуулж байгаа. 2009 оны төсөвт тодорхой тоо суусан, төсөв суусан байгаа. Харамсалтай нь Гадаад яамнаас эхний ээлжинд 500.0 сая төгрөг суулгаж байя гэсэн боловч сууж чадаагүй. 2009 онд 71.0 сая төгрөг суусан. Тэр олон 120, 130 мянган хүнд бас зовлон жаргал зөндөө их тохиолддог. 70.0 сая бол ерөөсөө их бага мөнгө л дөө. Нэг хүнд жишээлбэл 10.0 төгрөгийн тусламж хэрэгтэй гэж бодоход 7 хүнд л туслах болоод байна л даа. 2010 оны төсөвт бас тодорхой мөнгө суусан байгаа. Өөрийн чинь хэлснээр магадгүй энэ тоог нэмэгдүүлэх дээр төсвийн хэлэлцүүлгээр ярилцах нь зүйтэй байх л даа. 


Тэгэхээр энэ гадаадад сууж байгаа иргэдэд туслах сангийн үйл ажиллагааг улам эрчимжүүлэх дээр ажиллаарай. Нэгэнт ажиллаж байгаа ажил шүү, үйл ажиллагаа шүү. Энийг цааш нь төсвөө нэмэгдүүлэх дээр л саналаа тавих ёстой байх. Одоо 2010 оны төсөв дээр 150.0 сая гээд суусан байгаа. Баярлалаа. 


Д.Дэмбэрэл: - Г.Занданшатар нэр дэвшигч хариулъя. 


Г.Занданшатар: - Баярлалаа. Энэ гадаад бодлогын үзэл баримтлалыг шинэчлэх тухай заалт Засгийн газрын үндсэн чиглэлд орж ирсэн. Нэгдүгээр хэлэлцүүлгийн үеэр хасагдсан байна лээ. Ер нь Гадаад харилцааны яамнаас, 1998 оноос хойш гадаад бодлогын үзэл баримтлалыг тодотгон баяжуулж шинэчлэх ажлыг үндсэндээ хийж дуусгаад байгаа. Тэгээд энэ даяаршлын өрнөл, бүс нутгийн эдийн засгийн интеграцчлал, өнөөгийн улс төрийн нөхцөл байдал, одоо 1994 оныхтой харьцуулахад эрс өөрчлөгдсөн нь ойлгомжтой. Тийм учраас гишүүдээс хүсэхэд, С.Оюун гишүүнээс хүсэхэд Үндсэн чиглэлд энэ асуудлыг эргэж тусгаж, улмаар УИХ-аар, Үндэсний аюулгүй байдлаар танилцуулж, УИХ-аар батлуулах талаар дэмжиж хамтарч ажиллахыг хүсэж байна. 


Үнэхээр Монгол Улсын гадаад бодлогын үзэл баримтлалын 3 дугаар зүйлд өндөр хөгжилтэй улсуудын бодит сонирхлыг Монгол Улсад бий болгох, нэг орноос, аль нэг улсаас хэт хамааралтай буюу хараат байдалд орохоос сэрэмжилнэ гэсэн заалттай. Өмнөх хугацаанд Гадаад харилцааны яам бол эдийн засгийн гадаад харилцааг шууд хариуцдаггүй байсантай зарим нэг талаар холбоотойгоор манай гадаад худалдаа, экспорт, импортын баланст нэг буюу хоёр улсын хэт давамгай байдал, импортын тодорхой бүтээгдэхүүнүүдийн хараат байдал, нэн ялангуяа хүнсний бүтээгдэхүүнүүд, худалдааны хараат байдал тодорхой хэмжээгээр бүрдэж орж байгаа. Атрын III аян энэ тэр бол нэг тодорхой бүтээгдэхүүнээр 50.0 дээш хувийн хамааралтай бол тухайн улс нь хүнсний аюулгүй байдлын болон худалдааны хувьд хараат байна гэсэн онолын үндэслэл байдаг. Ийм учраас энэ чиглэлээр эдийн засгийн гадаад худалдааны диверсификацийг хэрэгжүүлэх, төрөлжүүлэх, олон тулгуурт гадаад бодлогынхоо хүрээнд улс төрийн бодлогын 6 чиглэл тогтоосон байдгийнхаа хүрээнд өрнө, дорнын өндөр хөгжилтэй орнууд, Ази, Номхон далайн орнууд, хуучин социалист гэдэг уламжлалт харилцаатай орнуудтай худалдаа, эдийн засгийн харилцаагаа хөгжүүлэх чиглэлээр онцгой анхаарах ёстой юм байна гэж бодож байгаа. Тантай санал нэг байна. 


Гадаадад суугаа иргэдийн эрх ашгийг хамгаалах сангийн хувьд энэ сан эрх зүйн хувьд байгуулагдсан. Тэгээд энэ жил 500.0 сая төгрөгөөр байгуулахаар заасан юм билээ. Тэгээд энэ жил 500.0 сая төгрөгийнх нь хэмжээнд байгуулахаар гишүүдийг дэмжээсэй гэж хүсэж байгаа. Энэ дашрамд бас нэмж нэг зүйл хэлэхэд гадаад улсуудын, ер нь бусад улсын Гадаад харилцааны яамны бодлогын чиглэлийг харахад төрийн бус байгууллагаар төрийн зарим үүргийг хэрэгжүүлэх чиглэлээр судалгааны төвүүдтэй байдаг. Гадаад харилцааны яам сургалт судалгааны төвийг байгуулахаар шийдсэн боловч бас төсөв хөрөнгө нь шийдэгдэхгүй ингээд яваад байдаг ажил ажиглагддаг. Одоо бусад улсууд судалгааны том том институтциуд ажилладаг. Энэ ахмад дипломатууд, мэргэжилтэй, туршлагатай дипломатуудын санал бодлыг сонсдог, судалгаа хийдэг ийм институтци, судалгааны төв Гадаад харилцааны яамны дэргэд бас зайлшгүй байх шаардлагатай юм шиг байгаа юм. Байгуулсан. Төсөв хөрөнгийнх нь асуудлыг шийдэж өгөх талаар бас энэ үед дэмжээсэй гэж гишүүдэд энэ дашрамд хүсэж байна. 


Д.Дэмбэрэл: - Д.Балдан-Очир гишүүн асуултаа тавъя. 


Д.Балдан-Очир: - Баярлалаа. Г.Занданшатар гишүүнийг дэмжиж байгаа. Тэгэхээр хоёр асуулт байна. Түрүүн хоёр ч гишүүн хилийн чанадад амьдарч байгаа 200 орчим монгол иргэдийн эрх ашгийг хамгаалах талаар анхаарууллаа. Би арай нэг өөр өнцгөөс харж бас танд шинэ тийм санал дэвшүүлэх гэж байна. Энийг та хүлээж авах уу гэж. Юу гэхээр үндсэндээ албан бус мэдээгээр энэ ажиллаж амьдарч байгаа, гадаад байгаа энэ 200 орчим мянган иргэд маань Монгол Улсын хүн амын нийгмийн хамгийн их идэвхтэй, бүтээмж өндөртэй ийм нийгмийн бүлэг хэсэг байгаа. Өөрөөр хэлбэл одоо 20-иос 50 орчим насны. Хамгийн бүтээмж өндөртэй, бүтээн байгуулалтыг хамгийн их үр ашигтайгаар хийж чадах ийм бүлэг хүмүүс. Энэ Монгол Улсын маань иргэд хилийн чанадад доод тал нь 5 жил, зарим нь бараг 20-иод жил ажиллаж амьдарсан байна. Янз бүрийн хөгжилтэй улс орнуудад, их өндөр хөгжилтэй Америк, Солонгос, Европын холбооны улсуудад. Энэ иргэдийнхээ хүч боломжийг Монгол Улсын энэ бүтээн байгуулалтад ашиглах асуудал онц чухал. Энэ иргэд маань өндөр технологи дээр ажиллаж сурсан. Зах зээлийн эдийн засгийн нийгмийн хамгийн хатуу хахир амьдралыг хүний нутагт туулсан. Маш их өндөр ухамсар, ажиллах чадвар бүрдсэн. Ийм хөгжлийг урагш нь ахиулах том потенциал хилийн чанадад байгаа юм. Ийм учраас Оюу Толгой, Тавантолгой зэрэг Монгол орны хөгжлийг авчрах энэ том бүтээн байгуулалтад энэ гадаадад ажиллаж, амьдарч байгаа иргэдийнхээ судалгааг сайн гаргаж, хаана ямар иргэн хүн, ямар уул уурхай дээр ажиллаж байна. Тэр хүмүүс бол бэлтгэгдсэн боловсон хүчин. Энэ талаар та ямар зүйл бодож байна вэ? Энэ дээр анхаарч ажиллах уу гэж. 


Хоёр дахь асуулт. Хоёр том хөрштэйгээ Монголын төр мянга мянган жил одоо нөхөрлөж, байнгын, үүрдийн хөршийн сайн харьцаатай байдаг. Тэгэхээр ОХУ-тай Монгол Улсын иргэд визгүй зорчих энэ асуудал чухал. БНХАУ-тай Монгол Улсын иргэд чөлөөтэй харьцдаг. Үүнтэй нэгэн адилаар ОХУ-тай, ялангуяа хил залгаа аймгуудын иргэд визгүй зорчих нь энэ зах зээлийн хүндрэлтэй нөхцөл байдал, хоёр орны хөрш ард түмний найрамдал, хамтын ажиллагааг улам бэхжүүлэхэд тустай зүйл. Монгол Улсын иргэд ОХУ-д визгүй зорчихтой холбогдсон энэ асуудлыг одоо та хэр зэрэг анхаарч ажиллах вэ гэсэн ийм хоёр асуулт байна. 


Д.Дэмбэрэл: - Г.Занданшатар гишүүн хариулъя. 


Г.Занданшатар: - Нэгдүгээр асуудлын хувьд Д.Балдан-Очир гишүүн бас энэ саналыг ярьж, хэлж байсан. Энэ бол зайлшгүй хэрэгжүүлэх ёстой ийм бодлогын чиглэл байна гэж бодож байгаа. Ер нь Монгол Улсын иргэд гадаад хүнд хөдөлмөр эрхлэхээсээ илүү Монголдоо илүү сайхан ажиллах, амьдрах нөхцөлийг бүрдүүлэхэд энэ томоохон төслүүдэд гадаадад бэлтгэгдсэн, нэн ялангуяа уул уурхайн чиглэлээр болон бусад өндөр мэргэжлээр бэлтгэгдсэн ажиллаж байгаа энэ иргэдийгээ судалгаа тооцоог нь холбогдох дипломат төлөөлөгчдийн газруудаас гаргуулж, энэ үндсэн дээр тэнд бас бэлтгэж, сургалтад хамруулах, улмаар Монголдоо ажиллуулах энэ нөхцөлийн талаар бас судалж ажиллана гэж бодож байгаа. Таны саналыг судалж хэрэгжүүлэхийн төлөө ажиллана. 


Хоёрдугаарт нь, энэ ОХУ-д визгүй зорчих асуудлаар үе үеийн Засгийн газар, гадаад харилцааны яамнаас тодорхой гэрээ хэлэлцээрүүдийг явуулж ирсэн байдаг. ОХУ Монгол Улсын иргэдийг харилцан визгүй зорчих тухай асуудал нь иргэдийг шилжүүлэх, визгүй иргэдийг шилжүүлэх тухай асуудалтайгаа уяатай тавигддаг. Энэ нөхцөлд бусад гуравдагч орнуудад, өөр орнуудад байгаа манай хууль бусаар амьдарч байгаа иргэдийг бас албадан гаргах тухай асуудал хөндөгддөг учраас ОХУ-тай Монгол Улсын иргэдийг визгүй гаргах асуудлыг энэтэй нэлээн уяж бодож шийдвэрлэх шаардлагатай. Яриа хэлэлцээрийн шатанд явж байгаа асуудал гэж ойлгож байна. 


Д.Дэмбэрэл: - Баярлалаа. Л.Гүндалай гишүүн асуултаа тавъя. 


Л.Гүндалай: - Тэгэхээр Гадаадын хэргийн сайд хүн бол нэг хоёр зүйлийг онцгой анхаарах ёстой гэж бодоод байна. Ялангуяа гадаадад байгаа иргэдийн талаар. Элчин сайдын яамдуудад хуулийн зөвлөгөө өгдөг, тэр гадаадад амьдарч байгаа хүмүүстэйгээ уулзаж ярьж, тэдэнд маш их хэмжээний мэдлэг мэдээлэл, болж байгаа юмны талаар хэлж ярьдаг байх тийм нэг нөхцөл байдлыг бүрдүүлэх хэрэгтэй байгаа. Ер нь Элчин сайдын яамдууд дээр гадаад явж байгаад очиход заримдаа хүн байгаа байхгүй нь мэдэгдэхгүй. Тэгээд амарч зугаалаад, ирсэн хүмүүсийг дагуулж давхицгаагаад. Одоо тамхи зөөсөн ч юм уу, иймэрхүү зүйлүүд их харагддаг. Тэгээд нэг их хүнд сурталтай хүмүүс. Ерөөсөө олддоггүй. Тийм байдлыг таслан зогсоох хэрэгтэй байгаа юм. Ялангуяа залуучууд сүүлийн үед сурч боловсрохоор их явж байна. Тэдний дунд алдаж онож байгаа хүмүүс байна. Хоорондоо муудалцана, архи дарс ууна, зодоон цохион хийнэ. Ийм асуудлууд их гарч байгаа учраас тэр залуучуудтай уулзаж зөвлөгөө өгөх, ярих хэлэх, хууль эрх зүйн орчин, бүх юмыг тайлбарлаж ярих, тусалж дэмжих, ийм зүйлүүдийг их хиймээр байгаа юм. Тийм орчин нөхцөлийг бүрдүүлээчээ. Тэгэхгүй бол тэр залуучууд чинь дандаа алдаж эндээд байна. Тэрнээс болж Монголын нэр хүнд, тэнд байгаа хүмүүс бас давхар чирэгдээд байна. Нэг үхрийн эвэр дэлсэхээр мянган үхрийн эвэр дэлсэнэ гэдэг шиг. 


Хоёрдугаар нэг асуудал бол ерөөсөө энэ Элчин сайдын яамдууд тодорхой ажил ерөөсөө зохиохгүй байдаг юм. Тэгээд л тэнд ерөөсөө юу хийсэн нь мэдэгдэхгүй хэдэн хүмүүс байж байдаг. Тэр хүмүүс үнэхээр одоо энэ залуучуудаа дэмжих, биеийн тамир, спорт, урлагийн янз бүрийн юмнуудыг яаман дээрээ зохиохоос гадна тухайн орныхоо, гадаадын иргэдийг хариуцсан байгууллагуудын хүмүүстэй маш нягт харилцаа тогтоох. Тэр байтугай хууль, хяналтын байгууллагынхантай нь хүртэл уулзаж ярьж, ямар нэгэн юм гарах юм бол, манай хүмүүс ингэх юм бол ингэж мэдэгдэж бай, тэгж бай гэж ийм харьцаа холбоог тогтоомоор байгаа юм. Бүр Элчин сайдын яаман дээрээ уулзаж, одоо юу гэдэг юм ямар нэгэн байдлаар контакт, харилцаа тогтоох, тэгээд тэдэнд хэлж, манай хүмүүс ийм ийм юм нь дээр бүдрээд, ийм ийм асуудлуудыг өмнө нь ингэж гаргаж байсан. Энийг болиулахын тулд хамтарч яаж ажиллах вэ? Манай хүмүүстэй битгий ийм хамаагүй харьцаачээ. Энэ бүх хүмүүс ийм биш ээ. Ганц нэг хүмүүсээс болж бүхэл бүтэн тэнд сурч байгаа хоёр гурван мянган залуучууд, тэгээд бүхэл бүтэн Монголын ард түмний нэр хүндийг сэвтээх ийм зүйл болж байгааг. Битгий нэг тогоонд холиочээ гэх мэтээр ингэж ярьж. Ерөөсөө жаахан тулж ажилламаар байгаа юм. Тийм ажлууд ерөөсөө хийгдэхгүй байна. Тэр дээр анхаарал хандуулах зүйл байна. 


Гурав дахь зүйл нь юу гэвэл энэ Монгол Улсын иргэдийг бусад улс оронд чөлөөтэй явуулдаг ийм боломжууд. Одоо АНУ-д чөлөөтэй явдаг ийм боломжийг гаргах тухай саяхан яригдаж байсан. Ингээд таг боллоо. Замдаа нэлээн явж байгаа байх. 


Мөн бусад улс орны Элчин сайдын яамдуудтай ярьж Монгол руу явах, жуулчин ирэх асуудлыг хөнгөлмөөр байгаа юм. Монгол руу явах гэж байгаа, жишээлбэл Европын холбооны хүмүүсээс урилга нэхээд суучихдаг. Урилга өгвөл тэгнэ. Үгүй бол тэдэн төгрөг. Түргэн визийг нь чинь гаргаж өгвөл тэдэн төгрөгийн үнэтэй гээд л. Монгол руу явах гэж ядаж байгаа хүмүүс чинь ямар ч мэдлэг мэдлэг мэдээлэл байдаггүй. Дээр нь нэмээд янз бүрийн юм шахаж шаардаад л. Та нар эндээ мэдэхгүй сууж байдаг. Тийм зүйлүүд болдгийг бас таслан зогсоомоор байна. Жуулчдын тоог нэмэх асуудлыг яримаар байна. Гэх мэтийн олон зүйлүүд байна. 


Д.Дэмбэрэл: - Л.Гүндалай тодотгоод асуучихъя. 


Л.Гүндалай: - Нэг ийм зүйлийг бас анхаармаар байгаа юм. Сингапур улс Элчин сайдаараа дандаа бизнесмен голдуу хүмүүсийг явуулсан гэж байгаа юм. Тэд нар нь очоод үнэхээр Сингапурт хэрэгтэй тэр тоног төхөөрөмж, тэр ноу-хау, ямар нэгэн зүйлүүдийг маш сэргэлэн олж хийсэн гэж байгаа юм. Тэгж байж Сингапурын хөгжилд тодорхой нөлөө үзүүлсэн гэж ярьдаг юм билээ. Lee Kuan Yew-гийн дурсамж дээр бичээстэй байна лээ. Манай улс баахан л би дипломат, мэргэжлийн дипломат гэсэн бөөн хүнд суртлын бай болсон, дарга нар ирэхээр дагаж гүйж явдаг, тэгээд таг. Хамарт нь баас түрхчихсэн юм шиг хүмүүсийг явуулдаг. Тэрийг болимоор байгаа юм. Тэгээд дипломат гээд бөөрөнхий, юм болгоныг ерөөсөө бөөрөнхий ярьсаар байгаад сурчихсан. Шийдвэртэй арга хэмжээ авдаггүй. Ийм нөхөд байж байгааг одоо болиулах хэрэгтэй байгаа юм. Дипломат хүн хэрэгтэй л байдаг байх. Тэгэхдээ улс орны эдийн засаг чухал шүү дээ. Хамтын харилцаа, визгүй зорчих. 


Д.Дэмбэрэл: - Г.Занданшатар гишүүн. 


Г.Занданшатар: - Баярлалаа. Хилийн чанадад эрх ашиг нь хөндөгдсөн, зөрчигдсөн, төлбөрийн чадваргүй иргэдэд санхүүгийн туслалцаа үзүүлэх тогтолцоог бүрдүүлэх зорилгоор жилийн 500.0 сая төгрөгийн төсөв бүхий иргэдэд туслах санг байгуулах талаар шийдсэн юм билээ. Гэвч энэ санг нэг талаас төсвийн хөрөнгөөр, нөгөө талаас хандив, зээл тусламжаар бүрдүүлнэ гээд заасан. Тодорхой хөрөнгө мөнгөний эх үүсвэргүйгээр гадаадад байгаа иргэдийнхээ. Тухайлах юм бол одоо жишээлэх юм бол хүний наймааны хэрэгт хохирсон иргэдийгээ буцааж авчрах, энэ санхүүгийн эх үүсвэрийг шийдэх бололцоо Гадаад хэргийн яаманд санхүү, эдийн засгийн талаасаа хүндрэлтэй байдаг юм билээ. 


Өнөөдөр 173.0 сая төгрөг төсөвт тавьж өгч байгаа нь 30 иргэний асуудлыг л шийдэх асуудал байгаа. Ирж байгаа өргөдөл нь жилд дунджаар 1886 иргэний эрх ашиг хөндөгдсөн тухай өргөдөл ирдэг. Ийм учраас Л.Гүндалай гишүүнийг бусад гишүүдийгээ энэ гадаадад, хилийн чанадад эрх нь зөрчигдөж байгаа иргэдийнхээ эрх ашгийг хамгаалах чиглэлээр Монгол Улсад бас ямар хэмжээний орлого оруулж байгаа билээ. Улсын төсөвт бас тодорхой хэмжээний санг бүрдүүлэх чиглэлээр нь тодорхой эх үүсвэр шийдэж өгөх талаасаа бас санаачлага гаргаж ажиллаарай гэж хүсмээр байна. Гадаадад байгаа иргэдийнхээ өмгөөлөл, хамгаалал, нийгмийн даатгал, хөдөлмөрийн аюулгүй байдал, хуулийн зөвлөгөө, үйлчилгээ өгөх асуудлууд дээр онцгой анхаарч ажилламаар байгаа юм. 


Би түрүүн дурдсан. Солонгос улсад ажиллаж амьдарч байгаа монголчуудын хувьд гэхэд тоглоом шоглоомоор ч гэсэн одоо төрөлтөөрөө Улаанбаатарын дараа, гэмт хэргээрээ Улаанбаатарын дараа, улсад оруулж байгаа орлогоороо Эрдэнэтийн дараа орж байна. Гэтэл тэнд нэг аймгийн дайтай ажиллаж байгаа мөртлөө одоо тэнд ажиллаж байгаа дипломат ажилчдынх нь тоо гэхэд одоо хэд дахин бага, хэдэн арав дахин цөөхөн хүн, бүх үйлчилгээний ажилтнуудаа оруулаад 10-аад хүн ажиллаж байх жишээтэй. Ийм учраас энэ орон тоо, төсвийн хувьд анхаарах ёстой юм байна. Энэ Монгол Улсын иргэд олноор ажилладаг улсуудын хувьд эрх ашгийг нь хамгаалах чиглэлээр орон тоо, төсөв дээр нь анхаарах ёстой юм байна гэж бодож байгаа юм. 


Гуравдугаарт нь, энэ дипломат төлөөлөгчийн газар болон энэ гадаад бодлогын үр ашгийг дээшлүүлэх, эдийн засагжуулах асуудал зайлшгүй чухал асуудал. Гадаад бодлогын эцсийн үр дүн, бодлого төлөвлөлт нь практик арга хэмжээтэйгээ уялдаж эдийн засгийн хувьд үр өгөөжтэй, үр ашигтай байх, тодорхой хэлэлцээр, тунхаглал арга хэмжээнүүд нь бодит арга хэмжээ болж, эцсийн дүндээ Монголын ард түмэнд, татвар төлөгчид үр өгөөжөө өгдөг тийм өндөр дээд хэмжээний айлчлалууд, гадаад арга хэмжээнүүдийн эцсийн үр дүн нь энэ дипломат төлөөлөгчийн газруудын үйл ажиллагаа бол энэ шийдэгдсэн эдийн засгийн үр өгөөжөөрөө үнэлэгдэж байх ёстой гэж бодож байна. 


Д.Дэмбэрэл: - Баярлалаа. Д.Тэрбишдагва гишүүн асуултаа тавъя. 


Д.Тэрбишдагва: - Би Г.Занданшатар гишүүнийг сайдад нэр дэвшиж байгаад нь дэмжиж байна. Ер нь гадаад харилцаа гэдэг бол маш чухал л даа. Монгол Улс шиг ийм жижиг улс оронд гадаад харилцааг олон талт хамтын ажиллагааг, хоёр хөрштэй харьцах харьцааг гүнзгийрүүлэх ийм чухал. Сүүлийн хэдэн жилд Монгол Улс энэ чиглэлээр нэлээн нэр хүндтэй сайн ажилласан гэдгийг хэлмээр байна. 


Хамгийн нэг чухал юм бол санхүүгийн чиглэлийн, эдийн засгийн чиглэлийн хүн Гадаад харилцааны сайд болж байгаад би баярлаж байна. Яагаад гэвэл өмнөх гадаад харилцааг эдийн засагжуулах гэсэн үг орж ирж, гадаад харилцааг эдийн засагжуулах чиглэлээр нэлээн зүйл хийсэн. Энийг өргөжүүлэх ёстой. Ийм учраас Г.Занданшатар гишүүнээс асуух юм бол гадаад харилцааг эдийн засагжуулах чиглэлээр цаашаа гүнзгийрүүлж, ямар зүйлүүдийг хийх вэ гэдэг нэгдүгээр асуулт.


Хоёрдугаар асуудалд энэ улс орны хөгжил чинь гадаадад хар ажилчин гаргадаггүй, гадаадад өндөр боловсролтой хүмүүсийг сургаад, тэгээд буцааж авдаг технологи байна л даа. Энэ бол Япон, Солонгос, Сингапур, сүүлийн үед Хятадууд ч гаргачихаад тэгээд буцаад улс орондоо их өндөр мэдлэг боловсролтой ийм хүмүүсийг авчирдаг ийм технологи байна. Энэ чиглэлээр Гадаад харилцааны шинэ сайд юу хийх вэ гэж. 


Ер нь хоёр гурван санал хэлмээр байна. Элчин сайдын яамны тэр орон тоог нэмж, хүчтэй, үнэхээрийн гадаад харилцаанд нөлөөтэй улс оронд чадварлаг байх чиглэл таны хэлж байгаа дээр санал нэг байна. Зөв зүйтэй эхлэл гэж ингэж ойлгож байна. 


Зүгээр ер нь Монгол Улс зах зээлд орсон, коммунист орон гэдгээсээ салж ардчилсан орон болж, эдийн засаг айхтар сүрхий хөгжиж, гадаадынхан их сонирхож байна л даа манай улсыг. Тэгтэл одоо энэ Элчин сайдын яамдууд бол асар их хүнд сурталтай, Монголыг нөгөө л голдог, шилдэг, доромжилдог тэр чигээрээ байгаад байна. Өнөөдөр бусад улс оронд явах гэж байгаа бизнесүүд. Тэр байтугай зүгээр хувийн журмаар явах гэж байгаа хүмүүс, энэ төр засагт ажиллаж байгаа хүмүүсийг явуулахад хүртэл хүнд суртал гаргаад байна шүү дээ. Энэ чиглэлээр Элчин сайдын яамдуудтай дорвитой ажил зохион байгуулж. Монгол Улс чинь шал өөр түвшинд очсон шүү. Бид та нараас гуйдаг түүдэг биш, бид өнөөдөр хөрөнгө оруулалтын хувьд сонирхолтой орон болсон. Улс орны маань хөгжлийн хувьд ирээдүй харагдаж байгаа орон болсон. Ардчилсан нийгмийг байгуулсан орон болсон гэдэг чиглэлээр одоо Элчин сайдуудыг, эхлээд Гадаад хэргийн сайд баяр хүргэхэд нь л хүлээж авч уулзаж, энэ чиглэлээр нэлээн дорвитой ажил хийгээрэй гэж захимаар байна. Баярлалаа. 


Д.Дэмбэрэл: - Г.Занданшатар гишүүн. 


Г.Занданшатар: - Гадаад бодлогын үзэл баримтлалын 15 жилийн хэрэгжилтээс үзэхэд манай улс эдийн засгийн гадаад харилцаа нь улс төрийн гадаад харилцаанаасаа тодорхой хэмжээгээр хоцорч ирсэн байна гэж үзээд гадаад харилцааг эдийн засагжуулах хөтөлбөрийг гадаад харилцааны сайдаар ажиллаж байсан Монгол Улсын Ерөнхий сайд С.Батболд санаачлаад тодорхой ажлуудыг аль хэдийн хэрэгжүүлээд эхэлсэн байгаа. Энэ хөтөлбөрийн зорилго нь гадаад эдийн засгийн хамтын ажиллагааны үр өгөөжийг нэмэгдүүлэх замаар улс орны хөгжилд тус дөхөм үзүүлэх явдал гэж ойлгож байгаа. Ийм ч учраас цаашдаа гадаад улсуудтай зөвхөн хандив тусламжийн төдийгүй, эдийн засгийн, худалдааны иж бүрэн түншлэлийн хамтын ажиллагааны төсөл хөтөлбөрүүдийг хэрэгжүүлэх чиглэлээр УИХ-тайгаа хамтран ажиллана гэж бодож байна. Гадаад боловсон хүчнийг сургах, бэлтгэх, гадаадаас өндөр мэргэжлийн боловсон хүчнийг татаж ажиллуулах чиглэлээр холбогдох яамдуудтай хамтран ажиллах бололцоотой гэж бодож байна. Нэлээн олон сайхан үнэтэй зөвлөмжүүд өглөө. Энэ талаар бид анхаарч ажиллана. 


Ер нь түрүүн Г.Баярсайхан гишүүн ч бас асуусан. Бид эдийн засгийн түншлэлийн, чөлөөт худалдааны хэлэлцээрүүд, Япон болон бусад өндөр хөгжилтэй улсуудтай эдийн засгийн түншлэлийн иж бүрэн харилцаагаа өргөжүүлэн хөгжүүлэх асуудлуудыг цаашдаа бас 2010, 2011 оны гадаад бодлогын нэлээн чухал зорилтууд болно гэж ойлгож байна. Одоо таны саналтай санал нэг байна. Баярлалаа. 


Д.Дэмбэрэл: - Баярлалаа. Гишүүд нэр дэвшигчээс асуулт асууж дууслаа. Үг хэлэх гишүүн байна уу? Л.Гүндалай гишүүнээр тасаллаа. Н.Энхболд гишүүн үгээ хэлье. 


Н.Энхболд: - Би шинээр томилогдож байгаа Гадаад хэргийн сайдыг нэг асуудлыг анхааралдаа аваад дахин нэг судлаад үзээчээ гэж хэлэх гэсэн юм. Энэ давхар иргэншилтэй холбоотой асуудал байгаа. Түрүүн манай олон гишүүн гадаадад зуун хэдээс хоёр зуугаад мянган хүн ажиллаж амьдарч байна. Гадаадад төрсөн монгол эцэг эхтэй хүүхдүүд их олон байна. Гадаадад төрсөн монгол эхтэй юм уу, эцэгтэй хүүхдүүд их олон болж байгаа. Тэгээд хүсэлт их ирдэг юм билээ. Ер нь давхар иргэншлийн асуудал өөрөө их төвөгтэй асуудал юм л даа. Ялангуяа манайх шиг улсын хувьд. Гэхдээ ямар улс ямар хуультай, манайхны голдуу аль улсад амьдарч байна. Тэр улсууд нь өөрөө давхар иргэншлийн талаар ямархуу хууль тогтоомжтой байна. Тэрийг нь одоо чухам ямар болж байгаа нь мэдэхгүй. Бид уг нь судалж үзэж байсан юм. Энийг судалж үзвэл өөрөө хүссэн монгол хүн давхар иргэншилтэй байхыг зөвшөөрдөг тухайн оронд бас иргэншлийг нь авсан байх нь яг монгол хүн тэнд ажиллаж амьдрахад нь маш хэрэгтэй зүйл байдаг юм билээ. Энийг би бас Г.Занданшатар Гадаад хэргийн сайдаар томилогдоод зориуд нэг асуудал болгож их ултай суурьтай судалж үзээсэй гэж санал болгож байна. Бололцоотой бол уг нь энэ асуудлыг шийдвэл их олон хүний ажил амьдралд хэрэгтэй асуудал юм билээ. Ер нь зүгээр монгол хүн бол, надад л тэгж бодогддог юм. Монгол руугаа л тэмүүлдэг. Ийм юм мах цусанд шингээстэй байх шиг байгаа юм. Давхар иргэншилтэй боллоо гээд Монголд ашиггүй болно гэж лав бодмооргүй юм билээ. Үүнийг нэг анхааралдаа аваасай гэж хүсэж байна. 


Д.Дэмбэрэл: - Баярлалаа. Л.Гантөмөр гишүүн үгээ хэлье. 


Л.Гантөмөр: - Баярлалаа. Гадаад харилцааны яамны ажилтай холбоотой ганц хоёр санал хэлье гэж бодсон юм. Гадаад яам маань худалдааны асуудал эрхэлдэг болоод жил гаруйн хугацаа өнгөрсөн. Энэ хугацаанд тэр худалдаа эрхэлсэн асуудлаа хойноо тавиад байх шиг байгаа юм. Гадаад харилцааныхаа асуудлыг голчилж хийгээд, яг худалдаатай холбоотой асуудлаа хойноо тавиад байна уу даа гэж ингэж харагдаад байгаа юм. 


Тэгэхээр нэгдүгээрт, экспортод анхаармаар байгаа юм. Экспорттой холбоотой мэдээллийг Их Хурал болоод холбогдох газруудад нь өгдөг баймаар байна. Жишээлбэл одоо Эрдэнэтийн зэс хаашаа ямар үнээр зарагдаж байна. Валютын ямар үнээр хаашаа зарагдаж байна. Яаж гэрээ хэлцэл хийж байна. Тэр Өмнөговийн нүүрсийг ямар үнээр яаж зарж байна. Цаад авч байгаа газар нь ямар байна. Дэлхийн үнэ ханш ямар байгаа гээд. Одоо жишээлбэл Япон, Солонгос гэсэн улс орнууд бол тийм тодорхой хэрэглэх түүхий эд, баялгийн нөөц бүрдүүлэх ажлыг төр засаг нь зохион байгуулж байна шүү дээ. Тэгэхээр Японы худалдааны яам, Солонгосын худалдааны яам гэсэн энэ хөгжингүй орнуудын худалдааны яамдтай гэрээ хэлэлцээр хийх хэрэгтэй гэж би бодож байгаа юм л даа. Жишээлбэл бид кокс нийлүүлж болж байна, зэс нийлүүлж болж байна, молибден нийлүүлж болж байна. Гэхдээ худалдааны яамд нь оролцоод цаанаа хувийн хэвшлээ дэмжиж яваад байгаа байхгүй юу. Худалдааны яамд нь гарч ирэхээр араас нь хувийн хэвшил нь гарч ирж байгаа юм. Тэр нь шиг манайх өөрөө манай худалдааны яам гараад, араас нь хувийн хэвшил явдаг байхгүй бол манайх хэдэн бизнес эрхлэгчид гарч очоод бэрхшээлтэй тулгараад байна. Энэ асуудал дээр нэгдүгээрт анхаараачээ гэж хэлмээр байна. 


Хоёрдугаарт, энэ импортын асуудал дээрээ анхаараачээ. Ялангуяа Хөх хотод төлөөлөгчийн газар байгуулмаар юм шиг санагдаад байгаа юм. Худалдааны төлөөлөгчийн газар бол асар өндөр ач холбогдолтой. Жишээлбэл, Хятадын дотоод сүлжээний үнэ гэж байгаа байхгүй юу. Манайх бол Хятадын экспортын үнээр бараа бүтээгдэхүүнээ худалдаж аваад байгаа юм. Тэгэхээр тэнд худалдааны төлөөлөгчийн газар байх юм бол дотоод сүлжээнийх нь үнээр тэндээ бараа, бүтээгдэхүүнээ цуглуулаад тэгээд Монгол руугаа импортлодог ийм асуудлыг шийдэж болмоор юм шиг санагдаж байгаа юм. 


Гуравдугаар асуудал байгаа юм. Монголын дотоодын худалдааны сүлжээний асуудал танай дээр байгаа шүү. Ерөөсөө Монголын эдийн засаг явахгүй байгаа үндсэн шалтгаан бол худалдааныхаа сүлжээг хийж чадаагүй. Одоо бидэнд 30.0 тэрбум төгрөг жижиг, дунд үйлдвэрлэл рүү гаргаж байгаа. Үйлдвэрлэгч нарт өгч байгаа байхгүй юу. Зарах сүлжээг нь хийгээгүй байж үйлдвэрээ хөгжүүлнэ гэж яриад байгаа байхгүй юу. Үйлдвэр хөгжинө гэдэг бол бараа, бүтээгдэхүүн борлогдож байж л ингэж хөгжих ёстой юм гэж ингэж харж байгаа юм. 


Хоёр дахь асуудал бол энэ Элчин сайдын яамдуудтай дандаа залуучуудыг явуулаачээ гэж хүсмээр байгаа юм. Сүүлийн 10-аад жил Монголоос явж байгаа гадаадад томилогдсон Элчин сайдууд ихэнхи нь намуудын шагнал болгож, тэтгэвэртээ гарахад нь шагнал болгож хүмүүсийг явуулдаг, амралтад явуулдаг. Энэ байдлыг та залуу хүний хувьд халаарай. Ер нь тухайн улс оронд очоод энэ хүн юу хийж чадах вэ, ямар чадамжтай вэ гэж харж залуу хүмүүсийг явуулах шаардлага байгаа шүү гэдгийг хэлмээр байна. 


Мөн одоо энэ дипломат албанд ажилд авахдаа зөвхөн гадаад харилцааны мэргэжлийн хүмүүсийг авна гээд байгаа юм. Гэтэл гадаадын бусад улсуудын гадаад яаманд ажилд авахдаа бүхэл сургуулиудын дундаас шилж авч байгаа юм. Таны мэргэжил ямар ч байж болно. Дипломат тэр зан заншил, хичээл номыг нь заахад нэг их хугацаа хэрэггүй юм байна л даа. Гадаад талдаа хамгийн толгойтой, чадвартай, мэдлэгтэй залуучуудаа шигшиж аваад ажиллуулдаг ийм л ёс уламжлалтай юм. Манайх бол одоо гадаад харилцааны сургууль төгссөн хүмүүсийн хүрээнд асуудлыг хумиад ингээд шилдэг залуучуудаа бид ажиллуулж чадахгүй байна уу даа гэж ингэж харж байгаа юм. 


Бас нэг асуудал бол гадаадад байгаа, ажиллаж байгаа хүмүүсийн тухай яриад байна. Гадаад ажиллаж байгаа хүмүүсээс энэ сайн хүмүүсээ Монголдоо авчрах асуудлыг зохион байгуулаачээ. Шилдэг боловсон хүчнээ бид Монголдоо урих цаг болсон. Энэ ажлыг одоо Гадаад харилцааны яам зохион байгуулах шаардлага байна гэж би харж байгаа. Ер нь гадаадад амьдарч байгаад ирж байгаа хүний бүртгэл, судалгаа, тэр хүмүүст өгөх дэмжлэгийг бас Гадаад харилцааны яам хийдэг болбол яасан юм бэ гэж ингэж бодогдож байгаа юм. Жишээлбэл, Солонгост очоод нэг мужаан болоод хүрээд ирдэг. Монголд ирэхэд нь тэрийг тоож байгаа, дэмжиж байгаа ямар ч хүн байдаггүй. Очоод нэг тогооч болоод хүрээд ирдэг. Дэмжиж байгаа ямар ч байгууллага байдаггүй. Тэгээд энэ чиглэлээр ажиллаачээ гэж хүсмээр байна. 


Тэгээд эцэст нь хэлэхэд гадаадын, ялангуяа Европын холбооны стандартыг Монголд../минут дуусав/


Д.Дэмбэрэл: - Д.Одбаяр гишүүн үгээ хэлье. 


Д.Одбаяр: - Тэгэхээр гишүүдийн маань ярьж байгаа саналыг, дэвшүүлж байгаа, тавьж байгаа асуудлыг сонсож байхад гадаадад амьдарч байгаа, ажиллаж байгаа иргэдийнхээ эрх ашгийг хамгаалах чиглэлээр бас нэлээн яригдаж байна л даа. Тэгэхээр энэ чиглэл дээр би нэг санал хэлье гэж бодоод байгаа юм. Гадаад харилцааны яамны нэг гол үйл ажиллагаа бол энэ консулын үйл ажиллагаа байгаа. Ер нь энэ эрх зүйн туслалцааг гадаадад амьдарч байгаа иргэддээ үзүүлэх эрх зүйн туслалцааг өргөтгөх, чанаржуулах, шинээр бий болгох энэ гэрээг, энэ тал дээр Гадаад харилцааны яамны эрх зүй, консулын ажилтнууд Хууль зүй, дотоод хэргийн яамтай нэлээн хамтарч ажиллах хэрэгтэй байгаа юм. 


Өнөөдөр манай улс БНСУ-тай яг энэ иргэдийнхээ эрх ашгийг хамгаалсан бүх талын гэрээтэй. Эрүүгийн салбар, иргэний салбарт, гэмт этгээдийг шилжүүлэх, ялтан солилцох гээд. Энэ бол Солонгос улстай бид Солонгост амьдарч байгаа иргэдийнхээ эрх ашгийг хамгаалах гэрээнүүдийг үндсэнд хийж дууссан ганцхан орон байж байгаа. Бусад орнуудтай Монголын иргэд олноороо амьдардаг орнуудтай энэ гэрээг байгуулах энэ талаар нэлээн оролдлого хийж ажиллах хэрэгтэй юм гэж бодогдоод байгаа юм. Яах вэ сүүлийн жилүүдэд бас ахиц гарч байна. Сая Хятадаас гэхэд манайх ялтнуудынхаа түрүүчийг авчирч байгаа юм билээ. Ийм ахиц гарч байгаа. Гэхдээ энэ бол бас амаргүй ажил. Цаад тал нь бас их хүсээд байдаггүй. Нэлээн хөөцөлдлөгөө юм ордог. Тэгэхээр Монголын иргэд маань олноороо амьдардаг орнуудтай илүү анхаарах ёстой юм биш үү гэж ингэж хэлье гэж бодоод байгаа юм. 


Хоёрдугаарт, Элчин сайдын яамдууд, гадаад оронд байгаа Элчин сайдын яамдуудын боловсон хүчний нөөц, чадавхийг нэмэгдүүлэх, ажлын ачааллыг нь зөв тооцох ийм зүйл гараад байгаа юм. Бид яах вэ тийм ойлголт байдаг л даа. Гадаадад Элчин сайд, Элчин сайдын яаманд ажиллах их сайхан гэж. Яг үнэндээ бол бас их хэцүү. Ажил ихтэй. Сүүлийн үед шинээр үйл ажиллагааг нь өргөтгөх ийм шаардлага гарч ирэх магадлалтай байна. Сая манай гишүүд ярьж байна. Давхар харъяалал. Ер нь гадаадад амьдарч байгаа иргэд маань өөрсдийнх нь амьдралд зайлшгүй шаардлага гарахгүй бол Элчин сайдын яамаа үндсэндээ хаана байдгийг нь мэдэхгүй. Тэгэхээр тэнд байгаа иргэддээ яаж бүртгэлжүүлэх вэ гэдэг асуудлууд гарахаар энэ чиглэлийн хүмүүсийг бэлтгэх, мэргэшүүлэх ийм шаардлага гарна. 


Ер нь манай гадаад харилцаа нэлээн өргөжиж байгаа энэ үед гадаад орны иргэний эрх зүй гэж яриад байгаа юм л даа. Энэ чиглэлийн мэргэжилтнүүд их бага. Private international law чиглэлийн. Энэ тал дээр бас боловсон хүчин бэлтгэх дээр анхаарах ёстой юм гэж ингэж бодогдож байна. 


Тэгээд улс төрийн талаасаа ч тэр, мэдлэг боловсролын талаасаа ч тэр гадаад харилцааны салбарыг тэргүүлж ажиллах бүрэн боломжтой хүн гэж үзэж байгаа учраас бас дэмжиж байгаа юм. Баярлалаа. 


Д.Дэмбэрэл: - Баярлалаа. Д.Одхүү гишүүн үгээ хэлье. 


Д.Одхүү: - Баярлалаа. Г.Занданшатар гишүүнд сайд болох асуудлыг нь дэмжиж байгаа. Тэгээд хоёр зүйл товчхон хэлье. Зарим гишүүдтэй давхацсан учраас заримыг нь цөөлье гэсэн бодол байна. Сүүлийн 4, 5 жил ер нь Монгол Улсын гадаад нэр хүнд нэлээн өсөж байгаа. Энэ бол үе үеийн Гадаад хэргийн сайд нарын ажлын үр дүн, бас Монгол Улс олон улсын энхийг сахиулах үйл ажиллагаа болон бусад олон улсын чанартай үйл ажиллагаанд идэвхтэй оролцсоны үр дүн байх гэж би бодож байна л даа. Энийг хадгалахад бас нэг яригдаад байдаг зүйлийг ер нь илүү анхааралтай авч үзээчээ гэсэн бодол байна. Энэ юу гэхээр Элчин сайдын яам, дипломат төлөөлөгчдийн газрын ажилтнуудын ёс зүйн тухай асуудал байгаа юм. Нууц биш байгаа л даа. Манай нэлээн хэдэн дипломат ажилтнууд сүүлийн хэдэн жил тамхины болон эдийн засгийн ямар нэгэн гэмт хэрэгтэй холбоотой юмнуудад орооцолдож явсан шүү дээ. Татваргүй, дипломат статустай байдгийн хувьд элдэв янзын бараа, таваар тээж яваад баригдсан байсан гэсэн янз бүрийн юм байгаад байгаа юм. 


Тэгэхээр энэ ёс зүйн асуудал чинь нөгөө гадаад харилцааны нэр хүндийг тухайн улсад их өргөдөг, эсвэл унагаадаг ийм байдаг учраас Г.Занданшатар сайд энийг нэлээн анхааралтай байж. Энэ ёс зүй дээр ямар нэгэн алдаа гаргасан зүйл дээр зөөлөн, манай яамны нэр хүнд унана гэж бодохгүйгээр, толгойг нь илэхгүйгээр хатуу байдаг ийм зарчмыг очоод бас хэрэгжүүлэх тал дээр алхам хийгээчээ гэсэн нэг ийм хүсэлт байгаа юм. 


Хоёрдугаарт нь, сая Д.Одбаяр гишүүн ярилаа. Гадаадад ажиллаж байгаа иргэдийнхээ тухай. Гадаад харилцаагаа эдийн засагжуулах нь гарцаагүй зөв. Тэр бол үндсэн бодлого болж явна. Гэхдээ үндсэн үүрэг болж байгаа тэр гадаадад байгаа иргэдийнхээ эрх ашгийг хамгаалах гэдэг дээр. Энийгээ бүр ингэмээр байх юм. Дипломат төлөөлөгчийн газруудын үйл ажиллагааг нь дүгнэдэг нэг том үзүүлэлт болгоод тавимаар ийм юм санагдаж байгаа юм. Тэр нь зөвхөн гэмт хэрэг хийсэн иргэд биш, тэнд ажиллаж байгаа иргэд чинь маш олон талаар хохирч байгаа. Саяхан одоо тэр Малайзид нэг бүсгүй алагдлаа. Сая бас Голландад хүн яалаа гээд. Ээж нь, аав нь, гэр бүлийнх нь одоо сонингоор ярьж байна. Манай гадаадад байгаа төлөөлөгчийн газрууд энэ талаар огт анхаарал халамж тавьсангүй. Ийм учраас бид ийм хохиролтой шийдвэр, шүүхийн шийдвэр гаргачихлаа гээд ярьж байна. Тэгэхээр энэ ажиллагааг зүгээр хийлгэх биш, бүр үйл ажиллагааных нь хамгийн том үзүүлэлтүүдийн нэг болгож тавимаар байна. 


Одоо яг үнэнийг хэлэхэд дипломат төлөөлөгчийн газрууд зөвхөн виз олгох, том дарга нарын айлчлалыг сайхан зохион байгуулах, хэдэн Засгийн газар хоорондын харилцааны асуудал дээр анхаарлаа тавьж байгаа болохоос биш иргэдийнхээ төлөө анхаарал халамж тавих тал дээр үнэхээр дутуу байгаа нь тодорхой байгаа шүү дээ. 


Тэгээд бас ёс зүйн маягтай юм нэмчихмээр байна. Гадаадад суугаа дипломат төлөөлөгчийн газрууд тэнд байгаа монгол хүмүүсийнхээ хувьд, нөгөө зүйр цэцэн үгэнд хэлдэг, зан сайтай айлд хүн цугладаг, замаг сайтай нууранд загас цугладаг гэдэг шиг Элчин сайдын яамуудаар үнэхээр хүмүүс хэрэгтэй л бол орж байгаа болохоос биш очиход зан их муутай учраас тэнд орох дургүй болсон. Загнадаг, хөөдөг янз бүр. Тэгэхээр тэр цагаачлалын албаны яаж байгаа хатуу зам манай Элчин сайдын яаманд падгүй шүү дээ. Харалсан гэлгүй, ядарсан, зүдэрсэн, баярласан гэсэн үедээ Элчин сайдын яамаа барааддаг тийм зан сантай газар болгоочээ гэдэг ийм саналыг иргэд их тавьж байгаа. Энийг та очоод, яаман дээрээ очоод энэ хоёр ажлыг хийчихвэл. Манай Гадаад харилцааны яамны бас нэг үндсэн ажлуудын нэг гэж бодож байна. Баярлалаа. 


Д.Дэмбэрэл: - Д.Одхүү гишүүнд баярлалаа. Л.Гүндалай гишүүн үгээ хэлье. 


Л.Гүндалай: - Г.Занданшатар гишүүнийг энэ сайдын ажлыг бас дажгүй хийгээд аваад явж чадах хүн гэж бодоод байгаа юм. Нэлээд юм үзэж харсан. Англиар чөлөөтэй ярьчихдаг. Гадаад харилцаа холбоо сайтай. Нэлээн менежмент сайтай гишүүн юм болов уу гэж зүгээр энэ УИХ-д сууж нэлээд хэдэн жил хамт байхдаа тийм сэтгэгдэл төрсөн юм. Тэгээд гишүүдийн хэлээд байгаа зүйлүүд дотор үнэхээр энэ гадаад харилцаан дээр, ялангуяа гадаад дотоод худалдаан дээр болохгүй байгаа зүйлүүдийг бас хэлээд байгаа, онцгой анхааралдаа авах хэрэгтэй, Г.Занданшатар гишүүн ээ. 


Тэр худалдааны асуудал байна. Худалдаа гэдэг бол хамгийн энгийн асуудал шүү дээ. Хүн төрөлхтөн үүсэж бий болсноосоо эхлээд худалдаа хийж эхэлсэн. Ганц чаддаг юм нь. Ан агнаж эхэлсэн. Худалдаа хийж эхэлсэн. Тэгэхээр яг энэ худалдааг маш их либеральчлах хэрэгтэй байгаа юм. Элдэв лиценз, зөвшөөрөл энэ тэр гээд маш их хүнд суртал байдаг. Тэрийг болимоор байна. Тэр асуудлууд дээр та онцгой анхаарч, тэр яамдын өгдөг худалдааны зөвшөөрөл, Засгийн газрын өгдөг худалдааны зөвшөөрлүүдийг болиулмаар байгаа юм. Ер нь тэр зөвшөөрөл гэдгээр маш их бизнесийг хааж, монополийг бий болгоод байгаа. Тэр монополиудыг зогсоох ажлыг ерөөсөө хийхгүй байгаа. Ер нь Үйлдвэр, худалдааны яам гэж байсан. Тэндээс эхлээд хийхгүй л байсан. Тэгээд одоо бүр явж явж Гадаад хэргийнхээ яаман дээр энэ худалдааг аваачаад уячихсан. Тэнд нь баахан дипломат гэсэн хүмүүс сууж байдаг. Ерөөсөө юм болгон хүнд сурталтай байх ёстой. Юм бол бөөрөнхий байх ёстой. За ч гэдэггүй, үгүй ч гэдэггүй ингээд тас хаяад дараад явчихдаг гэсэн ийм байр суурьтай хүмүүс чинь тэнд дүүрэн байгаа. Г.Занданшатар гишүүн ээ, ойлгож байна уу. 


Тийм асуудлууд дээр та яаралтай, залуу хүний хувьд арга хэмжээ авна байх гэж найдаж байна. Би таныг үнэхээр дэмжээд энийг хийх болов уу гэж зоригжуулж, санаа өгч байгаа юм шүү. Тэнд чинь маш их хүнд суртал байгаад байна. Худалдаа гэдэг чинь дээд зэргийн либераль байх ёстой шүү. Стандартаа тогтоох ёстой. Ойлгомжтой. Монгол Улсад орж ирэх бараа, бүтээгдэхүүнүүдийн стандарт нь ийм байх ёстой. Зөвшөөрөл дээрээ унжиж болохгүй. Тэр мэргэжлийн хяналттайгаа харилцаа уялдаатай ажиллаад, тэгээд энэ асуудлыг шийдэхгүй юм бол одоо жирийн иргэд бол зүгээр нэг доогуур жижиг наймаагаа хийдэг. Томчууд нь нөгөө зөвшөөрлийг нь авдаг. Тэгээд тэр монополь том том ашигтай бизнесүүдийг зөвшөөрлийн дагуу хийдэг. Ийм л юм Монголд бий болчихоод байгаа байхгүй юу. Энийг ерөөсөө та л зогсоохгүй юм бол өөр хэн зогсоох юм. Би таныг энийг зогсоож чадах юм бол, өөрчилж чадах юм бол бас нэг овоо шүү дээ юм хийлээ гэж хэлж дараа дараагийн дээшээ өгсөхөд чинь дэмжмээр байна. Одоо энэ бол танд очиж байгаа том сорилт шүү. Энийг та яаралтай хийгээрэй. Энийг олон бизнесменүүд хүлээж байгаа шүү. 


Өнөөдөр Хэнтий аймгийн Бидэр сумын иргэн Дорж хийж чадахгүй, эрх мэдэл, одоо юу гэдэг юм тэр зөвшөөрөл боломж бололцоо нь тэр хүнд олдохгүй байгаа байхгүй юу. Гэтэл Улаанбаатар хотод юу гэдэг юм одоо том даргын найз нөхөд, том дарга нар, томчууд, дээдчүүд гэж байгаа шүү дээ. Одоо хүмүүс тэгж ярьдаг юм билээ. Дээдчүүдийн хийдэг юм байна. Доодчуудын хийдэг юм байна гээд. Тэгээд доодчууд бол шавхруун дээр нь зодолддог. Дээдчүүд өрмийг нь хувааж авдаг. Инээгээд байх юм байхгүй гишүүд ээ. Манай зарим гишүүд хэлж байна шүү дээ. Доодчуул задгай мөнгийг нь тоолдог. Дээдчүүл тэр том ногооныг нь тоолдог гэж. Дөнгөж сая хэлж байна. Ийм байдлыг та, гишүүдийн хэлж байгаа энэ зүйлийг та үнэхээр анхааралдаа аваарай. Ийм зүйлийг захимаар байна. Баярлалаа. 


Д.Дэмбэрэл: - Баярлалаа. Гишүүд үгээ хэлж дууслаа. Одоо санал хураалт явуулъя. Монгол Улсын Засгийн газрын гишүүн, Гадаад харилцааны сайдаар Гомбожавын Занданшатарыг томилох саналыг дэмжье гэсэн санал хураалт явуулъя. 


64 гишүүн санал хураалтад оролцож, 62 гишүүн зөвшөөрч, 96.9 хувийн саналаар Гомбожавын Занданшатар Засгийн газрын гишүүн, Гадаад харилцааны сайдаар томилъё гэж гишүүд саналаа өгч байна. 


Дараачийн гишүүнийг томилох асуудалд оръё. Засгийн гишүүн, сайдад. Сангийн сайдад нэр дэвшүүлсэн талаар Төсвийн байнгын хорооны санал, дүгнэлтийг сонсоё. 


Төсвийн байнгын хорооны санал, дүгнэлтийг УИХ-ын гишүүн Р.Амаржаргал. Р.Амаржаргал гишүүнийг индэрт урьж байна. 


Р.Амаржаргал: - УИХ-ын дарга, эрхэм гишүүд ээ, 


УИХ-ын гишүүн Сангажавын Баярцогтыг Монгол Улсын Засгийн газрын гишүүн, Сангийн сайдаар томилуулахаар Монгол Улсын Ерөнхий сайдаас 2009 оны 11 дүгээр сарын 11-ний өдөр УИХ-д өргөн мэдүүлснийг Төсвийн байнгын хороо мөн өдрийн хуралдаанаараа хэлэлцээд дараахь санал, дүгнэлтийг гаргаж байна. 


С.Баярцогтыг Монгол Улсын Засгийн газрын гишүүн, Сангийн сайдаар томилуулах саналыг Төсвийн байнгын хорооны хуралдаанд оролцсон гишүүд санал нэгтэйгээр дэмжсэн болно. 


УИХ-ын эрхэм гишүүд ээ, 


УИХ-ын гишүүн Сангажавын Баярцогтыг Монгол Улсын Засгийн газрын гишүүн, Сангийн сайдаар томилохыг дэмжсэн Төсвийн байнгын хорооны санал, дүгнэлтийг хэлэлцэн шийдвэрлэж өгөхийг хүсье. 


Анхаарал тавьсанд баярлалаа. 


Д.Дэмбэрэл: - Р.Амаржаргал гишүүнд баярлалаа. Нэр дэвшигчээс асуух асуулттай гишүүн байна уу? Л.Гүндалай гишүүнээр тасаллаа. С.Оюун гишүүн орж байх шиг байна. С.Бямбацогт гишүүн асуултаа тавъя. 


С.Бямбацогт: - Баярлалаа. Энэ хамтарсан Засгийн газрын мөрийн хөтөлбөрт маш олон том том зорилтууд тусгагдсан байгаа л даа. Иргэн бүрт 1.5 сая төгрөг олгох, Алдарт эхийн одон, цалин тэтгэвэр, тэтгэмжийг 3 дахин нэмэгдүүлэх, бүх аймгуудыг хатуу хучилттай замаар холбох гэх мэтчилэнгээр маш олон зорилтууд дэвшүүлсэн байгаа. Энэ зорилтуудыг хэрэгжүүлэхийн тулд өнгөрсөн Засгийн газрын мөрийн хөтөлбөрийг боловсруулж оруулж ирэхэд та бас тооцоо хийсэн байдаг юм. Тэр тооцоон дээр 33-аас 37 триллион төгрөг энэ Засгийн газрын мөрийн хөтөлбөрийг хэрэгжүүлэх хэрэгтэй. Үүний 30.0 орчим хувийг нь буюу одоо 10.0 гаруй триллионыг нь улсын төсвөөс, 33.0 хувийг нь буюу одоо 12.0 орчим триллионыг нь гадны зээл тусламжаар гэж тооцсон байдаг юм. 


Тэр тооцоогоор аваад үзэх юм бол зөвхөн улсын төсвөөс хэрэгжүүлэх зардал жил болгон бид дунджаар 2.7 триллион төгрөгийг улсын төсөвтөө суулгаж, хөрөнгө оруулалт болоод бусад зардал арга хэмжээнд явах шаардлагатай байгаа юм л даа. Өнгөрсөн жилийн төсөв дээр бид бас хямрал гэж ярьж байгаад нэг улсын төсвийн хөрөнгө оруулалтад 350.0 орчим тэрбум, энэ жил нэг 400.0 тэрбум орчим, гадны зээл тусламж төсвийн алдагдлыг нөхөхөд яваад байгаа л даа. Яг ийм байдлаар явах юм бол үндсэндээ жилд бид 2.7 триллион төгрөг улсын төсөвт суулгаж явах ёстой байтал өнөөдөр 400.0-аас 500.0 гэдэг юм уу ийм байдалтай яваад байхаар энэ Засгийн газрын мөрийн хөтөлбөр хэрэгжих боломж бололцоо тэр хэмжээгээр бүрдэхгүй нь гэж би ойлгоод байгаа. Энэ тал дээр та бас өнгөрсөн жил тооцож байхдаа ямар байдлаар тооцоо хийж байсан. Одоо ер нь цаашдаа Засгийн газрын мөрийн хөтөлбөрийг хэрэгжүүлэхийн тулд жил болгон тэр 2.7 триллион төгрөгийн төсвийн эх үүсвэрийг яаж бүрдүүлье гэж боддог юм бэ? Сангийн яам Монгол Улсын төсөв, санхүү, эдийн засгийн гол бодлогын судсыг атгаж байгаа яамыг удирдаж байгаагийнхаа хувьд. Хуучин яаж тооцож оруулж ирсэн юм. Одоо цаашдаа 2012 он хүртэл яаж тооцож энэ Засгийн газрын мөрийн хөтөлбөрийг хэрэгжүүлэх юм бэ? Яах аргагүй жилд төсвөөс 2.7 триллион. Гадны зээл тусламжаас бас жилд 3.0 триллион орчим төгрөг шаардлагатай байна, бидэнд. Засгийн газрын мөрийн хөтөлбөрийг хэрэгжүүлэхийн тулд. Хамтарсан Засгийн газрын. Тэгэхээр энэ дээр ямар тооцоо, судалгаа байгаа юм бол. Энийгээ хэлж өгөөчээ гэсэн асуулт байна. 


Д.Дэмбэрэл: - С.Баярцогт сайд хариулъя. 


С.Баярцогт: - Засгийн газрыг байгуулагдаж байхад 2008 онд байдал өөр байсан. Монгол Улсын эдийн засгийн байдал 2005, 2006, 2007, 2008 онд маш өндөр өсөлттэй ийм он жилүүд байсан. Тийм учраас энэ өсөлтийн дундажыг харгалзаад бид цаашдаа энэ зөвхөн Эрдэнэт дээр суурилсан өсөлт байсан. Тийм учраас Оюу Толгой, Тавантолгой, стратегийн том том орд газруудыг ашиглалтад оруулсны дараагаар ийм өндөр өсөлтүүдийг хангах бололцоо байгаа гэсэн нэлээн тийм өөдрөг тооцоогоор Засгийн газрын мөрийн хөтөлбөр хийгдсэн. 


Засгийн газрын мөрийн хөтөлбөр хийгдээд, улсын төсвийг батлах, өргөн барьсны дараахан үед буюу 1929 оноос хойш дэлхий нийтийг хамарсан хамгийн том хямрал болсон. Энэ хямрал одоо үргэлжилж байгаа. Энэтэй холбогдуулаад бид бодлогын маш олон арга хэмжээнүүдийг авах зайлшгүй шаардлага бий болсон. Оруулсан төсвөө, өргөн барьсан төсвөө хэлэлцүүлгийн явцад багасгаж баталсан. Дээрээс нь хоёр удаа тодотгол хийсэн. 2008 оны төсвийн тодотгол дээр багасгаж төсвөө баталсан. Ингээд үндсэндээ 4 удаа төсвийг ярихад 3 удаад нь багасгаж баталсан. Монголын түүхэнд ийм тохиолдол байгаагүй. 

Дээрээс нь энэ эдийн засгийн хямралын нөлөөлөл бол манайд маш гүнзгий нөлөөлсөн гэдэг нь одоо хүлээгдэж байгаа гүйцэтгэлээр 2009 оны дотоод нийт бүтээгдэхүүний өсөлт бид 1.0-ээс 1.5 гэж байгаа. Одоогийн байгаа байдлыг харах юм бол ноль болохоор ингээд харагдаад байгаа юм. Тэгэхээр эдийн засгийн байдал маань бидний бодож төлөвлөж байсан, Засгийн газрын байгуулагдаж байсан үеийн тооцооноос өөр байна. Харин хамтарсан Засгийн газар байгуулснаар энэ хямралыг давж гарахад улс төрийн шийдлийн хувьд хүндрэл гараагүй. Арга хэмжээнүүдийг түргэн шуурхай авч байсан учраас харьцангуй бага нөлөөлсөн гэж би хувьдаа ойлгож байгаа. Тийм учраас Засгийн газрын мөрийн хөтөлбөрт томъёолсон олон ажлууд хойшлогдоно. Нөхцөл байдлаас шалтгаалаад. 


Одоо тэгж ярьдаг шүү дээ. Форс-мажор гээд. Давагдашгүй хүчин зүйл гээд. Энэ бол дэлхий нийтийг хамарсан эдийн засаг, санхүүгийн хямрал учраас аль нэг улс дангаараа аваад гарчих ийм бололцоо байхгүй. Манай улс өөрөө ингэж гайгүй гарч байгаа нь манайхтай гадаад худалдааны эргэлтээрээ бараг 70.0 хувийн эргэлттэй байгаа Хятадын эдийн засгийн өсөлт харьцангуй өндөр байгаа учраас нөхцөл байдал их гайгүй гарсан. Дээрээс нь манай энэ эдийн засгийн хөтөлбөрийг олон улсын байгууллагууд дэмжсэн учраас энэ дэмжлэгийн хүрээнд бид бас богино хугацааны хүндрэлүүдийг давж гарах санхүүгийн эх үүсвэр бий болсон гэж ингэж ойлгож байгаа. 


Гадаадаас оруулах хөрөнгө, зээлийн асуудлын хувьд их нааштай байгаа. Оюу Толгойн гэрээ зурагдсаны дараагаар Монголд хөрөнгө оруулах сонирхол маш их хэмжээгээр нэмэгдэж байгаа. Дэлхийн банк, Азийн хөгжлийн банкны ...(10:20-12:20 Ц.Алтан-Од) арилжааны зээлийн хариуцдаг хэсэг нь Монголд бол тодорхой төслүүд дээр арилжааны зээл олгох судалгаанууд эхэлчихсэн байгаа. Зарим амлалтууд нь эхэлчихсэн. Оюутолгойн гэрээ зурагдсанаас хойш Хятадын хөрөнгө оруулалтын компаниас  Монголын компаниудад нийт дүнгээрээ  1,4 тэрбум ам долларын хөрөнгө оруулалт хийсэн байна. Тэгэхээр ийм маягаар гадаадын зээл тусламж, шууд ба шууд бус хөрөнгө оруулалтын дүн бүрдэх бололцоо байгаа. Төсвийн хөрөнгө оруулалтын талаас гарах арга хэмжээ бол төсөв, алдагдал хоёрын дүнгээс шалтгаалаад бидний зорьж байгаа дүнг барихгүй байж магадгүй, тэгэхдээ бид нар сууриа зөв болгох ёстой гэсэн ийм байр суурь барьж байгаа гэдгийг хэлмээр байна. Баярлалаа.

С.Бямбацогт: Түрүүн тэргүүн шадар сайдаас хамтарсан Засгийн газрын мөрийн хөтөлбөр хэрэгжих боломжтой юу гэж асуухад, боломжтой, хэрэгжүүлэхийн төлөө  2012 он хүртэл ажиллана гэж хэлсэн. Таны саяны хариултыг сонсч байхад, ер нь энэ хамтарсан Засгийн газрын мөрийн хөтөлбөр хэрэгжих боломжгүй болсон юм байна гэж ойлгогдохоор хариулт өглөө. Хэрвээ тийм байгаа бол энэ хамтарсан Засгийн газрын мөрийн  хөтөлбөрөө өөрчлөх байдаг юм уу? Эсхүл үнэхээр энэ хамтарсан Засгийн газар энэ мөрийн хөтөлбөрөө хэрэгжүүлж чадахгүй нь  гэдэг асуудлыг тавьж болох уу? 

С.Баярцогт:  Би 4 дэх удаагаа парламентад сууж байгаа. Олон удаа Засгийн газар байгуулаад үйл ажиллагаа явуулж байхад Засгийн газрын мөрийн хөтөлбөрийг шинэчилж, өөрчилсөн тийм тохиолдлыг санахгүй байна. Тэгэхдээ нөхцөл байдлаас шалтгаалаад Засгийн газрын мөрийн хөтөлбөрүүдийн заалтууд эдийн засгийн үзүүлэлтээрээ биелэгдэхгүй ийм нөхцөл байдлууд байнга гардаг.  Тийм учраас энэ давагдашгүй хүчин зүйл, зорилт, бодлогын өөрчлөлтүүд. Тэгэхээр эдийн засгийн  үзүүлэлтээрээ хангахгүй байж болно, бодлогын үзүүлэлтээрээ би хангаж байх ёстой гэсэн ийм байр суурьтай байгаа юм. Тийм учраас тэргүүн шадар сайд бол Засгийн газрын мөрийн хөтөлбөр биелэх бололцоотой гэдгийг бодлогын үзүүлэлтээрээ хэлсэн болов уу гэж ингэж бодож байна. Эдийн засгийн үзүүлэлт бас бид нараас шалтгаалахгүйгээр тийм хүчин зүйлүүд байгаа учраас. Тэгэхээр бид нар ямар ч байсан бодлогын баримт бичиг, өөрсдөөс шалтгаалах зүйлүүдээ энэ  Засгийн газрын хугацаанд бүрэн хэрэгжүүлэх бололцоо байгаа гэж ингэж ойлгож байгаа. Баярлалаа.

Н.Ганбямба:  Жил жилд л ярьдаг. Ерөнхийдөө цаашаа төсвийн бодлогод ахиц гарч, үр дүнгээ өгөх үү гэдэг л асуулт байгаа юм. Өөрөөр хэлбэл эгэл жирийн амьдралд энэ төсвийн бодлогын чинь үр дүн очиж байна уу? Үгүй байна уу гэдгийг дүгнэж харах цаг болсон байх. Маш том хийсвэр олон дүгнэлттэй бид нар бүтэн жил гаруйг тууллаа. Одоо дээрээс нь хараад байхад энэ том зорилтуудыг хэрэгжүүлэхэд Сангийн сайдын үүрэг роль асар их хэрэгтэй. Юу нь хэрэгтэй вэ гэхээр санхүүжилтийн тооцоо байдаг. Маш зөв тооцоо хийж байж, тэгээд энэ тооцоогоо эргээд 2012 онд маш их өөр өнцгөөс харчихсан шүүмжилж байх юм биш биз дээ гэсэн бас нэг асуулт байна. Яагаад чи ингэж  шүүмжлэлтэй ийм асуулт тавьж байна вэ гэхээр, ерөнхийдөө та бонд гаргах гээд Их Хурлаас зөвшөөрөл аваад хэдэн төгрөг, алтны хөтөлбөр хэрэгжүүлнэ ч гэдэг юм уу ингээд үр дүн гардаггүй, нөгөө тушаалсан алт нь нэмэгддэггүй, хичнээн төгрөг цаашаа явж байгаа билээ. Орж ирж байгаа тэр мөнгөө найз сайдынхаа банкинд аваачиж байрлуулах жишээтэй, нэг ийм олигарх бүлэглэлүүдийг дэмжсэн, ийм байдал, миний өөрийн хувийн бодол танд ийм шүүжлэлтэй хандах ийм шаардлага байгаа юм.

Тухайлбал, энэ захиргааны зардал өсч орж ирж байна. Хөрөнгө оруулалтын 400 тэрбум төгрөгний ард чинь бизнесийн бүлэглэлүүдийн сонирхол байж байх юм. Яагаад чи тэгж  хэлж байна вэ гэхээр, үр ашиггүй хөрөнгө оруулалтуудыг шүүмжилж байгаа юм. Баахан бизнесийн бүлэглэлүүдийн эрх ашгаар баахан хөрөнгө ингэж батлуулж аваад, тэгээд тэр нь янз янзын ийм олигарх бүлэглэлүүдийн гарт ороод явчихдаг. Тэгээд үүний үр дүнгээр ард түмэнд нөгөө үр дүн нь очихгүй байгаа  юм. Энэ утгаараа би таныг энэ бизнесийн бүлэглэлүүдийн, энэ олигарх бүлэглэлүүдийг ёстой толгойлогч, зохицуулагчийн байр сууринаас ажиллаж байна гэж бараг хөндлөнгөөс миний нүдээр харахад  тийм дүгнэлт хийхээр байгаа юм.  Байнгын хорооны хуралдаан дээр Гансүх сайдыг Байгаль орчны хамгийн их цөлжүүлсэн сайд гэж дүгнэдэг шиг, НҮБ-д очсон мэдээллээр нийт нутгийн 87 хувь нь цөлжүүлсэн сайд гэж нэрлэдэг шиг, таныг бол олигарх бүлгүүдийг бараг толгойлогчоор гэж дүгнэхээр, одоо энэ явж ирсэн нэг жил гаруй хугацаанд харахад энэ хөрөнгө оруулалт, энэ санхүүжилт зөвхөн энэ бүлэглэлүүдийг дэмжсэнээс биш, ард түмний амьдралд үр дүнгээ өгсөнгүй гэж дүгнэхээр байгаа юм. Тэгэхээр цаашдаа та батлагдах нь ээ. Одоо батлагдах юм байна. Тэгэхдээ хамгийн гол нь үр дүн гарах уу? Үр дүн гэдгийг чинь таны хэлдэг тоонуудаар биш юмаа.

Эгэл жирийн амьдралд ямар үр дүнгээ өгөх вэ гэдэг ийм асуултанд анхаарал хандуулах цаг нэгэнт болсон юм шиг байгаа юм. Ер нь бол энэ хөрөнгө оруулалтуудыг харахад дахиад 400 тэрбум төгрөгний хөрөнгө оруулалтын ард баахан бүлэглэлүүдийн ашиг сонирхол нуугдчихсан л явж байна.  Ийм учраас хариуцлага тооцдог механизм, магадгүй нэгэнт батлагдчихсан юм чинь энэ кабинетаараа явж байна гэж нийт сайд нар ойлгодог юм шиг байгаа юм. Цувуулж болно шүү дээ, ганц нэгээр нь огцруулж болно шүү дээ, уг нь сайд нарыг. Баярлалаа.

С.Баярцогт:  Ганбямба гишүүний асуултанд хариулъя. Бодлогын өөрчлөлт зайлшгүй шаардлагатай. Энэ бодлогын өөрчлөлтийг хийнэ. Би Хууль зүйн сайдад Төсвийн тогтвортой байдлын тухай хууль, Монгол Улсын нэгдсэн төсвийн хууль, Төсвийн удирдлага санхүүжилтийн тухай хуулийг шинэчилсэн маягаар найруулаад өгчихсөн байгаа. Энэ хуулийг баталбал Улсын Их Хурлын гишүүдийн тодорхой бүрэн эрх хязгаарлагдана.  Засгийн газрын тодорхой бүрэн эрх хязгаарлагдана. Орон нутагт тодорхой эрх мэдэл очно. Төсвийн ерөнхийлөн захирагч нарын эрх мэдэл нэмэгдэнэ. Хариуцлагын тогтолцоо нь сайжирна.  Ийм эрүүл орчин бий болно. Тийм учраас би энэ намрын болон хаврын чуулганыг Монгол Улсын хувьд  төсвийн санхүүгийн, реформын чуулган болно гэж хувьдаа ойлгож байгаа. Үүнийг өөрчлөөгүй цагт энэ тухай бид нар ярих ямар ч бололцоогүй. Улсын Их Хуралд өргөн барьсан төсөв, Засгийн газраас оруулсан төсөв хэлэлцүүлгийн явцад их хэмжээгээр өөрчлөгддөг. Энэ тогтолцоо үндсэндээ 20 жил явж ирлээ. Үүнийг бид нар өөрчлөх ёстой. Улсын Их Хурлын гишүүн биднээс энэ дээр маш их хэмжээний  улс төрийн соёл, хувь хүний эр зориг олон зүйл шалтгаална. Яагаад гэвэл манай сонгуулийн тогтолцооноос болоод хөрөнгө оруулалтыг нэлээн үрэлгэн, тойрог руугаа татсан, хөгжлийн бодлоготой уялдуулахгүйгээр хийдэг. Энэ бол байнга ингэж явж ирсэн. Үүнийгээ бид нар засах ёстой. Үүнтэй бол би таньтай санал нэг байна.

Хөрөнгө оруулалтын хувьд бол шүүмжлэлтэй хандаж байгаа. Хөрөнгө оруулалтын үр дүн муу байгаа гэдэгтэй. Тэгээд дээрээс нь олигархын гэдэгтэй санал нийлэхгүй байна. Сангийн яам бол хөрөнгө оруулалтыг хуваарилдаггүй. Зарлагын хязгаарт нь төсвийн ерөнхийлөн захирагч нараар нь дамжуулж оруулж ирдэг. Зарлагын хязгаарыг төсвийн хүрээний мэдэгдлээр Улсын Их Хурал баталдаг. Улсын Их Хурлын баталсан зарлагын хязгаарын хүрээнд Төсвийн ерөнхийлөн захирагч нар өөрийнхөө  салбарын хөрөнгө оруулалтыг жагсаагаад эрэмбэлээд хамгийн түрүүнд энэ энийг ингээд санхүүжүүлье гэсэн жагсаалтыг оруулж ирдэг.  Тэгэхээр  бодлогын алдаа, хөрөнгө оруулалтын үр дүн, тендерийн асуудал бол төсвийн ерөнхийлөн захирагч нар болон Засаг дарга нар дээр байдаг юм. Тэгэхээр энэ асуудлаа  шүүмжлэлтэй хандаж байгаа бол бид нар Төсвийн ерөнхийлөн захирагч болгон дээр хөрөнгө оруулалтын үр ашиг, ямар компани авсан, хэдэн удаа авсан, ямар үр дүн гаргасан бэ гэдгийг гаргаж, дүгнэх бололцоо бүрэн байгаа гэдгийг хэлмээр байна.

Мэдээж хэрэг төсвийн хөрөнгө оруулалтын үр дүн, улсын төсвийн бодлогын үр дүнд  дундаж давхарга нэмэгдсэн байх ёстой. Амьдрал тодорхой хэмжээгээр сайжирсан байх ёстой. Тэгэхээр энэ парламентын хувьд  дахиад ямар том асуудал байгаа вэ гэхээр хавтгайруулсан нийгмийн халамжийн бодлогыг яг зорилтод нь хүргэх асуудлыг бас шийдэх ёстой. Үүний тулд л хамтарсан Засгийн газар байгуулагдсан байх гэж ойлгож байна. Түүнээс хуулийн дагуу, Үндсэн хуулийн дагуу, сонгуулийн дагуу МАХН дангаараа Засгийн газар байгуулах бүрэн эрхтэй.  Тэгэхээр Монгол Улс бол хөгжлийн торгон ирмэг дээр байгаа учраас хамтарч шийдэх ёстой гэдэг утгаараа хамтарсан Засгийн газрыг байгуулсан. Олон зорилтуудыг бий болгосон. Эдийн засгийн үр дүн гэхээсээ илүү бодлогын өөрчлөлтүүдийг хийх ёстой. Тухайн Засгийн газрын үр дүн бол дараагийн Засгийн газрын үед гарч ирдэг. Шууд эдийн засгийн үр дүн бол дараагийн жилдээ харагддаггүй ээ. Тийм учраас энэ бодлогын арга хэмжээг энэ хамтарсан Засгийн газар авч хэрэгжүүлэх ёстой гэсэн ийм л байр суурьтай байгаа. Баярлалаа.

Ж.Сүхбаатар: Би товчхон асуулт асууна. Тэгэхдээ санал, бодлоо илэрхийлье гэж  бодож байна. Юуны өмнө эхлээд Сангийн сайдад нэр дэвшиж байгаа Баярцогтоос асуухад Дархан-Уул аймгаас ирэх онд  2,9 тэрбум төгрөг татан төвлөрүүлэхээр төсөвт тусгагдсан байна. Өмнө нь ч гэсэн 2 тэрбумаас багагүй мөнгийг татан төвлөрүүлж улсын төсөвт авч ирсэн. Дархан-Уул аймаг бол бие дааж өөрийнхөө авч явж чадаж байгаа аймгуудын тоонд ордог. Одоо 2011 онд 50 жилийн ой нь болно. Цаашид манай энэ аймаг Сангийн сайдын нүдээр төсвийн хувьд, эдийн засгийн хувьд, засаг захиргааны хувьд яаж төсөөлөгдөж байна вэ? Ер нь таны ярьж байгаа зарим зүйлийг харахаар зэрэг яг одоо Алтанхуяг сайдын хэлж байгаатай адил, хуучин Социаль демократ намын угшилтай болоод тэгдэг юм уу?  Нэг юм ярихаар асуудал шийддэг хүмүүс шиг, тэгээд яг асуудал тавихаар бид шийдэхгүй, хамтдаа хуваалцаад шийднэ гэсэн маягийн ийм хандлага ялангуяа Баярцогт сайд, Алтанхуяг сайд хоёр дээр маш их ажиглагддаг шүү. Тийм учраас би бодлогынх нь хувьд Дархан-Уул аймгийн  энэ асуудлыг Сангийн сайд юу гэж төсөөлж бодож явдаг юм бэ гэдгийг би энэ аймгаас сонгогдсон гишүүний хувьд асуумаар байна.

Хоёр дахь асуулт,  та энэ өнгөрсөн хугацаанд Сангийн сайдаар ажиллахдаа, төлөвлөсөн болон Улсын Их Хурлаас өгсөн үүрэг даалгавруудыг ер нь алиныг нь гүйцээж хийж чадсангүй вэ гэж өөрөө дотроо үнэлэлт, дүгнэлт өгч байв? Би бол танд хэд хэдэн удаа шүүмжлэлтэй хандсан байж байгаа. Энэ дээр өөрийн чинь байр суурийг сонсоё гэж бодож байна.

Дашрамд хэлэхэд, хамтарсан Засгийн газрын энэ үйл ажиллагааны хэлбэрийг би буруутгахгүй байгаа. Гэхдээ хамтарсан Засгийн газрын бүрэлдэхүүнд орж ажиллаж байгаа Засгийн газрын гишүүдийн ажлын арга барил бол энэ хамтарсан Засгийн газрыг хоёр намын хамтарсан энэ хэлбэрийг өөрийнхөө эрх ашгийг хамгаалах хамтын хамгаалалт болгож ашиглаад байгаа явдал байгаа шүү. Үнэхээр хяналт хариуцлага суларч байгаа. Улсын Их Хурлын удирдлага мэдэж байгаа байх. Гишүүд асуулга тавьж байгаа, маш чухал чухал асуудлуудаар. Асуулгууд нь өнөөдөр Улсын Их Хурал дээр яригдахгүй байна. Нэг бол татуулчихсан байдаг, нэг бол  дараад өнгөрчихсөн байдаг ийм явдлууд ажиглагдаж байгаа. Тэгэхээр энэ хяналт хариуцлагыг  зайлшгүй сайжруулах ёстой. Сая Ганбямба гишүүн хэлж байгаа. Таны нэр дээр олон түмний дунд яриа байдаг шүү. Ер нь Ардчилсан намын дотор олигарх бүлэглэлийн толгойлогч бол Баярцогт гэдэг. Хэвлэл мэдээллээр энэ нь гардаггүй. Нэг сайхан цэвэрхан хүн яваад байдаг. Тэгэхээр энэ бол дээд зэргийн ялзралыг, ялзрал бол эхлээд ил харагддаггүй. Тос дотроосоо өтдөг гэж ярьдаг. Ийм шүүмжлэл байдаг. Та бас эндээ дүгнэлт хийж, Монгол Улсын хөгжилд гол хувь нэмрээ оруулах гол албан тушаалыг атгаж байгаа хүний хувьд ийм хортой, хөнөөлтэй ажиллагааг бас тэр харагдахгүй, нүдэнд үзэгддэггүй энэ арга барил хэрэгжүүлдэг энэ ажлаа зогсоох нь зүйтэй байх. Нэгэнт цагт энэ олон түмний аавын хүүгийн дотроос үүнийг чинь эсэргүүцэж босох улсууд гарна шүү гэдгийг би энэ дашрамд  хэлмээр байгаа юм. 

Тэгээд Сангийн сайд дараа хоёр дахь удаа дахин томилогдож байна. Энэ ажлаа сайн хийхийг, олон түмнийхээ үгийг, Улсын Их Хурлын гишүүдийнхээ санаа бодлыг сайн тусгаж ажиллахыг би захиж байна.

С.Баярцогт: Сүхбаатар гишүүний асуултанд хариулъя.  Дархан бол манай хөгжлийн хоёр дахь том төв болох ёстой гэсэн ийм байр суурьтай байдаг. Тэр ч утгаараа би Дархан, Сэлэнгэ хоёр нийлэх ёстой гэсэн ийм байр суурь барьдаг. Үүнийгээ ч 8 жил ярьж байна. Жижигхэн зөрчлүүдээс болоод нийлдэггүй.  Бүх дэд бүтэц байгаа.  Усны ундарга сайтай. Тэнд  500 мянга хүртэлх хүн оршин суудаг, том үйлдвэрлэлийн район болох бүрэн бололцоотой.  Хөгжлийн бодлогын хувьд ингэж хардаг. Татан төвлөрүүлэлтийн хувьд ноднин жилийнхээс багассан байгаа. Ноднин  3,8 байсан. Энэ жил  2,9 байгаа.  Хэмжээний хувьд  татан төвлөрүүлэх асуудал дээр гомдол гаргадаг олон аймаг байгаа. Татан төвлөрүүлдэг аймаг ноднин  11 байсан, энэ жил  12 болж байгаа, сайжирч байгаа. Уул уурхайн баялгийн олборлох хэмжээ ихэссэнтэй холбогдуулаад нөөцийн төлбөрийн 30 хувь аймгууд дээр үлддэг. Үүнтэй холбогдуулаад ихэнх аймгууд биеэ дааж эхэлж байгаа. Татан төвлөрүүлэлт өөрөө шударга биш байна гэсэн шүүмжлэлийг Улаанбаатар хот, Эрдэнэт, Өмнөговь, Сэлэнгэ байнга гаргадаг. Их баялаг бүтээчихээд, маш их хэмжээний татан төвлөрүүлэлт өөрөөс нь татчихдаг учраас тэнд өөрсдөө биеэ дааж хөгжлийг бий болгох, хөрөнгө оруулалт хийх боломж байхгүй байна. Энэ асуудлыг шийдэж өгөөч гэдэг асуудал байнга тавьдаг.  

Тийм учраас одоо өргөн барьж байгаа төсвийн тухай хуульд бид нар 4 үндсэн аргачлалаас үүсч татан төвлөрүүлэлт, төсвөөс олгож байгаа дэмжлэг хоёрыг зохицуулдаг ийм хүнээс хамаардаггүй томъёотой болгоё гэж байгаа. Энэ томъёо нь бол нутаг дэвсгэр, хүн ам, орлогын хуваарилалт, дээрээс нь татвар дээрээ ажиллаж байгаа хувь хэмжээнээс нь шалтгаалсан урамшуулал, өөрөөр хэлбэл механизмын хоёр нь бодит хүчин зүйлээс, хоёр нь субъектив хүчин зүйлээс хамаардаг. Тухайн аймгийг удирдаж байгаа хүмүүсээс хамаардаг ийм механизм дээр үндэслэсэн татан авалт ба төсвийн дэмжлэгийн зохицуулалт хийхээр ингэж шийдвэрлэж байгаа гэдгийг хэлмээр байна.

Гуравдугаар асуудлын хувьд бол хардлага сэрдлэг байдаг юм байна, би таниас сонслоо. Битгий санаа зов. Манайх гэр бүлээрээ хамтарсан  компанитай. Энэ жилийн манай компаний ашиг бол 1,5-аас 2 тэрбум болж байгаа. Би үүнийгээ албан ёсоор мэдэгддэг.  Хөрөнгө орлогын мэдүүлгээ гаргадаг.  Толгойгоороо бизнес хийдэг.  Би  1996 онд орж ирэхдээ ХБНГУ-аас 20 мянган дойч маркын хөтөлбөртэй төгсч ирсэн анхны монгол оюутан байгаа юм. Тийм болохоор тийм юман дээр битгий санаа зовоо. Асуудал байгаа бол Авлигатай тэмцэх газарт одоо тавьчих. Дараа нь би хаацайлах тухай бодохгүй. Би бол олон хүний дургүйг хүргэж байгаа байх. Яагаад гэвэл аливаа нэгэн тендер, аливаа нэгэн шалгаруулалт дээр захиалга орж ирэхэд би хуулийн дагуу шийд гэдэг зарчим л барьж байгаа. Тэр нь мэдээж олон хүний дургүйг хөдөлгөж байгаа байх. Ийм байр сууриа барина, цаашид ч барина. Баярлалаа.

Мэдээж жилийн дотор хийж бүтээсэн ажлуудын талаар дутагдалтай санагдаж байгаа зүйл байгаа.  Бас хэрэгтэй үед нь хэрэгтэй газар байсан байнаа гэж бодох үе ч байгаа. Баярлалаа.

Х.Баделхан:  Баярлалаа. Би хувьдаа Баярцогт сайдыг дэмжиж байгаа юм. Ганцхан асуулт асуумаар байна. Энэ оны хувьд хөрөнгө оруулалтын биелэлт 60 хувьтай гэж байгаа. Өнгөрсөн оны хувьд 30 хувьтай гарсан. Үүний хамаг буруу бол эдийн засгийн хямралтай зохих хэмжээгээр холбоотой. Гэхдээ Тендерийн хууль гэж айхтар хууль байгаа. Үүнийг хэзээ шинэчлэх юм бэ гэж асууж байгаа юм. Өнөөдрийн байдлаар тендер шударга бус байна, гар хардаг. Тэгээд дараа нь бөөн маргаан болдог, шүүхээр явдаг. Тэгээд оройтдог ийм дутагдал ер нь байнга гарч байгаа. Энэ оны хувьд Улаанбаатарын замын хойшлуулсан асуудал энэ Тендерийн хуультай холбоотой гэж бодож байгаа. Тийм учраас үүнийг яаралтай шинэчлээч ээ. Энэ тал дээр ямар бодолтой байна вэ гэсэн ийм асуулт байна. Баярлалаа.

С.Баярцогт: Баделхан гишүүний асуултанд хариулъя. Өнгөрсөн Засгийн газрын хувьд, манай Засгийн газрын хувьд бол энэ Тендерийн хуулийн талаар байнга гишүүд шүүмжлэлтэй ханддаг. Монгол бол үндсэндээ төвлөрүүлсэн, бүх төсвийн ерөнхийлөн захирагчдад хуваарилж олгосон хоёр аргыг хоёулангий нь туршсан юм билээ. Тэгээд сая З хувилбар гаргаад, ажлын хэсэг ажиллаж байгаад үндсэндээ нэгтгэсэн нэг агентлагид төвлөрүүлж, мэргэжлийн хүмүүст төвлөрсөн маягаар явуулах нь зүйтэй юм байна гэсэн ийм хуулийн төслийг боловсруулаад би өчигдөр гарын үсэг зураад Хууль зүйн сайдад явуулсан байгаа. Тэгээд энэ намрын чуулганд энэ Тендерийн хуулийг бас өргөн барина. Баярлалаа.

Д.Балдан-Очир: Баярлалаа.  Сангийн сайдаас З зүйл асууя. Би хувь хүнийхээ хувьд юу гэж үздэг вэ гэхээр, ерөнхийдөө сүүлийн 15-20 жил энэ санхүү, мөнгөний бодлогын талаар баримталж байгаа монгол төрийн бодлогын үзэл баримтлал үндсэндээ бол үндэсний эрх ашиг, ард түмний эрх ашигт харш ийм шинж чанартай явж ирлээ. Монголын төр юу ярьдаг вэ гэхээр татварын хэдэн төгрөг цуглуулаад тэр нь маш их бага мөнгө. Түрийвчинд цөөхөн хэдэн халтар төгрөгийг хуваах тухай хэрэлдсээр байгаад ингээд өнгөрдөг ийм үйл ажиллагаа 18-19 жил давтагтаж байгаа. Асар их баян, нөөц баялагтай ард түмэн, улс орон. Үүнийг би яаж харж байна вэ гэхээр, энэ ядуу буурай орнуудыг дэмжих зорилгоор олон улсын банк санхүүгийн байгууллагуудын өгөөд байгаа энэ зөвлөмжөөр бид нар дэндүү их явснаас болоод ерөөсөө хүнээр бол хатингаршсан. Өсч томордоггүй, айхтар сүрхий ууж идэж, ахуй орчин нь сайн биш байсан учраас байнгын өлсгөлөн, ядуу зүдүү байсан хүүхэд хатингаршдаг. Энэ монгол орон яг ийм л байна. Өөрийн толгойгоор явах цаг, ялангуяа мөнгө, санхүүгийн талаархи баримтлах төрийн мөнгөний бодлого, сангийн бодлого үүнийг үндэсний эрх ашигт нийцүүлсэн, ард түмний эрх ашигт нийцүүлсэн ийм үзэл баримтлалын шинэчлэл хийх цаг болжээ. 

Ингэхгүй бол тэр мундаг олон улсын байгууллагуудын зөвлөмжөөр та нар хэт их дагаад байвал, Засгийн газар ялангуяа. Яг энэ латин Америк, Африкийн улс орнууд шиг энэ 50-60 улс орнууд үргэлжийн ядуу, үргэлжийн хомсдолтой, хоцрогдолтой байдаг шиг яг энэ замаар бид нар Монгол Улс сүүлийн 20 жил яг энэ замаар явж байна. Энэ дээр би юу хэлэх гэж байна вэ гэхээр бүх баялаг гадны хөрөнгө оруулагч нарыг баяжуулах зорилготой, том гүрнүүдийн эрх ашигт үйлчилдэг, ард түмэн нь ашигт малтмалыг ухах тусам ядуурч, гуйлгачин болдог энэ замаас гарахын тулд бид нар маш зарчмын том санхүүгийн, бодлогын үзэл баримтлалын өөрчлөлт хийх цаг болсон гэж хэлэх гэж байгаа юм. Энэ дээр та юу бодож явдаг вэ? 

Хоёр дахь асуулт,  Татварын тогтолцоо төгөлдөржихгүй байгаа.  20 жил зах зээлийн энэ нийгмээр явж байна. Хүнээр бол доголон хөлтэй хүн явж байгаа юм. Ардчилсан нийгэмд, зах зээлийн нийгэмд энэ татвар хоёр хөлтэй байдаг. Хүн амын орлогын албан татварын тогтолцоо, аж ахуйн нэгж, хуулийн этгээдийн албан татварын орлогын албан татварын тогтолцоо.  Өнөөдөр хэдэн компаниа татвараар дарамталсаар байгаад компаниас ашиг орлого олж төсөв бүрдүүлэх ийм зорилготой тогтолцоо үүсчихсэн. Гэтэл хүн амын орлогын албан татварын тогтолцоо ерөөсөө үүсээгүй.  Гэтэл зах  зээл, ардчилал, шударга ёс, авлигагүй нийгэмд хүн амын орлогын албан татварын тогтолцоо нь хөгжсөн байж, дараа нь аж ахуйн нэгж нь явдаг ийм жамтай. Энэ тал дээр ерөөсөө юу ч хийгдээгүй. Энэ нь бодлогын шинжтэй, үзэл баримтлалын шинжтэй ийм асуудлууд хаягдчихаад  10 хэдэн жил явж байна. Энэ талаар та ямар бодолтой байдаг вэ? 

Тулгамдсан өнөөдрийн асуудал гэвэл та Сангийн сайдаар хоёр дахь жилдээ ажиллаж байна.  Энэ татвар хураалтын асуулт, татвар төлөх зарчим, сахилга хариуцлагын асуудал алга аа.  100 гаруй алтны компаниудад өнөөдөр Монголын төр, Монгол Улсын Их Хурал тэд нарын аашинд тааруулж татварыг нь зохицуулж яваа шүү. Гэтэл өнөөдөр зөвхөн  68 хувийн татвар чинь өндөр байна гэж ацаглаж, хойшоо сууснаас болоод 73 тэрбум төгрөгийг авч чадахгүй. Бороо гоульд гэдэг компанийг авчраад алтны асуудлыг нь ярих гэхээр зэрэг компаний захирлыг нь Монгол төрийн сайд / хугацаа дуусав/.

Д.Дэмбэрэл: Балдан-Очир гишүүн 1 минут

Д.Балдан-Очир: Ингээд үндсэндээ Монголын төр санхүүгийн тогтолцоо гадны том компаниудын эздийн харцан дор орсон байна.  Та сая манай өмнөх гишүүдийн ярьж байгаа юманд маш сайн шударга байгаа тухай ярьж байна. Үнэндээ бол  энэ татварын сахилга хариуцлагын асуудал байхгүй байгаа шүү. Тэгээд өгөхгүй болохоор хаячихдаг. Тэгээд гаднаас зээл тусламж хайгаад гүйгээд байдаг. Хамаг алтыг нь ачаад явуулчихдаг. Араас нь хөөцөлдсөн юм байдаггүй. Тэгээд бүхэлдээ энэ капиталист ёсоор энэ санхүүг эрхлэх, аж ахуйг эрхлэх энэ арга ухаанд бид нар үнэхээр хурдан сурч, дасч, зохицож ажилламаар байна. Энэ талаар та хоёр дахь удаагаа томилогдох гэж байгаагийн хувьд миний ярьж байгаа энэ санал бодолтой нийлж байна уу? Эсхүл би буруу  ярьж байна уу? Цаашдаа ямар шинэтгэлийн реформ хийх вэ гэж асууя.

С.Баярцогт: Би нэгдүгээр асуудлын хувьд ерөнхий байр суурьтай нь санал нийлж байна. Гэхдээ нэг зүйлийг бид нар бодож ярих ёстой. Шилжилт хийж байгаа улс орны хувьд өнгөрсөн  20 жил гадны зөвлөгөө, тусламж, зээлийг бид нар үгүйсгэх ёсгүй ээ.  Бид нар үндсэндээ  30 хувь нь ЗХУ-аас дэмжлэгт явдаг байсан төсвийн бүтэцтэй ийм улсын хувьд богино хугацаанд биеэ дааж, эдийн засгийн бүтцийг олон болгож, биеэ даасан бодлого явуулахад туйлын хүнд байсан. Энэ шилжилтийн  20 жилд алдаж оносон олон зүйл бий. Гэхдээ гадаадын  зээл тусламж, гадаадын зөвлөгөө бол манай бодлогыг боогдуулж байсан гэж хэлэх юм бол энэ харьцангуй өрөөсгөл зүйл болно. 

Яг өнөөгийн байдлаас харахад Монгол Улс хөгжлийн шинэ түвшинд ирж байгаа. Манай бүх бодлого, тэр битгий хэл манай Зээл тусламжийн хуульд бол зөвхөн хөнгөлөлттэй зээл, тусламж авна гээд заасан байдаг. Энэ бодлогоо бид нар өөрчлөх ёстой.  Одоо бол бид нар арилжааны зээл авдаг, биеэ даасан бодлого явуулдаг ийм улс болно. Эдийн засгийн нөхцөл байдал ч гэсэн ийм боломжийг бид нарт одоо өгч байгаа. Тийм учраас бид нар гадаадын зээл тусламжийн бодлогын хувьд, өөртөө хандах хандлагын хувьд дотоод бодлогоо бид нар эхлээд өөрчлөх хэрэгтэй. Анх удаагаа бид нар дэлхийн банкинд манайх тусламж авдаг улсаасаа арилжааны зээл авдаг улс болъё гэдэг асуудлыг дөнгөж өнгөрсөн хавар тавьсан. Азийн хөгжлийн банкинд ч гэсэн бид нар тусламж авдаг улсаасаа  тусламж арилжааны зээл хоёрыг зэрэг авдаг улс болъё. Бодлогын өөрчлөлтүүдээс Монгол Улс дөнгөж өнгөрсөн жилээс эхэлж өөрчилж байгаа. Энэ эдийн засгийн боломж бололцоог бас өнөөгийн нөхцөл байдал олгож байгаа. Тэгэхээр бидний хувьд бол магадгүй  20 жилийн өмнө бид нар ардчилал руу хийсэн шилжилт өөрөө том хувьсгал байсан. Тэгвэл энэ удаагийн  парламентад оногдож байгаа үүрэг хариуцлага бол эдийн засгийн хувьд  бага орлоготой улсаас богино хугацаанд дундаж орлоготой улс болох энэ хөгжлийн бодлогыг маш богино хугацаанд өндөр орлоготой улс болох энэ зөв бодлогын тогтолцооны суурийг тавих ийм парламент байгаа юм. Энэ дээр  бид нар хамтарч ажиллая, энэ дээр таньтай санал нэг байна.

Татварын тогтолцооны хувьд бид нар хүн амын орлогын албан татвар дээр суурилсан тогтолцоо руу шилжих ёстой. Тэр үүднээсээ бид нар хүн амын орлогын албан татварыг орон нутаг руу нь шилжүүлж байгаа. Татан төвлөрүүлж байгаа хэсэг байгаа. Үе шаттайгаар  100 хувь орон нутагт нь өгөх ёстой. Тэгэх юм бол татварын бааз суурь өргөн болно, дээрээс нь татвар хураалт маш их хэмжээгээр сайжирна. Алтны татварын болон хураалтын хувьд үндсэндээ  68 хувийн татвар гарсантай холбоотой ийм асуудал байгаа. Өнгөрсөн З жилийн хугацаанд үндсэндээ алт олборлогчид маань энэ өндөр татвараас болоод зугатаадаг арганд суралцсан байна. Хэдийгээр өнгөрсөн жил Улсын Их Хурал босгыг нь өндөрсгөсөн ч гэсэн үр дүн бол ижил байгаа. Одоогийн байдлаар Татварын ерөнхий газраас 6-7 том компанийг шүүхэд өгчихсөн. Шүүхийн шийдвэр гүйцэтгэл дээр асуудлууд нь явж байгаа. Нэг компаний хувьд шүүхийн шийдвэр нь гараад энэ татвараа заавал төлөх ёстой гэсэн шийдвэрүүд гарсан байгаа. Үүнийг би Үндсэн чиглэлийн хэлэлцүүлгийн явцад дэлгэрэнгүй танилцуулсан. Шаардлагатай гэвэл гишүүдэд бас өгье гэсэн ийм бодолтой байна. Баярлалаа.
Д.Дэмбэрэл: Баярсайхан гишүүн асуултаа асууя. Алга байна. Очирбат гишүүн. /12.20-12.50 цагт Д.Цэндсүрэн/


Д.Очирбат: -С.Баярцогт сайдаас. Саяхан УИХ-аас 2010 оны үндсэн чиглэлийн анхны хэлэлцүүлгийг хийсэн байгаа. Энэ дээр тусгагдсан асуудлуудыг хийж хэрэгжүүлэх тал дээр хүндрэлтэй асуудал нь юу байна? Бүгдийг хийж хэрэгжүүлж чадна гэж та бүгдийг нь хэлж чадах уу? Төсөв дээр хүндрэлтэй асуудлууд нь юу байна. Хийж чадахгүй гэсэн зүйлүүдийн болохгүй, бүтэхгүй байгаа талаар мэдээлэл өгнө үү.


Миний бас нэг бодол байна. Төсвийн удирдлага, санхүүжилтийн хууль дээр нэлээдгүй өөрчлөлт хийхгүй бол болохгүй байгаа юм. Ялангуяа Сангийн яаманд хэтэрхий их эрх мэдэлтэй, хэтэрхий их дээш нь төсөв, төлөвлөгөөгөө аваад явчихдаг. Данхайсан том бүтэцтэй. Нийслэл, аймаг, орон нутагтаа төсвийн ерөнхийлөн захирагчийн эрх мэдлийг боомилсон ийм хууль болчихоод байгаа юм. Одоо энэ хуулин дээр бид нар орон нутгийнхаа эрх баригчдад, засаг дарга нарт орон нутагтаа ажиллаж байгаа хүмүүстээ санхүүгийн эрх мэдлийг нь өгөх тал дээр таны бодол юу байна вэ? Энэ хууль дээр хийж, хэрэгжүүлэхээр төлөвлөж байгаа, саяын миний хэлсэнтэй  хийж, хэрэгжүүлэхээр төлөвлөөд байгаа ажлуудын талаар таны саналыг сонсмоор байна.


Гурав дахь асуудал нь эрүүл мэндийн төсөв орж ирж байна. Бид төсвөө хэлэлцэж байна. Энэ дээр тантай нэг зүйл дээр санал нийлэхгүй байна. Мэдээж Сангийн сайдад энэ том айлын Сангийн яамны авдрын түлхүүрийг авч явж байгаа хүний хувьд маш олон асуудлууд тулгамдаж, бухимдалтай асуудлууд байдаг байх. Төсвийг царцаана, төсвийг тогтооно гэдэг асуудал дээр, эрүүл мэндийн асуудал дээр нэн тэргүүнд шаардлагатай, яамныхаа төсөв, багцын асуудлыг царцаах, тогтоох, хасаж, танах асуудлын талаар яримааргүй байна.


Өнөөдөр яах аргагүй эрүүл мэндийн байгууллага маань өөрөөр хэлбэл, бүх шатандаа суларчихсан, санхүүжилт нь аль хэдийн 2007 оны санхүүжилтээр зарим байгууллагууд нь явж байдаг. Анхан шатандаа ажиллаж байгаа эрүүл мэндийн өрхийн эмнэлэг нь 2007 оны санхүүжилтээр явж байна. Өнөөдөр хэдэн он билээ, хэдэн оныхоо төсвийг хэлэлцэж байгаа билээ? Тэгэхэд бид өрхийн эмнэлгүүдийнхээ төсвийг өнгөрсөн жилд 2007 оныхоо төсвөөр нэг хүнд ноогдох төсөвт өртгөөр нь 2007 оныхоо төсвөөр өгөөд явж байна шүү дээ. Ийм хүмүүсийг эрүүл мэндийн байгууллага, хүний эрүүл мэндийн төлөө өдөр, шөнөгүй тангараг өргөж, нойр хоолгүй ажиллаж байгаа хүмүүсийг шахаж, шаардаад байдаг нийгмийн асуудлыг шийдэж өгмөөр байна, цалин хөлс, тэтгэмжийн асуудлыг ч бас яримаар байна. Төрөөс өгч байгаа цалин, тэтгэвэр, төсөвт өртөг нь 2007 оныхоороо яваад байдаг. Энэ тал дээр нааштай, дорвитой ажиллах талаар таны саналыг сонсъё гэж бодож байна.


Ер нь дэлхий нийтийн жишигт эрүүл мэндийн салбар, боловсролын салбарыг нэн тэргүүний эхний ээлжинд тавьж, тэр салбарынхаа чиглэлийн ажлыг урьдчилан төлөвлөж, урьдчилан сэргийлэх тал дээр түлхүү хөрөнгө мөнгө тавьж өгдөг юм билээ. Манайд бол харин энэ нь эсрэгээр байгаа юм.


С.Баярцогт: -Д.Очирбат гишүүний асуултад хариулъя. Хамгийн хүндрэлтэй зүйлүүдийн хувьд хийж хэрэгжүүлэхэд хүндрэлтэй байгаа зүйл юу вэ гэхээр хамгийн нэгдүгээрт, улс төрийн хоёр гол нам маань эхлээд 2004 онд өгсөн улс төрийн амлалтуудыг намын ярлыкгүй болгоод, бүгдийг нэгтгэх тухай асуудал. Тэгж байгаад үүнийг аль нэг намын юмуу, сонгуулийн амлалттай холбохгүйгээр бүгдийг нэгтгээд, дараа нь зорилтод бүлгүүдэд хүргэх энэ арга хэмжээг авах ёстой.


Хоёрдугаарт, Төсвийн байгууллагын удирдлага, санхүүжилтийн хууль, Төсвийн тухай хуулийг нэгтгээд Төсвийн тухай хууль болгож оруулж ирж байгаа, Төсвийн хариуцлагын тухай хууль болгож оруулж ирж байгаа, Тендерийн хуулийг оруулж ирж байгаа. Дээр нь Банкны тухай хууль, Төв банкны тухай хууль гэсэн ийм суурь хуулиудыг энэ чуулган батлах ёстой. Ингэж байж бид банк, санхүү, төсвийн эрүүл орчинг бий болгоно. Би түрүүчийн гишүүдийн асуултад хариулахдаа үүнийг нэлээн дэлгэрэнгүй хариулсан.


Хоёр дахь асуултын хувьд орон нутгийн эрх мэдлийг нэмэгдүүлэх тал дээр одоогийн Төсвийн хууль дээр тодорхой зүйлүүд орж ирнэ. Хамгийн тодорхой, энгийн байгаа зүйл нь юу вэ гэхээр бүх урсгал, их засваруудыг бүгдийг орон нутагт нь өгнө. Хоёрдугаарт, халамжийн үйлчилгээнүүдийг бүгдийг орон нутагт нь өгнө. Дээр нь Тендерийн хуулиа баталчихвал төв дээрээ нэгдсэн Тендерийн агентлагтай, аймаг, орон нутагт нь тодорхой хэмжээний мөнгөөр дээд талын хязгаарыг нь тавиад, орон нутагт нь тендерийг нь өгнө. Ийм маягаар санхүүгийн эрх мэдлийг нь нэмэгдүүлнэ. Төсөвт маш нарийвчилж, бүх ангиллаар нь орлого, зарлагыг хуваарилдаг. Бид аль болохоор өргөн хэмжээгээр төсвийн зарлагын ангиллаа бий болгоно. Өөрөөр хэлбэл, төсвийн захирагч нь өөр, өөрийнхөө эрх мэдлийн хүрээнд төсвөө уян хатан зохицуулах боломжийг нь нэмэгдүүлнэ гэсэн ийм байр суурийг барьж хийж байгаа гэдгийг хэлмээр байна.


Гуравдугаар асуулт, эрүүл мэндийн төсвийн хувьд энэ жилийн бид хямралын дараагийн жил ч гэсэн нөхцөл байдлыг үнэлээд нэлээн өндөр төсөв тавьсан. Уламжлалаараа манай боловсрол, эрүүл мэндийн төсөв дотоодын нийт бүтээгдэхүүний тодорхой хувиудыг байнга эзэлж явдаг. Мэдээж, дотооддоо шүүмжлэлтэй ханддаг. Ази, номхон далайн бүсдээ манайд эрүүл мэнд, боловсролын чиглэлд зарцуулж байгаа хөрөнгө, дотоод нийт бүтээгдэхүүн, төсвийн орлого, зарлага, эзэлж байгаа хувиараа өндөр байгаа. Мэдээж засаж, сайжруулах, нэмэгдүүлэх асуудал байнга яригддаг. Гэхдээ бодит байдал ийм байгаа гэдгийг хэлмээр байна.


Дээр нь, энэ жилийн хувьд эрүүл мэндийн салбарт тодорхой ахиц, дэвшил гарч байгаа. Энэ ахиц, дэвшил нь юутай холбоотой вэ гэхээр нийгмийн даатгалын сангийн тогтолцоон дээр маш том зарчмын өөрчлөлтийг гаргаж байгаа. Урьд нь эрүүл мэндийн даатгалаас өгдөг мөнгийг эмнэлгүүддээ зэрэглэл тогтоогоод өгдөг байсан бол одоо өвчнийг нь дагуулж, эмчлэх чиглэлээр нь дагуулж өгдөг ийм зэрэглэлтэй болгож байгаа. Мөн эрүүл мэндийн даатгалын тогтолцоон дээр ямар өөрчлөлтүүд орж байгаа вэ гэхээр гэр бүлийн даатгалын тогтолцоог энэ жилээс эхлэн нэвтрүүлэх гэж байгаа. Өөрөөр хэлбэл, одоо бүх хүүхдүүдийг болон халамжинд хамаарагддаг хүмүүсийг төрөөс дааж байгаа /1.4 сая хүнийг/. Одоогоор төрөөс дааж байгаа юм нь сард 500 төгрөг байгаа. Үүнийг сард 1 мянган төгрөг болгоод нэмэгдүүлье гэсэн ийм байр суурь барьж байгаа. Тийм учраас эрүүл мэндийн даатгал энэ жил 24 тэрбум төгрөгөөр бүхэлдээ нэмэгдэж байгаа. Тэгээд эрүүл мэндийн даатгалаар оношлогооны хувьд хүн бүрт 30 мянган төгрөгийн оношлогоо хийдэг эрхийг олгож байгаа. Эмнэлгүүд болон бусад эмнэлгүүд дээр өвчний оношлогоо, эмчилгээгээ дагаж очдог зардлыг нь тэгж өсгөж байгаа юм.


Тийм учраас бид ямар зарчмын өөрчлөлт хийж байгаа вэ гэхээр өрхийн даатгалын системд шилжиж байгаа учраас ажил хийж байгаа иргэдийн хүүхдийнхээ даатгалыг эцэг, эх нь өөрөө дааг гэж байгаа юм. Тэгэхээр, хүнд мөнгө нэмэгдэж байгаа юм шиг сонсогдоод байгаа боловч яг гэр бүлийн орлогод нөлөөлж байгаа талаар энэ нь эрс сайжирч байгаа юм. Жишээлбэл, миний эрүүл мэндийн даатгал зөвхөн надад л хамаардаг байхгүй юу. Би өвчин тусаагүй, эмнэлэгт очоогүй бол тэр нь эрүүл мэндийн даатгалын орлого болоод явна. Гэтэл өрхийн даатгалд би хамрагдвал миний гэр бүлийн хүн, хүүхдүүд маань бидний хамтарсан даатгалаар даатгагдаад явахад гэр бүлийн орлогод маш эерэгээр нөлөөлж байгаа. Энэ тогтолцоо ч өөрөө зөв эрүүлжих тогтолцоо руугаа шилжих ийм боломж байгаа юм. Иймд бид Эрүүл мэндийн даатгалын хуулинд нэмэлт оруулахаар оруулж ирж байгаа. Төсвөөс нэмэгдэж, эрүүл мэндийн даатгалд өгч байгаа мөнгө 10 тэрбумаар нэмэгдэж байгаа. Татвартайгаа оногдуулаад 24 тэрбумаар нэмэгдэж байгаа юм. Энэ бол эрүүл мэндийн даатгалын сан дээр нэмэгдэж байгаа мөнгөний хэмжээг ярьж байна шүү дээ. Төсвөөс өгдөг хөрөнгө оруулалтын хэмжээ бол бид 2009 оны анхны төсвөөс өндөр болгож тавьсан байгаа. Баярлалаа.


Д.Очирбат: -Таны хэлж байгаатай зарим нэг асуудал дээр санал нэг байна. Улс төрийн амлалтуудыг нэгтгэх асуудлуудыг тэртэй тэргүй Их Хурал дээр намын бүлгүүд хоорондоо хийгээд явж байгаа. Тэр асуудлууд дээр халуун тогоон дотор нэг байгаа хүний хувьд нэг байна.


2010 оны үндсэн чиглэлдээ тусгасан, УИХ-аар анхны хэлэлцүүлэг нь орчихсон, дахиад бүх хэлэлцүүлгээрээ дуусаад үндсэн чиглэл батлагдана. Энэ тусгагдсан асуудлуудыг та бүрэн хийж чадах уу л гэж асууж байгаа юм. Яагаад гэвэл үндсэн чиглэлд тусгагдсан мөртлөө хөрөнгө мөнгө нь шийдэгдэхгүй, одоо болтол яригдаагүй асуудлууд байгаа л даа. Энэ дээр санаа зовоод байгаа юм. Жишээлбэл, Үндэсний эрүүл мэндийн оношлогооны төвтэй болъё, монгол хүн өөрийнхөө эх орондоо, өөрийнхөө нутагтаа зардал чирэгдэл болохгүйгээр /микрофон хаагдав/.


Д.Дэмбэрэл: -Үндсэн чиглэлд тусгагдсан асуудлуудыг бүрэн хэлж болох боломжуудыг хариулъя, С.Баярцогт сайд.


С.Баярцогт: -Үндсэн чиглэл маань Монгол улсын нийгэм, эдийн засгийг тухайн үед хөгжүүлэх бүх арга хэмжээ, төлөвлөгөөг тусгасан ийм бодлогын өргөн хүрээтэй баримт бичиг. Энэ баримт бичигт тусгагдсан тодорхой зүйлүүд нь улсын төсвөөс санхүүждэг. Бусад зүйлүүд нь хувийн хэвшил, гадны хөрөнгө оруулалт, зээл тусламжийн журмаар шийдэгддэг. Тийм учраас үндсэн чиглэлд туссан бүх арга хэмжээ төсвөөс санхүүжихгүй ээ. Төсвөөс тодорхой хэмжээ нь санхүүжнэ. Тийм учраас гишүүд үндсэн чиглэлийг баталж байхдаа энэ арга хэмжээ нь төсөвт суух юм, энэ арга хэмжээ нь гадаадын шууд хөрөнгө оруулалтаар. Энэ нь зээл, тусламжаар хийнэ гэж бодож баталж ярьж байгаа байх.


Эрүүл мэндийн оношлогооны хувьд Солонгосын талаас маш сайн санал ирчихсэн байгаа. 50 сая долларын хэмжээнд иж бүрэн шөнийн оношлогооны төв барьж өгье гэсэн санал ирсэн. Ийм төрлийн хэд хэдэн санал байгаа. Хувийн хэвшлийн хоёр ч оношлогооны том төв байгуулъя гэсэн санал байгаа. Ийм маягаар энэ асуудлууд шийдэгдэх болов уу гэж ойлгож байгаа.


Д.Дэмбэрэл: -Баярлалаа. Сайдуудын баталж дуустал цагийг сунгаж хуралдъя. Ц.Шинэбаяр гишүүн асуултаа тавья.


Ц.Шинэбаяр: -УИХ-ын бүрэн эрхийн хугацааны  хоёр дахь жилдээ бид хоёр дахь удаагаа төсвөө хэлэлцэж байна. Төсвийн хэлэлцүүлгийн явцад нэг л зүйл давтагдаж гараад байгаа юм. Оруулж ирж байгаа төсвийн төлөвлөлт чанартай биш, шаардлагын хэмжээнд хүрэхгүй байна гэсэн шүүмжлэлийг УИХ-ын гишүүдээс удаа дараа гарч байгаа. С.Баярцогт сайд нэг л тайлбар хэлдэг байсан. Өнгөрсөн жилийн төсвийн төлөвлөлтийн үед “энэ жил хямралын жил учраас бид орлогыг бодитой төлөвлөж чадахгүй байна, хэн ч урьдчилж харж чадахгүй” гэж тайлбарласан. Энэ жилийн төсөв орж ирэхэд “хямралын дараа жил учраас бид бас л орлогыг бодитой төлөвлөж чадахгүй байна” гэсэн ийм тайлбарыг тавьдаг. 


Өнгөрсөн жил бид буруу төлөвлөснөөс болж хоёр удаа төсөв тодотгосон. Үүнээс болж олон төсвийн хөрөнгө оруулалтын ажил саатсан. Одоо төсвийн хөрөнгө оруулалтын ажил саатсан тайлбарыг Тендерийн хуультай холбож яриад байгаа юм. Тендерийн хуулиас үндсэндээ болоогүй шүү дээ. Ойлгомжгүй байдал, буруу төлөвлөлт, удаа дараа төсөвт тодотгол хийснээс болж төсвийн хөрөнгө  оруулалт үр дүн муутай болсон. Энэ дээр С.Баярцогт сайд энэ дутагдлаа хүлээх ёстой.


Хоёрдугаарт, өнгөрсөн жил шинээр сайд болсноос хойш зоригтой нэлээн ажлууд хийх болов уу гэж бодсон, хийгээгүй. Тухайлбал, Төсвийн байгууллагын удирдлага, санхүүжилтийн хууль 2002 онд батлагдсанаас хойш нэлээн хугацаа өнгөрсөн. Тухайн үедээ тодорхой үүргээ гүйцэтгэсэн. Одоо өнөөгийн нөхцөлд төсвийн орлого, зарлагыг оновчтой төлөвлөх, орон нутгийн нутгийн өөрөө удирдах байгууллагын эрх мэдлийг өргөжүүлэхэд энэ хууль саад болж байгаа. Энэ хуулийг өөрчлөх тал дээр хүлээн зөвшөөрөөд байгаа хэрнээ хуулийн өөрчлөлтийг хурдан хугацаанд оруулж ирэхгүй, энэ жилийн төсвийг дахиад л энэ хуулийг хэлэлцсэний дараа хуулинд өөрчлөлт орчихоор бүрэн хугацааны 2 дахь жил өнгөрөх гээд байна шүү дээ. Сүүлийн 2 жилд Төсвийн удирдлага, санхүүжилтийн хуулийг өөрчилсний үр дүнг харахад хугацаа бага үлдэж байгаа юм.


Дараагийн нэг зүйл бол орон нутгийн, аймгуудын төсвийг оруулж ирэхдээ аймгуудын хөрөнгө оруулалтыг харилцан адилгүй төлөвлөдөг. Энэ жилийн аймгуудын хөрөнгө оруулалтыг төлөвлөлтийг харахаар хамгийн өндөр хөрөнгө оруулалттай аймгуудаас хамгийн бага хөрөнгө оруулалттай аймаг нь 8 дахин багаар төлөвлөсөн байна. Энэ бол ганцхан С.Баярцогт сайдын оруулж ирж байгаа төсөв дээр биш л дээ. Өмнөх жилүүдэд ийм л байсан. Энийгээ яагаад өөрчлөхгүй байгаа юм бэ? Яагаад шинээр сайд болоод, нэг жил болоод, дахиад хоёр дахь жилийнхээ төсвийг оруулж ирэхдээ Сангийн яамны хуучин практикийг дагаж давтаад оруулж ирээд байна вэ? Энэ дээр хариулт өгөөч ээ. Та ийм байдлаар цаашдаа ажиллахгүй байж болохгүй юу? Төсвийн удирдлага, санхүүжилтийн хуулийг өөрчилнө гэж ноднин хэд хэдэн удаа амласан, өөрчлөөгүй. Одоо аймгуудын төсвийн хөрөнгө оруулалтыг мөн адилхан. Ойлгоод байгаа гээд л та толгой дохидог шүү дээ. Тэгээд өөрчлөхгүй байгаа. Үүнийг хэзээ өөрчлөх вэ? Тодорхой хариулт өгөөч.


С.Баярцогт: -Ц.Шинэбаяр гишүүний эхний асуултад хариулъя. Төсвийн төлөвлөлт чанар муутай байсан учраас хоёр удаа тодотгол хийлээ гэсэн асуудал байна. Би тэгж бодохгүй байгаа. Дэлхий нийтийг хамарсан санхүүгийн хямралын талаар ямар ч эрдэмтэн мэргэд, тэр битгий хэл эдийн засгийн ямар ч онол үйлчлэхээ больсон. Тийм учраас эдийн засгийн энэ хямрал хэр зэрэг үргэлжлэх юм, ямар нөлөө үзүүлэх юм, ямар урт хугацаанд үргэлжлэх юм бэ гэдэг талаар хэн ч юу ч хэлж чадахгүй байсан. Бодит байдал, орлого, зарлага дээрээ тулгуурлаад зайлшгүй бид өөрчлөлт хийх шаардлага гарсан учраас З дугаар сард, 7 дугаар сард хоёр удаа тодотгол хийсэн. Энэ бол бодит хүчин зүйлийн үүдэлтэй гэдгийг хэлмээр байна.


Төсвийн байгууллагын удирдлага, санхүүжилтийн хуулийг би түрүүн хэлсэн. Энэ намрын чуулганд өргөн барина. Бэлтгэл ажил үнэхээр шаардлагатай. Бид нар маш их хэмжээний харьцуулсан судалгаа, орон нутгуудаас санал авах, бусад орнуудын төсвийн төлөвлөлт, төсвийн хариуцлагын тухай хуулиудтай зэрэгцүүлэх, гадны зөвлөгөө авах зэрэг олон ажлууд шаардагдсан. Тийм учраас энэ маань нэг жил орчим үргэлжилсэн. 


Ер нь өмнөх Төсвийн байгууллагын удирдлага, санхүүжилтийг 1997 оноос эхлээд 2002 он хүртэл 5 жил яригдаад батлагдсан ийм хууль. 2003 оноос эхлэн хэрэгжсэн. Тийм учраас ийм органик том, том хуулиудын хувьд бид бодлогын том өөрчлөлт хийх гэж байгаа учраас мэдээж хэрэг шүүмжлэлтэй хандаж байгаа ч гэсэн их хэмжээний харьцуулсан судалгаа зайлшгүй шаардлагатай байдаг. Энэ бүгдийг оруулж өргөн барьж байгаа.


Энэ жилийн төсөв маань одоо үйлчилж байгаа Нэгдсэн төсвийн хууль, Төсвийн байгууллагын удирдлага, санхүүжилтийн хуулийн дагуу орж ирж байгаа учраас зарчмын айхтар өөрчлөлт хийж чадаагүй. Энийгээ хүлээж байна. Ирэх жил энэ хууль батлагдсаны дараа орон нутгаас татдаг татаас, орон нутагт өгдөг төсвийн дэмжлэг их ойлгомжтой болно. Баярлалаа.


Д.Дэмбэрэл: -Ц.Даваасүрэн гишүүн асуултаа тавья.


Ц.Даваасүрэн: - Нэлээн олон гишүүд асууж байна. Мэдээж хэрэг Сангийн сайдын ажил бас зовлонтой л ажил. Гэхдээ таны оруулж ирээд байгаа асуудлуудыг чинь гишүүд мөрийн хөтөлбөрийг хэрэгжүүлэх, амлалттай холбогдолтой томоохон асуудал шийдэх талаасаа биш байна гэдгийг л яриад байна шүү дээ. Би энэ тал дээр санал нэгтэй л бодогдож байна. Тухайлбал, 1.5 саяыг өгч чадах уу гэж асууж байна. Та болохоор эдийн засгийн үзүүлэлтээр болохгүй, бодлогын үзүүлэлтээр болно гээд байх юм. Та энийг надад жишээлбэл, 1.5 саяыг эдийн засгийн үзүүлэлтээр нь биш, таны шинэ томъёолол бий болгоод байгаа бодлогын үзүүлэлтээр яг ингэж биелэлтийг нь гаргана гэдгийг хэлж өгөөч. Бодлогын үзүүлэлт гэж юу юм бэ гэдгийг.


Би таныг Сангийн сайд хүний хувьд байр суурь нь жаахан хөнгөдөөд байна уу гэж бодоод байна. 100 сая доллар бариад, телевизээр гараад мэдэгдэл хийгээд байгаа чинь гадныханд гоё харагдахгүй ээ. Баярцогт гэж харахгүй шүү дээ. Монголчууд гэж хэлнэ. Монголчууд бол 100 саяд явчих юм байна гэж хэлнэ. Гэтэл цаана чинь Хятадад 500 саяар нь гэрээ байгуулаад байж байна шүү дээ. Би таныг тэрбум доллар бариад зогсож байсан бол итгэнэ. Гэтэл та ямар ч эдийн засгийн онол үйлчлэхгүй болсон гэж ийм хариуцлагагүй юм ярьж болохгүй ээ. Эдийн засгийн онолд үйлчилж байгаа, байж байгаа энэ инфляци бол яг эдийн засгийнхаа утга агуулгаараа явж байгаа, ханш мөн утга агуулгаараа явж байгаа. 


Өнөөдөр эдийн засгийн онол үйлчлээд зарим нэг орнууд чинь хэрэглээгээ өсгөж байж энэ хямралаас гарах ёстой гэж байна. Энэ чинь эдийн засгийн л онол шүү дээ. Тийм учраас эдийн засгийн бүх онол үйлчлэхээ больчихсон, цагийн зүү шиг зогссон гээд, та яриагаа жаахан бодоорой гэж би хэлэх гээд байна. Өнөөдөр Сангийн яамны ажил сайжрав уу гэвэл үгүй л харагдаж байгаа юм. 2005 онд би Төрийн сангаас явсан. Одоо хэвээрээ л байж байна шүү дээ. Мөнгийг нь л ийш, тийш нь байршуулснаас өөр юм юу ч хийгдээгүй. Хуулийг нь гаргаагүй. Сая Банкны тухай хууль орж ирлээ. Хууль, эрх зүйн орчинг нь бүрдүүлж өгөхгүй л байна шүү дээ. Төв банктай, арилжааны банктай Монголд хамгийн том гүйлгээ хийгдэж байгаа энэ Төрийн санг холбож өгөх ёстой. Эрх зүйн орчинг нь бүрдүүлж өгөх ёстой. Энэ ажил чинь хийгдэхгүй байна шүү дээ. Сангийн яаманд ажиллаж байсан хэсэг залуучуудыг шахаад гаргачихсан. Олон сайхан залуучууд байсан, Дашдорж, Махбал, Буянтогтох гээд. Тэгээд яваандаа бид улс төр хөөгөөд эхэлчихлээ. Одоо чуулганы танхимд суугаад улс төрөө ярьчихсан, сайд нарыг шүүмжлээд суудаг болчихсон.


Хараад байхад мэргэжлийн бус хүн бодлого явуулж чаддаггүй юм байна л даа. Мэдэхгүй л байгаа байхгүй юу. Тийм учраас Ц.Шинэбаяр гишүүний шүүмжлээд төсвөө хэд хэдэн удаа тодотголоо, чи алдаагаа зас гээд байгаа нь онгоц жолоодож сураагүй хүнийг онгоцонд суугаад нис гэсэнтэй л ижилхэн сонсогдоод байна. Зарим нэг шүүмжлэлийг хүлээн авч бай, жаахан байр суурьтай ярьж бай, Баярцогт сайд аа. Тэгэхгүй бол таныг Баярцогт гэж харахгүй. Монгол улсын Сангийн сайд гэдэг утгаар харна шүү гэдгийг би хэлэх гэсэн юм.


С.Баярцогт: -Би ихэнх нь санал юм болов уу гэж ойлголоо. Би хэлсэн үгээ бүгдийг нь өөөрөө хариуцна. Баярлалаа.


Д.Дэмбэрэл: -С.Оюун гишүүн асуултаа тавья.


С.Оюун: -Эдийн засаг өсөөд байдаг, ядуурал буурахгүй байна гээд өглөөнөөс хойш гишүүд асуугаад байна. Сангийн яам бол маш чухал яам. Энэ дээр ямар бодолтой, яагаад ийм байдаг юм бэ гэдэг дээр хариулт сонсох гэсэн юм. 950 мянган хүн Монгол улсад бараг 1 сая шахам хүн ядуу, нэн ядуу гэсэн ангилалд албан ёсоор багтаж байгаа. Өнгөрсөн 20 жилийн тоо ерөөсөө буураагүй. 1995 онд л анх ядуурлын судалгаа хийхэд 36.3 гэж байсан. Дараа нь 2002, 2003 онд 36.1 гээд, хамгийн сүүлд 2007-2008 онд Дэлхийн банк Үндэсний статистикийн хороотой хийсэн ядуурлын судалгаагаар 35.2 гэж гарсан /20 жилийн турш/.


Хамгийн сүүлд  2008 онд хийсэн үр дүн нь 1/3 буюу 100 хүнээс 35 хүн нь наад захын хүнс, бусад зүйлээ худалдаж авч чадахгүй байна гэсэн үг шүү дээ. Яагаад ийм парадокс гарч ирээд байна вэ гэдэг дээр хариулт нь юу гэдгийг танаас сонирхоод байна л даа. Эдийн засаг өсөхгүй байсан гэдэг бол худлаа, 2002 оноос хойш тогтвортой өссөөр байгаад, эдийн засаг хямралтай байсан сүүлийн нэг жилийг эс тооцвол хэдэн жил дараалаад 8-10 хувь өссөн. Ингээд 2002 оныг 2008 онтой харьцуулахад бараг 50 хувь өссөн байна билээ. Төсөв гэхэд 2 дахин нэмэгдсэн. Нийгмийн халамжинд зарцуулж байгаа мөнгө бас нэмэгдсэн. Дотоодын нийт бүтээгдэхүүн 7 хувь байснаа 11 хувь болтлоо өсөөд, төрийн албан хаагчдын цалин, тэтгэврийг бас бодитой нэмээд, ингээд төсөв нь ч өсөөд, эдийн засаг нь ч өсөөд байдаг. Тэгсэн мөртлөө ядуурал нь буурахгүй байгаад байна. Тийм учраас яагаад ийм зөрчилтэй үр дүн гараад байна вэ? Яагаад ядуурал буурч чадахгүй байна вэ гэдэг дээр Сангийн сайдын хариулт бөгөөд саналыг сонсъё.


Хоёрдугаарт, улс төрийн зориг гаргаж бодлогын реформ хийх ёстой гэж та хэлсэн. Энэ бол зөв, нийгмийн халамж, төсвийн реформ хийх ёстой гэдгийг орж ирэхэд нь Иргэний зориг намын үүднээс бид дэмжинэ гэж бодож байгаа. Зорилтот бүлгүүдэд энэ халамжаа хүргэх ёстой гэдэг саналыг бас дэмжиж байгаа юм.  Энэ нь, таны ярьж байгаа бодлого чинь 1.5 саятайгаа зөрчилдөөд байгаа юм. 1 сая, 1.5 саяыг хүн бүрт баян ч байсан, ажилтай ч байсан, орлоготой ч байсан иргэн бүр тэгш хуваана гэж яриад байгаа шүү дээ. Бэлэн буюу бэлэн бусаар. Энэ хооронд бодлогууд чинь зөрчилдөөд, яаж төсвийн нийгмийн халамжийн реформоо 1 сая, 1.5 саятайгаа зөрчилдөхгүйгээр хийх юм бэ? Ер нь 1 сая, 1.5 саяыг 2012 он гэхэд бэлэн юмуу, бэлэн бусаар хүнд хүргэж чадах юмуу? Тийм боломж байна уу, байхгүй юу гэдэг дээр хариу авмаар байна.


Гуравдугаарт, зэсийн үнийн зөрүүнээс болоод жил бүр төсвийн тодотгол хийж байсан. Сая санхүүгийн хямралтай байсан учраас төсвийн тодотгол  хийхээс аргагүй байсан гэж хэлж байна. Гэтэл 2006, 2007, 2008 онд гурвууланд нь төсвийн тодотгол хийж байсан. 2005 оны сүүлээр  ч гэсэн хийж байсан. Зөвхөн зэсийн үнийн зөрүүнээс болоод төсвийн тодотгол хийхээр, орж ирж байгаа мөнгөө төсвийн тодотгол хийж зарцуулах л ийм бодлого явагдсан шүү дээ. Та сайн мэдэж байгаа.


Одоо төсвийн хэлэлцүүлэг явагдаж байхад зэсийн тогтворжилтын сан, хуримтлалын сангийн талаар санал орж ирээгүй. Сүүлдээ төсвийн реформ хийхээр орж ирнэ гэж байгаа боловч 2010 онд энэ хийгдэхгүй юм шиг байна. Тэгэхээр төсвийн хэлэлцүүлгээр би зарчмын зөрүүтэй санал оруулах гэж байгаа. Зэсийн үнийг тооцоолж байснаас илүүтэйгээр ирэх жил зэсийн үнэ нэмэгдээд, тэрний зөрүү орж ирэх юм бол тэрийг хуримтлалын санд хадгална. Энэ чинь гурав, дөрвөн жил дараалан дэвшигдэж байгаа санал юм. Энэ саналыг зарчмын зөрүүтэй санал хэрвээ Төсвийн байнгын хороогоор ороод дэмжигдвэл та дэмжих үү? Эсвэл дахиад төсвийн тодотгол хийгээд зарцуулчихсан нь дээр гэж бодож байна уу? Баярлалаа.


С.Баярцогт: -Би С.Оюун гишүүний асуултад хариулъя. Эхний асуултад нэлээн онолын, урт хугацааны бодлогын асуулт байна. Үндсэндээ ядуурлыг бууруулах асуудал бол Монгол улсын хувьд дан ганц эдийн засгийн асуудал биш ээ. Цэвэр бодлогын асуудал. Улс төрийн бодлогын асуудал, нийгмийн бодлогын асуудал. Мэдээж хэрэг, эдийн засгийн бодлогын асуудал. Олон зүйлээс хамааралтай.


Нэгдүгээрт, эдийн засгийн бүтэцтэй холбоотой. Хоёрдугаарт, манай засаг захиргааны нэгжийн хуваарьтай холбоотой. Гуравдугаарт, манай сонгуулийн системтэй холбоотой. Дөрөвдүгээрт, үнэхээр энэ шилжилтийн үе бидэнд өргөн далайцтай өөрчлөлт хийх боломжийг олгоогүй. Харин өнөөгийн үе маань эдийн засгийг төрөлжүүлэх, олон болгох, том төслүүдийг дагасан жижиг, дунд үйлдвэрүүдийг бий болгох, ажлын байр олноор бий болгох энэ боломжууд одоо л бүрдэж эхэлж байгаа юм. Энэ үед бид нар улс төрийн хувьд ч зөв бодлого явуулах ёстой, нийгмийн бодлогын хувьд ч гэсэн зөв бодлого явуулах ёстой, төсөв, санхүүгийн хувьд ч гэсэн. Ингэж байж энэ зорилт бүрэн дүүрэн хангагдана. Тийм учраас маш олон судлаачдын дүгнэлтэнд Монгол улс маш богино хугацаанд дундаж орлоготой улс болно. Бүх үзүүлэлтээрээ тэгж гарч байгаа. Одоо бол бодлогын л асуудал байгаа юм. Тийм учраас үнэхээр богино хугацаанд хийж чадах эсэх нь УИХ-аас баталж гаргаж байгаа суурь хуулиуд баримт бичгүүдэд тусгалаа зөв олж чадах ёстой. Тэгж чадвал энэ зорилт бүрэн хангагдана гэдгийг хэлмээр байна.


1.5 сая төгрөгийг өгөх, өгөхгүй асуудлаар гишүүд мэтгэлцэж байна. Үндсэндээ УИХ эцсийн шийдлээ гаргаж байгаа. Хүний хөгжлийн сан гэдэг сан байгуулаад, энэ санд тодорхой хэмжээний төсвийн орлогыг шууд хуваарилж байгаа юм. Ноогдол ашиг, нөөцийн төлбөрийн 70 хувь, гэрээнээс хийгдсэн урьдчилгаа зээл. Энэ хөрөнгийг эргэлдүүлсэн мөнгөний ашиг гээд. Энэ бол бүтцийн хувьд маш зөв бүтцийг сонгож авсан гэж үзэж байгаа юм. Мэдээж хэрэг, улс төрийн амлалтуудын хувьд 1.5 сая төгрөгийг иргэн бүрт бэлэн ба бэлэн бусаар өгсний дараа зөвхөн ашгаас хуваарилна гэсэн заалт орсон байгаа. Энэ батлагдвал ер нь Alaska-гийн байнгын сантай маш ижил төстэй ийм зөв сан болж ажиллахаар байгаа гэдгийг хэлмээр байна.


Зэсийн үнийн хувьд зарчмын зөрүүтэй санал гаргавал дэмжинэ. Ийм асуудал Эдийн засгийн байнгын хорооны ажлын хэсэг дээр яригдсан байна билээ. Эдийн засгийн байнгын хороо бүр дэвшилттэй зүйл ярьсан байсан. Одоо төсөв дээр зэсийн үнийг 5 мянга 185-аар авсан байгаа. Зэсийн үнийн 4 мянга 700-гаар авъя, орлогоо бууруулъя. Үүнтэй холбогдуулаад зарлагаа бууруулъя гэсэн саналыг Эдийн засгийн байнгын хорооны ажлын хэсэг ярьсан байсан. Энэ бол одоо өргөн баригдаж байгаа Төсвийн тогтвортой байдлын хуулийн үзэл баримтлалтай яг нийцэж байгаа зүйл. Үнэхээр хууль батлахаасаа өмнө бид үүнийг хэрэгжүүлээд эхэлж чадвал энэ бол маш том дэвшил, хөгжлийн суурь болно. Тийм учраас тантай санал нэг байна. Баярлалаа.


Д.Дэмбэрэл: -С.Оюун гишүүн нэмж асууя.


С.Оюун: -Хүний хөгжлийн сангийн хууль Их Хурлаар батлагдаад ноогдол ашиг 0.72 хувь, бусад олж байгаа ашгаараа гээд явдгаараа явна л даа /хууль/. Та Сангийн сайдын хувьд жил бүрийн төсөв тооцоог хариуцаж мэдэж байгаа. 2012 онд энэ батлагдаж байгаа хуулиар иргэн бүрт 1 сая, 1.5 сая төгрөг бэлнээр  юмуу бэлэн бусаар очих боломжтой юу? Би яагаад ингэж дахин, дахин асуугаад байна вэ гэхээр бидэнд Байнгын хороон дээр тараасан Сангийн яамны хүснэгтээр бол 2012 он гэхэд 100 мянган төгрөг максимум хүнд хүрэхээр л тооцоо байсан. Тэгэхээр таны тооцоо ямар байгаа вэ?


С.Баярцогт: -Жишээлбэл, 2010 онд 350 орчим тэрбум төгрөг цугларна. Хэрвээ 350 орчим тэрбум төгрөгөө бэлэн ба бэлэн бусаар хуваана гэвэл ойролцоогоор хүн бүрт 100 мянга очих бололцоо бүрдэнэ. Энэ бол зөвхөн 2010 оны тооцоо. Өөрөөр хэлбэл, 2010 онд зөвхөн Эрдэнэт ажиллаж байгаа юм. Хэрвээ бид 2010 ондоо багтаад хэд хэдэн том төслөө явуулаад үйл ажиллагаа нь сайжрах юм бол 2011, 2012 онд орох орлого маш их хэмжээгээр нэмэгдэх бололцоо байгаа. Манай төсвийн бүх тооцоо зөвхөн Эрдэнэт дээр суурилсан тооцоо байгаа юм. Тийм учраас Эрдэнэтээс хэд дахин илүү ашиг өгөх том, том объектуудаа явуулах, хөрөнгө оруулалтын гэрээнүүдийг л бид хоёр жилдээ багтааж хийж хэрэгжүүлэх ёстой. Тэгвэл үр дүн нь гарна гэдгийг хэлмээр байна.


Д.Дэмбэрэл: -Гишүүд асуулт асууж, хариулт авлаа. Үг хэлэх гишүүн байна уу? 


Ц.Баярсайхан: -Сангийн сайдад нэр дэвшиж байгаа С.Баярцогт сайдад хандаад гурван зүйлийн товчхон санал хэлмээр байна. Нэгдүгээрт, тодорхой нэр төрлийн бүтээгдэхүүнээс бүхэлдээ эдийн засаг, төсөв хамаардаг хамаарлыг бууруулах чиглэлээр Эдийн засгийн байнгын хороон дээр гарч байгаа саналыг дэмжиж байгаа юм байна. Бид сая гэнэтийн ашгийн татвараар бүрдүүлдэг Монгол улсыг хөгжүүлэх сангийн үйл ажиллагаа үндсэндээ зогсож байна шүү дээ.  Тийм учраас ялангуяа зэсийн үнийг тодорхой үнээр аваад, энэнээс аваад гарсан өсөлтийг  тогтворжуулалтын сандаа авч явдаг энэ тогтолцоо руу шилжих нь зүйтэй гэж үзэж байгаа. Энэ санааг дэмжиж байгаа юм байна. Төсвийн байнгын хороон дээр дэмжигдээд, чуулганаар дэмжигдвэл энэ бол зөв, зүйтэй алхам болно гэж би ойлгож байгаа юм.


Хамгийн гол нь энэ жил төсөв дээрээ бид нар шинээр батлагдаж байгаа хүний төлөө сангийн орлого, зарлагаа аваад явах юм бол төсвийн алдагдлын хэмжээ Олон улсын валютын сантай тохирч байгаа хэмжээнээс төвөгтэй байдалд орох байх. Энийг хэрхэн зохицуулахаа бодож, төлөвлөж байгаа юм биз дээ /Засгийн газар/ гэж бодож байна.


Хоёрдугаарт, Дэлхийн банкнаас манай татварын өнөөгийн нөхцөл байдлын талаар тодорхой дүн шинжилгээ хийсэн материалтай Засгийн газар албан ёсоор танилцсан байх гэж бодож байна. 183 орноос манайх татварынхаа орчноор 69 дүгээр байранд орж байгаа юм. Өнгөрсөн парламентын үед татварын шинэчлэлийг хийж, үндсэндээ тав аравны тогтолцоонд шилжсэн. Энэ бол татварын орчин Азийн бүс нутагтаа төдийгүй, дэлхийд сайн орчинтой боллоо гэж. 69 дүгээр байранд орсныг хойш нь гурван хүчин зүйлээр ангилаад үзэхээр татварынхаа орчин, хуулийн сайн хууль гэсэн категориороо бид 183 орноос 20 дугаар байранд орж байгаа юм. Гэтэл татварын орчинтой танилцах буюу гадны хөрөнгө оруулагчид энэ хуулийн орчинтой дасан зохицоход үндсэндээ 190 гаруй цаг зарцуулдаг. Энд маш их хүндрэл, хүнд суртал байдаг гэдгээрээ бид нар 183 орноос 80 гаруй байранд орж байгаа юм.


Татвар төлдөг хугацаа буюу давтамж нь Монгол улсын хувьд гадны хөрөнгө оруулагчид 43 удаа татвар нэхсэн, татвар хураасан ийм дүн гарч байгаа юм. Энүүгээрээ 183 орноос 141-д орсон байна. Тэгээд бид нар ерөнхий татварын орчноороо бол дэлхийн 183 орноос 69-д орж байна. Уг нь сайн татварын орчин бүрдүүлчихсэн. Гагцхүү хэрэгжүүлэх шатандаа хөнгөн шуурхай, хүнд суртлыг багасгасан, дээр нь татвар тодорхой ойлгомжтой, төлөлт нь ил тод байх ёстой гэсэн зарчмуудаараа бид урагшаа ахиж чадахгүй байна. Тийм учраас энэ тал дээр анхаарах ёстой юм байна гэж харагдаж байна.


Дээр нь, өнгөрсөн парламент, 2004-2008 оны хооронд татварын реформ хийсэнтэй холбогдуулаад Татварын багц хууль, Нийгмийн даатгалын хуулийг хэрэгжүүлэх хуулийг баталсан. Энэ хуулийн дагуу албан бус сектороос албан секторт 4.5 триллион төгрөгийн орлого ил тод болсон байна. Энэ бол нэг жилийн дотоодын нийт бүтээгдэхүүнтэй бараг дүйцэхүйц хэмжээний орлого бий болсон. Аж ахуйн нэгжүүдийн тоо өссөн. Хувиараа орлого бүрдүүлж, татвар төлдөг иргэдийн тоо өссөн дүн гарч байна. Гэтэл энэ нь эргээд санхүүгийн хямралтай ч холбоотой байна уу, энэ өсөлтийн үр дүн, үр ашиг нь Монгол улсын төсөв дээр харагдахгүй байна. Сая орлогын тайлангаар харахад 40 гаруй мянган аж ахуйн нэгж “Х” тайлан гаргасан байна шүү дээ. Тийм учраас татварын шинэчлэл, татварын талаар явуулсан бодлогыг үр дүнд хүргэхийн төлөө Сангийн яам онцгой анхаарал тавьж ажиллах шаардлага гарч байна гэж харагдаж байна.


Гуравдугаарт, түрүүн гишүүд нэлээн ярьсан. Төсвийн зардлын шинэчлэлийг бид хийх ёстой. Өнөөдөр цөөн тооны аймгууд улсад хөрөнгө төвлөрүүлж байгаа. Гэсэн ч гэсэн Төсвийн удирдлага, санхүүжилтийн хуулийг өөрчлөн тодорхой хэмжээнд орон нутгуудийн бие даасан байдлыг сайжруулаад, Төсвийн хуулиа өөрчлөхөд энэ байдал бас өөрчлөгдөнө. Тийм учраас хүн амын тоо, эдийн засагт оруулж байгаа хувь нэмэртэй нь уялдуулсан ийм бодлогод шилжих цаг болсон байна.


Д.Дэмбэрэл: -Баярлалаа. Д.Тэрбишдагва гишүүн үгээ хэлье.


Д.Тэрбишдагва: -Баярлалаа. Би түрүүн тэргүүн шадар сайдаас асуухдаа бас хэлж байсан. Ер нь хамтарсан Засгийн газар дахин хэлэхэд их муу ажилласан шүү. С.Баярцогт сайд ажлынхаа арга барилд өөрчлөлт хийж, сан хөмрөг, сангийн авдрыг нь авсан хүний хувьд их өөр ажиллах байх гэж итгэж, найдаж байна. Хамгийн гол нь ард түмэндээ амласан мөнгө төгрөг, цалин тэтгэвэр, бусад зүйл дээр анхаармаар байгаа юм. Боломж байгаа. Би үндсэн чиглэл хэлэлцэж байхад хэлж байсан. Өнөөдөр төсвийн хөрөнгө оруулалтын 45 хувь нь дэд бүтцэд орж байгаа шүү дээ. Үүнийг Баярцогт сайд дэмжиж байсан л даа. Миний хэлж байсан саналыг. Юу гэж хэлсэн бэ гэхээр дэд бүтцийнхээ салбарын энэ том хөрөнгө оруулалтыг гадна дотны зээл тусламж, дэмжлэгээр хийхгүй юмуу? 300 сая долларын асуудал, 3 тэрбум долларын асуудал яриад байгаа шүү дээ. Монгол улс бол гадаадын улс орон, дэлхий нийтэд баялгаараа алдартай ийм улс болчихсон учраас төсөв дээрээ эргэж харж болохгүй юмуу? Нийгмийн халамжийнхаа чиглэлийг, ажлын байр бий болгох чиглэлийг ингэж төсөв рүүгээ хандуулаад, том, том бүтээн байгуулалтуудаа гадна дотно руу хандуулах руу анхаарч ажиллаарай гэж хэлмээр байна. 


Яагаад би үүнийг хэлээд байна вэ гэвэл өнөөдөр үнэхээр хүмүүсийн амьдрал хүнд байна. Бүх малчид маань ХААН банкны барьцаанд орчихоод байна шүү дээ. Улаанбаатар хотын захын хороолол ажилгүй хүмүүсээр дүүрэн байна. Дээр нь утаа, хог гээд бодох юм бол төсвийнхөө бодлого дээр анхаарч, шинэчилж ажиллаарай гэж хэлмээр байна.


Хоёрдугаарт, Улаанбаатар хотоос сонгогдсон гишүүд шинэ Улаанбаатар гэсэн дэд хороо байгуулах гэж байгаа. Улаанбаатар хотыг үнэхээр өөр болгомоор байна. Хоггүй, утаагүй болгох чиглэлээр бид ажиллаж байна. Засгийн газар үүнийг бас  бүх чиглэлээр дэмжээсэй гэж хэлмээр байна.


Гуравдугаарт, С.Баярцогт сайдыг ялангуяа Монголбанктай хамтарч нэлээн сайн ажиллаарай гэж хэлье. Банкны систем дээр анхаарахгүй бол банкны системүүд чинь амаргүй байгаа гэдгийг мэдэж байгаа. Энэ дээр анхаармаар байна.


Дараагийн асуудал бол бүтэц, бүрэлдэхүүний асуудлыг бид байнга яриад байгаа. Үүнийг бүтэн жил залидаад явчихлаа. Одоо ч гэсэн залидаад, хэсэг хүмүүсийг ажилгүй болгох гэж байгаа юм шиг яриад байна. Үнэхээр чадварлаг, мэдлэгтэй ийм боловсон хүчнээр өнөөдөр хангаж ажиллах юм бол боломж бий шүү. Баахан хороонууд. Би ярьдаг шүү дээ. Төрийн өмчийн хороо түүхэн үүргээр бичигдсэн. Хаалтанд Монгол улсын өмч хувьчлалыг дампууруулж, авилгачид, олигархуудад нь өгөөд дууссан шүү дээ. Тэгээд одоо Төрийн өмчийн хороо юу хийх гээд байгаа юм, Шинэтгэлийн хороо гээд юу хийх гээд байгаа юм гээд жишээтэй, баримттай, тоотой ийм юм яриад байхад үүнийг цаашдаа бүтэц дээрээ туйлын анхаарч ажиллаарай гэж Сангийн сайдад хэлмээр байна.


Би С.Баярцогт сайдыг бас ялангуяа гадаад харилцаан дээр нэлээн юм хийгээд байгаа юм уу гэж ойлгож байгаа. Гадны зээл тусламж дээр. Ийм учраас гадны зээл тусламжийг жинхэнэ ажлын байр бий болгох, үйлдвэржүүлэлтийг бий болгох, хүмүүсийг ажилтай болгох, нэмүү өртөг шингэсэн бүтээгдэхүүн бий болгох чиглэл рүү анхаарч ажиллаж, гадны зээл, тусламж дээр маш хурдтай, эрчтэй, богино хугацаанд оруулж ирэх чиглэлээр анхаарч ажиллаарай гэж хэлмээр байна.


Д.Дэмбэрэл: -Баярлалаа. Л.Гүндалай гишүүн үгээ хэлье.


Л.Гүндалай: -Манай төсөв нэлээн хуучин аргаараа орж ирээд байгаа юм. Ноднин жил ч гэсэн хэлж байсан. Төсөвт жаахан өөрчлөлт оруулж болдоггүй юмуу. Ямар нэгэн үр дүнд хүрэх ийм төсөл гаргаж ирээч ээ. Төсөв, төлөвлөгөө нь дандаа л байшингаа зассан, нөгөө л өмнө нь өгч байсан газрууддаа мөнгө төгрөгөө шилжүүлсэн, өгсөн ийм зүйлүүд гараад байна. Үүнийгээ болиоч ээ. Ийм зүйлийг байнга ярьсан. 

Би Баярцогт сайдад бүлгийн хурал дээрээ ч хэлдэг, энд, тэнд дайралдахаараа ч бараг хэлдэг. Тэгээд энэ хэвээрээ л яваад байх юм. Манай төсөв дандаа ийм байх ёстой юмуу. Цаанаа ийм хуультай юмуу. Эсвэл Засгийн газрыг тогтвортой ажиллуулахад заавал ийм байх ёстой байдаг юмуу. Ингэж хөгжих хуулийн заалт, олон улсын туршлага байдаг юм уу. Жил бүр л ийм байдлаар хандаж явдаг. Үүнийг энэ жил бас өөрчилсөнгүй. Та эргээд сайдаараа сонгогдох байлгүй. Ирэх жил бас ийм юм битгий хийчихээрэй. Энэ арай хэтэрч байна аа. Шинэ Ерөнхий сайд энэ жилийн төсөвтөө өөрөө хамаагүй байх. Гэхдээ ирэх жилийн төсвийг арай өөрөөр бодож оруулж ирэх хэрэгтэй байна шүү. Үнэндээ Монголын ард түмэн харсаар суугаад залхаж байна. Бухын доодохыг харж үнэг турж үхнэ гэгчээр энэ хэдэн нөхдүүдийг, Засгийн газар, Их Хурал бүгдийг нь харсаар байгаад зарим нь турж үхэж байна даа, үнэнийг хэлэхэд.  Маш хүнд нөхцөлд амьдарч байна. Монголын ард түмний тал хувь нь ядуу, ажилгүй байна.


Дээр нь нэмээд 20, 30 хувь нь нэлээд хүндхэн амьдралтай, өнөө маргаашийг аргацаасан тийм байдалтай. Нийт хүн амын 70, 80 хувь нь ийм байдалтай явж байна шүү дээ. Тэгээд бид мөнгөө яаж зарцуулж байгаа юм бэ гэдэг чинь хамгийн чухал шүү дээ. Өөр мянган юм гаргаж, төлөвлөгөө гаргаж, мөрөөдөж болно. Байгаа мөнгөө нэгэнт иймэрхүү юманд зараад дуусчихвал дараа нь бид ёстой мөрөөдөхөд мөнгө төлөх юм биш гэж бодоод л суухаас өөр арга байхгүй. Мөнгийг маш үрэлгэн, оновчгүй, буруу зарцуулж байна. Эрхэм Сангийн сайд, Ерөнхий сайд, Их Хурлын гишүүд, Их Хурлын дарга нараа. Бүгдээрээ. Өөрсдөө олоод ирсэн мөнгө юм шиг, бид нар л гавьяатайдаа энэ мөнгийг бүгдийг нь цуглуулчихсан юм шиг юунд ч мэдэгдэхгүй алга болгож байна. Энэ бол маш харамсалтай байна. Жилийн жилд ханалаа, цадлаа, болилоо гэж боддоггүй юмуу? Эдийн засаг, нийгэм чинь яаж хөгжих гээд байгаа юм бэ? Ингэж болохгүй ээ. Арай хэтэрч байна. Болдогсон бол би УИХ-ын чуулганы нээлтийг уг нь гурван удаа  тарааж байсан. Энэ удаа би энэ чуулганыг тараачихмаар л байна. Чаддаг бол. Даанч болохгүй байна. Чуулганы нээлт биш учраас. Үнэндээ арай хэтэрч байна. Би аргаа бараад байна. Тарааж болдог бол би тараачихмаар байна. Их Хурлыг ч юмуу, энэ хурим, найрыг.


Их Хурал маш буруу шийдвэр гаргаж байна. Их Хурал ингэмээргүй байна. Төсвөө ингэж оруулж ирж байхад больё гээд буцаагаад шидчихдэг байх хэрэгтэй шүү дээ. Ийм төсөв бид хүлээж авахгүй, Монгол улсыг яаж хөгжүүлэх гээд байгаа юм гээд гаргах хэрэгтэй. Ахиад аваад ир гээд. Тэгвэл тэрийг оруулж ирж чаддаг тийм Засгийн газар байгуулмаар байна. Засгийн газар чинь төсвөө оруулж ирдэг биз дээ. Их Хурал бид нар төсөв хийдэггүй. Засгийн газар ийм төсөв хийгээд оруулаад ирэхээр нь үүнийг ёстой болохгүй төсөв байна гээд хогийн саванд хийчихээд энэ Засгийн газрыг нь өөрчлөөд, шинэ Засгийн газар байгуулаад, арай өөрөөр явж яагаад болдоггүй юм бэ? Тийм эрх мэдэл Их Хуралд байгаа шүү дээ. Тэгж чадахгүй, зүгээр нэг Засгийн газрынхаа оруулж ирсэн юмыг энд нь нааш, цааш нь хэлэлцээд тулга тойрсон юмаа яриад байх шаардлагагүй байна. Тэгмээргүй байна.


Хүүхдийн мөнгийг нэмэгдүүлэх асуудал яасан бэ? Баярцогт сайд аа. Хүүхдийн мөнгөөр амьдарч байгаа өчнөөн зуун мянган хүүхдүүд байна шүү дээ. Тэдний мөнгийг нэмэхгүй яах гээд байгаа юм бэ? Хавтгайрсан халамж гээд яриад байх юм. Халамж өгөхгүй бол хямралаас яаж гарах гээд байгаа юм бэ? Зовж зүдэрсэн ард түмэнд хэдэн төгрөг өг л дөө. 1 сая төгрөг, 1.5 сая төгрөг чинь хаачсан юм бэ? Юу ч байхгүй байгаа шүү дээ. Ирэх жил өгөх юмуу, тэрний дараа жил өгөх гээд байгаа юмуу? Хэзээ, хэдэн төгрөг өгөх гээд байгаа юм. Тэгж байгаад нэг болно доо, тэгж байгаад нэг жил тавина даа гэсэн байртай сайхан хэдэн нөхдүүд хараад суугаад байж таарахгүй байна. Энд ер нь юм хийхгүй, бөгсөө хавчаад суусан нөхдүүд их байна шүү.


Д.Дэмбэрэл: -Гишүүд үгээ хэллээ. Санал хураалт явуулъя.


Монгол Улсын Засгийн газрын гишүүн, Сангийн сайдаар С.Баярцогтыг томилох саналыг дэмжье гэсэн санал хураалт явуулъя.


Санал хураалтад 57 гишүүн оролцож, 53 гишүүн зөвшөөрч, 93.0 хувийн саналаар санал дэмжигдэж, Засгийн газрын гишүүн, Сангийн сайдаар Сангажавын Баярцогтыг томилох нь зүйтэй гэж үзлээ.


Завсарлага. 15 цагаас үргэлжлүүлье. Гишүүд сайхан хооллоорой.

Д.Дэмбэрэл: -Байнгын хорооныхоо санал, дүгнэлтийг сонсож байя. Ирц 71 хувьтай байна. Асуудалдаа оръё.


Монгол Улсын Засгийн газрын гишүүд, Ерөнхий сайдыг урья.


Хууль зүй, дотоод хэргийн сайдад нэр дэвшүүлье. Нэр дэвшигчийн талаар Хууль зүйн байнгын хорооны санал, дүгнэлтийг УИХ-ын гишүүн Д.Одбаяр танилцуулна. Одбаяр гишүүнийг индэрт урьж байна.


Д.Одбаяр: -УИХ-ын дарга, эрхэм гишүүд ээ. Монгол Улсын Ерөнхий сайд С.Батболд Засгийн газрын гишүүн, Хууль зүй, дотоод хэргийн сайдаар УИХ-ын гишүүн Цэндийн Нямдоржийг томилуулахаар саналаа 2009 оны 11 дүгээр сарын 11-ний өдөр УИХ-д өргөн мэдүүлсэн билээ.


Монгол Улсын Ерөнхий сайд С.Батболдын саналыг УИХ-ын чуулганы хуралдааны дэгийн тухай хуулийн 37.6-д заасны дагуу Хууль зүйн байнгын хороо 2009 оны 11 дүгээр сарын 11-ний өдрийн хуралдаанаараа хэлэлцлээ. 


Нэр дэвшигч Ц.Нямдорж нь 1956 онд төрсөн. 1975 онд Увс аймгийн төвийн 10 жилийн  1 дүгээр дунд сургууль, 1981 онд Ленинград хотын Улсын их сургуулийг хуульч мэргэжлээр тус тус төгссөн. 1981-1988 онд Улсын ерөнхий прокурорын газарт хэлтсийн прокурор, хэлтэс, тасгийн дарга, 1988-1990 онд Цэргийн ерөнхий прокурорын нэгдүгээр орлогч, 1990 онд Сайд нарын Зөвлөлд мэргэжилтэн, 1990-1992 онд Монгол Улсын хууль зүйн тэргүүн дэд сайд, 2000-2005 онд Монгол Улсын Засгийн газрын гишүүн, Хууль зүй, дотоод хэргийн сайд, 2005-2007 онд Монгол Улсын Их Хурлын дарга, 2008 оноос Монгол Улсын Засгийн газрын гишүүн, Хууль зүй, дотоод хэргийн сайдаар томилогдон ажиллаж байна.
1992 оноос нийт таван удаагийн сонгуулиар Монгол Улсын Их Хурлын гишүүнээр сонгогдон ажиллаж байгаа болно.


Засгийн газрын гишүүн, Хууль зүй, дотоод хэргийн сайдад нэр дэвшигч УИХ-ын гишүүн Ц.Нямдоржийг Хууль зүйн байнгын хорооны хуралдаанд оролцсон гишүүд санал нэгтэйгээр дэмжсэн болно.


УИХ-ын эрхэм гишүүд ээ. Засгийн газрын гишүүн, Хууль зүй, дотоод хэргийн сайдад нэр дэвшигчийн талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Дэмбэрэл: -Нэр дэвшигчээс асуух асуулттай гишүүн байна уу?


Х.Тэмүүжин: -Би энэ асуултыг энэ чуулганы танхимд хоёр дахь удаагаа тавих гэж байна. Сангийн сайд болон Засгийн газрын нэлээн олон алхмуудад хэтдээ Монголд, уул уурхайн баялагтай холбоотойгоор дундаж орлогын төвшинд монголчууд очно. Тодорхой хэмжээний хөрөнгө оруулалтууд улам бүр нэмэгдэнэ. Тэр дундаа төр дээр мөнгө нэлээн их хуримтлагдана. Ийм нөхцөлд засаглал өөрөө сайжраагүй байгаа, хууль, эрх зүйн орчин өөрөө нэлээн төгөлдөршөөгүй байгаа нөхцөлд энэ мөнгө нэг бол авилгыг дэмжсэн хөрөнгө оруулалтууд болж хувирна. Эсвэл энэ өөрөө Монгол улсын хөгжилд томоохон түлхэц үзүүлэх мөнгө болж хувирна гэсэн тийм л юм яригдаад байгаа юм.


Засгийн газар дээр нэг зүйл ойлгомжгүй, харагдахгүй байгаа. Сая төсөв хэлэлцэх үед ч гэсэн харагдсан, яригдсан. Ер нь засаглалаа сайжруулах чиглэлээр ямар бодлого байгаа юм бэ? Төрийн албыг шинэтгэх, хуулийн байгууллагуудыг шинэчлэх, тэр дундаа хууль зүйн бодлогын хувьд ямар асуудлууд зарчмын хувьд тавигдаад байгаа юм бэ? Хууль зүйн яамнаас тэр нь харагдахгүй байна. Харагдахгүй, энэ чиглэлийн бодлогууд нь Засгийн газраасаа гарч ирэхгүй байгаа учраас сүүлдээ Ерөнхийлөгчийн зүгээс эрх зүйн шинэтгэлийг шударга ёсны үйл явцыг ярьж байна шүү дээ. Би хувьдаа энэ ажлыг Ерөнхийлөгч хийхээс илүүтэй Засгийн газрын дотор Хууль зүйн бодлогын яам нь хийх ёстой. Тэндээс бодлого нь тодорхойлогдох ёстой гэж харагдаж байгаа юм. Дөнгөж саяхан хүртэл Шүүхийн шинжилгээний тухай хууль орж ирэхэд л асуудал хөндөгдөж байгаа юм. Цагдаагийн байгууллагын бүтцийн шинэчлэл нь яах юм, шүүх эрх мэдлийн хүрээн дотор байгаа эрх мэдэл хуваарилчихсан тогтолцоогоо дахин нэг алхам урагшлуулахгүй юмуу? 2002 оны шинэтгэлүүд үндсэндээ одоо бол хоцрогдчихлоо шүү дээ. Нийгмийн хэрэгцээ ард иргэдийн шаардлагыг хангахуйц байж чадахгүй байна.


Ийм нөхцөлд Хууль зүйн сайдаас засаглалыг сайжруулах чиглэлээр хууль зүйн бодлогын төвшинд ямар бодлого байгаа юм бэ? Би урьд нь сонирхлын зөрчлийн хууль гарах уу гэсэн чинь “гарахгүй” гэж байсан. Энэ чиглэлээр Хууль зүй, дотоод хэргийн яамнаас дорвитой бодлого гарч ирэхгүй юм шиг надад харагдаад байгаа юм. Энэ асуултыг л асуух гэсэн юм.


Д.Дэмбэрэл: -Ц.Нямдорж сайд хариулъя.


Ц.Нямдорж: -Гишүүдийн энэ өдрийн амгаланг айлтгаж байна. Би Х.Тэмүүжин гишүүний асуултанд түрүүн бас хариулсан. Ер нь одоогийн мөрдөж байгаа Үндсэн хуулийн төвшинд хууль, хяналтын байгууллагын тогтолцооны хуулийн асуудал ерөнхийдөө шийдэгдэж дууссан. 2002 оны шинэтгэл бол 14, 15 жил олон Засгийн газрыг дамжиж хийгдэж байсан ажлуудын гаргалгаа нь байсан юм. Хамгийн сүүлд 2004 онд Агентлагийн эрх зүйн байдлын тухай хууль гэдэг юмыг батлаад Үндсэн хуулинд нэрлэж заасан хуулийн шинэтгэлүүд нь хийгдэж дууссан байгаа.


Цаашдаа миний бодож байгаа юм бол эрхэлсэн салбарын хүрээнд энэ гарсан хуулиудын хэрэгжилтийг сайн зохион байгуулах ёстой, хуулийн тогтовортой орчныг хадгалах ёстой гэдэг ийм л зүйл ярьж байгаа. Одоогийн байдлаар хуулийн өөрчлөлт хийх шаардлагатай Цагдаагийн байгууллагын хуулийн төсөл Засгийн газарт өгчихсөн байгаа. Удахгүй Их Хуралд орж ирнэ. Шүүхийн шинжилгээний хуулийн төсөл явж байна. Үүнийг Их Хурал хэлэлцээд шийдвэрээ гаргачих байх. 


Ер нь 1990 оны үйл явдлын эцэст нь юу болсон бэ гэхээр цагдаагийн байгууллага гурав, дөрөв салчихаад байгаа юм. Иргэний бүртгэлийн асуудлыг цагдаа хариуцдаг байсан, энгийн байгууллага болоод явчихсан. Шүүхийн шинжилгээний байгууллага бас бие даагаад явчихсан. Гадаадын иргэн, харьяатын асуудал цагдаа чиглэлдээ байсан, бас салаад агентлаг болоод явчихсан. Энэ чиглэлийн салалтыг болсон гэж би хувьдаа ойлгож байгаа юм. Ийм юм байна.


Ерөнхийлөгчийн Шүүхийн хууль, янз, янзын хуулинд өөрчлөлт оруулах саналууд яваад байгаа, ярианууд яваад байгаа. Яг одоогийн байдлаар төлөвлөгөө гэдэг юмыг уржигдар Тамгын газрын нөхөд надад өгсөн. Үзээд сууж байна. Хуулийн байгууллагын өөрчлөлтийн асуудлаар хамтарсан семинар зохион байгуулъя гэсэн ийм зүйлийг тэнд яриад байгаа. Хэрвээ энэ болохоор өөрчлөлт байвал дэмжиж ажиллана гэсэн ийм л байр суурьтай байгаа. Ийм хэдэн зүйлийг хэлье.  Нотариатын хууль, Өмгөөллийн хууль хоёр хуулийн асуудлыг ерөнхийд нь Их Хуралд оруулах төлөвтэй байгаа. Одоогийн байдлаар хохирогч, гэрч нарыг хамгаалах хуулийн төслийн ажлын хэсэг байгуулчихаад явж байна. Хохирогчийн хохирол барагдуулах сангийн тухай хуулийн төсөл над дээр ирчихээд, үзээд сууж байна, гэх мэтийн юмнууд байгаа.


Х.Тэмүүжин гишүүний ерөнхий яриад байгаа юм бол цагдаагаас мөрдөн байцаах албыг нь салгаад бие даалгачихвал яасан юм бэ гэдэг санааг хэлээд байгаа. Би энэ асуудлаар Ерөнхий прокурортой ярьж үзсэн. Өөрөө хэрэг бүртгэх, мөрдөн байцаах ажилд Үндсэн хуулиар хяналт тавьдаг дээд эрхтэй байгууллагын хувьд мөрддөг ажлаа хажуудаа авчихгүй юу гэсэн санааг хэлж үзсэн. “Би аваад ажил унагачих байх, дийлэхгүй байх” гэсэн юм яриад байгаа. Монголын түүхэнд нэг тийм явдал тохиолдоод өнгөрсөн. 1958 онд мөрдөн байцаах албыг прокурорт шилжүүлээд дөрвөн жил болоод бүх ажил нь нураад хариу буцааж өгсөн ийм гашуун сургамж байдаг.


Манай хуулийн байгууллагын тогтолцооны нэг зовлонтой юм нь болохоор том нутагтай, цөөн хүнтэй учраас үүний тамга, тэмдэг нь дандаа зохион байгуулалт дээр очиж буудаг. Ийм давхар, давхар зовлонгууд байгаа учраас цагдааг хоёр салгаад, иргэний цагдаа, хэв журмын цагдаа болгоё гэсэн саналыг нь хүлээн авч, ажил хэрэг болгож болохгүй байгаа юм. Яг нарийндаа манай 330-аад сумдаас нэг хэсгийн төлөөлөгч, нэг цагдаа хоёр л сумын төвдөө ажиллаж байгаа шүү дээ. Тэгээд мөрдөн байцаах албыг салгаад өөр тийш нь өгчихөөр чинь аймгийн төв дээр 7, 8 мөрдөн байцаагч байдаг. Тэр бас нэг бие даасан байгууллага болоод нэмж зардал шаардаад. Дээр нь гүйцэтгэх ажлаас нь салгачихаар ажил нь явахгүй болчих тийм юм явагдаад байгаа юм.


Цагдааг дотор нь /хэрэг бүртгэх/, эрүүгийн цагдаа, мөрдөн байцаах алба хоёрыг нэгтгэж нэг зохион байгуулалтад оруулах ийм санаа явж байгаа. Цагдаагийн хууль батлагдчихвал Байцаан шийтгэх хуулинд тийм өөрчлөлт оруулах санал оруулж ирдэг юм билүү гэж бодож байгаа.


Ер нь шударга ёсны асуудал энэ тэрийн тухайд бол хоёр талтай асуудал.


Д.Дэмбэрэл: -Д.Ганхуяг гишүүн асуултаа тавья.


Д.Ганхуяг: -Ц.Нямдорж сайдаас хоёр асуулт асууя. Хуулийн хэрэгжилт сул байгаа нь үнэн л дээ. Энэ нь хоёр зүйлээс хамаараад байх шиг байгаа юм. Нэгдүгээрт батлагдаж гарсан хуулийг эрх зүйт төрийн хувьд төр зүгээс төрийн албан хаагч зүгээсээ зөрчих асуудал их байх юм. Хариуцлага тооцохгүй асуудал бас байх юм. Хуулийн хэрэгжилт сул байгаагаас болоод хүнд суртлын асуудал бас их байна. Энэ хуулийн хэрэгжилтийг сайжруулахтай холбоотой, хүнд суртлыг багасгахтай холбоотой ямар арга хэмжээ зохион байгуулбал зүгээр юм бол?


Өнөөдөр бодит эдийн засгийг хөгжүүлэх, гадаадын хөрөнгө оруулалтыг татахтай холбоотой Монгол улсад олон улсын байгууллагаас хийсэн дүгнэлтэд нэгдүгээрт, гарсан хуулийн зохицуулах чанар, чадвараас. Хоёрдугаарт, хууль хэрэгждэггүй гэсэн ийм үзүүлэлт. Хоёрдугаар үзүүлэлт нь дэд бүтцийн чанар муу, гуравдугаарт, ажиллах хүчний ёс зүй, чадвар муу гэсэн ийм зүйл байдаг. Тийм учраас хуулийн хэрэгжилтийг сайжруулах, нээлттэй хаалганы нэг өдөр биш, ер нь төрийн хяналт шалгалт, зөвшөөрөл энэ бүхэнтэй холбоотой зүйлүүдийг нэг цэгийн үйлчилгээнд төрийн байгууллага, төрийн албан хаагч ажиллаж байх үед байнга иргэдэд нээлттэй байдаг энэ чиглэлд ямар арга хэмжээ, ямар зүйл хийж болох бол гэдгийг нэгдүгээрт асуух байх.


Хоёрдугаарт, 2010 оны төсвийн төсөл ороод ирсэн байна. Хадгаламж, зээлийн хоршооны хохирсон иргэдийн хохирлыг эргэн төлөгдөх нөхцөлтэй барагдуулахаар 33 тэрбум төгрөг баталж байсан. Тухайн үед баталж байхад манай хуулийн байгууллагын нөхдүүд маань энд хангалттай үл хөдлөх хөрөнгө, газрын лиценз, ашигт малтмалын лиценз энэ бүх юм байгаа. Тийм учраас үүнийг эргэн барагдуулчих юм гэсэн асуудлыг ярьж байсан. Та тэр үед УИХ-ын дарга байсан. Өнөөдөр хоёр жил дараалан Хууль зүйн яаман дээр явагдаж байна. Бас бид нар дээр 16 Хадгаламж, зээлийн хоршооноос хохирсон тэр иргэдээс байнга санал, хүсэлт, өргөдөл ирэх юм. Тэгээд танай яамнаас бичиж асуугаад байх  юм. Мөн эргэн төлөгдөх боломж нь тэр үед амлаж байсантайгаа адилхан ямар хэмжээтэй байгаа юм. Энэ хоршоодын хохирсон иргэдийн асуудал юу болж байна вэ гэсэн ийм хоёр асуулт асууя.


Ц.Нямдорж: -Хуулийн хэрэгжилтийн асуудал бол, хууль өөрөө гурван янз байдаг. Консервацид тавигдчихдаг, хэрэгцээ нь гарах үед үйлчилдэг нэг хэсэг хууль байдаг. Дайны байдлын тухай хууль гэх мэтийн. Нэг хэсэгт яс хэрэгждэг хуулиуд байдаг. Энэ бол нийгмийн хамгааллын чиглэлийн хуулиуд, хөдөлмөрийн хөлсний доод хэмжээ нэхвэл тэрийг нь өгдөг. Тэр нь яс хэрэгждэг. Сонгох ялтай, Эрүүгийн хууль мэтийн ийм хууль байдаг. Энэ бол шүүх сонголтоо хийгээд ял өгчихөөр тэрийг нь ялд тооцдоггүй ийм нийгмийн сэтгэл зүйн асуудал байгаад байгаа юм. Жишээлбэл, хулгай хийсэн хүнийг торгоод тавьчихвал тэр хүн нь нутагтаа оччихоод би суллагдаад ирлээ гэсэн маягийн юм яриад, тэгээд манай шүүхийн нөхдүүд ийм шийдвэр гарсан гэдгээ олон нийтэд хүргэж чаддаггүй учраас танил тал, арын хаалгаа хараад тавьчихлаа гэж шүүмжлээд байдаг ийм юмнууд цаад талд нь байгаа юм. Ил тод байдлыг байгууллага бүр сайн харж, ажиллаж чадвал энэ шүүмжлэлээс холдож чадах юм.


Манай системийн хувьд бол миний шийдвэр маягийн юм гараад нэг дэх өдөр бүр иргэдийг хүлээн авч уулздаг. Бүх шатандаа. Тэр үед хүмүүс зардал чирэгдэлтэй юмны талаар удирдлагатай нь яриад асуудлаа зохицуулчихдаг ийм ажил ерөнхийдөө хэв маяг болчихоод байгаа юм. Ийм ажлын гол ач холбогдол нь ажлын согог хаана нь гараад байна вэ гэдгийг удирдлага тэр дор нь мэдээд ажил зохицуулаад болоод явчихдаг ийм юм байна. 


Цаашдаа нэг цэгийн үйлчилгээн дээр гэдэг юмны асуудал яривал дэмжихэд бэлэн байгаа. Гаалийнхан нэг асуудал яриад, хил дээр нэг цэгийн үйлчилгээнд оръё гээд яриад байгаа. Хэр зэрэг зөв хэрэгжүүлж чадах юм. Зөв юм ороод ирвэл дэмжинэ гэсэн бодолтой байгаа юм.


Хадгаламж зээлийн хоршооны тухайд 10-аад тэрбум ороод ирчихсэн байгаа. Хурааж авсан эд хөрөнгө нь зарагдаж өгөхгүй, төвөгтэй байна. Энэ жил 19 тэрбум төгрөг төсөвт хурааж оруул гэсэн даалгаврыг Их Хурал өгсөн. Харамсалтай нь энэ даалгаврыг хэрэгжилт тааруухан байгаа. Өдөр бүр шахаж байна, ажиллуулж байна. Өндөр үнэлгээтэй эд зүйл хураагаад авчихсан, тэр нь борлогдохгүй. Үүнээс шалтгаалаад асуудал үүсээд байна. Тэр үед тооцоогүй байсан шүүхийн шийдвэрүүд хожим нь гараад 4 орчим тэрбум төгрөгийн 50 хувь олгогдоогүй байгаа. Ноднин жил тодотголоор хийж өгөх гээд чадаагүй. Энэ жил төсөвт оруулаад ирж байгаа. Шийдвэр нь гарчихвал 4 тэрбум төгрөгт багтаагаад 50 хувиа авч чадаагүй байгаа Хадгаламж, зээлийн хоршооны хохирогч нарт хохирлыг нь олгох ажлыг зохион байгуулна гэж тооцож байгаа.


Ноднин жил Их Хурал бидэнд мөнгө төгрөгийн бололцоо гаргаж, олон арван жил чирэгдэж байсан 2 орчим тэрбум төгрөгийн хуулийн байгууллагын буруутай үйл ажиллагаанаас хохирсон иргэдийн төлбөрийн мөнгө гэсэн асуудал шийдэж өгсөн. Тэр чиглэлийн зардал чирэгдэл үндсэндээ дууссан. Одоо Хадгаламж банкны 14 тэрбум төгрөг гэх мэтийг оролцуулбал 19 орчим тэрбум төгрөгийн асуудал байгаа. Энэ асуудлыг шийдэх нь зүйтэй гэсэн байр суурьтай байгаа. Дээр нь 7 дугаар сарын 1-ний хэрэг явдлын хохирогч нарын асуудал цувраад шүүхээр асуудлаа тавьж байх шиг байна. Иргэний нэхэмжлэгч нар. Амь нас нь хохирсон таван иргэний ар гэрт олгох Хууль зүйн 50 сая төгрөгийг Засгийн газар шийдчихсэн. Одоо Онцгой байдал, цагдаагийн албан хаагчдын хохирол, гэмтсэн, бэртсэн иргэдийн хохирол гэдэг юмаар судалж байгаад, жагсаалтыг нь гаргаж байгаад нэг тушаал гаргаад тэр хохирлуудыг арилгана гэж бодож байгаа.


Цэвэр хуулийн байгууллагуудын үйл ажиллагаатай холбогдолтой хамгийн  согогтой ажил бол Иргэний шүүхийн шийдвэрлүүлэх ажиллагаа их төвөгтэй байгаа. Олон жил хуримтлагдсан, шийдвэр нь биелдэггүй явдал дээр л асуудал үүсээд байгаа юм. Энэ дээр үнэхээр чирэгдэл байгаа. Болж өгөхгүй байна. Хулгай хийчихдэг, ял эдлээд шорон руу явчихдаг. Ар гэрээс нь юм гаргуулаад авах гэхээр юу ч байхгүй ийм хүмүүс манайд олон байх юм даа.


Д.Дэмбэрэл: -Гишүүд асуулт асууж хариулт авлаа. Үг хэлэх хүн байна уу?


Д.Тэрбишдагва: -Ц.Нямдорж сайдад үг хэлэх байх гэж бодож байна. Ц.Нямдорж сайдад хэд хэдэн зүйлийг санал болгож хэлье гэж бодож байна. Нэгдүгээрт, Эрүүгийн хуулийн талаар Ц.Нямдорж сайд нэлээн хатуу байр суурьтай байдаг. Одоо хэсэг гишүүд Эрүүгийн хуулийг өөрчилж, шинэчилж найруулсан хуулийг өргөн барина. Үүнийг дэмжиж өгөөрэй. Энд ямар нэгэн байдлаар зөөлөн хандаарай гэж хэлмээр байна.


Хоёрдугаарт,  7 дугаар сарын 01-ний асуудал үнэхээр аймшигтай асуудал болсон. Одоо хүртэл УИХ 7 дугаар сарын 01-нээс байр сууриа илэрхийлж чадаагүй байгаа. Ө.Энхтүвшин даргаар ахлуулсан 7 дугаар сарын 01-ний ажлын хэсэг байгуулагдсан. Энд нэлээн зүйлүүд яригдах байх. Энэ дээр Хууль зүй, дотоод хэргийн сайдын хувьд бидэнд хангалттай мэдээлэл өгч, хамтарч ажиллахыг хүсэж байна. Өнөөдөр 7 дугаар сарын 01-ний асуудлыг эргээд харж байхад бид үүнийг яагаад орхиод байгаа юм бэ? Зүгээр л хэвлэл, мэдээллээр бие биен рүүгээ улс төр хийгээд байх юм. Таван хүний амь нас үрэгдсэн. Дээр нь маш олон цагдаагийн ажилтнууд гудамжинд байгаа хайсан төмрөөр жадлуулсан шүү дээ. Маш олон хүн бэртсэн. Эдгээр хүмүүсийн эрх ашгийн төлөө бид аль, аль чиглэлээр нь бодит үнэнээр дуугармаар байгаа юм. 7 дугаар сарын 01-ний асуудал чимээгүй болоод байгаа юм. Энэ дээр хамтарч ажиллах байх гэж бодож байна.


Гуравдугаарт, хууль, эрх зүйн салбарыг атгаж байгаа хүний хувьд хөгжлийг дэмжсэн. Одоо Монгол улс хөгжлөө ярьж байна, маш их ярьж байна. Хөгжих ёстой. Тийм учраас хөгжлийг дэмжсэн эрх зүйн орчны чиглэлээр та бас олон зүйлийн хууль санаачилж, энэ дээр ажиллахыг хүсэж байна.


Нөгөө талаас цагдаагийн байгуулалтын дотор янз, янзын өөрчлөлтийн талаар асуулаа. Ер нь дорвитой томоохон өөрчлөлт, шинэчлэлт хиймээр байгаа юм. Ялангуяа бид гадна, дотно сургууль төгссөн, их боловсролтой, хүнд үйлчилдэг цагдаагийн байгууллага бий болмоор байгаа юм. Тухайлбал, Замын цагдаа гээд хүн загнадаг байгууллага болчихоод байна. Хоорондоо сүлжээ бий  болгочихсон. Зүгээр явж байгаа хүнийг зогсоогоод байдаг мөртлөө, ямар нэгэн зөрчил гаргасан нөхдүүдийг зогсоохгүй байгаа. Ийм учраас цагдаагийн байгууллага тодорхой хэмжээгээр эрс өөрчлөлт хийгээсэй гэж хүсэж байна. Баярлалаа.


Х.Тэмүүжин: -Ц.Нямдорж даргад хандаж би хоёр юм хэлмээр санагдаад байна. Та үнэхээр санаачилгатай ажиллахгүй бол эдийн засгийнхаа шийдвэрийг дагаад Хууль зүйн яам өөрөө шогшоод байдаг. Үндсэндээ 2-3 жилийн дараа энэ их мөнгийг дийлэхгүй шүү. УИХ улс төржихгүйгээр, сонгуулийн уур амьсгалд орохгүйгээр хуралдах бололцоотой, үндсэндээ нэг бүтэн, хагас чуулган л байна. Энэ хугацаанд саяын засаглалыг сайжруулах чиглэлийн бодлогууд гарч ирэхгүй бол Монгол улс зүгээр л олигархынхаа гарт орно. Уул уурхайн мөнгө одоо гялааж байгаа жижигхэн ардчиллыг хуулийн арай гайгүй эрүүл  тогтолцоог юу ч үгүй мөнгөөр дараад алга болно. Үүнээс сэргийлээд Хууль зүй, дотоод хэргийн яам бодлогынхоо хувьд эрсдлээс сэргийлэх хууль зүйн орчнуудыг шийдэх томоохон шийдвэрүүдийг гаргаж өгөхгүй бол танай яамныхан чинь хэлээд байна шүү дээ. Орж ирж байгаа  хуулиуд чинь том шийдвэр рүүгээ явахгүй байна. Ийм косметик юмаар яах гээд байгаа юм бэ гэхээр томоохон зарчмын шийдлүүдээ улс төрийн хувьд гаргахгүй бол яам ажиллахгүй ээ гээд байгаа юм. Томоохон тэр зарчмын шийдлүүд чинь сайдаас л гарна шүү дээ. Түшмэлээс гарахгүй шүү дээ. Та үндсэндээ санаачилга гараад ирвэл би харж үзнэ, дэмжвэл дэмжинэ гэсэн байдалтай яриад байгаа чинь УИХ-ынхаа даргын байр сууринаас одоо буугаад Хууль зүйн яамны сайдынхаа хувьд ажлаа хийгээч ээ. 


Санаачилгатай, эрс тодорхой, өөрт төрсөн зоригтой алхмуудыг хийхгүй бол энэ хоёр, гурван жилийн жижигхэн цоорхойны дараа том мөнгөний эсрэг, эрүүл, зөв алхмууд зогсож чадахгүй шүү дээ. Тэрийг өнөөдөр л хуульдаа баталгаажуулж, төрийн байгууллагууд дээрээ хийж авч, хуулийнхаа схемийг зөв зохион байгуулалттай болгож авахгүй бол хуулийн байгууллагын удирдлагын үгэнд ороод, тэр тэгэхгүй гэж байна лээ гээд унаад байвал бодлого байхгүй болчихно шүү дээ. Хийж чадахгүй байгууллагын удирдлагуудыг солих тухай ярихаас биш, тэд нар ингээд байгаа учраас бид бодлогоо зогсоож байна гэж ярьж болохгүй шүү дээ.


Би бол Хууль зүйн яамыг, тэр дундаа Ерөнхий сайдад илүү эрч хүчтэй, тогтвортой байдлыг хадгалахаасаа илүүтэйгээр байгаа алхмуудыг хурдтай хийх тийм бодлоготой яам байгаасай, тийм сайд байгаасай гэж хүсэж байна. Би танд ийм л зүйлийг хэлмээр санагдаад байна.


Д.Дэмбэрэл: -Баярлалаа. Гишүүд үгээ хэллээ. Санал хураалт явуулъя.


Монгол Улсын Засгийн газрын гишүүн, Хууль зүй, дотоод хэргийн сайдаар Цэндийн Нямдоржийг томилох саналыг дэмжье гэсэн саналын томъёоллоор санал хураалт явуулъя.


Санал хураалтад 58 гишүүн оролцож, 54 гишүүн зөвшөөрч, 93.1 хувийн саналаар Цэндийн Нямдоржийг Монгол Улсын Засгийн газрын гишүүн, Хууль зүй, дотоод хэргийн сайдаар томилох нь зүйтэй гэж үзлээ.


6. Байгаль орчин, аялал жуулчлалын сайдад нэр дэвшүүлье. Нэр дэвшигчийн талаар гаргасан Байгаль орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Б.Батбаяр танилцуулна. Б.Батбаяр даргыг индэрт урьж байна.


Б.Батбаяр: -УИХ-ын дарга, эрхэм гишүүд ээ. Монгол Улсын Ерөнхий сайдаас Монгол Улсын Засгийн газрын гишүүнийг томилох тухай саналыг 2009 оны 11 дүгээр сарын 11-ний өдөр УИХ-д өргөн мэдүүлсэн билээ.


Монгол Улсын Засгийн газрын гишүүн, Байгаль орчин, аялал жуулчлалын сайдаар Лүймэдийн Гансүхийг томилуулахаар санал оруулсныг Байгаль орчин, хүнс, хөдөө аж ахуйн байнгын хороо 2009 оны 11 дүгээр сарын 11-ний өдрийн хуралдаанаар хэлэлцлээ.


Монгол Улсын Засгийн газрын гишүүн, Байгаль орчин, аялал жуулчлалын сайдаар Л.Гансүхийг томилохыг дэмжье гэсэн саналаар санал хураалт явуулахад Байнгын хорооны хуралдаанд оролцсон гишүүд санал нэгтэй дэмжиж, УИХ-ын чуулганы нэгдсэн хуралдаанд оруулж хэлэлцүүлэх нь зүйтэй гэж үзсэн болно. Байнгын хорооны хуралдааны үед УИХ-ын гишүүн Р.Буд хэлсэн үгэндээ байгаль орчны хууль тогтоомжийн хэрэгжилтийг сайжруулж, ангийн болон ойн зөрчлийг багасгаж, таслан зогсоох талаар дорвитой ажлыг зохион байгуулж, тодорхой үр дүнд хүрч ажиллахыг санал болгож байлаа.


УИХ-ын дарга, эрхэм гишүүд ээ. Монгол Улсын Засгийн газрын гишүүн, Байгаль орчин, аялал жуулчлалын сайдад нэр дэвшигч Л.Гансүхийн талаар тус Байнгын хорооноос оруулж байгаа саналыг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Дэмбэрэл: -Б.Батбаяр даргад баярлалаа. Нэр дэвшигчээс асуух асуулттай гишүүд:


Л.Гүндалай: -Л.Гансүх сайдаас юм асууя. Манай Хөвсгөл маш их модтой газар. Ус, мод хоёр явж, явж Хөвсгөлд л үлдэх юм шиг байна. Гэхдээ энэ янзаараа яваад байвал бүр мод ч үгүй болох юм байна. Тэгэхээр модыг хамгаалах талаар танайх дорвитой ямар бодлого барих юм бэ? Та өөрийнхөө эрх мэдлийн хүрээнд ямар нэгэн байдлаар тушаал, шийдвэр гаргаж, мод огтлоод байгаа асуудлыг хориглож болдоггүй юмуу? Нойтон мод огтлохгүй гэх юм. Тэгж байж байгаад өвөл болохоор огтлох юм. Тэр мод чинь хөлдсөн л болохоос бас нойтон л мод байгаа шүү дээ. Ногоон байх үед нь огтолдоггүй юм гэнээ. Ялгаа юу байнаа? Дараа жил нь эргээд ногоорох модыг өвөл нь аваад хаядаг. Маш их байшин барьж байна. Торх гэдэг юм барьж, Улаанбаатар руу, сүүлдээ бүр гадаад улс руу экспортод гаргадаг болсон байна. 


Монгол улс ерөөсөө мод багатай. Тэгээд мод ургах гэж хэдэн зуун жил болж зовдог. Чийг багатай дээр нь  цөлжилтөд нэрвэгдэж байгаа. Мод тарьж ургуулдаг юм байхгүй мөртлөө модоо тайраад байх юм. Үүнийг та жил гаруй харж суусаар байгаад өнөөдрийг хүртэл суучихлаа. Энэ дээр өөрчлөлт гаргаж болохгүй юу? Байшин хийж зарж байгаа юмыг нааш нь явуулахгүй квот өгдөггүй юмыг нь та болиулж болдоггүй юм бэ? Энэ талаар танайд албан бичиг өгч явуулж байсан даа. Хариу байхгүй. Бас Байнгын хорооны гишүүдээс албан бичиг явуулсан. Би Байгаль орчны байнгын хорооны гишүүн. Ирэх буюу энэ төсөвт төсвийн байгууллагууд Засаг даргын тамгын газар байна, эмнэлэг, сургууль, цэцэрлэг, холбоо зэрэг сумдад байдаг дөрөв, таван байгууллага байна. Энэ байгууллагынхаа дулааны асуудлыг шийдээч ээ. Эдгээр чинь хэдэн мянган мод жилдээ хэрэглэх юм бэ? Тэрэнд нь нам даралтын зуухнууд аваад тавьчихвал арай өөр болох гээд байгаа юм. Гурав, дөрөв дахин бага түлш хэрэглэх ийм хэмжээнд хүрчихээд байгаа юм. Гэтэл тийм арга хэмжээ авч, төсөвт ийм зүйл тусгаж өгөөч ээ гэж танд албан бичиг явуулахаар хариу байхгүй. Ирсэн юм байхгүй, хийсэн юм байхгүй.


Цаашдаа ингэж модоо устгамааргүй байна. Нэгэнт мод гэдэг юмыг чинь бид тарьж чадахгүй байгаагаас хойш, үнэхээр ургуулчихсан мод ой, төгөл харагдахгүй байгаа шүү дээ. Тасалж хаяхаа болиоч ээ. Барилга, байшин нутгийн ард иргэд баримаар байгаа бол хатсан мод, шатсан ойгоосоо хэрэглэдэг юмуу. Эсвэл ерөөсөө модоор барихыг хориглосон нь дээр юм шиг байгаа юм. Тэгж өөрсдийгөө хуурч байхаар. Маш их мод сүйдэж байна. Ус бол өнгөрсөн. Ус тэртэй тэргүй дэлхийн дулаарлын хэмжээгээр энд, тэндээс тэртэй тэргүй багасаад дуусаж байгаа. Мод гэдэг юм үнэхээр байхгүй боллоо. Үүнийг та яаж хамгаалах гээд байгаа юм бэ? Эрс шийдэмгий арга хэмжээ авах боломж байна уу?


Амьтан үржүүлэх асуудал их хоцрогдож байна. Одоо тарвага ч дуусаж байна, тарвагагүй ч боллоо. Юун ховордсон, нэн ховор амьтад. Байгаа бүх амьтнаа дуусгаж байна. Хэд хэдэн газар ч гэсэн аймаг бүрт нэг хоёр суманд тарвага агнахыг хориглох, тарвага үржүүлэх зүйл дээр хүмүүсийг ч идэвхжүүлж болдоггүй юмуу? Юу ч үгүй болж байна. Шинээр нэмж тавьж байгаа юм ч алга, загас ч дууслаа, бүх юм дууслаа. Гансүх сайд аа.


Л.Гансүх: -Л.Гүндалай гишүүний асуултад хариулъя. Одоогийн байдлаар Монголын нийт газар нутгийн 12 орчим хувь нь ой байгаа. Ой сүйтгэж байгаа гол гурван автор байгаа. Хөнөөлийнхөө хэмжээгээр дугаарлавал. 1/гал түймэр, 2/хортон шавьж, 3/хүний хүчин зүйлийн нөлөөгөөр. Хүний хүчин зүйлээр нөлөөлж байгаа энэ нөлөөллийг арилгахад хамгийн гол нь түлшний хэмжээ. Нийт бэлтгэж байгаа модны 12-13 хувь нь аж ахуйн зориулалтаар хэрэглэж байгаа. Бусад нь дандаа түлшинд явж байгаа. Урьд нь тоог нь хязгаарлачихаад, тэртэй тэргүй хэрэгцээ нь байгаа учраас мөнгийг нь авч чадахгүйгээр хүмүүс хулгайгаар түлээд байна гэдэг үүднээс ноднин жил түлшний модны квотыг нь нэмж өгсөн. Гол нь орон нутагт эндээсээ орох орлого нь нэмэгдээд, орсон орлогоороо хяналт шалгалтаа сайжруулаг гээд. Гэтэл энэ дээр тодорхой зөрчлүүд  гарч ирж байгаа. Тухайлбал, зарим орон нутаг бол аж ахуйн зориулалтаар хэрэглэх мод руу өгөх. Тэгж байж тэндээс арай нэг хуйвалдааны журмаар ч юмуу, янз бүрийн орлого олдог юм шиг байгаа юм. Тухайлбал, төмөр замын дэр модонд Сэлэнгэ аймгийн олон сумдууд төмөр замын дэр модонд мод хэрэглэхгүй гээд байхад өгсөн иймэрхүү зөрчлүүд зөндөө байгаа. 


Ер нь модны хулгайтай тэмцэх тухай асуудлыг бид Ой хэрэглэх газрын төвшинд цагдаатай хамтраад олон арга хэмжээнүүд зохион байгуулж байгаа. Бид нар цагдаагийн байгууллагад бензин түлшийг нь өгөх, хөдөөгийн томилолт өгөх жишээтэй. Энэ дээр гол нь мэргэжлийн хяналтын байгууллага, манайд хяналтын функц байдаггүй учраас мэргэжлийн хяналтын байгууллага энэ дээр нэлээн хамтарч ажиллах гэж оролдож байгаа. Гэхдээ бас л үнэхээр хүчин хүрэхгүй байгаа юм. Тийм учраас бид энэ дээр энэ жилийн хувьд орон нутагт ямар маягийн урамшууллын системд оруулах вэ гэдэг тал дээр Ой хэрэглэх газар дээр мэргэжилтнүүд ярилцаж байгаа.


Хөвсгөл бол тэр чигээрээ дандаа мод л хэрэглэж байгаа юм. Тийм учраас Могойн гол дээрх нүүрсний уурхай дээр хагас коксын үйлдвэрлэл байгуулъя гээд хувийн хэвшлийнхэн ярьж байгаа ийм төсөл явж байгаа. Иймэрхүү маягаар дэмжиж явах асуудлыг Түлш, эрчим хүчний яамтай хамтарч шийдэхгүй бол манайх бол яг үүнийг чинь ахуйн талаасаа шийддэг хөрөнгө мөнгийг нь шийддэг байгууллага биш учраас энэ дээр үнэхээр хүндрэл байгаа.


Тарваганы хувьд бид тарвагыг агнахыг хориглосон энэ хоригийг цуцлаагүй байгаа. Энэ үндсэн дээр харьцангуй бага, сага тарваганы өсөлт баруун зарим аймгууд дээр харагдаж байна гэж байгаа. Ер нь үржүүлэх чиглэл дээр нь бид дэмжлэг үзүүлж байгаа. Тухайлбал, Сүхбаатар аймагт энэ жил тарвага үржүүлэх төслийн хэмжээнд бидний төсвийн 15 сая төгрөгийн хэмжээнд энэ ажил явж байгаа. Зарим хувийн байгууллагууд тарвага үржүүлэх чиглэлээр зөвшөөрөл аваад, тухайлбал, Хүдэр суманд байдаг Ойн аж ахуйн нөхөрлөл зөвшөөрөл аваад, зарим газруудаас тарвага нүүлгэн шилжүүлж байгаа зэрэг ажил байгаа.


Ер нь ан, амьтны чиглэл дээр орон нутгийн удирдлагуудтай л нэлээн нягт холбогдож ажиллахаас өөр. Яагаад гэвэл тэнд ажилладаг мэргэжлийн хяналтын байгууллагууд л энэ дээр хяналт тавьж байгаа юм. Манайх бол байгаль хамгаалагч гэдэг бол зөвхөн тусгай хамгаалалттай газар нутгийн хүрээн дэх байгаль хамгаалагчид энэ дээр хяналтаа нэлээн сайн тавьж байгаа. Орон нутгийн хэмжээн дэх байгаль хамгаалагч бол сумын хэмжээнд нэг, хоёр л байгаа шүү дээ. Тэр чинь үнэндээ яг тэр сумын хэмжээний арга зүйн зөвлөгөө өгдөг чиглэл дээрээ л ажиллана. Тэрнээс тодорхой төсөв, санхүүгийн хүндрэлтэйгээр энэ бүх юман дээр орж үнэхээр чадахгүй байгаа. Дээр нь бид зарим амьтдыг агнахгүй байх чиглэл дээр журам гаргадаг юмуу гээд судалж байна. Тухайлбал, үнэг, хярсыг бас агнахыг хориглох чиглэлийн судалгаанууд хийгдэж байгаа.


Д.Дэмбэрэл: -С.Оюун гишүүн асуултаа тавья.


С.Оюун: -Дөрвөн асуулт тавья.  Нэгдүгээрт, нөгөө л олон жил яриад шийдэгдэж чадахгүй байгаа Улаанбаатар хотын агаарын бохирдол. Байгаль орчны яам хамгийн түрүүнд дуугарч байх яамдын нэг. Шийдлээ бас санал болгож гаргаж байх яамдын нэг. Тийм учраас би асууж байгаа юм.


УИХ-ын Аюулгүй байдлын байнгын хороон дээр ажлын хэсэг гараад өнгөрсөн хэдэн жилд хэдэн төгрөг улсын төсөвт суусан, яаж зарцуулагдсан юм. Тэр хэрээрээ агаарын бохирдол буурсан уу гэдэг дээр дүгнэлт гаргах ажлын хэсэг гараад ажилласан. Бидний авсан мэдээллээр бол 4.6 тэрбум төгрөг улсын төсөвт сүүлийн хэдхэн жилд суугаад, агаарын бохирдол огт буураагүй гэсэн дүгнэлт гарч байна. Мэдээж, зуух, түлш, хамгийн сүүлд Мянганы сорилын сангаар гэрийн дулаалга гэж байна. Цогц, хэтийн шийдэл нь орон сууцжуулалт л даа. Тэр болтол богино бөгөөд дунд хугацааны шийдлүүд дээр нь хэд хэдэн зүйлүүд яригддаг боловч үр дүнгээ өгөхгүй байгаа.


Байгаль орчны сайдаас асуух гэж байгаа зүйл бол хэдэн төгрөг төсөвт байвал хэдэн жилд агаарын бохирдол хэдэн хувиар буурах судалгаа тооцоо байна, ямар шийдэл байна вэ? Танд өөрийн толгойд чинь юмуу, яаманд чинь тийм шийдэл байна уу? Мэдээж, хариуцаж байгаа Эрдэс баялгийн яам ч гэдэг юмуу, Эрүүл мэндийн яам гээд олон яамдууд  байгаа байх. Гэхдээ Байгаль орчны яаманд өөрийн гэсэн шийдэл байх ёстой. Олон газар олон юм ярьж байгаа ч гэсэн шийдэж чадахгүй байгаа асуудал байгаа шүү дээ. Тэгэхээр яг юу хийх ёстой юм, 2010 онд улсын төсөвт энэ асуудлаар хэдэн төгрөг суусан юм, хэдэн төгрөг дутаад байгаа юм бэ? Мянгарын сорилын сантай ч, сангүйгээр ч улсын төсөвт хэдэн төгрөг суугаад. Тэнд бас 30 сая доллар ярьж байгаа ч гэсэн дахин арван хэдэн тэрбум төгрөг дутуу байгаа. Тэрийг бид өөр нэг донорт хандсан гээд Д.Зоригт сайд түрүүн нэг хурал дээр ярьж байсан. Донортой, доноргүй нийт хэдэн төгрөг хэрэгтэй байгаа юм бэ? 100 сая долларын зээл урьдчилгаа Оюу толгойгоос аваад байж байна. Жишээлбэл, 100 сая долларыг тэр чигээр нь агаарын бохирдолд зарцууллаа гэж бодоход асуудлыг шийдэж чадах уу, чадахгүй юу? 100 хувь биш юм гэхэд хэдэн хувиар бууруулах боломжтой вэ? Ийм нэг асуулт байна.


Дараагийн асуулт бол, алтны шороон ордуудыг олборлох явцад олон гол, горхи хөндийд асар их хохирол байгаль орчны хувьд ирсэн. Дээр нь гараараа алт олборлож байгаа нинжануудын үйл ажиллагаанаас болоод бас олон газар нөхөн сэргээлт хийгдэх шаардлагатай байгаа. Энэ дээр Байгаль орчны  яам юу хийе гэж бодож байгаа вэ? Улсын төсөвт мөнгө суусан уу? Суугаагүй бол ирэх хэдэн жилд энэ сүйдсэн газруудаа яая гэж бодож байгаа вэ?


Таван толгойн нүүрсийг зөөж байгаа зам дээр бас айхтар дүр, зураг байгаа. Бүгдээрээ мэдэж байгаа. Байгаль орчныг асар их хөнөөхөөс гадна, тэр замын дагуу амьдарч байгаа бэлчээрийн мал аж ахуйтай айлууд ч их сөрөг үр дагавартай. Замын аваарь ослууд бас болсон байдаг. Хэзээ нэгэн цагт төмөр зам баригдана гээд суугаад байх юмуу. Байгаль орчны яам энэ дээр бусад дэд бүтцийн яамаа харахгүйгээр юу хийх гэж байгаа вэ? Ямар бодол санал байгаа вэ? Шахаж шаардаж байгаа юм байна уу.


Шонхор дээр танд асуулга тавьсан байгаа. Та мэдэж байгаа. Шонхор агнах зөвшөөрөл олгодгоос болж жил бүр улсын төсөвт хэдэн төгрөг орж ирдэг юм билээ. Миний ойлгож байгаагаар жилдээ 3 сая доллар, 4 тэрбум төгрөг ч юмуу орж ирдэг юм шиг байна. Энэ зөв мэдээлэл үү? Ирэх жилийн төсөвт хэдэн төгрөг орж ирэхээр орлогын хувьд төсөвлөгдсөн байгаа вэ? Олон жилийн өмнө магадгүй төсөвт хэдэн төгрөг олохын тулд шонхорыг агнах зөвшөөрөл олгож эхэлсэн байх. Одоо эдийн засаг өсөж байгаа учраас шонхороос орж ирж байгаа мөнгөтэй, мөнгөгүй эдийн засаг өөрийгөө, төсөв нь өөрийгөө аваад явчих чадалтай учраас шонхор агнах зөвшөөрөл олгохыг бүрмөсөн зогсоовол яасан юм бэ гэсэн асуулга тавьж байгаа. Хэдийгээр та асуулгын хариу өгөх ч гэсэн одоо бас байр суурийг чинь сайд дээр нэр дэвшиж байгаагийн хувьд сонсмоор байна. Баярлалаа.


Л.Гансүх: -С.Оюун гишүүний асуултад хариулъя. Улаанбаатар хотын агаарын бохирдлын асуудлаар манай яам бодлогын төвшинд Эрдэс баялаг, эрчим хүчний яам, Барилга, хот байгуулалтын яам, Улаанбаатар хот зэрэгтэй байнга хамтарч ажиллаж байгаа. Энэ маш том цогцоороо шийдэх асуудал. Одоогийн төвшинд юу вэ гэхээр яамны төвшинд хоёр бодлогын бичиг баримт дээр ажиллаж байгаа. Энэ нь Цэвэр агаарын хууль, Агаарын төлбөрийн тухай хууль гээд. Агаарын төлбөрийн тухай хууль бол хоёр удаа буцсан. Нэгдүгээрт, төлбөрийг тавихдаа утаа гаргаж байгаа яндан бүр, өрх гэр болгоноос авъя гэж орж ирээд, түрүүчийн парламентын үед буцсан. Энэ бол буруу тактик байна гээд.


Дараагийн боловсруулах хэлбэр нь юу гэж явсан бэ гэхээр Улаанбаатарт эрчим хүч үйлдвэрлэж байгаа болон нүүрс төлж байгаа цахилгаан станцуудаас татвар авъя гээд. Энэ нь судалгааны явцад бас буруу юм байна гэж тогтоогдсон. Тийм учраас үүнийг нүүрс гаргаж байгаа нийт нүүрс дээр тавиад, энийгээ буцаагаад цэвэр агаарын төлбөрийн сангаас орж ирж байгаа мөнгөө буцаагаад агаар цэвэршүүлэх шинэ технологи байдаг юмуу. Эсвэл бидний одоо тавьж байгаа гол юм бол хагас коксын үйлдвэрлэл, дээр нь дулаан аль болохоор бага алдах технологи дээр зарцуулах маягаар Европын сэргээн босголт, хөгжлийн банк, Дэлхийн банкны ажлын багуудтай хамтран судалгаа хийгээд, хуулийн төслүүд орж ирж байгаа. Энэ дээр та бүхэн сайн дэмжиж ажиллана байх гэж бодож байна.


Одоогийн байдлаар Мянганы сорилын сангаас 60 гаруй сая долларын төсөл хэрэгжихээр тооцогдож байгаа. Европын сэргээн босголт, хөгжлийн банк бол Агаарын төлбөрийн хууль ороод ирвэл сангийн эхний бүрдүүлэлт дээр бид зээл өгье. Дараа нь та нар сан чинь арвижаад эхлэхээр буцаагаад мөнгөө өгч болно гэсэн. Энэ бол эхний ээлжинд гэр хорооллын айлуудад утаагүй түлш болох хагас кокс. Энэ хагас кокс бол одоогийн нүүрсний үртсийг шавартай холиод хийгээд байгаа тэр түлш биш. Энэ бол цэвэр ангижруулалт хийгээд, гол хортой бодис, хийг нь ялгаад гаргаж ирж байгаа юм. Үүнд зориулсан зуух нь өөр зуух байх ёстой. Өөрөөр хэлбэл, хагас кокс нэлээн илчлэг учраас одоогийн нимгэн зууханд хэцүү учраас Зуух төслийг хэрэгжүүлье. Яваандаа цэвэр хөгжлийн механизмын төслүүдэд ч гэсэн дэмжлэг болоод явах ийм боломж байгаа юм.


Ер нь үүнийг урьд нь гурав, дөрвөн жилийн өмнө ч байна уу, нийслэлд нэлээн их мөнгө тавьж байсан юм. Тэгээд технологийн горим, энэ юмнуудад үйлдвэрлэлийг иж бүрэн хийгээгүй байсантай  холбоотойгоор тэр мөнгө өөр зүйлд зарцуулагдсан, буцаж төсөвтөө орсон зэрэг юмнууд байдаг юм билээ. Энэ дээр Агаарын бохирдолтой тэмцэх үндэсний хорооны дарга маань Эрдэс баялаг, эрчим хүчний сайд байгаа. Яагаад гэвэл гол нь энэ өөрөө нүүрснээс гарч байгаа учраас. Би өөрөө тэр хорооны гишүүн. Бид энэ дээр Дэлхийн банк, Европын сэргээн босголтын банк зэрэгтэй хамтраад иж бүрэн төлөвлөгөө боловсруулаад явж байгаа. Яг өнөөгийн нөхцөлд төсвөөс олигтой мөнгө тавьж чадахгүй байна.


Алтны шороон ордуудыг их ашигласантай холбоотой нөхөн сэргээлтийн ажил үнэхээр бидэнд хоолой дээр тавигдаж босож ирж байна. Үүнтэй холбоотой Ойн сав, усан савтай холбоотой хууль гарсантай холбоотойгоор энэ олон ашиглагдаж байгаа. Одоогийн байдлаар 1 мянган орчим лиценз цуцлагдах болж байгаа юм. Үүнтэй холбоотойгоор нөхөн төлбөрийн асуудал гээд байгаль орчны төлбөрийн олон асуудлууд гарч ирнэ. Нөхөн сэргээлттэй холбоотойгоор. Бид нэг судалгаа хийж байгаа. Тэр нь юу вэ гэхээр том, том уул уурхайн ордууд, ер нь уул уурхайн чиглэлээр ажиллаж байгаа компаниудаас орж ирж байгаа royalt-ынх нь татвараас эхлээд янз бүрийн татвараас хувилаад Байгаль орчны санд мөнгө авъя. Энэ нь өөрөө нөхөн сэргээлт, дээр нь усны нөөц судалгаа, үүнийг хамгаалах чиглэл, цөлжилттэй тэмцэх чиглэл, ойн нөхөн сэргээлтийн чиглэл гэх мэтийн энэ бүх юм руу явж байхаар ийм хуулийн төсөл санаачлахаар ажиллаж байна. Энэ ондоо багтаагаад Их Хуралд өргөн барина гэж бодож байгаа. Энэ чиглэл дээр ийм сангууд босож ирж байж, нөхөн сэргээлтүүд иж бүрэн хийгдэх байх гэсэн ойлголттой байгаа.


Таван толгойн нүүрсний уурхайн зам болон бусад нэлээн хэдэн газруудын зам байгаа юм. Баруун чиглэлд ч байгаа, зүүн чиглэлд ч байгаа. Тамсаг гээд. Бид ерөнхийдөө стратегийн үнэлгээ гэж үнэлгээний шинэ аргачлалыг боловсруулж байгаа. Бас ойрын үед шийдэгдэх байх. Үндсэндээ 1 жилийн хугацаанд байгаль орчны салбаруудыг бүтцийн хувьд, зохион байгуулалтын хувьд иж бүрэн ямар байх вэ гэдэг дээр нэлээн анализ хийж байгаад, энэ чиглэлүүд дээр судалгаатайгаар хуулиуд, өргөн барих хууль, эрх зүйн хүрээнд болон үйл ажиллагааны чиглэлүүд дээр нэлээн төлөвлөгөө тавиад ажиллаж байгаа. Түүний нэг нь энэ байгаа юм.


Стратегийн үнэлгээний төлөвлөлт бол ямарваа нэг төсөл хэрэгжихээс өмнө дэд бүтэцтэй холбоотой болон байгаль орчны ерөнхий бүс нутгийн хэмжээн дэх хохирол, үнэлгээг иж бүрэн тооцох, үүнтэй холбоотойгоор урьдчилан бэлтгэл ажлуудыг хангуулах чиглэлээр тооцох байдлаар явж байна. Энд зарим гишүүдийн яриад байгаа юм бас тусаад. Өөрөөр хэлбэл, томоохон ордуудыг ашиглах бол заавал замыг нь эхэлж барьсан  байж  байж орд руугаа оръё гэсэн юм руу бид шийдэх зорилтуудыг тавьж байгаа.


Шонхор үнэхээр өнөөдөр асуудал болоод байгаа юм. Энэ бол зохион байгуулалттай холбоотой л асуудлууд гарч ирсэн гэж ойлгож байгаа. 1994 оноос хойш жилд 100-360-аад тооны хооронд шонхор экспортолж байсан. Гол экспортлодог орнууд нь Арабын орнууд. Энд Арабын орнууд хаант засагтай учраас тэрний гол нөлөө бүхий улсууд л хүсэлт тавьдаг. Тэдний тавьсан хүсэлтийн хэмжээнд бүгдийг нь өгдөггүй. Энэ жилийн хувьд гэхэд 600 орчим шонхорын хүсэлт ирсэн. Бид олон улсын хориотой ан амьтны хяналт тавьдаг байгууллагын зөвшөөрлийн дагуу 300 хүртэл гаргах эрхтэй. Энэ жилийн хувьд 300-г гаргасан. Агнах явцад зөрчлүүд илэрсэн. Тухайлбал, олон тагтаагаар барих юмуу, отог овог дээрээ тодорхой зөрчлүүд, ан амьтан агнасан, эсвэл үхсэн тагтаа шувуугаа булахгүй байх ч юмуу, янз бүрийн ийм юмнууд илэрсэн. Энэ дээр мэргэжлийн хяналтын байгууллага, хууль, цагдаагийн байгууллагуудад энэ зөрчлүүдийг тухайн үед нь өгөөд явуулж байгаа. Дараа, дараагийн гэрээн дээр үүнийг хатуу тооцно гэдэг дээр, манайх бол эхлээд гэрээ байгуулахаас эхлээд ажлын хэсэг гаргасан байгаа. Дөрвөн хүнтэй. Зөрчлүүдийг тэмдэглэж, газар дээр нь арилгах тал дээр мэргэжлийн хяналтын байгууллага, цагдаагийн байгууллагатай холбоотой ажиллаж байгаа.


Энэ бол нийт энэ жилийн хэмжээнд гэхэд 11 отог гарсан. Тэрнээс 2, 3 отог дээр л зөрчил гарч байгаа юм. Энэ нь өөрөө бүх отгийн зөрчил юм шиг харагдаж байгаад дүгнэлт, шүүмжлэлтэй хандах. Шүүмжлэлийг бид хүлээж авч байгаа. Энэ дээр тодорхой үнэлэлт, дүгнэлт өгч ажиллана. Энэ дээр иргэний байгууллагууд, төрийн бус байгууллагууд нэлээн идэвх санаачилга тавьж ажиллаж байгаад бид их талархаж байгаа. Яагаад гэвэл манай байгаль орчны ажил өргөн газар нутагтай учраас иргэд, олон нийтийн байгууллагын дэмжлэг маш их тус болж байгаа. Энэ чиглэл дээр бид тодорхой чиглэлүүд барьж ажиллаж байгаа. Ирэх жил энэ зөвшөөрлийг олгох асуудал дээр нэлээн хатуу журам боловсруулах ёстой гэж бодож байна.


С.Оюун: -Тодруулъя. Агаарын бохирдол дээр өөрийн чинь ярианаас ингэж ойлголоо. Зуух, хагас коксжсон үйлдвэрийн шийдэл, дулаалга. Ойрын бөгөөд дунд хугацаандаа энэ гурав байх юм бол ямар ч гэсэн эхний шийдлүүд мөн гэж ойлгож байна уу? Тэрэнд хэдэн төгрөг.


Л.Гансүх: -Орон сууцжуулалт.


С.Оюун: -Орон сууцжуулалт бол тэртэй тэргүй ойлгомжтой. Үүнээс 2010 онд хэдэн төгрөг төсөвт суусан бэ? Ер нь хэдэн төгрөг байж, байж дунд хугацаандаа агаарын бохирдол хэдэн хувиар буурах юм бэ? Олон жил яриад байгаа мөртлөө ганц ч хувь буурахгүй байна шүү дээ. 4, 5 тэрбум төгрөг зарцуулчихаад. Жишээлбэл, 50 тэрбум төгрөг байвал энэ шийдлүүд дээр агаарын бохирдол ядаж 5 хувь, 30 хувь буурна. Орон сууцжуулалт тусдаа, тэртэй тэргүй явж байх асуудал л даа. Тэрийг мэдэж байгаа хүн байгаа болов уу? Мэдэхгүй байж болно л доо. Энэ бол хэцүү, нийлмэл асуудал гэдгийг ойлгож байна.


Хоёрдугаарт, шонхороос орж ирсэн орлого энэ жил хэдэн төгрөг болсон бэ? Ер нь анхнаасаа зөвхөн орлого гэсэн үндэслэлээр энэ шонхороо агнах /микрофон хаагдав/.


Л.Гансүх: -Тооцоо байгаа. Жишээлбэл, 100 мянган тонн хагас коксын үйлдвэрлэх үйлдвэрлэлийг, хагас коксоос гурван дайван бүтээгдэхүүн гарч байгаа юм. Нэг нь хагас кокс, нөгөө нь хий, шатдаг хий. Гурав дахь нь давирхай гарч байгаа юм. Энийгээ бүгдийг зараад явна гэхэд хийг нь иж бүрэн ашиглахын тулд хажууд нь хийн цахилгаан станцууд, дизелүүд тавигдаж байгаа юм. Хийн станцууд. Ингэхэд 100 мянган тонн үйлдвэрлэдэг үйлдвэр барихад үндсэндээ 10 гаруй сая доллар хэрэгтэй байгаа юм.


Улаанбаатар хотын хэмжээнд үндсэндээ 600 орчим мянган тонн хагас кокс хэрэгтэй байгаа юм. Гэр хорооллын хэмжээнд хангах. Үндсэндээ 100 орчим сая долларт зөвхөн хагас коксын гэр хорооллыг хангах үйлдвэрлэл болно.


С.Оюун: -Агаарын бохирдол хэдэн хувиар буурах вэ?


Л.Гансүх: -Агаарын бохирдол 40-өөд хувиар буурна. Яагаад гэвэл үүнээс гадна нам даралтын зуухнууд маш их түлж байгаа юм. Нам даралтын зуухнуудаа иж бүрнээр шийднэ гэвэл 400-гаад сая долларын хэмжээнд л шийдэгдэх юм шиг байна билээ /багцаа/.


С.Оюун: -100 сая доллар байвал тодорхой хэмжээгээр буурах уу?


Л.Гансүх: -Буурна. 40 орчим хувь буурна. Шонхорын хувьд урьд нь эдийн засаг хэт хүнд байх үед орлого нь өөрөө эдийн засгийн гол дэмжих хэрэгсэл. Дээр нь энэ бол нүүдлийн шувуу, судалгаагаар хангалттай нөөц байгаа гээд явж байсан. Өнөөгийн нөхцөлд сүүлийн 4, 5 жилийн туршлагаар харахад Арабын улсууд Монгол улсад гол нь эдийн засгийн тусламж, зээлийн асуудал дээр нэлээн хөнгөлттэй хандаж байгаа юм. Тухайлбал, зам, дэд бүтэц гээд. Мөн сүүлийн үед Арабын орнын удирдлагууд хөрөнгө оруулалтын чиглэл дээр тусалъя, хамтарч ажиллая гээд. Тухайлбал, Кувейт гэхэд уран дээр гэх юмуу, АREVA компанитай хамтраад гэдэг юмуу, Катар гэхэд тодорхой дэд бүтцийн төслүүдээс ч гэдэг юмуу ийм санал, санаачилгууд гаргаж байгаа юм.


Ер нь хамтын ажиллагаанд энэ бас найрсаг хэрэгсэл болох юм болов уу гэсэн байр суурьтай байгаа. Өнөөдөр Монгол улсын хэмжээнд оруулж байгаа нийт хөрөнгө оруулалтын 85-аад хувь нь ганцхан орноос хамааралтай болчихоод байгаа юм. Тийм учраас хөрөнгө оруулах ийм чиглэл дээр хэрвээ хамтарч ажиллахад энэ маань хамтын ажиллагааны хэрэгсэл болж байгаа юм болов уу гэсэн ойлголттой байгаа. Гэхдээ бид 12 дугаар сард шонхорын чиглэлээр ажилладаг эрдэмтэд, мөн энэ чиглэл дээр ажиллаж байсан компаниуд, бусад мэргэжлийн улсуудтай, гадны төсөл хөтөлбөрүүд шонхор хамгаалах чиглэлээр манай дээр хэрэгжиж байгаа. Эдгээр улсуудтай уулзалт, ярилцлагуудыг хийе гэж бодож байгаа юм. Яагаад гэвэл бид аргаль угалз, ховор амьтад дээр ноднин 2 дугаар сараас эхлээд гурван удаагийн том уулзалт хийж байгаа. Нэгдсэн нэг бичиг баримт гаргасан. Шонхор дээр.


Д.Дэмбэрэл: -Б.Бат-Эрдэнэ гишүүн асуултаа тавья.


Б.Бат-Эрдэнэ: -Би хоёрхон юм асууя. Ойн сав, гол мөрний урсгалд бүрдэл хийх усан сан бүхий газрын хамгаалалтын бүсийг хамгаалах, ашигт малтмал хайх, ашиглахыг хориглох тухай хууль батлаад гаргачихсан. Бид Их Хурлаар гурван сар гаруй хэлэлцээд хаврын чуулганаар гаргасан. Гэтэл энэ хууль хэрэгжих нөхцөлгүй болоод, цаг хугацаа нь тулаад байдаг. Хамгийн гол нь таны хариуцсан, танай яамны харьяа агентлагууд зөрүүтэй мэдээлэл өгөөд, бичиг цаас нааш, цааш нь шидээд. Бид ажлын хэсэг дээр ярилцсан. Ажлын хэсэг дээр огт өөр юм ярьж байна билээ. Гэтэл бид Их Хурлаар энэ хуулийг хэлэлцэж байхад яг ийм эцсийн байдлаар энэ хуулийг байдлаар гаргахад бүрэн бололцоотой гэж хэлчихээд өнөөдөр болохоор болохгүй гэх маягийн юм хэлээд сууж байгаа юм. Энэ хууль нэгэнт батлагдсан бол хууль хэрэгжих ёстой. Энэ хуулийг хэрэгжүүлэхэд Байгаль орчны яам үнэхээр санаачилгатай ажиллах ёстой гэж бодож байна.


Хоёрдугаарт, томоохон гол, мөрний урсгалд тохируулга хийгээд өөр бүс нутаг руу шилжүүлэх тухай асуудал байна. Хэрлэн мөрний урсгалд тохируулга хийгээд говийн бүс нутаг руу шилжүүлнэ гэж нэлээн ярьдаг шүү дээ. Бид нар үнэхээр нөөц нь тодорхой байгаад, өөр бүс нутаг руу шилжүүлэхэд дургүйцэх юм байхгүй. Хамгийн гол нь асуудлыг цогцоор нь авч үзмээр байгаа юм. Туул, Хэрлэн, Онон мөрний эх, Хан Хэнтийн нурууны байдал өнөөдөр ямар байна вэ? Энд үнэлгээ хийгээд, хамгаалах ажлаа хиймээр байна. Гол, мөрний эхийг хамгаалах, гол мөрний урсгал бүрэлдэх эхийг хамгаалах энэ хуулиа хэрэгжүүлээд авмаар байна. Хоёрдугаарт, голынхоо голдирлын дагуу урсахад нь тохируулга хийгээд, голынх нь голдрилыг өөрийг нь сэргээх, үнэхээр гол, мөрнүүд тасрахааргүй боллоо гэдэг юмаа хийгээд, хамгийн сүүлд өөр бүс нутаг руу шилжүүлэх тухай яримаар байгаа юм. Би танд ярьж байсан. Хэрлэн мөрний усыг Шивээ-Овоо руу татна гээд баахан хятадууд ирчихээд судалгаа хийгээд явж байгаа шүү дээ. Энэ асуудлыг би танд Байгаль орчны байнгын хороон дээр тавихад, та нэг юм хэлдэг. Яг бодит байдал дээр салбарын агентлагууд огт өөр юм хийгээд явж байгаа юм байна шүү дээ.


Манай сайдууд ер нь хэлсэн л бол хэлсэндээ хүрмээр байгаа юм. Амласан бол тэр амласандаа эзэн болмоор байна. Энгийн ард түмэн бол ам алдвал барьж болохгүй, за гэвэл ёогүй шүү гээд хичээгээд зүтгээд явж байдаг. Дарга, сайд нар бол амласан бол барьж болдоггүй юм, хамаагүй гээд хаалганы наана, цаана хоёр өөр юм яриад шуугиад байдаг. Ингэж болмооргүй байна. Би таныг хэлж байгаа юм биш шүү. Энд өөр сайд надад “тэгнэ, наад асуудлыг чинь шийдээд өгнө” гэж хэлчихээд, надад ирүүлж байгаа бичиг нь огт өөр юм хэлж байгаа байхгүй юу. Ийм байдлаар бид явж байна. Энэ хоёр асуудлыг та албан ёсоор надад сайн хэлээд өгөөч ээ. 


Л.Гансүх: -Ойн сав, усны савын хууль бол манай гишүүд анх санаачлаад, Байгаль орчин, аялал жуулчлалын яам 100 хувь дэмжиж байгаа юм. Та энэ дээр битгий эргэлзээрэй. Үүнийг батлуулахад ч манай яам бүх тооцоон дээр нь идэвхтэй ажилласан. Энэ хууль нь өөрөө гарахдаа маш их техникийн ажилтай гэдгийг бид тэр үедээ ч бас аль аль нь сайн ойлгоогүй байсан байна. Техникийн ажлуудаа бид хийгээд, та жишээлбэл, ажлын хэсэг хуралдсан тухай ярьж байна. 11 дүгээр сарын 06-нд. Тэр хуралд манай Ойн газрын дарга, Усны газрын дарга хоёр орсон юмаа надад мэдээлсэн. Манайхан бол татгалзсан юм ерөөсөө байхгүй. Энэ гурван хүчин зүйлээс координат бүрдүүлэх асуудал явж байгаа юм.


Нэг нь ойн сав бүхий газрынхыг манай Ойн газар 100 хувь гаргасан. Ус бүрэлдэх хэсгийнхийг Усны газрынхан гаргаад өгчихсөн. Одоо яг орон нутаг дахь хэсэг нь болохоор орон нутгийн удирдлагууд гаргаж өгөх ёстой байхгүй юу. Тэр рүү нь манай Ойн газрынхан өөрсдийнхөө аргачлалаа хэлээд явж байгаа юм. Тэгэхэд нөгөөдүүл чинь өөр өөрийнхөө хувилбараар, тэр  нь манай Ашигт малтмалын хэрэг эрхлэрх газар дээр гологдоод байгаа юм. Зургандаа оруулах гэхээр. Тэгэхээр нь бид нар 14 хоногийн өмнө байх, гурван сайдын тушаал гаргана гээд Газрын харилцааны газрыг оруулаад, Х.Баттулга, Д.Зоригт сайд бид гурван сайдын тушаалаар ажлын хэсгээ нэмж өргөтгөж байгуулаад, энэ ажлын хэсэг энэ хүрээндээ яваад, эхний ээлжинд саяын болсон тэр хурал дээр 1 мянга гаруйхан аж ахуйн нэгжийн лицензийг цуцлахаар боллоо гээд. Тэрийгээ та бүхэн ажлын хэсэг дээр яриад тохирчихсон байсан. Энэ ингээд явж байгаа.


Ганцхан энэ өөрөө зогсож байгаа юм биш, хугацааны хувьд бид нар шууд гарын үсэг зурахаар ажил биш, маш их техник ажилтай юман дээр явж байгаа учраас энэ чинь өөрөө хийгээд л байгаа хэрнээ ийм байдалд орж байгаа юм. Үнэхээр манай Ойн газар дээр дөрвөн хүн ажиллаж байгаа, Усны газар дээр гурван ч хүн өдөржин, шөнөжин суугаад явж байгаа юмыг дөнгөж саяхан дуусгасан юм. Тэрнээс энэ бол техникийн л үйл ажиллагааны саатал байгаа болохоос биш, гацаах гэж байгаа, эсэргүүцэж байгаа юм байхгүй. Хэрвээ эсэргүүцэж байгаа тухай танд хүн ярьсан бол надад нэрийг нь хэлээдэх. Би тэр хүнд арга хэмжээг нь авъя. Энэ хуулийн эсрэг төрийн албан хаагч тийм юм хэлэх эрх ч байхгүй.


Хоёрдугаарт, усны сав, том гол, мөрнүүд дээр урсац тогтоох, боомт байгуулаад ашиглах асуудал дээр бид Орхон говь гэдэг төслийг Засгийн газрын төвшинд гаргаад тавьж байгаа. Энэ бол өөрөө ер нь Орхоноос эхэлье. Боомт байгуулж байгаа нь өөрөө голын усыг авчихаад байгаа юм биш ээ. Энэ юу вэ гэхээр бороо, цасны усыг тогтоож бариад, бороо, цастай үед үер болчихоод бусад үед голдиролоосоо татраад, голын эрэг дагуу экологийн байдал бас муудаад байгаа юм. Энэ уур амьсгалын өөрчлөлттэй холбоотой. Энийг жигдхэн тогтмол урсгая, илүү гарсан тодорхой хэмжээний усыг говь руу зөөе гээд. Бороо, цасны тогтож байгаа усны ердөө 3 орчим хувийг л авах юм. Ер нь 16, 17 хувийг авахад нормальный байх ёстой. Бид болгоомжлоод байгаа юм. Болгоомжил байгаа учраас 3 орчим хувийг авна гээд. 

Хэрлэн дээр бол та мэдэж байгаа. Бас ийм юм явж байгаа. Ямарч гэсэн Хэрлэн цаад тал руугаа очихдоо татраад очиж байгаа учраас Хэрлэнг эх дээр нь боомт байгуулах хэрэгтэй. Тэгж байж доошоо явах ёстой юм. Орхон бол өөрөө хил рүү гарах хүртэлх тэр хэсэгтээ улам өргөсөөп явж байгаа учраас тэр дээр ямар нэгэн проблем байхгүй. Тийм учраас экологоо ч хамгаалъя, дээр нь усныхаа тодорхой хэрэгцээг үйлдвэрлэлдээ ашиглая. Говийн бүсийн газрын гүний усыг тодорхой хэмжээгээр хэмнэх чиглэл дээр үүнийг ашиглая. Яагаад гэвэл Таван толгойн хувьд газрын гадаргын ус, гүний ус хоёр хоорондоо зарим хэсэгтээ холбоотой байгаа юм. 

Оюу толгойн хувьд мэргэжилтнүүдийн дүгнэлтээр бол яг тэр хэсэг бассейн холбоогүй байгаа /гүний ус нь/. Тийм учраас бид Таван толгойн асуудал дээр газрын гадаргын усыг ашиглах чиглэл дээр заавал оруулах ёстой гэсэн байр суурьтай байгаа юм.

Р.Раш: -микрофонгүй ярив.

Д.Дэмбэрэл: -Бусад сайдуудаа батлах тогтоол батлагдаагүй байна шүү.

Р.Раш: -Энд байх ёстой хүмүүс нь байхгүй байна. Ингээд дэмий суугаад болж байгаа юмуу? Энэ хүмүүс өөрсдөө ч алга. Үгүй бол завсарлая.

Д.Дэмбэрэл: -Ерөнхий сайд энд том хурлын асуудал гараад. Бусад сайдууд орж ирье. Б.Долгор сайд бусад сайдуудаа дуудъя. Ер нь тиймэрхүү юм байна шүү. Ямар нэгэн юманд сайдууд ингэж ханддаг. Энэ бол тал, талдаа их дургүйцлийг хүргэдэг.

Р.Раш: -Одоо кноп дарвал яах вэ? 14 хүн байна.

Д.Дэмбэрэл: -Өөрсдийгөө томилуулж байгаа сайдууд тэвчээртэйхэн ганц, хоёр цаг сууж болно шүү дээ. Энэ бол их олон дахин харагдаад байгаа зүйл дээ.

Р.Раш: -Таныг бас хүндлэх ёстой шүү дээ.

Д.Дэмбэрэл: -Намайг хүндэтгэх нь ч яахав, чуулганыг, Их Хурлыг хүндэтгэж, бас өөрөө гарцаагүй томилогдчихно гэсэн баталгаа авчихаар л ингэчихээд байна. Тэр баталгааг урьдчилж өгөхийг үүнээс хойш болимоор юм. 

Хурал зохион байгуулж байгаа нөхдүүд сайдуудыг дуудъя.

Б.Бат-Эрдэнэ: -Гансүх сайд аа. Ер нь байгаль орчны төлөв байдал бол Монголд үнэхээр маш хүнд байгаа шүү дээ. Бидэнд тарааж өгсөн мэдээллээр жилдээ 100 гаруй нуур ширгээд байна гэсэн тооцоо гарч байгаа шүү дээ. Та тэгээд сайхан толгой дохиод л зэлрэх гээд байна. Ер нь энэ дээр онцгой хэлмээр байна. Та улс төрч хүн учраас тоймтой юм хэлэхгүй. Байнгын хороон дээр хэлсэн үгээ та хэл л дээ. Хэрлэн мөрний, гол мөрний эхийг бид гарсан хуулиараа хамгаалаад авна.  Дараа нь гол мөрнийхөө голдиролынх нь дагуу тэжээж, тэтгэх ажлыг хийнэ. Хамгийн сүүлд өөр бүс нутаг руу шилжүүлэх ажлаа хийнэ гэдгээ та тодорхой хэлж өгөхгүй байна шүү дээ. Та тодорхой хэлэхгүй байгаа учраас таны харьяа агентлагууд чинь өөрсдөө шийдвэр гаргаад. Би тодорхой хэлье. Усны хэрэг эрхлэх газрын дарга Бадрах гэдэг хүн /микрофон хаагдав/.

Л.Гансүх: -Би танд боомт барих зэрэг асуудал бол бүгд мөнгө. Жишээлбэл, зөвхөн боомт барихын тулд техник, эдийн засгийн үндэслэл хийхэд Орхон говийн төсөл гэхэд 5 сая долларын хэрэг байгаа юм. Тэгээд би Туркын сайд ирээд гурав хоног хамт байсан. Ямар ч гэсэн энэ дээр ажиллахаар болсон. Хэрлэн гол дээр боомт барихын тулд бас мөнгө. Төсөвт өнөөдөр ерөөсөө мөнгө алга байна. Энэ дээр тавих мөнгө. Өөрөөр хэлбэл, 5, 6 сая.

Б.Бат-Эрдэнэ: -Хятадууд /микрфонгүй ярив/

Л.Гансүх: -Би хэлсэн шүү дээ. Байгаль орчны яамнаас ямар нэгэн санал, дүгнэлт аваагүй, тийм юм болохгүй ээ. Би танд албан ёсоор хэлсэн шүү дээ. Хайгуул хийх чинь тэрийг ашиглах зөвшөөрөл өгч байгаа юм биш шүү дээ. Хүн хайгуул хийж болно шүү дээ. Жишээлбэл, хайгуулын лиценз авах, ашиглалтын лиценз авах юм чинь хоёр өөр юм шүү дээ. Хэрлэнгээс юм авах асуудал яагаа ч үгүй байна. Наана чинь Орхоноос эхлээд юм явах уу, үгүй юу гээд зөндөө их юм байгаа.

Хоёрдугаарт, гол, горхи ширгээд байгаа асуудал нь үнэхээр уур амьсгалын өөрчлөлт ноцтой байна. Тэр тусмаа Монголд дэлхийн дунджаас 3 дахин их байна. Бид өнөөдөр эдийн засгийнхаа бодит салбарыг өсгөж байж байгаль орчиндоо мөнгө авахгүй бол өөр арга алга. Тийм учраас бид хууль хурдан санаачилъя гээд тооцоод явж байна. Уул уурхайн ашиглалтаас орж ирж байгаа орлогын төрөл бүрээс төд, төдөн хувиар, royalt-ынхаас 15 хувиар ч гэдэг юмуу, орлогын албан татвараас 5 хувь ч гэдэг юмуу, ингээд сангаа байгуулаад энэ чиглэлээр явах ёстой. Тэрнээс гадна бид олон улсын байгууллагууд, дээр нь хоёр талын хамтын ажиллагааны шугамаар маш олон төсөл, хөтөлбөрүүд хэрэгжүүлэх талаар хүсэлт тавиад явж байгаа. Уур амьсгалын өөрчлөлтийн асуудал, энд дасан зохицох асуудал, цэвэр хөгжлийн механизмын асуудал гээд маш олон цогц юмнууд дээр бид байнгын харьцаатай явж байна.

Байгаль орчин өөрөө дэлхийн байгаль орчин учраас энэ дээр олон улсын байгууллагууд, хоёр талын хамтын ажиллагаа биднийг маш сайн дэмжих чиглэлээр явж байгаа. Энэ Копенгагены хурлаас 200 орчим тэрбум долларын сан бүрдүүлнэ гэдэг юм ярьж байснаа одоо улс төрийн зөвшилцөл нь сайн болж өгөхгүй яваад байна. Ямар ч гэсэн ирэх жил энэ дээр нэлээн нааштай байвал бид энэ чиглэл дээр боломжийн тусламж дэмжлэг авах байх гэсэн байр суурьтай байгаа.

Д.Дэмбэрэл: -А.Тлейхан гишүүн асуултаа тавья.

А.Тлейхан: -Л.Гансүх сайдтай холбоотой гурван төрлийн зүйлийг асууя. Нэгийг нь С.Оюун гишүүн асуусан. Та маш хариуцлагагүй хариулт өгч байна. Байгаль орчны сайд бол Монгол улсын бүх байгалийг л хамгаална шүү дээ. Ганцхан Улаанбаатар хот биш. Утааны асуудал бол миний ойлгож байгаагаар бол Байгаль орчны сайдын хариуцах асуудал гэж ойлгож байгаа. Гэтэл та сая Үндэсний хороо байгуулагдсан, тэрний дарга нь Эрдэс баялаг, эрчим хүчний сайд гэх шиг боллоо. Эрдэс баялаг, эрчим хүчний сайд бол эрчим хүчний сайд болохоос биш, байгаль орчноо хамгаалахгүй шүү дээ. Харин та даргалаад тэр байгаль орчинд нөлөөлж байгаа, сөргөөр нөлөөлж байгаа асуудал хариуцсан сайдууд нь таны харьяанд байх ёстой гэж бодож байна. Та бол аргалаад өөрөө бултаад байна. Түрүүн бас үндсэн чиглэл асуухад та бас л ингэж хариулж байсан. Энэ арга барилаа өөрчил өө.

Та хэллээ, 400 сая доллараар Улаанбаатарт 600 мянган тонн коксжих үйлдвэр байгуулна гэлээ. Үүн шиг худлаа юм байхгүй. 2007 онд билүү, хоёрдугаар цахилгаан станц дээр хагас коксжсон үйлдвэр байгуулна, 300 мянган тонн үйлдвэрлэнэ, 10-15 сая ноолуур багтана гэсэн тооцоо хийж байсан. Магадгүй худлаа байж болно. Тэгвэл тэрийг та хийлгэх ёстой байсан. Харамсалтай нь хийлгээгүй. Одоо мөнгө байхгүй гээд суугаад байх юм. Өнөөдөр энэ чиглэлээр ярьсан юм байна уу, үгүй юу мэдэхгүй. Их Хурлын танхимд ч гэсэн энэ чиглэлээр гадарладаг 10, 20 хүн бий, мэргэжлийн хүмүүс бий. Тэдэнтэй зөвлөж байгааг би огт хараагүй юм байна. Тийм учраас утааны асуудал дээр бид онцгой анхаарах ёстой. Их Хурлын зарим гишүүд бид ярьж байгаа. Энэ асуудлыг онцгойлж авч үзье. Ажлын хэсэг гэдэг юмуу, түр хороо байгуулаад, юуны өмнө Байгаль орчны яаман дээр очъё. Юу хийгээд байгаа талаар. 2007 онд гарсан УИХ-ын 46 дугаар тогтоол гэж бий. Тэрний биелэлтийг гаргая, хариуцлага тооцъё гэсэн бодолтой байгаа. Тийм учраас та энэ дээр бэлтгэлтэй байх хэрэгтэй, хариулах юмаа бэлдэж байх хэрэгтэй.

Хоёрдугаарт, цаг уурын өөрчлөлт, хуурайшилт болж байна. Цөлжилттэй холбоотой олон юм байна. Дэлхий дээр ийм асуудал болж байхад манай улс нам гүм байгаа. Бүтэн жил болж байхад та энэ тухай юм ярьсангүй. Таны тухай агаарын бохирдол, цөлжилтийн тухай, хуурайшлын тухай эсрэг юм ярих ёстой байтал 300 шонхрын л тухай яриад байдаг юм. Өнөөдөр Монголд 300 шонхор борлуулсан бололтой юм шиг л, 4 тэрбум орсон гээд. Энэ бол үндсэн проблем биш ээ. Гансүх сайд аа. Та арга барилаа өөрчил, шонхороо орхи. Ерөөсөө гаргахаа больчих хэрэгтэй шүү дээ. Тэгж зовж байхаар. Та байгалийг хамгаалах сайд болохоос биш, байгалийг сүйтгэдэг сайд биш ээ гэдгийг хэлмээр байна. Тийм учраас аргаа өөрчилж, олон нийтийг хамарсан, анхааруулсан тулгамдсан асуудал руу анхаараач ээ. Агаарын бохирдлыг арилгахад ямар нэгэн улс төр хэрэггүй. Энэ чинь улс үндэстний эрх ашгийн үүднээс бүгдээрээ энэ рүү явах ёстой. Энэ бол гамшгийн төвшинд байна. Мөнгө байхгүй гэж та юу ярьж байна? Төсөвт мөнгө байгаа шүү дээ. 15 сая доллар олдохгүй байхдаа яадаг юм бэ? Бид нар юм хийхгүй байсаар байгаад бүгдээрээ уушигны өвчтэй болох ёстой юмуу? Ийм харуицлагагүй юм хэлж болохгүй гэж бодож байна.

Гуравдугаарт, гүйцэтгэлийн хяналт хэр байдаг юм мэдэхгүй. Хариуцлагаа сайжруулна гэж ярьж байгаа бол гүйцэтгэлийн хяналт сайн байх ёстой. Манай Их Хурал, засгийн газар анхаарах ёстой. Бид шийдвэр гаргаад байдаг, яриад л байдаг, албан бичиг бичээд л байдаг. Нэг нь ч шийдэгддэггүй, хариу нь ч ирдэггүй, утсаа ч авдаггүй. Утсаа авдаггүй сайдын нэг нь та. Иймэрхүү байдлаар ажилд хандах юм бол цаашдаа дэмжсэн шиг дэмжээд хариуцлага тооцсон шиг тооцох байх шүү гэдгийг хэлмээр байна. Тийм учраас та хүмүүсээс битгий хөндий бай, ойртоод ажилла. Нэг ангийнхан байж цэрвээд байх хэрэггүй. Хамтарч ажиллах ёстой. Хэлмээр, яримаар юм их байх юм. Та өөрөө л хүнд гээд байх юм. Энийгээ зогсоогооч ээ.

Л.Гансүх: -Агаарын бохирдолтой тэмцэх үндэсний хороог манай Засгийн газраас өмнө байгуулчихсан юм билээ. Эрдэс баялаг, эрчим хүчний сайдаар ахлуулаад. Тэгээд энэ хүрээн дээр л юм явж байгаа юм. Би танд яг л баримттай тоо хэлсэн юм. Дарханд баригдаж байгаа үйлдвэрийг би өөрөө тэнд байнга хоёр, гурван удаа очоод үзсэн. Тэр байтугай Мянганы сорилын сангийнхны тайлантай нь хамт үзүүлэх гэж очиж байсан учраас би тоог нь мэдэж байна. Мэдэж байгаа юмаа л хэлж байна. Хоёрдугаар станц дээр хэдээр яасныг нь мэдэхгүй байна.

Цөлжилтийн асуудлаар үндэсний зөвлөгөөн хийсэн, үндэсний хөтөлбөр, Швейцарийн хөгжлийн агентлагийн төслөөр үндэсний хөтөлбөрөө боловсруулсан. Энэ чиглэлээр хоёр, гурван төсөлтэй хамтраад үйл ажиллагаа явуулж байна. Бид цөлжилтийн чиглэлээр нэлээн их юм хийж байгаа. Тэрийгээ бид судалгаагаа зарим хүмүүст нь сайн хүргээгүй байж магадгүй. Энэ дээр хүлцэл өчье. Тэр байтугай нийтэд зориулаад бүлэг, бүлгээр нь хүртэл бид уур амьсгалын өөрчлөлтэй холбоотойгоор уриалга гаргаад, энэ чиглэлийн ажлуудыг бас хийж л байгаа. Жишээлбэл, хүүхэд залуучууд гэдэг юмуу, эмэгтэйчүүд гэдэг юмуу, бизнесийн удирдагчдад гэдэг юмуу гэх мэт.

Шонхорын хувьд бол би шонхор гаргаад байгаа юм биш ээ. Би уг нь төрийн бус байгууллага, зарим байгууллагууд шонхорын чиглэлээр барих үйл ажиллагаа явуулж байгаа бүлэг, группүүд дээр хяналт тавьж байна гэж ойлгоод дэмжээд байсан юм. Тэгсэн чинь сүүлдээ энэ маань явж, явж байгаад Гансүхийг буруутан болгох тийм үйл ажиллагаа л яваад байх шиг байна. Би сүүлийн үед тэгж хардаад байгаа юм. Тэгээд судалж байгаа. Би өөрийнхөө бурууг хүлээнэ, хүнд буруугаа нялзаахгүй.  Шонхорын талаар би нэлээн судалгаа хийж байгаад хаанаас эх үүсвэртэй, юу болоод, яагаад байгаа юм гэдэг талаар. Би түрүүн хэлсэн шүү дээ. 11 отог байхад, 2 отог дээр л зөрчлийг байн, байн гаргаад байгаа юм. Тэрийг мэргэжлийн хяналт, цагдаагийн байгууллага нь арга хэмжээ аваад явах ёстой. Бид дараагийн гэрээн дээр байгуулах бол тэд нартай байгуулах уу, үгүй юу гэдгээ ярина. Манайх анх энэ гэрээг өгөхдөө л дөрвөн хүнтэй ажлын хэсэг гаргасан. Тэд нар чинь янз бүрийн юман дээр байнга очоод байгаа шүү дээ. Гэтэл энэнээс гадна хууль бусаар шонхор бариад байгаа хүмүүс монгол ч байна, гадаадынхан ч байна. Цагдаагийнхан илрүүлж байгаа юм. Хууль ёсных дотроо бас янз бүрийн байдлаар зээр, янзага агнасан хүмүүс нь хуулийн хариуцлагаа хүлээгээд явж байгаа юм. Би сонин бүр дээр шонхорын тухай бичээд өөрийгөө сурталчлаад байх юм байхгүй шүү. Би тэрийг хэлчихье, уучлаарай.

Гүйцэтгэлийн хяналт тавих тухайд би тантай санал нэг байна. Баярлалаа.

Д.Дэмбэрэл: -Баярлалаа. Д.Тэрбишдагва гишүүн асуултаа тавья.

Д.Тэрбишдагва: -Баярлалаа. Их Хурлын дарга шаардаж байж гишүүдийг дуудаж байна. Засгийн газрыг байгуулж байгаа хурал бол ирэх дөрвөн жил бүтээн байгуулалтын үйл ажиллагаа хийнэ гэж бодож байгаа. Ийм учраас нэг сайдаас асууж байгаа асуулт бол нийт кабинетэд холбогдолтой. Ингээд нөгөө хамтарсан, яах вэ, эв нэгдэл сайхан, та нар яахав гэсэн байдлаар хандаад байвал энэ бүтэхгүй байх шүү. Ийм учраас нөхдүүд хуралдаа идэвхтэй оролцож, хүний үг сонсож сурах хэрэгтэй шүү дээ. Би зөвхөн Л.Гансүх сайдтай холбоотой асуулт асууж байгаа юм биш, асуусан асуулт нийтэд хамааралтай.

Нэгдүгээрт, утааны асуудлыг түрүүнээс хойш гишүүд яриад байна. Л.Гансүх сайд аа. Та мэргэжлийн хүн эрчим хүчний мэргэжлийн хүн А.Тлейхан гишүүний ярьж байгааг “тийм байхгүй”  гэж яриад байх юм. Өөрөө үнэхээр юмаа мэдэхгүй бол сайн мэдэхгүй байна, та нар гаргаад өг гэж хэл л дээ. А.Тлейхан гишүүн бид сууж тооцоо хийсэн шүү дээ. Өнөөдөр Улаанбаатар хотын хоёрдугаар цахилгаан станцыг хагас коксжуулсан үйлдвэр байгуулахад 14 тэрбум төгрөг хэрэгтэй. 

Дээр нь МАC компани Европын сэргээн босголтын банктай нийлээд бас хагас коксжсон үйлдвэр барих юм билээ. Энэ хоёроор л Улаанбаатарын утааг шийдэж байгаа юм. Энийг та нар Засгийн газар дээрээ ярьж, нийт Засгийн газрын хэмжээнд та нар шийдэж ярих хэрэгтэй. Тэгэхгүй бол 400 сая доллар гэдэг бол худлаа тоо. Та нар хийхгүй болохоор Их Хурлын гишүүд сууж хийгээд тооцоо гаргасан юм. Одоо аргаа бараад Шинэ Улаанбаатар гэсэн дэд хороо байгуулж байна. Бүр болохгүй Утаанаас ангижрах дэд хороо байгуулна гэж бодож байгаа шүү. Ийм учраас тодорхой хариулт өгч чадахгүй бол эдгээрийг ядаж дэмжиж ажилла. Утааны асуудлыг хоёр жилийн дотор шийдэж болно. Өнгөрсөн жилд утаанд 4 тэрбум тавьсан. Лав 500 сая төгрөг нь  троллейбуст, 500 сая нь трансформатор гээд явчихаж байгаа юм. Төсөв дээр юм тавиад байдаг, тэрийг нь өөр тийш нь хийгээд. Тийм учраас утааны асуудлыг шийдмээр байна.

Хоёрдугаарт, Улаанбаатар хот шиг хогтой нийслэл хот дэлхийд байхгүй. Ийм учраас Л.Гансүх сайд хогны асуудлаар би эртээд ч асууж байсан. Энд яг дорвитой юу хийх гэж байна вэ? 

Монголын аймшигтай болох гээд байгаа зүйл бол цөлжилтийн асуудал. Дэлхий нийтээрээ цөлжилтийн асуудал ярьж байгаа. Монголын шар шороо Бээжин, Сөүл, Токио хүрчихсэн гэж ярьдаг юм билээ. Үүнийг дэлхий нийтэд томоохон төсөл Засгийн газар тавиад, энэ дээр том дорвитой төсөл хийхгүй бол цөлжилтийн асуудлыг ойр зуурын төсвөөр шийднэ гэж байхгүй. Энэ дээр ямар бодолтой байгаа вэ гэж асууж байна.

Гуравдугаарт, утааны асуудал зөвхөн гэр хорооллын утаанаас гадна машины утаа гэж асар хортой утаа гараад байгаа юм. Энэ утааг яаж шийдье гэсэн бодолтой, ямар төлөвлөгөө байна вэ?

Дөрөвдүгээрт, модны асуудал яримаар байна. Утаанаасаа бид хорддог. Дээр нь утааг нь аваад уушиг нь болдог ой мод чинь байхгүй болчих гээд байна. Улаанбаатарын эргэн тойронд ой мод өвлийн цагт хулгайд алдагдаад тун тааруухан байгаа. Сонгинохайрхан дүүргийн ард талын хэдэн дүүргээр явсан л даа. Араас нь харахад модтой юм шиг очоод харахаар модгүй. Үнэхээр модгүй болчихлоо. Утааны асуудал, модны асуудлыг уялдаа холбоотойгоор, яг модыг сэргээх чиглэлээр Улаанбаатарын эргэн тойронд юу хийх гэж байна вэ?

Дараа нь, бас нэг байгаль орчинтой холбоотой асуудал Улаанбаатар хот маань дотроо модгүй болчихлоо. Зун нь болохоор шарилж ургадаг. Монголын бүх хүн бүгд аларигитай. Утааны өвчтэй, шарилжны аларигитай. Дээр нь зам байхгүйгээс тоосжилттой. Ийм учраас Улаанбаатарыг ногоон болгох чиглэлээр ямар зорилт тавьж байна вэ гэсэн ийм асуултуудыг тавьж байна. Баярлалаа.

Л.Гансүх: -Утааны тооцоо бол би өөрийнхөө харсан юмыг л хэлсэн юм. Би тэр хүмүүсийг та бүхэнтэй уулзуулъя. Дээр нь Европын сэргээн босголтын банкныхан ярихдаа /надад/ Монгол алтынхан 30 сая долларыг утааны үйлдвэр барина гэж авсан гэсэн.  Би мэдэж байгаа юмаа ярьж байна. Танд 12 саяар ямар 100 мянган тоннын үйлдвэр босож байгааг би танд тооцоотой нь өгье. Тэрийгээ би мэдэж байгаа учраас хэлж байна. 400 сая чинь ийм байгаа юм. Нам даралтын зуухыг чинь иж бүрэн солих юм. Технологийг нь солих болж байгаа юм, зуухыг нь солино. Дээр нь 600 мянган тонн чинь зөвхөн гэр хорооллын хагас кокс юм. Нам даралтын зууханд чиньл дахиад өчнөөн юу болж байгаа юм. Тийм учраас би дараа нь А. Тлейхан гишүүнтэй энэ дээр сууя.

Хогны асуудлаар бид хамгийн түрүүнд аюултай хог хаягдлын үйлдвэрийн тооцоог өнгөрсөн жил хийсэн. Техник,эдийн засгийн үндэслэлийн урьдчилсан тооцоо. Үүгээр 40-өөд тэрбум төгрөг, 27, 28 сая долларын ийм үйлдвэр барихаар бодож байгаа. Гэхдээ үүнийг төсөвт оруулж чадахгүй. Төсөв даахгүй байгаа учраас үүнийг Концессийн хуультай холбоотой хийе. Дээр нь хогны үйлдвэрлэлийг, одоо бол аймгуудыг урьдны хэрэгжүүлж байсан юм  маань landfill-ын арга гээд булшлах аргаар хийж байгаа юм. Энийг шатаадаг юм руу нь явуулах чиглэлийн технологи. Д.Кёкүшюзан.Батбаяр гишүүн бас Японы технологи гээд тэрийг ярьж байсан. Та  ч бас ярьж байна. Энэ чиглэлээр бид хоттой ярина. Хогны асуудал дээр бол бодлогын юман дээр нь явахаас хэрэгжүүлэх нь орон нутгийн захиргаандаа байдаг юм. Санхүүжилт нь. Хотод үүнийг Ганболд дарга хариуцаж байгаа. Ганболд даргатай энэ асуудлыг ярьсан байгаа.

Цөлжилт дээр бид шар шороон шуурга гэхэд би сүүлийн жилд Солонгост 3 удаа, Хятадад нэг удаа энэ асуудлаар уулзсан. Тэгэхээр шар шороон шуурганы талаар Япон, Хятад, Солонгос хамтын ажил бүр уулздаг механизмтай. Ноднин жилээс манайхыг ажиглагчаар оролцуулсан. Энэ жилээс хамтарсан гишүүнээр дөрвүүлээд оролцохоор болсон. Солонгос Ногоон өсөлт, Япон Сэрүүн дэлхий 50 гэсэн хоёр хөтөлбөр зарласан байгаа. Бид энд оръё гэдгээ хэлсэн. Ганцхан эдгээр чинь Копенгагены шийдвэрийг хүлээгээд мөнгөө гаргахгүй байгаа юм. Бид энэ дээр тодорхой санаачилга гаргаад явж байгаа. Энэ бол маш том бодлого байгаа. Бид цөлжилттэй өөрсдөө дангаараа тэмцээд дийлэхгүй. Тийм учраас олон улсын хамтын нийгэмлэгийн туслалцаа авах ёстой.

Машины утаа бол үнэхээр онцгой. Тийм учраас бид сая хууль санаачилж оруулсан шүү дээ. Нийслэлийн тээврийн хэрэгслийг 2012 оноос эхлэн газад шилжүүлнэ гээд хуулиа гаргачихсан. Энэ хүрээнд бид газын дэд бүтэц бий болно гэж үзэж байгаа. Дараа нь гааль, нэмүү өртгийн хууль руу юм оруулаад явна гэсэн ойлголттой байгаа. Шат дараатайгаар газ руу шилжүүлэх чиглэлээр ажиллана гэсэн ойлголттой байгаа.

Ногоон байгууламж бол өнөөдөр манай төсөв бол уул уурхайн чиглэлийн ногоон байгууламжийн асуудал байгаа юм. Одоохондоо бид ногоон байгууламжийг төсвийн хүрээнд хоёр чиглэлээр хийж байгаа юм. Нэг нь юу вэ гэхээр ногоон хэрэм төслийн хүрээнд Солонгосын талаас 1 сая гаруй доллар, дээр нь төсвөөс 300-гаад сая төгрөг өгөөд явж байгаа. 

Нөгөө нь мод огтолж байгаа газруудад тэр ой нь өөрөө ургахад тааламжтай нөхцөлтэй байдаг учраас бага зардал тавиад, ой, нөхөн сэргээлт гэсэн хоёр чиглэлээр явж байгаа. Байгаа хүрээ нь ийм байгаа. Тэгээд бид нар юу вэ гэхээр нийт иргэдийг ногоон байгууламжаа дэмжээч ээ гээд хүн бүр нэг мод жил бүр тарья гэсэн сайдын уриалга ч гэдэг юмуу, албан даалгавар гаргасан байгаа. Ерөнхийлөгч энэ чиглэлээр бас мод тарьдаг өдөр гаргаад энэ чиглэл дээр хамтарч ажиллая гээд Ерөнхийлөгчийн Байгаль орчны зөвлөхтэй энэ чиглэлээр зөвлөлдсөн. 5 дугаар  сарын нэг өдрийг зарлаад, энэ чиглэлээр иргэдийг татан оролцуулъя. Орон нутаг энэ дээр санаачилгатай ажиллаж байгаа. Гадаадын төслүүд дээр нэлээн их тусламж хүсэж байгаа. Солонгос гэхэд 7, 8 байгууллагууд байгаа.

Д.Дэмбэрэл: -Баярлалаа. Д.Ганхуяг гишүүн асуултаа тавья.

Д.Ганхуяг: -Баярлалаа. Байгаль орчны асуудал хялбархан, амархан харагддаг мөртлөө амьд амьтан, хүн гэдэг амьтанд дахин бий болохгүй гэдэг онцлогтой, маш чухал салбар. Энэ чиглэлд үнэхээр төрийн бодлогын хэрэгжилт, гүйцэтгэл үнэхээр хангалтгүй явж ирсэн. Ганцхан Л.Гансүх сайдын үед ч биш юм. Гэхдээ одоо дорвитой арга хэмжээ авахгүй бол үнэхээр хүнд байдалд орж байгаа нь ойлгомжтой. Бидний үед амьдарч байгаа хүмүүс ч гэсэн Улаанбаатарт уушиггүй болоход бэлэн болсон байна. Модгүй, голгүй болсон байна. Байгаль орчны тэнцвэр алдагдсан байна. Ийм хүнд асуудал байгаа юм. Тийм учраас би Л.Гансүх сайдаас гурван асуулт асууя.

Нэгдүгээрт,  ордуудыг ашиглаж байгаа. Нөхөн сэргээлтийн мөнгө бол Ашигт малтмалын тухай хуулиар дансанд барьцаалагдаад, тэр ордыг ашигласны дараа хоёр төрлийн нөхөн сэргээлт бүгдээрээ хийгдэх ёстой ийм байдалтай байгаа. Тэгвэл өнгөрсөн 2008-2009 онд энэ чиглэлд аль зэрэг хэмжээний хөрөнгө төвлөрүүлж, ямар хэмжээний арга хэмжээ зохион байгуулав? Хэдэн га талбайг техникийн болон биологийн нөхөн сэргээлт хийв, энэ хуулийн заалт хэрэгжих боломж нь ямар байна вэ гэдгийг нэгдүгээрт асууя.

Хоёрдугаарт, агаарын бохирдлын асуудал хамгийн гол нь гурван төрлийн утаатай холбоотой. 1/гэр хорооллын, 2/машины, 3/цахилгаан станцуудынх гээд ийм байдалтай байгаа. Ер нь гэр хороолол гэдэг асуудлыг дэд бүтэцтэй болгочихвол шийдэгдэх ийм чиглэл рүүгээ явах ёстой. Дэд бүтэцтэй болгох боломжгүй гэр хорооллыг хотоос газар зааж өгөөд, тусад нь гарах шаардлага байх юмуу. Ярьсаар байтал ингээд яваад байна л даа. 

Эко технологи, техник, тоног төхөөрөмж гэдэг бол асар их хөгжиж байна. Орон сууцны хорооллын дэд бүтцийн асуудлыг манайх шиг төвлөрсөн, үрэлгэн байдлаар шийдэж байгаа хуучин тогтолцоогоороо байгаа орнууд маш бага байна. Бие даасан байдлаар дэд бүтэцтэй болгох. Европын холбоо, Япон, Солонгос бүгд л ингэж шийдэж байгаа. Ийм техник технологи, өөрөөр хэлбэл, эко технологи, тоног төхөөрөмж нэвтэрсэн байсаар байтал ийм байдалтай байгаад байх юм. Агаар бохирдуулсны хариуцлага, нөхөн төлбөр, өмнөх УИХ-ын үед УИХ-ын тогтоол баталж байсан. Тэр ер нь хэрэгжих магадлал аль зэрэг юм бэ? Өмнө нь гарсан эрх зүйн акт, бичиг баримтуудад дүн шинжилгээ хийгээд, хэрэгжихгүйг нь болих. Өөрөөр хэлбэл, хэрэгжихээр болгож оруулж ирэх тал дээр анхаараач ээ. Үнэхээр байгаль орчныг бид дахин бий болгож чадахгүй юм. Тэр тусмаа хот, суурин газрыг тойроод байгаль орчны тэнцвэрт байдал алдагдсан байна.

Гуравдугаарт, мод тарих асуудал агаарын бохирдол болоод дулааралтай тэмцэх гэдэг юмуу, дэлхий нийтээрээ хөдөлж байгаа арга хэмжээ юм. Хөгжилтэй орнуудаас  буурай хөгжиж байгаа орнуудад хөрөнгө оруулалт хийх боломж байгаа. Мод тарих асуудлыг дэлхийн ногоон байгууллагуудын дэмжлэг тусламжтайгаар шийдэх боломжтой байгаа юм. Мод тарих арга хэмжээг л Л.Гансүх сайдын үед эхлүүлмээр байна. Жишээлбэл, орон сууц хүртэл Монгол оронд модон, хониныхоо ноосыг дулаан тусгаарлагч материал болгоод. Үүнийг хоёрхон төрлийн материалаар хийх боломжтой байгаа. Мод хамгийн урт нь 10 жилийн дараа ашиглаж эхэлж байгаа. Энэ чиглэлд бид агаарын бохирдол, хэт дулааралтай холбоотой хөрөнгө оруулалт, энэ боломжийг татах чиглэлд хамтарч ажилламаар байна.

Гадаад хэргийн яамтайгаа, элчин сайдын яамдуудтайгаа хамтарч ажилласан хөрөнгө татах гэж байгаа ажил  байна уу?

Дараагийн асуулт нь, байгаль орчны тэнцвэрийн хяналт, хүрээлэн байгаа орчны асуудал маш чухал юм. /микрофон хаагдав/

Д.Дэмбэрэл: -Байгаль орчны хяналтын асуудал гэдгийг хариулчихаарай.


Л.Гансүх: -Техникийн нөхөн сэргээлтэнд энэ жил 885 га, биологийн нөхөн сэргээлтэнд 789 га талбай явагдсан байна. Баталгаат дансанд энэ жил 716.8 сая төгрөг орсон байна.


Агаарын бохирдолтой холбоотойгоор бид Агаарын төлбөрийн хуулийг оруулж ирж байгаа. Энэ Төлбөрийн хуулийн хүрээнд энэ зохицуулалтыг эхний ээлжинд хийе. Энэ хүрээндээ бид олон улсын байгууллагын тусламж, өөрсдийнхөө мэргэжлтнүүдтэй цогц хөтөлбөр гарна. Энэ дагуу Агаарын төлбөрийн хууль, Агаарын хууль хоёр хоёулаа орж ирнэ. Энэ хуулийн дагуу төлөвлөгөө гараад юм хэрэгжээд явна гэсэн бодолтой байгаа юм.


Мод тарих асуудал үнэхээр чухал. Бид уриалга гаргаж байгаагаас гадна хурдан ургадаг моднуудыг оруулах, үржил селекцийн асуудал дээр нэлээн анхаарал тавьж байгаа. Жишээлбэл, Унгараас гэхэд шар хуайс, Хятадаас гэхэд саваа мод гэх мэтчилэн хурдан ургадаг моднуудыг оруулж ирж, тэр нь Монголын нөхцөлд хэр зэрэг үр ашигтай байна вэ гэдэг судалгаануудыг хийж байгаа. Ер нь нэлээн гайгүй үр дүнтэй байгаа. Энэ чиглэлээр мод тарих хөдөлгөөн, мод тарих чиглэлээр тусламжийн байгууллагууд нэлээн орж ирээд байгаа. Солонгосоос гэхэд зургаан ч тийм хөдөлгөөнүүд өрнөөд явж байгаа. Монголд хэсэг сумдууд дээр Ратори ч гэдэг юмуу, Korean Air зэрэг нь жил бүр 100 хүнээр мод тариулдаг ч гэдэг юмуу ийм юм явж байгаа. Үүнийг урамшуулж байгаа.


Хөрөнгө татах асуудал дээр бид олон улсын байгууллагуудын төслүүд явуулах, хоёр талын хамтын ажиллагааны шугамаар, ялангуяа хөрш орнуудаас зарлаж байгаа хөтөлбөрүүдэд орох чиглэл дээр нэлээн санаачилгатай ажиллаж байгаа. Түүний нэг нь Сангийн яамтай хамтраад Японы зарласан Сэрүүн дэлхий-50 хөтөлбөрт ажлын хэсэг гаргасан байгаа. Ажлын хэсгийн ахлагч нь Сангийн сайд байгаа.


Уур амьсгалын өөрчлөлтийн асуудал дээр Гадаад харилцааны яамтай нэлээн хамтарч ажилладаг. Тухайлбал, Гадаад харилцааны яамаар уур амьсгалыг хариуцсан элчин сайд томилуулаад явж байгаа. Одоо энд уур амьсгалын асуудлыг хариуцсан мэргэжилтнүүд нь манай яаман дээр байгаа учраас энэ дээр гол анхаарлаа хандуулаад уур амьсгалтай холбоотой тодорхой алба байгуулъя гэсэн бодол яамандаа байгаа. Энэ бол боловсон хүчнийг нэмэх орон тооны асуудал биш. Зүгээр бүтцийн хувьд зохион байгуулалтын ажлыг хийе, энэ чиглэл дээр нэлээн санаачилгатай ажиллана. Мөн олон улсын конвенциуд дээр манай яам, Гадаад харилцааны яам хоёр хамтарч ажиллаж байгаа. Тэрийг хэлэх хэрэгтэй байна.


Мэргэжлийн хяналтын байгууллага, орон нутаг, яам гурвын уялдаа холбоо муу байна гэдэг нь бас хуулийн юм байгаа юм. Зөрчилтэй холбоотой бүх асуудлыг мэргэжлийн хяналт шийдэж байгаа юм. Хүмүүс Байгаль орчны яам ийм юм гараад байна, үүнийг торгоод, шийтгээдэх гэхээр тэрийг бид шийддэггүй байхгүй юу. Бид мэдээллийн дагуу жишээлбэл, уул уурхайн компаниуд үнэлгээний дагуу юмаа хийж байна уу, үгүй юу гэх зэрэг эрх цуцлах асуудал дээр санал өгнө үү гэхээс шийтгэдэг бүх юм нь мэргэжлийн хяналтын байгууллага дээр байдаг юм. Тэгээд янз бүрийн зөрчил, юм гарахаар л Байгаль орчны яам энд хандахгүй байна, хариуцлага тооцохгүй байна гээд хэрэгт ороод байгаа юм. Гэхдээ бид аль болохоор мэдээлэл ирэхээр нь дор нь мэргэжлийн хяналттайгаа холбогдоод, тийм зөрчил гаргаж байна, хурдан яваарай гээд уул уурхайн асуудал, байгаль орчин хариуцсан Саран дарга руу би байнга холбоо барьдаг. Саран дарга ч гэсэн янз бүрийн юм болохоор над руу ярьдаг. Гэхдээ Монгол улсын хэмжээгээр бүгдийг контрольдоод явж чадахгүй л дээ. Хэцүү байна.


Д.Дэмбэрэл: - Яам, салбарын дотоодын хяналтыг гаргаж өгөхгүй бол зарим салбарт хяналт хэцүү байх шиг байгаа юм. Д.Балдан-Очир гишүүн асуултаа тавья.


Д.Балдан-Очир: -Сайдын асуултад хариулсан тайлбарыг өлгөж аваад яримаар байна. Үнэхээр Монголын төр нэг чухал яам бий болгосон. Энэ бол Байгаль хамгаалах яам. Сүүлийн үед ард нь янз бүрийн дагавар нэмдэг болсон. Аялал жуулчлал гээд. Угаасаа энэ яамны үүрэг бол байгалийн тэнцвэрийг хамгаалах, байгаль хамгаалах, байгалийн нөөцийг зохистой ашиглах ийм л зорилготой юм. 


Өнгөрсөн жил Засгийн газрын үйл ажиллагааны мөрийн хөтөлбөрийг батлахад би ярьсаар байгаад байгаль хамгаалах үүрэг функцыг улсын мэргэжлийн хяналтын газраас нь салгаад, энэ яаманд нь өгчих юм гээд нэгдсэн хуралдаанаар олонхийн дэмжлэг авч явж байгаад, сүүлдээ янз бүрийн шахаад орж байгаад би энэ саналыг татаж авч байсан. Үнэхээр энэ хоёр нам хамтдаа чухал, чухал асуудлыг шийдье гэж байгаа бол Монголын төр нэг асуудлыг одоо шийдэх цаг болсон. Тэр юу вэ гэхээр Монгол улсын газрын нэгдмэл сан, Монгол улсын газрын нэгдсэн харилцааны асуудал. Энэ сайд юм хийх гээд гүйгээд байх шиг байна. Гэтэл газаргүй цөл ярьж байна, газаргүй ой хамгаалах асуудал ярьдаг, газаргүй ан амьтан хамгаалах тухай ярьж байна. Энэ суурь шийдэгдээгүй энэ үндсэн зарчмын асуудлыг одоо шийдэх хэрэгтэй шүү дээ. Тэр газрын нэгдмэл харилцаа, газрын нэгдмэл сангийн асуудал нь нэг аж ахуйн яамны бөөрөнд наалдчихсан явж байгаа юм. Энэ бол Монголын төрийн маш том гажиг. Монголын ард түмэнд хамгийн үнэтэй юм бол 1.5 мянган км.квадрат нутаг дэвсгэр байгаа юм. Тэгвэл та нэгэнт энэ салбарын бодлого хариуцаж байгаагийн хувьд үүнийг оруулж ир л дээ. Бид дэмжих юм шүү дээ. Үнэхээр энэ гажиг байгаа учраас хэцүү байна шүү дээ.


Түрүүн хэлж байна. Үнэхээр энэ зөрчигдөөд байгаа байгаль орчны зөрчлүүдийг та засаж чаддаггүй шүү дээ. Хяналт чинь шал өөр газар байгаа юм чинь. Энэ талаар дорвитой ямар алхам хийх юм бэ? Та хоёр дахь удаа сайдаар тавигдах гээд сууж байна.


Хоёр дахь асуулт. 4 мянга 500 лицензийн 1 мянга 500 лиценз нь ашиглалтын лиценз болсон. 3 мянган хайгуулын лиценз байгаа. Одоо энэ лицензүүдийг Монголын төр хурааж авахгүй, энэ хүчингүй болохгүй ингээд явна. Энэ 4 мянга 500 лиценз дотор магадгүй Оюу толгой, Таван толгой шиг 50 том ашигт малтмалын орд газар явж байгаа. Монголын газар шороо баян. Тийм учраас би юу хэлэх гээд байна вэ гэхээр байгалийн нөөц, эрдэс баялгийг ашиглах төрийн бодлого, концепцийг өөрчлөх цаг болсон. 


Өнөөдөр дан ганц Эрдэс баялгийн яам, аж ахуйн яам дангаараа хайгуул, ашиглалтын лицензийг өгдөг биш, байгалийг хамгаалдаг төрийн яамтай хамтарч энэ асуудлыг шийдэж байх тийм концепциор төрийн бодлогыг цаашид нь авч явах бодлогын баримт бичгийг оруулж ирэх ёстой. Энэ дээр таны байр суурийг сонсмоор байна.


Хоёр жижиг асуулт байна. Монгол улсын хүн амын 50 хувь нь төвлөрсөн нийслэлд ногоон бүс хаана байна вэ? Хүүхдийн парк юу болж байна. Үүнийг та мэдэж ногоон бүс болгож болох уу? Төмөр замын ард талд жаахан газар байсан, тэрийг ногоон бүс болгох бололцоо байна уу? Ер нь хот байгуулалтын асуудалд ногоон байгууламж, орчин тойрны ногоон байгууламжийг та юу гэж бодож байна вэ? Энэ чинь ямар ч агуулгаар бодсон хүн амын 50 хувь нь амьдарч байгаа учраас байгаль экологийн тэнцвэргүй байдлыг нийслэлийн талаар та ямар бодолтой байна вэ гэдгийг асууя.


Ойн сан бүхий газар, усны хагалбар газар бид ашигт малтмалыг хориглосон  байгаа. Энэ хууль хэрэгжих үү? Хэрэгжинэ гэж үзэж байгаа бол нэлээн олон аж ахуйн нэгж алтны уурхайнуудын компаниудын үйл ажиллагааг зогсоож нөхөн олговор өгөх асуудал яригдана. Төрийн хууль хэрэгждэг байх хэрэгтэй, ард түмэн төрдөө итгэдэг байх ёстой. Миний олж авсан сүүлийн мэдээгээр бол 100 гаруй алтны уурхайн лиценз хураагдах үйл ажиллагаа зогсох ийм байдалд байгаа. Үүнтэй уялдуулж та хууль хэрэгжүүлэхийн тулд үйл ажиллагааг зогсоох хэрэгтэй. Үүний түрүүнд, төр өөрийнхөө харалган, буруу үйл ажиллагаа явуулсныхаа төлөө алт ухах гэж байгаа, бизнес эрхлэх гэж байгаа аж ахуйн нэгж, компаниудад нөхөн олговор олгох ёстой. Энэ нөхөн олговор ямар нэгэн хэмжээгээр Монгол улсын 2010 оны төсөвт ямар нэгэн хэмжээгээр суух ёстой. Яагаад гэвэл хууль хэрэгжих бүтэн жил байгаа учраас энэ төсөв дотор та тодорхой мөнгө төсөвлөж чадсан уу?


Л.Гансүх: -Үнэхээр Засгийн газрын бүтэц батлагдах үед газрын хяналтын асуудал хуулиндаа хуульчилагдсан байгаа. Тийм учраас миний зүгээс хийж байгаа зүйл юу вэ гэхээр мэргэжлийн хяналтын газрын даргатай яриад, ямар ч гэсэн тусгай хамгаалалттай газар нутагт байгаа байцаагч нарт эрх өгөөч ээ гээд 100-гаад байцаагчид эрх өгсөн. Яагаад гэвэл тэр чинь ховор, дархан цаазтай газар, тусгай хамгаалалттай газар байгаа байцаагчид нь тэднийг торгодоггүй юм гэхэд ядаж айлгадаг болох хэрэгтэй байна гэж ярьж байгаад торгодог эрхтэй нь олж авсан. Энэ маягаар цаашаа явъя гэсэн байдалтай байгаа. Бид дахин 100-гаад хүний тодорхойлолт хийгээд байгаа. Тэр нь хөдөө, орон нутагт ажиллаж байгаа байгаль орчны газруудын нөлөө бүхий гол хяналт шалгалтаа хийдэг мэргэжилтнүүдэд бас өгөөч ээ гээд, ингээд хоорондоо ойлголцоод үнэмлэх авах ажил явагдаж байгаа.


Газрынхантай Ой, усны сангийн тухай хууль гарсантай холбогдуулан ажлын хэсгийг өргөтгөсөн байдлаар байгуулаад оруулж ирэх жишээтэй. Ийм маягаар л хамтарч ажиллах юм явж байгаа юм.


Лицензийн хувьд үнэхээр тийм. Бид ямар нэгэн лицензийг өгнө, өгөхгүй гэсэн асуудлыг бид шийдэхгүй. Ашигт малтмалын хэрэг эрхлэх газар шийднэ. Ерөнхий үнэлгээ хийдэг. Ерөнхий үнэлгээн дээр тодорхой төвшний ийм, ийм газрууд дээр боломжтой, боломжгүй гэсэн хариу өгч байгаа. Нарийвчилсан үнэлгээ бол ашиглалтын лицензийн дараа хийгддэг учраас тэр юу болдог юм мэдэхгүй, тэгээд алга болдог юм. Тийм учраас бид бид стратегийн үнэлгээ гэдгийг шинээр мөрдүүлж хийе гээд стандарт боловсруулж байгаа. Энэ дээр район, районоор нь бүсчлээд хийх учраас бид харин болзол тавих боломж олдох болов уу гэж ойлгож байгаа.


Ногоон бүсийн хувьд нийслэлийн ногоон бүсийг нийслэл мэдэхээс өөр арга болжээ. Яагаад гэвэл газрын асуудлыг нийслэл мэднэ. Тэгэхээр нийслэл хаанаа ногоон бүс байгуулах вэ гэдгийг мэдэх юм. Тэрнээс бид тэнд үүрэг өгөх эрх байхгүй. Харин ой бүхий Чингэлтэй ч гэдэг юмуу, Сонгинохайрханы цаад талаар ч юмуу энэ дээр бид байгаль хамгаалах газраараа дамжуулаад төсөл хөтөлбөр хэрэгжүүлэх, үүнийг хамгаалах чиглэл дээр нь тодорхой хамтарч ажилласан юмнууд бий.


Ойн усны хагалбар газрын хуулийг хэрэгжүүлэх ёстой. Энэ бол өөрөө маш их ажиллагаатай хууль гарсан. Бид техникийн ажлаа хийсээр байгаад өнөөдрийг хүртэл явж байгаа. Ирэх жил ч гэсэн их юм хийнэ. Бид одоогийн байдлаар 250 сая төгрөг зөвхөн ажлын гүйцэтгэлд. Энийг газар, орон нутаг дээр нь шалгана, тэгээд иж бүрэн буулгана гээд энэ хүрээндээ 500 сая төгрөг тавиад, одоогийн байдлаар 250 сая төгрөгийн хэмжээнд байгаа.


Нөхөн төлбөрийг энд хийхээс өөр арга байхгүй. Нөхөн төлбөрийг хоёр талаасаа тогтоогоод явах учраас 2010 оны эхний 6 сардаа шийдэгдэхгүй байна. Энэ хоорондоо төсвийн тодотгол болох байх гэсэн ойлголттой явж байгаа юм. Эхний практикуудыг харъя. Ер нь 1 мянга орчим лиценз цуцлагдахтай холбоотойгоор нэлээн их нөхөн төлбөр гарна. Нөхөн төлбөрийн нөгөө талд нь бас нөхөн сэргээлтийн асуудал байгаа учраас нэг их хэмжээ, хязгааргүй юм байхгүй болов уу гэсэн ойлголттой байгаа.


Д.Дэмбэрэл:-Д.Балдан-Очир гишүүн тодруулъя. Товчхон, арай нуршаад байна. Салбарын бүх асуудлыг асуугаад.


Д.Балдан-Очир: -Хууль үйлчилж байна гэдэг чинь тэр байгууллагын үйл ажиллагааг зогсооно гэсэн үг үү? Та нарыг асуудлаа шийдтэл олборлолтоо явуулж байх ёстой юу?


Л.Гансүх: -Миний ойлгож байгаагаар бол координатууд эцсийн байдлаар ороод, ажлын хэсэг шийдвэрээ гаргасны дараа байгууллагуудад бичгийг нь өгөөд, байгууллагууд үүнтэй холбоотойгоор ажлаа зогсоогоод, өөрсдийнхөө нөхөн төлбөр, хохирол бүх юмаа гаргаж өгөх ёстой гэж ойлгож байна.


Д.Дэмбэрэл: -Д.Очирбат гишүүн асуултаа тавья.


Д.Очирбат: -Л.Гансүх сайдаас хэд хэдэн зүйлийг лавлаж тодруулах гэсэн юм. Ногоон байгуламж, ногоон бүсийн талаар нийслэл мэднэ гэж та сая хэллээ. Миний асуух гэж байснаас өмнө мартахгүйн тулд түрүүлээд асууя.


Нийслэл дээр танай нийслэлийн байгаль орчны газар гэж байдаг. Тэр нийслэлийн газар нь мэддэг юмуу, нийслэлийн засаг дарга нь мэдэх гээд байгаа юмуу? Засаг дарга нь нутаг дэвсгэрийн хэмжээнд, нийслэлийн хэмжээнд мэдэхээс, ногоон байгууламж байрлах, ногоон байгууламжийг арчиж хамгаалах, ногоон байгууламжтай байх, нийслэлийн зуслангийн чиглэлийн ногоон бүс байна. Хайлаас, Чингэлтэй, зуслангуудын бүх амууд байна. Энэ бүх газрууд чинь нийслэлийнхээ нутаг дэвсгэр, танай яг харьяалагдах ажлын хүрээнд орно. Энийг хайрлаж, хамгаалах талаар үнэхээр ажил хийж чадахгүй байна, гамгүй байна. Би Л.Гансүх сайдыг жил гаруйн өмнө томилогдоод өөрөө телевизээр гараад 22-ын товчоон дээр мод хураагаад явж байна, модны хулгайтай тэмцээд явж байна гэдгийг хараад их баярлаж байсан юм. Нэг хэсэг тийм юм гарч ирж байгаад сүүлийн үед нийслэлийнхээ орчин тойрны ногоон бүс, ногоон мод, ойн хулгайчдад арга хэмжээ авахгүй байна.


Чингэлтэй дүүрэг дээр Чингэлтэй хайрхан уулын маань ногоон модыг тайраад, таслаад дуусаж байна. Дүүргийнх нь захиргаа, орон нутгийн иргэдийн хурлаас орон нутгийн хамгаалалтанд авсан боловч тэдний хүч бололцоо энд хүрч амжихгүй байна. Тэр уулын эргэн тойрны орчин, хүн бүр түлээ зөөдөг, машинтай, явган, морьтой ерөөсөө л Улаанбаатар хотын зарим нэг ухамсар мөчид, түлээ түлшгүй гэж байгаа нь, зарим нь ашиг сонирхлын үүднээс зөөгөөд дууслаа. Энийг байгаль орчны байцаагч нь ч  сүүлийн үед тоохоо болилоо, тухайн орчныг хариуцаж байгаа ойн байцаагч нь ч тэрийг хариуцаж байгаа юм алга. Зарим хүмүүс нь тэндээ нийлчихсэн, хамтраад бизнес хийж байгаа тохиолдол ч гараад байх шиг байна. Энэ дээр анхаарахгүй бол болохгүй нь ээ.


Та Байгаль орчны яамны сайдын хувьд улс орныхоо ногоон бүс, ногоон  байгууламжийн талаар анхаарал тавихгүй бол болохгүй ээ. Энэ дээр зөвхөн хотын асуудал хотдоо байна, хот, дүүргийн асуудал тэндээ шийднэ гээд орхиж болохгүй. Өнөөдөр Улаанбаатар хотын төдийгүй, Монгол улсдаа ногоон байгууламжийг байгуулах, ногоон байгууламжийг үе шаттайгаар төлөвлөж хийх мэргэжлийн хүмүүс хичнээн хүн байна вэ? Улаанбаатарт бидний мэддэг ерөнхий дендрологич Чимид гэдэг хүн энэ ажлыг нуруун дээрээ авч гүйгээд байдаг ганцхан хүн байдаг. Үнэндээ Улаанбаатар хотын ногоон байгууламжийг ихэсгэх, ногоон байгууламжийг үүсгэх, эрүүл агаар, орчинг үүсгэх бодлогыг яамнаасаа, бодлогын яамнаасаа хариуцаж, төвлөрүүлж мэргэжилтнүүдийг нь бэлтгэж өгч баймаар байна. Тэгэхгүй бол Улаанбаатар хотод нэг хүн хариуцаад, дүүрэг дээр хэлтэст нь ганц мэргэжилтэн хариуцаад Улаанбаатар хотын төдийгүй, аймаг, сум, суурин газрын ногоон байгууламжийн асуудлыг шийдэж чадахгүй ээ. Тийм учраас төсөл хөтөлбөр юмнуудаа хот, суурин газар руу, төв суурин газарт нь шилжүүлэх. Ногоон  байгууламжийг нэмэх талаар та дорвитойхон арга хэмжээ аваач ээ.


Ногоон байгууламж нэмэгдүүлэх тал, нөгөө тал нь хөрсний бохирдол гэгч юм хэцүүдлээ. Үнэхээр Улаанбаатар хотын, ялангуяа Чингэлтэй дүүрэг дээр гэр хороололд амьдарч байгаа иргэдийн маань ажиллах, амьдрах нөхцөл бохирдоод хэцүү байна. Өнөөдөр Дэнжийн мянга, Чингэлтэй дүүргийн ар талын Улаанбаатар хотын хоймроор байдаг 70 давхар гэж нэрлэдэг чимээгүй хотын орчинд байгаа байгаль, хөрс үнэхээр хэд хэдэн жилийн бохирдолтой. Хүн амьдарч, ажиллахад хэцүү болчихсон. Тэнд яах аргагүй хүмүүс тэнд очиж буугаад амьдраад байна. Гэхдээ үүнийг бид байгаль орчныг хамгаалах зүгээс нь анхаарахгүй бол болохгүй байна. Зуны дэлгэр цагтаа 5 минутын хүчтэй хур бороо буухад Дэнжийн мянгын 00 бие засах газар, чимээгүй хотын тэр бохир орчин тархаад байна /микрофон хаагдав/.


Л.Гансүх: -Түрүүн Д.Балдан-Очир гишүүний асуусан ногоон байгууламж бол хот доторхи ногоон байгууламж асуусан юм. Тэгэхээр энэ бол үнэндээ хотын өөрийнх нь эрх мэдлийн хүрээнийх. Ер нь байгаль орчны газрууд нутаг дэвсгэрийн захиргаагаар харьяалагдаж байгаа. Тэндээсээ нутаг дэвсгэр өөрсдөө боловсон хүчний бодлого, бүх юмаа хариуцаж байгаа. Бид бодлогын шийдвэр, мэргэжлийн зөвлөгөөг л гаргаж байгаа юм. Жишээлбэл, зуслангийн орчмын ой, үүнийг хамгаалах нь нийслэлийн байгаль хамгаалах газарт харьяалагдаж байгаа. Дэлгэрмаа гээд шинэ дарга болсон. Дэлгэрмаа дарга болсноос хойш ер нь нэлээн идэвхтэй ажиллаж байгаа. Энэ үнэхээр замбараагаа алдчихсан байсан. Одоо цагдаатайгаа үе үе гэнэтийн шалгалтуудыг хийж байгаа. Тэр шалгалтаар мод хураагдаад явж байна. Цаашид яах вэ гэдэг дээр л бид аргачлал боловсруулаад байгаа юм. Боломжтой бол хөгжилтэй газар бол мод бүр дээр тэмдэг тавьчихдаг юм билээ /дохиолол/. Тэгээд мод хөдлөхөөр нь дор нь бариад авах жишээтэйгээр. Бид боломжоороо, хөрөнгийнхөө байгаа төвшинд л ямар аргачлал, яах вэ гэдэг талаар Ойн ерөнхий газар дээр яриад явж байгаа юм. 


Манай яаман дээр ногоон байгууламж гэдгийг байгуулахад арга зүйн зөвлөгөө өгөх гэхээсээ стандарт, аргачлал, энэ дээр онолын талын, бодлогын талын аргачлал үзүүлэхээр хоёр мэргэжилтний төвшинд л байгаа болохоос биш, бидэнд ч гэсэн /төсөв/ боловсон хүчин байхгүй шүү дээ. Энэ юу вэ гэхээр цэвэр аж ахуйн нэгж, нэгжээрээ тэд нар өөрсдөө байгуулах ёстой юм. Тэгээд Ойн хэрэглэх газар бид дендрови гээд байгууллагыг арай шинэ бүтцээр байгуулаад явуулах гэж байгаа. Энэ талаар боломжийн хэрээр анхаарал тавьж байгаа. Дендрови гэдэг бол мэргэжилтэн бэлтгэх тал руугаа анхаарал тавина гэсэн үг шүү.


Хөрсний бохирдол, дээр нь цэвэрлэх байгууламжийн асуудал бидний сэтгэлийг маш их зовоож байгаа юм. Энэ дээр бид судалгаа хийгээд, ер нь Улаанбаатар хотын цэвэрлэх байгууламж, Дарханы цэвэрлэх байгууламж зэрэг нь Оросын дээр үеийн технологи нь хоцрогдчихсон. Туулын цэвэрлэх байгууламжийн ус юүлж байгаагаас доошоо маш өндөр төвшинд байгаа шүү дээ. Бид нар үүнийг илрүүлээд, тогтоох гэхээр төсөв рүү дааж чадахгүй байгаа /өнөө, маргаашдаа/. Тэгээд олон улсын төсөл хөтөлбөр рүү холбох гээд яваад байгаа. Цэвэрлэх байгууламж, хөрсний бохирдлын чиглэлээр ч гэсэн лаборатори, судалгааны чиглэлийн төслүүдийг хэрэгжүүлж байгаа. Яг гүйцэтгэл дээр хөрөнгө үнэндээ алга байна.


Д.Дэмбэрэл: -Баярлалаа. Г.Баярсайхан гишүүн асуултаа тавья.


Г.Баярсайхан: -Л.Гансүх сайдаас товчхон хэдэн асуулт асууя. Гишүүд маань шонхор шувууны талаар тодорхой асуулт тавилаа. Таны шонхор шувууны экспортын тал дээр баримталж байгаа бодлогыг дараахь зүйлээр би өөртөө ойлгож байгаа. Ямар нэгэн байгалийн төрөл зүй, популяци өөрийнхөө тоо толгойг байгалийн жам ёсоороо тогтоодог. Тоо толгой нь олшроод ирвэл жам ёсоороо өөрөө биологийн хуулиараа зохицуулаад явагддаг. Гэхдээ заавал байгалийн хүчин зүйлээр зохицуулахгүйгээр шинжлэх ухааны үндэслэлтэй, судалгааны үндсэн дээр шонхор шувуу агнаж, барьж улмаар экспортлох ёстой гэж би үзэж байгаа юм. Байгаль орчны сайд та дэлхийд зэрлэг шувуудыг хамгаалах холбоо байдаг. Тэрний судалгаагаар, тэндээс гаргаж байгаа үндэслэлийн дагуу, шинжлэх ухааны үндэслэлтэйгээр би таныг шонхор шувууг экспортлох шийд гаргаж байна гэж ойлгож байгаа. Гэхдээ монголчууд бид бүх баялгаа хав дараад суугаад байна гэж болохгүй. Шинжлэх ухааны үндэслэлтэй, бололцоотой, боломжтой тоо, толгойтой төрөл, зүйлийг экспортлоход болохгүй зүйл байхгүй гэж бодож байгаа юм. Дараа, дараагийн жилүүдийн тоо толгой дээр би таныг шинжлэх ухааны үндэслэлтэйгээр хандана гэж би ойлгож байна.


Улаанбаатар хотын агаарын бохирдлын талаар гишүүд маань чухал санаанууд гаргаж байна. Мэдээж, Улаанбаатар хотын агаарын бохирдлыг бууруулахад коксжсон нүүрс, утаагүй түлш зүйтэй асуудал. Гэхдээ энэ бол агаарын бохирдлыг бууруулахад зөвхөн багахан хэмжээний арга хэмжээ гэдгийг та бүхэн ойлгох хэрэгтэй. Дан ганц амьдралын төвшин, ядуурал, ажилгүйдэл, орлого багатай иргэд маш олон байхад энэ өндөр үнэтэй түлшээр бид /12.50-17.15, Б.Батгэрэл/ агаарын бохирдлыг бууруулна гэвэл өрөөсгөл ойлголт. 

Тэгэхээр хамгийн түрүүнд УИХ, Засгийн газар монголын төрөөс иргэдээ орлоготой, ажилтай болгож байж, улмаар тэр түлшийг худалдан авах чадвартай ийм хэмжээнд байж агаарын бохирдлыг бууруулах дүр зураг харагдаж байгаа юм. Үүний зэрэгцээ сая өнгөрсөн 7 хоногт Америкт дэлхийн хамгийн том хийн орд нээгдсэн байна. Тэгэхээр улмаар ОХУ-аас европт экспортлож байгаа хийн үнэ алсдаа буурах нь тодорхой байгаа. Тэгэхээр Оросууд өнөөдөр Монгол Улсад геополитикийн асар том сонирхол байгаа. Төмөр замд нь ноёрхлоо тогтооё, ашигт малтмалыг нь авъя гэж байгаа юм. Тэгэхэд бид зөрүүлээд ……………. хийн том орд байдаг. Тэндээс зайлшгүй хий авах шаардлагатай байна.

Би энэ асуудлыг Байгаль орчны сайдын хувьд та өөрөө санаачлаад энэ асуудлыг хоёр улсын хооронд яриачээ гэж хэлмээр байгаа юм. Яагаад хий ярьж байгаа юм бэ гэвэл энэ утаагүй түлш, үүнийхээ зэрэгцээ хажуугаар нь бид нар Улаанбаатар хотыг хийжүүлэх асуудлыг ажил хэрэг зайлшгүй болгомоор байна. 

Улаанбаатар хотын ногоон бүсийн талаар би таньд хуулийн төсөл өргөн барьсан байгаа. Ногоон бүсийг тусгай хамгаалалтанд авъя гэсэн төсөл байгаа. Би таныг хувьдаа дэмжиж байгаа гэж ойлгож байгаа.

Товчхон санал танаас асуучихъя. Дэлхийд модыг том том өндөр хөгжилтэй орнууд хүний гараар ургуулсан модыг түүх соёлын дурсгалт зүйлс хэмжээнд хамгаалдаг. Тэгэхээр Улаанбаатар хотод байгаа хүний гараар ургуулсан модыг түүх соёлын дурсгалт хэмжээнд аваачиж хамгаалъя, ийм хуулийн төсөл таньд оруулъя. Би хувьдаа таныг дэмжих болов уу гэж ойлгож байна, бодож байна.

Мод ургуулна гэдэг бол Монгол Улсад өнөөдөр үнэхээр баатарлаг үйл хэрэг бараг болчихоод байна. Мод ургуулах чинь хүн өсгөхөөс илүү хүнд гэдгийг хүн бүхэн мэдэж байгаа. Тэгэхээр модыг бүгдээрээ түүх, соёлын дурсгалт зүйлийн хэмжээнд аваачиж хадгалъя, тийм хэмжээнд аваачиж зайлшгүй хамгаалах хэрэгтэй байгаа юм. 

Байгалийн баялгаас орж ирж байгаа орлогоос 15 хувийг нь байгаль хамгаалах зүйлд, ялангуяа шууд хэлэхэд Улаанбаатар хотын утааг бууруулахад зарцуулах зайлшгүй шаардлагатай байгаа юм, та үүнийг дэмжих үү? Ерөөсөө Улаанбаатар хотын утааг бууруулахад хамгийн гол зүйл нь мэдээж зөв бодлого байх хэрэгтэй. Үүний зэрэгцээ хүссэн хүсээгүй мөнгө шүү дээ, мөнгөөр л энэ зүйлийг бууруулж чадна. Тэгэхээр энэ байгалийн баялгийн роялтийн 15 хувийг Улаанбаатар хотын утааг бууруулах, цөлжилтийн эсрэг тэмцэхэд таныг би дэмжинэ гэж хувьдаа итгэж байгаа. 

Д.Дэмбэрэл:-Гансүх сайд хариулъя

Л.Гансүх:-Зэрлэг амьтан, ховордсон ургамлын олон улсад худалдаалах конвенц гэдэг энэ конвенц л энэ зөвшөөрлийг, олон улсад гаргах эрхийг хянаж байдаг юм. Эд нар манайд 300 хүртэл шонхорыг 2009-2010 онд экспортлохыг зөвшөөрсөн байгаа. Энэ бүх юм бол бүгд судалгаан дээр явж байгаа. Ер нь энэ чиглэлээр төслүүд бас хэрэгжиж байгаа. Тухайлбал, Арабын Эмиратын байгаль хамгаалах сангаас санхүүжигдээд шонхорын 5000 үүр Монгол Улсад шонхор бүхий 20 суманд байрлуулаад энийг үржүүлэх гэх мэтчилэн ийм хэд хэдэн төсөл, судалгаа юмнууд явж байгаа. Энэ бүх юм бол үнэхээр шинжлэх ухааны үндэслэлтэй явна. 12 сард энэ чиглэлээр… ноднин бол би аргаль, угалзыг Тропи агнуурын чиглэлээр, энэ чиглэлийн холбогдох бүх байгууллагуудыг цуглуулаад 3 удаагийн зөвлөлгөө хийгээд эндээс шийдвэр гаргаад, тэрний дагуу явж байгаа. Одоо энэ шонхорын асуудал бол, ер нь энэ шувуудын асуудлаар энэ зөвлөлгөөнийг 12 сард хийе гэсэн бодолтой байгаа. Энэ дээр энэ асуудал яригдана. 

Агаарын бохирдолтой холбогдолтой газыг экспортлох боломжийг судлаачээ гэж санал байна гэж ойлголоо.

Нөөцийн татвар авах асуудал дээр би таньтай санал нэг байна. Бид нар ч гэсэн таньтай утга нэг ийм төрлийн судалгаа хийж байгаа. Ер нь бид нар өнөөдрийн түвшинд Байгаль орчин, аялал жуулчлалын яам явж ирсэн юм бол ерөөсөө л байгаль орчны салбарт ажиллаж байгаа энэ улсууд, иргэд, олон нийтийн байгууллагатайгаа хамтраад цөөхөн хязгаарлагдмал төсвийн хүрээнд ажиллаж явж байгаа нь өнөөдрийн уур амьсгалын өөрчлөлтийн улмаас нөлөөлж байгаа энэ аймаар нөлөөлөл, мөн сүүлийн 10-аад жилд уул уурхай ашиглалтын чиглэл дээр алдсан алдааг нөхөхөд үнэхээр юу ч болохгүй байна. Тийм учраас ийм маягаар бид цаашаа ажиллахаас өөр аргагүй юм байна. Энийг дэмжинэ.

Модыг хамгаалах чиглэлийн асуудал бас таныг санал оруулаад ирвэл дэмжинэ.

Д.Дэмбэрэл:-Цэнгэл гишүүн асуултаа тавья.

Ц.Цэнгэл:-Гансүх сайдаас гишүүд бараг асуух юмаа асуучихсан. Бусад гишүүдтэй давтахгүйгээр 2, 3 асуулт байна. Юуны өмнө Улаанбаатар хот руу орж ирж байгаа, шөнийн цагаар орж ирж байгаа хулгайн модонд танай яамнаас хэдэн удаа эргүүл гарч, хууль тогтоомжийн дагуу хэдэн машинд торгууль тогтоосон бэ? үнэхээр үүр цүүрийн завсраар л энэ хулгайчид явдаг юм байна шүү дээ. Хааяа хааяа л явж байгаа, хөдөө орон нутагт миний хувьд. Тэгэхэд тийм мод ачсан машин тэрэгнүүдтэй таараад байх юм.

Хоёрдугаарт, та саяхан манай Булган аймгийн Хишиг Өндөр суманд очсон байна. Туркуудтай хамтраад. Нисдэг тэргээр очсон байна лээ. Очих очихдоо Орхон голыг сан байгуулна гэж. Орхон голын сан байгуулах зорилго нь юундаа байна вэ? Орхон голын эхэн дээр ер нь хүмүүс ярьж байгаа нь үнэхээрийн тамтаг болгоод хаячихсан, тэр Мянганбаяр гээд алтны хүн Орхон голын эх хавьцаа алт ухаж, түүнээс үүсээд Орхон голын загас жараахай, тэр усанд амьдардаг амьтад үгүй болж байна. Тэр байтугай тэр хавийн ойр айл орчин, хүмүүсүүд Орхон голоосоо ус уухаа байсан байна. Энэ дээр үнэхээр та сайд болоод жил гаруй боллоо, очиж үйл ажиллагааг нь хянаж ингэж явуулсан уу? энэ үнэн юмуу, худлаа юмуу? Хэрэв Орхон гол татраад байгаа юм бол бид нар цаашдаа сан байгуулах тийм хүчин чадал нь байгаа юмуу гэсэн ийм хэдэн асуултыг тавья. Бусад гишүүд ихэнх нь надтай санал нийлэхээр асуултууд тавьсан. Тэрнийг сонслоо.

Д.Дэмбэрэл:-Гансүх сайд хариулъя

Л.Гансүх:-Хулгайн модон дээр бүр ийм иж бүрэн сүлжээ байгуулагдчихсан байсан байна лээ. Ноднин 12 сараас эхлээд бид нар нэлээн хэд хэдэн арга хэмжээ зохиосон. Сүүлийн үед цагдаатай, ер нь сард байнга тогтмол арга хэмжээ зохиогоод байгаа. Тэднээс ийм хэмжээнд ажиллагаа болно гэхээр бас жаахан мэдээлэл аваад нуугдчихдаг юм шиг байна лээ. Тийм учраас энийг аль болохоор нууцлаг байдалтай хийх гэж оролдож байгаа. Зөвхөн саяны гэхэд Жаргалантын тэнд 12 портер мод хулгайлж байсан нь баригдсан байгаа. Ер нь ингээд бүр яг хулгайн замууд, Гачууртын цаад талын даваа гээд хэд хэдэн хулгайн замууд байгаа. Тэрэн дээр тогтмол графикаар отолт хийх гээд хэрэндээ л арга хэмжээ явж байгаа.

Тэгээд яахав бас л нөгөө хууль эрх зүйн хүрээнд… бид нар манай Ойн ХЭГ-ынханд хураадаг эрх нь байхгүй. Тийм учраас мэргэжлийн хяналттай юмуу, цагдаатай явж байж энийг хийж байгаа. Бүгдтэй нь ингээд групп болгоод явна гэхээр дандаа тэгж явах бас хэцүү юм байна лээ. Бид боломжийн хэмжээнд энийг хураах, арга хэмжээ авах, илрүүлэх гээд олон арга хэмжээнүүд хийж л байна. Яг нэгдсэн тоог нь Ойн ХЭГ-ын дарга над руу хэлнэ, тэгэхээр би таньд нэгдсэн тоог нь хэлье.

Орхон гол дээр усан сан байгуулах асуудлыг манай мэргэжлийн байгууллагууд судалж байгаа. Нэлээн удаан судалсан. Бид нарын нэг алдаа бол жишээлбэл, Тайширын усан цахилгаан станц дээр гарсан алдааг давтахгүй байх ёстой шүү гэдгийг хатуу анхаарч байгаа. Тэнд яасан бэ гэхээр олон жилийн өмнөх судалгаагаар аваачаад тооцоогоо хийгээд… нөгөө мөнгөө хайгаад явсаар байтал нөгөө судалгаа нь хоцорчихсон байхгүй юу. Мөнгөө босгох гээд, арай хийж мөнгөө босгоод, нөгөө төслөө хэрэгжүүлэх шат руугаа явсаар байтал 10-аад жил болчихоод, тэгээд  нөгөө анхны тооцооноосоо горимын алдаа гараад, хугацаа нь алдагдаад.

Энэ дээр бид нар тооцоонууд хийсэн байгаа. Энэ боомт барих нь өөрөө тэрнээс доошоо яваа гольдролоо бас хамгаалахад хэрэгтэй юм. Яагаад гэвэл энэ өөрөө боомт барихад их зохицолтой газар байгаа юм билээ. Би өөрөө очиж үзсэн, хэд хэдэн удаа мэргэжилтнүүд очсон. Усны сав, ойн сав бүхий газрууд хуулийн дагуу эхийн дагуух юмнууд нэлээн цэгцрэх байх. Бид нар байгууллагууд дээр нөхөн сэргээлтийг 1 номерт, сүүлийн нөхөн сэргээлтийн горимын дагуу л тавина гэж байгаа. Тэгэхээр хүмүүс нөхөн төлбөр аймаар их болно гэж яриад байгаа юм, бид бас нөхөн сэргээлт аймаар их болно гэж нөгөө талд нь тооцож байгаа. Тийм учраас энэ энийг аль альд нь бариулаад явахад боломжийн хэмжээнд. Өнөөдөр хийхгүй бол бид маргааш хийвэл дахиад л хоцорно шүү дээ. Тийм учраас энийг хийхийн төлөө явна.

Д.Дэмбэрэл:-Дашдорж гишүүн асуултаа тавья.

Ц.Дашдорж:-Гансүх сайдаас өөрийн тойрогтоо холбоотой хэдэн зүйлийг тодруулъя. Ерөнхийдөө цөлжилтийн асуудал нэлээн явагдаж байна л даа. Говь-Алтай аймгийн нийт нутаг дэвсгэрийн 70 орчим хувь нь цөлжилттэй болчихсон явж байгаа. Та өөрөө бас Говь-Алтай аймагт очиж ажилласан байгаа шүү дээ. Байдалтай газар дээр нь очиж танилцсан. Тэгэхээр нутаг орны зүгээс таньд тодорхой хүсэлт гаргасан байгаа. Ялангуяа Говь-Алтай аймгийн  Хөхморьт сум бол Завхан, Говь-Алтай аймгийн элсний нүүдэлний төв цэг нь болчихоод байгаа. Тэгэхээр энэ дээр ямар нэгэн байдлаар эндээс бодитойгоор, эндээс баг гаргаад тэр лүү тодорхой хэмжээний хөрөнгө, мөнгө шийдвэрлээд тэнд нь мод тарихаас өгсүүлээд хөрсний усыг урсгах, худаг ус гаргах асуудал дээр хүртэл анхаарлаа хандуулаад явчих бодитой бололцоо хэр байгаа юм бэ?

Төсөв төлөвлөгөө ороод ирчихсэн байна л даа. Энэ дээр ерөөсөө тэр мод тарих арга хэмжээний хүрээнд 4 тэрбум, 493 сая төгрөгний л асуудал туссан байж байгаа. Энэ чинь ерөөсөө хичнээн га газрыг ойжуулах юм бэ? тэр  хавьд ямар арга хэмжээ авбал хамгийн зөв юм бэ? Энэ 3 тэрбум гаруй төгрөгнөөс чинь ер нь Хөхморьтын нутаг дээр тодорхой түвшинд юм туссан юм байна уу, үгүй юу?

Хоёрдугаар асуудал, ерөнхийдөө байгаль орчны чиглэлээр үйл ажиллагаа явуулж байгаа, үр өгөөжтэй үйл ажиллагаа явуулж байгаа хувийн хэвшлийн болон энэ компаниудыг яаж урамшуулдаг энэ урамшууллын тогтолцоог бий болгож өгмөөр байна. Ялангуяа байгаль орчинд ээлтэй тийм шинэ техник, технологи нэвтрүүлж байгаа компаниудын хувьд ямаршуу урамшууллын тогтолцоог бий болгох юм бэ? энийг эрх зүйн орчин талаасаа асуудалд нь тусгаж өгөх зайлшгүй шаардлагатай байна. Энэ чиглэлээр ямар арга хэмжээ авах юм бэ?

Түрүүнд та цухас дурьдаад өнгөрчихлөө. Бас нэг зовлонтой асуудал нь Тайширын усан цахилгаан станцын асуудал болчихоод байна манай Говь-Алтай аймагт.Ялангуяа Завхан голын ай сав, тэнд элснийх нь нүүдэл нь, тэнд байж байгаа Эрээн нуурын байдал эд нарыг таньд тодорхой танилцуулсан, зураг хөрөгтэй нь өгсөн байгаа. Тэгэхээр энэ дээр тодорхой байгаль орчных нь, нөлөөллийнх нь үнэлгээг нь дахин нэг хараачээ. Би нэг юм лавлах гээд байгаа юм. Ерөөсөө Тайширын усан цахилгаан станцын техник эдийн засгийн үндэслэлийг боловсруулахаас өгсүүлээд энэ дээр тодорхой байгаль орчинд нөлөөлөх нөлөөллийнх нь асуудлыг нь бүр тодорхой тусгаж өгөөгүй, алдаатай иймэрхүү юмнууд нэлээн гарсан байна. Тийм ч агуулгаараа өнөөдөр ерөөсөө болж байгаа, бүтэж байгаа юм тэнд алга байна шүү дээ. Бүхэл бүтэн нэг том нуур ширгээд алга болчихлоо, Завхан гол нь Тайшираасаа доошоо урсахаа болиод эхэлчихлээ. 

Тэгэхээр энэ дээр манай Алтайнхан юу ярьж байна вэ гэхээр ерөөсөө энэ байгаль орчинд үзүүлэх нөлөөллийн үнэлгээ хийдэг, ялангуяа энэ тайшир дээр хийсэн энэ үнэлгээнийхээ урьдчилсан дүнг нэг гаргаачээ. Тухайн үед ямаршуу байсан юм, одоо ер нь ямар болчихоод байгаа юм, хэний буруугаас ийм болсон юм бэ гэж. Ер нь энэ үнэлгээ хийдэг аргачлалаа хүртэл өөрчлөхгүй бол болохгүй нь ээ. Тэр үнэлгээ хийдэг компаниудын хувьд ч гэсэн тодорхой арга хэмжээ авдаг баймаар байна. Үнэхээрийн буруу зөрүү хийгээд тэрнээс нь болоод байгаль орчин, тэр нутаг орны хүн иргэд хохироод байгаа бол тэрэн дээр нь арга хэмжээ авдаг иймэрхүү юмыг бас эрх зүйн зохицуулалтын хүрээнд тусгаж өгмөөр байна.

Та юуны өмнө надад Тайширын усан цахилгаан станцын байгаль…/асуулт асуух минут дуусч микрофон хаагдав/

Д.Дэмбэрэл:-Гансүх сайд

Л.Гансүх:-Цөлжилт үнэхээр Монгол Улсын хэмжээнд уур амьсгалын өөрчлөлт дэлхийн дундажаас 3 дахин илүү байгаа гээд байгаа шүү дээ. Жишээлбэл, дэлхийн дундаж 0.74 градусын элс байхад манайх 2.1 байгаа юм. Энэнтэй холбоотойгоор Монгол Улсын хэмжээгээр бараг нийт газар нутгийн 70 гаруй хувь нь цөлжилтөнд ямар нэгэн хэмжээгээр өртсөн байгаа юм. Ганбямба гишүүний хэлээр би цөлжүүлчихээд байгаа ч юм биш л дээ. Цөлжилтийн сайд гээд. Тийм учраас энэ дээр үнэхээр бид нар нэгдсэн бодлого гээд, бид нар энэ хэмжээг, жишээлбэл, сая Аргентинд болсон энэ цөлжилтийн конвенцийн хурал болсон юм, дэлхийн хэмжээнд. Тэгээд энэ 10 жилийг цөлжилттэй тэмцэх жил гэж зарлаад энэ хүрээнд монгол бол Азийн хэмжээн дэх энэ хөтөлбөр дээр нэлээн анхаарал тавих орны нэг гэдгийг дурьдсан байгаа. Бид нар том олон улсын байгууллагын түвшиндэх тусламж дэмжлэгийн хүрээнд л энэнтэй тэмцэхгүй бол бид дангаараа дийлэхгүй. 

Та бол именно Хөхморьтын хэмжээнд цөлжөөд байна гэсэн асуудал дээр ямар нэгэн ой нөхөн сэргээх тэр зардлаас гаргаачээ гэсэн санал хэлж байгаа юм байна. Би тэрнийг санал гэж ойлголоо.

Бизнесийн байгууллагыг бид нар экотэмдэг гэж ийм урамшуулал хийдэг юм. Байгальд ээлтэй бүтээгдэхүүн үйлдвэрлэдэг энэ үйл ажиллагаа явуулдаг бизнесийн байгууллагын экотэмдгээр шагнадаг. Энэ журамдаа бид нар бас шинэчилсэн өөрчлөлт оруулж байгаа. Энийг сурталчилдаг, дэмждэг, зөвхөн бизнесийн байгууллага биш урлагийн хүмүүс болоод нэр сүртэй хүмүүстэй ч хамтарч ажиллах чиглэл гээд ийм юмнуудыг хийж байгаа. Ер нь Байгаль  орчны яам бол байгаль орчны ийм том газар нутагтай, ийм хязгаарлагдмал эдийн засагтай, дээр нь уур амьсгал эрчимтэй нөлөөлж байгаа улсын хувьд ерөөсөө хүн болгон тулж ажиллах, хүн болгоны анхаарлыг л энэ рүү хандуулах гэсэн ийм ойлголттой учраас бид энэ чиглэлээр ажиллаж байгаа бүх хүмүүсийг урамшуулах, сонирхлыг нь төрүүлэх, энийг дэмжих чиглэлээр санаачлагатай ажиллана, ажиллаж байгаа.

Завхан голын асуудал Тайширын усан цахилгаан станцын асуудал дээр бид нар энийг зун манай ажлын хэсэг явсан. Ажлын хэсэг яваад очоод 3 ийм хөдөлгүүр байгаа, трубин. Хамгийн бага трубин нь 4 м куб сек гаргахад болох байхгүй юу. Одоогийн байдлаар 1.5 орчим м куб-ын 4 м куб сек гаргая гээд тэгээд энэ хүсэлтээ Эрдэс баялаг, эрчим хүчний яаманд өгөөд Эрдэс баялаг, эрчим хүчний яам дахин ажлын хэсэг гаргаад ер нь бараг явчих болов уу гэсэн ойлголттой байгаа. Энэ жилдээ явчих юм бол ер нь гайгүй болчих байх гэсэн ийм бодолтой байгаа.

Үнэлгээний аргачлалын хувьд үнэхээр урдны аргачлалуудыг бид нар жаахан шүүмжлэлтэй хандаж байгаа. Тэгээд энэ үнэлгээний компаниудыг аттестатчилах асуудлыг оруулчихсан байгаа. Бид нар шинэ ийм үнэлгээний стандартаа ч гэсэн жаахан шинэчлээд аттестатчилалын асуудал ороод явж байгаа.

Д.Дэмбэрэл:-Гантөмөр гишүүн асуултаа тавья.

Л.Гантөмөр:-Шонхорын асуудал сүүлийн үед их яригдаж байна. Би хувьдаа шонхорын наймаанд монголын төрийн томчууд оролцож байгаа гэдэгт итгэж байгаа. Тусгай зөвшөөрөлтэй учраас тэд нар оролцохоос өөр аргагүй л байсан байх. Би танаас юу хүсч байна вэ гэхээр шонхорын наймааг хэн эхлүүлсэн юм бэ гэдгийг гаргаж тавиачээ гэж хүсмээр байна. Ямар түвшинд явчихсан наймаа юм бэ? тэрнийг нь таслан зогсоогооч. Шонхор экспортлохыг нь хорьчихгүй юу. Хорьж болно шүү дээ. Хорих болохоор яг тэр эрх ашиг нь наймаачдын дуу хоолой гараад л ирнэ. Тэгээд илрүүлээд барьж аваад Нямдорж сайдад хүлээлгээд өгчихгүй юу. Энэ нөхдүүд хийдэг юм байна. Харав уу, энэ нөхдийг яллаж өг гээд.

Хоёрдугаарт, цөлжилттэй холбоотой асуудлыг их зөв ойлгомоор байх юм. 2 сая 600 мянган монголчууд ийм том газар нутгийг цөлжүүлж байна гэдэг бол буруу ойлголт шүү дээ. Уул уурхайгаас болчихлоо гэж яриад байгаа юм. 1960, 70 оны үед говьд ямархуу байгаль байсныг монголчууд мэдэж байгаа шүү дээ, одоо мартаагүй л байгаа шүү дээ. Тэгээд тэр голд ямар юмных нь уул уурхай байгаа юм, өнөөдөр цөл болчихсон байгаа шүү дээ. 50 оны үед ямар сайхан ногоо ургадаг байсныг манай аав жишээлбэл, ярьдаг л байсан. Гэтэл  тэнд ямар юмных нь уул уурхай байгаа юм. Жишээ нь, Дундговьд.

Энэ дэлхийн дулааралд монгол өртөөд байгаа байхгүй юу. Тэгэхээр би юу гэж харж байна вэ гэхээр бид нар өөрөөсөө болоод байгалиа бохирдуулаад байгаа юм шиг ярихаасаа илүү энэ дэлхийн дулаарал монголд яаж нөлөөлөөд байгааг л бодитойгоор тодорхойлоод энэ нөлөөлөлд монгол өртөж байгаа учраас олон улсын томоохон  хөгжилтэй улс орнуудаас мөнгө авах хэрэгтэй шүү дээ. Мөнгө аваад хамгаалах хэрэгтэй. Тэгэхгүй монголын дотоодын нөөцөөр энэ цөлжилт, дулааралтай тэмцэж чадахгүй гэж би хувьдаа бодож байгаа. Тэмцэж хүч хүрэхгүй. Тоёото компани, томоохон үйлдвэрлэл эрхэлдэг машин үйлдвэрлэж байгаа компани, хөргөгч үйлдвэрлэж байгаа компаниуд, том дулааны цахилгаан станц ажиллуулж байгаа улс гүрнүүдээс бид нар татаас авах хэрэгтэй шүү дээ, мөнгө авах хэрэгтэй. Олон улсын шүүхэд хандах хэрэгтэй. Ингэх юм бол бид дулаарлаас, улс орноо дэлхийн хурдацтай тааруулах алхамыг хийх бололцоо байгаа. Энэ дээр юу бодож байна?

Дараагийн асуудал, таныг Богд уулыг тойруулаад идчихлээ гэсэн маягийн юм яриад байгаа юм. Цөлжүүлчихлээ, шонхор алга болгочихлоо, Богд уулыг тойруулаад цөлмөчихлөө гээд. Тэр Богд уулыг тойрсон амыг хэн хэдэн онд хэзээ өгснийг та гаргаж тавиач. Таньд бичиг баримт нь бэлэн байж байгаа шүү дээ, өнөөдрөөр нь үнэлээд, 1 га газар тэнд ямар үнэтэй байгаа, тэр үнэлгээгээрээ хэдэн тэрбум төгрөг хэн халаасалсан бэ гэдгийг гаргаж тавих л хэрэгтэй. Ард түмэн танаас тийм л юм  хүлээж байгаа. Ардчилсан намын зөвлөлийн дарга Гансүх хаа явна гэж асуугаад байгаа байхгүй юу. Яагаад тэр үед дуугарч байсан дуу хоолой өнөөдөр алга болчиховоо гэж хэлээд байгаа.

Барсболдын үеэс эхлээд тэр наймаа галзуурсан шүү дээ. Тэрнийг нь гаргаад тавьчих. Асуудлыг шударгаар гаргаж тавиад яваачээ гэж хэлмээр байна. Хонгорын асуудалд хэн буруутай байсныг өнөөдөр та зарлах хэрэгтэй шүү дээ. Хонгорын асуудлын хойноос 2 жил явсан. Өнөөдөр буруутай эзэн нь тодорхойгүй, байхгүй болчихсон, алга болчихсон. Энэ асуудлуудаа гаргаж тавиад хэнээс болоод энэ байгаль орчин үнэхээр сүйтгэгдээд байгаа юм бэ? хэн энэ дархан цаазтай газруудыг худалдчихсан юм бэ гэдэг асуудлыг гаргаж тавихгүй болохоор таныг нийлээд худалдаа хийгээд байна, наймаа хийгээд байна, нийлээд том мөнгөнд нь орооцолдоод байна гэж ингэж хардаад байгаа байхгүй юу. Энэ хардлагаас Гансүх дарга минь салаарай гэж хүсмээр байх юм.

Д.Дэмбэрэл:-Гансүх сайд

Л.Гансүх:-Үнэхээр Гантөмөр гишүүн их зөв юмнууд хэлж байна. Шонхорын хувьд би тэр төрийн бус байгууллагууд энэнд оролцоод зарим нэг зөрчлүүдийг илрүүлж байгааг би талархан дэмжээд энэ дээр нь цагдаа, мэргэжлийн хяналтын байгууллагын хүмүүс, өөрийнхөө хүмүүсийг оролцуулаад явж байгаа. Энэ нь харин яваад зорилгоосоо өөр Гансүхийг муулах хэлбэр лүү орчихоод байгаа юмыг засна. Энэний бүх юмнуудыг гаргаж ирж байгаад хэн энэний цаана байгаа учрыг олохын төлөө. 

Тэгээд энэ шонхор гэдэг юмны үнэ ямар учиртай юм гэдгийг бүр олон хэлэлцүүлэг болгож байгаад 12 сард хаах уу, яахав гэдгийг нэг талаар гаргана. 

Олон улсаас мөнгө авахын төлөө л үнэхээр өнөөдөр энэ 1 жилийн хугацаанд зүүн хойд Азийн орнуудын уур амьсгалын өөрчлөлтийн дээд хэмжээний уулзалтыг хийгээд тэгээд энэ мэргэжилтний түвшинд, газрын дарга нарын түвшинд, сайд нарын түвшинд уулзалтуудыг хийгээд, тэгээд сая НҮБ дээр дээд хэмжээнд хийх гээд бас Японы талаас жаахан татгалзсанаас болоод түр хойшилчихоод байгаа. Бид олон улсын байгууллагаас л мөнгө авч явахгүй бол бид үнэхээр энийг дангаараа дийлэхгүй. Копенгагений уур амьсгалын өөрчлөлтийн хурал бол ерөөсөө л энийг шийдэх гээд байгаа юм. Энэ дэлхийн уур амьсгалд гол буруутан хөгжингүй улсууд хөгжиж байгаа болон хөгжих гэж байгаа улсуудад мөнгө өгөх ёстой. Энэ мөнгөний хэмжээн дээрээ л тохирч чадахгүй жаахан яваад байна. Бид эндээс авна юмаа. Тодорхой түвшинд авахын төлөө явж байгаа.

Богд уул тойруулсан газрын асуудлыг Байнгын хороо шалгаж шалгаж сая 8 сарын сүүлээр дүгнэлт гаргаж өгсөн. Энэ дүгнэлтийн дагуу баахан засах заалтууд гаргаад тавьчихсан байгаа. Бид нар тэрний дагуу манай ажлын хэсэг гараад засах заалт болгон дээр нь ажиллаж байгаа. Тэгээд ямар байдлаар засч болох юм, хууль оруулах юмуу, үнийг нь нэмэх юмуу, торгуулийг нь тавих юмуу гэдэг ийм чиглэлээр ажиллаж байгаа. Энийг Байнгын хороонд оруулж ирнэ, тэр нь цаашаа Их Хуралд оруулахаар бол… тэр нь ийм байдлаар ажиллана. Миний хувьд бол 1 см ч газар өгөөгүй гэдгийг энд би дахин хэлэх байна.

Дуу хоолой алга болчихлоо гэдэг дээр би түрүүнд Алтанхуяг сайдын хэлсэн нэг үгтэй санал нэг байгаа. Би ажил хийе гэж засагт орсон учраас гонгинохгүй ээ, энэ юмаа хийхийн төлөө л зүтгэнэ, тэрний төлөө явна.

Д.Дэмбэрэл:-Гишүүд орж ирье, санал хураалт явагдана. Гишүүд асуулт асууж, хариулт авлаа. 

Үг хэлэх хүн байна уу? Баярсайхан гишүүн

Г.Баярсайхан:-Гансүх сайдад би өөрийн санал бодлоо хэлье гэж бодож байна. Монгол Улс өнөөдөр цөлжиж байна, хуурайшиж байна. Энэ асуудал олон жил яригдаж байгаа. Ганц монголчууд бидний буруугаас болоогүй нь тодорхой. Дэлхийн глобальный хэмжээний асуудал. Ийм ч учраас та сая хэллээ Копенгаген дэлхийн өндөр хөгжилтэй G20 бүгдээрээ цуглараад 200 млрд доллар байгалийн гамшигт хамгийн их нэрвэгдэж байгаа улс гүрнүүдэд тусламж тэтгэлэг болгож хувааж өгье гэсэн ийм санаа явж байгаа. Тэгэхээр би юу хэлэх гээд байна вэ гэвэл таныг гадаад харилцаан дээрээ маш их түлхүү ажиллаачээ. Та адилхан Гадаад харилцааны яамны дайнд энэ Байгаль орчныхоо яамыг ажиллуулаачээ гэж хэлмээр байгаа юм.

Солонгос Улс сая Азийн парламентын ассамблейд Ази тивд тэрбум мод тарья гэсэн уриа лоозонг гаргаад ажил хэрэг болгоод эхэлж байгаа. Тэгэхээр гаднаас хөрөнгө мөнгө босгох асуудал бол ерөөсөө л бидний өөрсдөөс шалтгаалах асуудал байгаа юм.

Бид нар цаашдаа эрчим хүчнийхээ асуудлыг нүүрсээр ажилладаг цахилгаан станцуудаар хангая гэж яриад байна л даа. Энэ нүүрсэн дээр бас арай өөр бодлого барих хэрэгтэй юм шиг байгаа юм. Эргүүлээд бид нар Конпенгагений протоколын дагуу нүүрсний цахилгаан станц ажиллуулсныхаа төлөө адилхан торгууль квот төлөөд явна. Энэ бол ижилхэн тодорхой болсон зүйл. Тэгэхээр ийм эрчим хүчнийхээ асуудал дээр Байгаль орчны яам ямар бодлого баримтлах юм бэ? үүнийгээ бас тодруулж ажиллах хэрэгтэй байна шүү гэж таньд хэлмээр байна.

Усны асуудал Монгол Улс цаашид улам усны хомсдолд орох нь тодорхой. Тэгэхээр гадагшаа урсаж гарч байгаа голууд дээрээ усан сан байгуулах асуудлыг эрчимжүүлэх зайлшгүй шаардлагатай байна. Мэдээж байгаль орчны экологийн тэнцвэртэй байдал алдагдах тийм зүйл ажиглагдаж магад. Гэхдээ ер нь ус гэдэг чинь бидний амин чухал зүйл гэдгийг хэн хэн нь ойлгоод усан сан байгуулах асуудал дээр шуурхай ажиллах хэрэгтэй байна шүү. Та үүн дээрээ бас анхаарал тавьж ажиллаарай, таньд ажлын амжилт хүсье.

Д.Дэмбэрэл:-Раш гишүүн

Р.Раш:-Бүх юмыг ч байгаль хордоод байгааг байгалийн дулаарал руу чихэж болохгүй л дээ. Өнөө жил 6 сарын 1-нд хүүхдийн баяраар бид нар Ялалт кино театрын урд талын цементэн талбай дээр тэмдэглэх шиг болно лээ. Хүүхдийн паркийн эргэн тойронд бариатай байгаа тэр хашааны цаад талд юу болж байгааг бид мэдэхгүй. 

Цааш нь цөлжилттэй тэмцэх мөрийн  хөтөлбөр боловсрууллаа гэж Засгийн газрын мөрийн хөтөлбөрт орсон 11 шиг санаж байна, хөтөлбөр боловсруулна гэж. Тэрэн дотор цөлжилттэй тэмцэх, түүний хамгийн юу нь говийг цөлжилтөөс хамгаалах тийм асуудал орсон юм. Тэр талаар яг бичиг баримт боловсруулж барих асуудал юу болж байгаа бол гэдэг дээр би бас бодож яваа юм.

Гуравдахь нь, Орхон голоор оролдохоо бас сайн бодоорой. Яг гольдролоороо урсаж байгаа голыг ийш тийш нь болгох гэж байгаад аль ч үгүй юм болох вий гэдэг дээр бас сэтгэл зовж явдаг шүү, иргэн  хүний хувьд.

Дөрөвдүгээрт, их мөнгө гэдэг үнэхээр чухал. Дэлхийг  хувааж энээ тэрээ том мөнгө босгоод байгаль орчин хүндрэлтэй байгаа газруудад. Би өнгөрсөн жил Бээжингийн олимпийн үеэр өмнөх Ерөнхийлөгч Энхбаяртай хамт Хятадын даргатай уулзаж байхад нь сонсож байсан. Тэр хүн өөрөө санаачлагаараа монголын говийг нутгийн ургамлаар нь ургамалжуулах энэ асуудал дээр Хятадын тал үнэхээр туршлагатай шүү. Өвөр Монголыг бид нар ямар байсныг ямар болгож байгаа билээ, та бүхэн нүдээрээ харж байгаа байхаа гэж хэлж байсан. 

Д.Дэмбэрэл:-Алтангэрэл гишүүн

П.Алтангэрэл:-Би дараагийн сайд нараас асуулт, санал тавихгүй. Энэ удаа тодорхой ганц нэгэн санал тавья гэж бодож байна. Хамтарсан Засгийн газар байна гэдэг бас их зовлонтой юм шиг байна. Нэг талдаа зүгээр ч юм шиг, нэг талдаа зовлонтой ч юм шиг. Өөд өөдөөсөө харж сууж байгаад хэрэлдээд тачигнаад бараг барьцалдаж авах шахаад хэлэхээр зэрэг 2 саяулхнаа байж аятайхан байгаадахгүй гээд зэмлээд байдаг. Эвлэж нийлээд бас нэг ажлаа аятайхан хийгээд явахаар зэрэг өвөр түрийдээ ороод нийлж идэж уугаад байна гэж шүүмжлээд байдаг ийм нэг зовлон байдаг юм байна. Аяыг нь олж болдоггүй хорвоо гэдэг шиг ийм нэг зовлонтой юм байдаг юм байна. 

Тэгээд энэ хамтарсан Засгийн газрын асуудал яригдаж байгаа учраас би өнгөрсөн хугацаанд энэ хамтарсан Засгийн газрыг мундаг сайн ажилласан гэж хэлэхгүй.  Гэхдээ бас харьцангуй сайн ажилласан гэж би талархал илэрхийлэх гэж микрофоныг авч байгаа юм.

Тэгэхээр хамтарсан Засгийн газар ерөөсөө байгуулагдсан гол зорилго бол би хэдэн зорилго байгаа гэж ойлгоод байгаа шүү дээ. Оюу Толгой, Тавантолгой гээд энэ стратегийн ордуудыг эргэлтэнд оруулах асуудлыг шийдмээр байна. Энэ асуудал нэгэнт явчихсан. Одоо энэ шинээр томилогдож байгаа сайд нар, хамтарсан Засгийн газар дараахь хэдэн зүйл дээр анхаарлаа хандуулаачээ, зоримог ажиллаачээ, зоригтойхон шиг байгаад шийдээд өгөөчээ гэж хэлэх гээд байна. Юуны түрүүнд бид нар Сонгуулийн тухай хууль, Улс төрийн намуудын тухай хуулиа Засгийн газар санаачлага гаргаад оруулаад ирээчээ.

Төрийн албаныхаа бүтцийг зоригтойхон шиг өөрчлөөд өгөөчээ. Засаг захиргааныхаа нэгжийг өөрчлөөд өгөөчээ, Төсвийн байгууллагын удирдлага, санхүүжилтийн тухай хуулиа өөрчлөөд өгөөчээ. Энэ 4-ийг энэ Засгийн газар өөрсдөө хийчихэж чадах юм бол ер нь цааш цаашдынхаа замыг дардан болгож байна гэсэн үг болно гэж бодож байгаа. Манай шинээр томилогдсон сайд нар, одоо энэ хамтарсан Засгийн газар бол миний саяны хэлээд байсан энэ өөрчлөлт шинэчлэлт хийх  шаардлагатай хуулиудыг нэн яаралтай санаачилж оруулж ирж, зоригтойхон шиг хийгээд өгөөчээ гэсэн ийм хүсэлтийг, саналыг хэлэх гэсэн юм.

Д.Дэмбэрэл:-Бат-Эрдэнэ гишүүн

Б.Бат-Эрдэнэ:-Гансүх сайдад хандаад би нэг л юм хэлэх гээд байна. Байгаль орчинтой холбоотой юм төдийлөн сайн явахгүй байгаа. Энэ хүмүүс хэлээд байгаа. Тэгэхээр зэрэг энийг та өөрөө нэг тодорхойлмоор байгаа юм. Яг үнэхээр эрх мэдэл дутаад байдаг юмуу, эсвэл эрх зүйн орчин нь хомсдоод байна уу, эсвэл өөрийн талаас шалтгаалаад байна уу? та чинь өөрөө Их Хурлын гишүүн байсан, улс төрийн ийм хүн болохоор зэрэг энд юм асуухаар зэрэг хөдөө ярьдаг шүү дээ, барьц юм олдоггүй. Тэрэн шиг нэг тийм бөөрөнхийдөө нэг юм хэлчихээд цаанаа ажил явахгүй байна. Өнөөдөр жишээлбэл, монгол орны нийт газар нутагт байгаль орчны талаар ямар байна вэ гэдгийг хүн болгон мэдэж байгаа. Энэ дээр бид нар дорвитой юм хийхгүй бол бид нар нэг хууль гаргачихаад тэр хуулиа хэрэгжүүлж чадахгүй, бодлого гаргачихаад тэр бодлогоо бодит амьдралд хэрэгжүүлж чадахгүй ийм байгаад байна шүү.

Бид нарын талаас Их Хурал, бид нарын талаас хийж болохоор, дэмжиж болохоор юм байвал ингээд дэмжээд ажлыг явуулмаар байна. Бид нар байгаль орчинтой холбоотой, та ингээд хуруугаа имрээд мөнгө гээд. Тэр мөнгөний асуудал бол тусдаа асуудал шүү дээ. Сэтгэл байх хэрэгтэй, зүтгэл байх хэрэгтэй, юм хийе гэсэн ийм оролдлого бодол байх хэрэгтэй байна шүү. Түрүүнд би хэлсэн шүү, таны мэдлийн агентлагийн дарга нар чинь огт өөр бодолтой, танаас давж шийдвэр гаргаад ингээд юмыг будилуулаад хийгээд байгаа шүү. Та өнөөдөр жишээлбэл, Шивээ-Овоо, Хэрлэн-Шивээ-Овоогийн төсөл бол зөвхөн хайгуулын төслийн хэмжээнд явж байгаа гэж байгаа. Бид нарын өнөөдөр бодит амьдрал дээр байгаа зовлон бол тийм шүү. Хайгуулын лицензийг нь өгчихөөд сүүлд нь оруулсан хөрөнгө оруулалтыг нь төрөөс нэхээд суучихдаг, хэд дахин нэмэгдүүлээд тийм биз дээ. Тэгээд яах ч арга байхгүй гацаанд ороод гаднын байгууллага байдаг юмуу, хэн нэгний амаар юмаа явуулах болдог ийм л зовлон байгаа шүү дээ. Ийм ийм юмнуудыг үзэхгүй бол болмооргүй байна шүү. Ер нь байгаль орчны талаар бүгдээрээ нэлээн шийдвэртэй юм хийхгүй бол энэ чинь ер нь өөрсдөө амьдрах гэр орноо нураачих юм бол юу ч байгаад хичнээн сайхан алттай, мөнгөтэй байгаад ч хэрэг байхгүй байна шүү дээ. Энийг хэлэх гэсэн юм.

Д.Дэмбэрэл:-Гишүүд үгээ хэллээ. Санал хураалт явуулъя. Монгол Улсын Засгийн газрын гишүүн, Байгаль орчин, аялал жуулчлалын сайдаар Лүймэдийн Гансүхийг томилох саналыг дэмжье гэсэн санал хураалт явж байна.

Санал хураалтанд 52 гишүүн оролцож, 52 гишүүн зөвшөөрч, 100 хувийн саналаар санал дэмжигдлээ.

Дараачийнхаа асуудалд оръё. Засгийн газрын гишүүн, Батлан хамгаалахын сайдад нэр дэвшигчийг хэлэлцье. 

Нэр дэвшигчийн талаар Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн Жекей танилцуулна. Жекей даргыг индэрт урьж байна.

Х.Жекей:-УИХ-ын дарга, эрхэм гишүүд ээ, 

Монгол Улсын Үндсэн хуулийн 39-р зүйлийн 3 дахь хэсэаг, 40-р зүйлийн 2 дахь хэсэгт заасныг үндэслэн Монгол Улсын Ерөнхий сайд, Монгол Улсын Засгийн газрын гишүүдийг томилуулах тухай саналыг 2009 оны 11-р сарын 11-ний өдөр УИХ-д өргөн мэдүүлснийг Аюулгүй байдал, гадаад бодлогын байнгын хороо 2009 оны 11-р сарын 11-ний өдрийн хуралдаанаараа хэлэлцээд дараахь санал, дүгнэлтийг УИХ-ын нэгдсэн хуралдаанд оруулж байна.

Лувсанбалдангийн Болдыг Монгол Улсын Засгийн газрын гишүүн, Батлан хамгаалахын сайдаар томилуулах Ерөнхий сайдын саналыг Аюулгүй байдал, гадаад бодлогын байнгын хорооны хуралдаанд оролцсон гишүүд санал нэгтэй дэмжлээ.

УИХ-ын эрхэм гишүүд ээ,

Монгол Улсын Засгийн газрын гишүүн, Батлан хамгаалахын сайдаар Л.Болдыг томилуулах тухай Ерөнхий сайдын саналын талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцээд шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Жекей даргад баярлалаа. Асуух асуулттай гишүүд байна уу? Балдан-Очир гишүүнээр тасалж байна. 

Тэрбишдагва гишүүн асуултаа тавья.

Д.Тэрбишдагва:-Болд сайдаас хоёр асуулт байна. Нэгдүгээрт, энхийг сахиулах хүчний талаар юу гэж бодож байна, цаашдаа ер нь ямархуу бодлого хэрэгжүүлэх вэ? Өнөөдөр энхийг сахиулах хүчнийг янз янзын улс орон руу явж, Монгол Улсын нэр хүнд дэлхий нийтэд сайжирч байгаа сайн талтай л даа. Та бид хоёр хоёулаа Германд боловсрол эзэмшсэн хүний хувьд Германууд Афганистанд маш их хэмжээний зардал гаргаж, их хүч гаргаж энхийг сахиулах хүчинд гол үүрэг гүйцэтгэж байгаа улсын нэг. Сүүлийн үед бас тэнд ерөөсөө энэ Афганистаны асуудал ер нь дийлдэхгүй болоод байгаа талаар яриад байна л даа. Тэгэхээр цаашдаа Афганистан юмуу, энэ улс орнуудын энхийг сахиулж байгаа улс орнуудад маань амаргүй зүйлүүд их олон байгаа шүү дээ. Ийм учраас энэ чиглэлээр цаашдаа ямархуу бодлого байгаа вэ, энийг нэг тайлбарлаж өгөөчээ.

Хоёрдугаарт, бид нарын бодууштай юм бол мэдээж монгол хүнд боловсрол, эрүүл мэнд бүх зүйл их чухал. Гэхдээ хүнд энэ нэг бие бялдрын хүмүүжил, сахилга батын хүмүүжил гэж маш чухал. Тэгэхээр энэ хуучин цэргийн албанд яваад ирсэн хүн бол ажил хийж чаддаг, бие бялдар нь цэгцэрчихсэн, оюун санаа нь цэгцэрчихсэн, сахилга баттай, хувцас хунараа цэгцлээд замбараатай өмсөөд явж чаддаг ийм л сайхан цэрэг эрчүүд ирчихээд байна шүү дээ. Одоо бол цэргийн алба хаачихаад ажил төрөлд, хүмүүжил боловсролд нь ер нь нэг жаахан дутуу хандаад байгаа юм болов уу гэж бодоод байгаа юм. Энэ чиглэлээр дорвитой ямар алхам хийх юм бэ? энэ магадгүй монгол өрхийн олон тэргүүнүүдийг цэргээр дамжиж, сахилга баттай, цэх журамтай, боловсрол, ажил хэрэгч байх тал руу нэлээн чухал зүйл байж магадгүй гэж би ингэж ойлгоод байгаа юм л даа. Энэ зүг рүү бид сүүлийн хэдэн жил их алдсан. Энэ дээр онцгой анхаарах зүйл байна уу? 

Яагаад гэвэл Германы цэргийн сахилга бат маш сайн, энэ чиглэлээр Германд боловсрол эзэмшсэний хувьд ямар дорвитой арга хэмжээ авах вэ, цэргийн алба хаасан эрчүүд ямар болох вэ, энэ чиглэлээр танаас асууж байна. 

Д.Дэмбэрэл:-Болд сайд

Л.Болд:-Тэрбишдагва гишүүн үнэхээр гол гол асуудал дээр хөндөж байна л даа. Өнөөдөр Монгол Улсын зэвсэгт хүчин олон талт үүрэг гүйцэтгэх хуулийн үүрэгтэй, энэ дотор өнөөдөр ялангуяа сүүлийн хэдэн жил нэлээд чухал үүрэг гүйцэтгэх болсон чиглэл олон улсын энхийг сахиулах, энхийг дэмжих үйл ажиллагаанд оролцох явдал байгаа. Одоо энэ чиглэлээр Монгол Улс өнөөдөр дэлхийн G-20 гэж болохоор хамгийн энэ чиглэлээр ажиллаж байгаа 20 том улсын нэгд багтах хэмжээнд хүрч байгаа нь өнөөдөр Монгол Улсын зэвсэгт хүчний хөгжлийн цаашдын нэгэн томоохон чиглэл болно.

Яг одоо гэхэд манай зэвсэгт хүчний албан хаагчид, цэргийн багууд Ирак дахь 12-р ээлж ажил үүргээ гүйцэтгээд дууссан. Одоо эхний 150 хүнтэй ээлж 2 чиглэлээр Афганистанд үүргээ гүйцэтгээд бэлтгээд өнөө маргаашгүй үүргээ биелүүлнэ. Сьерра-Леонед 250 хүний бүрэлдэхүүнтэй цэргийн 8-р ээлж үйл ажиллагаагаа явуулаад он гараад дуусах гэж байна. Хамгийн том энэ чиглэлээр хийгдэж байгаа нэг том энэ жилийн арга хэмжээ гэвэл Чад Улс дахь НҮБ-ын энхийг сахиулах үйл ажиллагаанд 800 хүний бүрэлдэхүүнтэй эмнэлгийн батальоны хэмжээний багийг Монгол Улс өөрөө бие дааж тодорхой сектор хариуцаж явуулахаар энэ бэлтгэлийг хангаад дуусч байна.

Ингэснээр үнэхээр байнга гадаадад үүрэг гүйцэтгэж байгаа цэргийн албан хаагчдын тоо бараг 1300 орчимд хүрнэ. Энэ нь өөрөө нэг талаасаа манай цэргийн албан хаагчдад тавигдах шаардлага өндөржинө, тэдгээрийн чадвар, олон улсын харилцаанд оролцсон тэр чадвар ихээхэн өргөжих ийм бололцоотой байгаа. 

Цаашдаа бидний явуулж байгаа бодлого гэвэл Монгол Улс яахав энэ бол цэргийн багуудыг тодорхой тооны хэмжээтэй олон улсын харилцаанд оролцуулж байгаа. Энийг хийхдээ төрөлжүүлэх, нарийн мэргэжлийн чиглэлээр оролцох ийм бодлогыг хэрэгжүүлэхээр бэлдэж байгаа юм. Ялангуяа ойрын үед Засгийн газар, Үндэсний аюулгүй байдлын зөвлөлд танилцуулахаар анх удаа Монгол Улсын зэвсэгт хүчнээс эмнэлгийн багуудыг олон улсын харилцаанд оролцуулах, НҮБ-ын болон бусад ийм бэлтгэл хийгдэж байгаа. Ирэх жилээс бид барилга инженерийн тодорхой нарийн зохион байгуулалттай холимог ангиуд байгуулах тал дээр УИХ дээр гарсан санаачлагуудыг хэрэгжүүлж байгаа. Энэ дагуу бас олон улсын ажиллагаанд бид барилга инженерийн чиглэлийн ангиудыг оролцуулах ийм тал дээр бодлого баримтална.

Бидний нэг томоохон зорилт бол агаарын довтолгооноос хамгаалах, агаарын цэргийг хөгжүүлэх тал дээр нэлээн томоохон алхам хийхээр төлөвлөж байгаа. Энэ чиглэлээрээ ч гэсэн бид олон улсын хэмжээнд үйл ажиллагаа, үүрэг гүйцэтгэх ийм бүрэн бололцоотой гэж үзэж байгаа юм. Ер нь энхийг сахиулахтай холбоотойн хувьд ийм байгаа.

Хоёрдахь асуудал бол үнэхээр маш чухал асуудал. Үнэхээр цэргийн алба дээхнэ үедээ ямар их ач холбогдолтой байсныг бид сайн мэдэж байгаа. Сүүлийн жилүүдэд ерөөсөө янз бүрийн ажлын дутагдал ч байсан байх, ер нь энэ цэргийн албанд тавьж байгаа төрийн анхаарал суларсан байх олон шалтгаанаар энэ албаны чанар мэдээжийн хэрэг бид нарын хүссэн хэмжээнд байгаагүй. Гэтэл нөгөө талд нь үнэхээр иргэн хүнээ төлөвшүүлдэг, эх оронч хүнээ төлөвшүүлдэг хамгийн гол алба. Дээрээс нь хүн болгон үнэхээр энэ албыг хаасан байх ёстой гэдэг энэ бол Үндсэн хуулийн том зарчим бүрэн хэрэгжих ёстой юм.

Нөгөө талд нь үнэхээр алба хааж байгаа тэр цэргийн албан хаагчдаа маш их ач холбогдолтой байх, тэр цэргийн албан хаагчид жинхэнэ өөрийнх нь амьдралд ч гэсэн бүх талаар нь хэрэгтэй байх тал дээр бид нар нэлээд томоохон томоохон шинэчлэлүүдийг  хийх гэж байгаа шүү. Энэ дотор тодорхой мэргэжил олгодог, цэргийн албаа хаагаад дуусахад тухайн хүн мэргэжил олоод ажлын байраар хангагддаг тэр нөхцөлийг маш тодорхой хийх гэж байгаа. 

Дээр нь тэнд үнэхээр Монгол Улсын иргэн эх оронч төлөвших ийм орчин байх, эрүүл мэнд бүх л талаараа үнэхээр зөв төлөвших тэр тал дээр анхаарч байгаа. Дээр нь эргээд цэргийн алба хаана гэдэг бол нийгэмдээ, улсдаа үр дүнтэй байх, улс орны бүтээн байгуулалтанд тодорхой мэргэжил эзэмшээд түүгээрээ оролцох бүх талын бололцоог хангах ёстой.

Бас мэдээжийн хэрэг энэ бол үнэхээр сахилга, хариуцлага, үнэхээр иргэн хүн өнөөдөр ямар дээд бахархалтай байдаг юм, тэр бахархалаа ойлгосон, бие бялдрын болон оюун ухааны бүх л талын сахилга, хүмүүжил, хатуужилтай ийм иргэнийг төлөвшүүлэх тал дээр томоохон шинэчлэлүүдийг хийнэ, энэ талаар ойрын үед бүхий л хуулиудад өөрчлөлт оруулахаар бэлдэж байгаа. Нийтдээ 8 хуулийн өөрчлөлт УИХ-ын энэ чуулганы хэлэлцүүлэх ажлын төлөвлөгөөнд орсон байгаа. Энэ бүх хуулиуд дээр бид нар ажиллаж өргөн барихаар бэлтгэж байна.

Д.Дэмбэрэл:-Балдан-Очир гишүүн асуултаа тавья.

Д.Балдан-Очир:-90-ээд оныг хүртэл дэлхий дээр хоёр систем байх үед цэргийн ач холбогдол өндөр юм шиг. Тэр үед цэрэг эх оронч хүмүүжил гэдгийг их өргөж ярьж байсан л даа. Тэгээд одоо ингээд дэлхий дээр нэг систем байхгүй болчихоор ерөнхийдөө дайн дажин байхгүй, заримдаа нэг үе чинь бараг батлан хамгаалахын үзэл баримтлал чинь ямар ч байх ч юм шиг, цэрэгтэй ч юм шиг, цэрэггүй ч юм шиг явлаа шүү дээ сая. Ингээд сүүлдээ энэ цэргийн алба гэдэг энэ чухал эрхэм зүйл нэр хүнд нь алдагдаад. Энэ болгоны цаана нь яагаад ийм болчихов гэхээр ингэсээр байгаад цэргийн үүргийн хугацаа 1 жил болсон энэ асуудал бол үндсэндээ нөгөө цэрэг хүмүүжил, эх оронч хүмүүжил олгох, тэрэн дээр техник мэргэжлийн боловсрол олгох гээд хугацаа хэт богиноос болоод үндсэндээ бие бялдрын хүмүүжил дутмаг ийм байж байгаад цэргийн алба дуусчихаж байна л даа. Тийм учраас юу бодогдоод байна гэвэл эргээд манай батлан хамгаалах үзэл баримтлал чиглэлийг хараад байхад ер нь армидаа анхаарах шинжтэй, цэрэгтээ анхаарах шинжтэй ийм болоод байгаа юм.

Энд нэг асуудлыг шийдмээр болоод байгаа юм. Цэргийн үүргийн, цэргийн алба хаах хугацаа чинь 1 жил чинь богино байнаа. Ядаж 2 жил байхгүй бол тэнд хэн ч, юу ч сурахгүй байж байгаад буцаж явах юм байна лээ. Тэгэхээр энэ цэргийн үүргийн хугацаа богино байгааг уртасгах ийм боломж бий юу? Та энэ талаар ямар бодолтой байдаг вэ гэж асуух гэсэн юм.

Хоёрт, нээлттэй, даяаршлын энэ нөхцөлд цэрэг, эх оронч хүмүүжил гэдэг энэ шинэ нөхцөл байдалд энэ ухагдахууныг яаж тайлбарлах вэ, энэ залуу үеийг цэрэг эх оронч хүмүүжлээр хүмүүжүүлэхийн тулд ямар төрийн нарийн бодлого байх юм бэ? цэрэг эх орон гээд яриад унавал аягүй бол хэтэрхий үндсэрхэг үзэлтэй, энээ тэрээ юм болоод шоглуулах гээд байгаа юм шүү дээ. Тийм учраас энэ даяаршлын нөхцөлд төр улс байдаг юм бол энэ эх оронч гэдэг хүмүүжлийн талаар ямар шинэ үзэл номлол байнаа, энэ талаар танаас асуух гэсэн юм.

Д.Дэмбэрэл:-Болд сайд

Л.Болд:-Цэргийн албаны хугацааны асуудал бол яг бидний боловсруулж байгаа хууль тогтоомжийн төслүүдийн хүрээнд хамгийн их яригдаж байгаа, анхаарал татаж байгаа асуудлын нэг мөн. Тэгэхээр өнөөдөр бид цэргийн албан хаагчид дотроо хэд хэдэн янз байгааг бас анзаарах ёстой юм. Ер нь ахлагч буюу офицерууд бол жинхэнэ мэргэжлийн цэргүүд, цэргийн албан хаагчид тодорхой хугацаанд албаа хаагаад 40 гаруйхан насандаа тэтгэвэрт гараад ингээд нийгмийн томоохон асуудал болдог. Энийг бид бас нэг талаас нь бодож энэ хүмүүсийг эргээд нийгэмд нь дахин хөдөлмөр эрхлэх, цаашдаа ирээдүйг нь бодитой болгох энэ тал дээр тодорхой арга хэмжээ авах шаардлагатай юм билээ.

Харин яг цэргийн алба хаах хугацаан дээр одоо хоёр хэлбэр байгаа юм. Нэг нь гэрээт цэрэг. Энэ бол гэрээт цэрэг 3 жил орчим алба хааж байгаа. Энэ бол манай хуучны цэрэг алба хааж байсан тэр хэмжээндээ байгаа юм. Бидний боловсруулж байгаа хөтөлбөрөөр бол Германтай ч гэсэн тийм хөтөлбөр яриад байгаа юм. Манай энэ гэрээт цэргүүдэд нарийн мэргэжил олгох, ялангуяа инженер уул уурхайн чиглэлээр нарийн мэргэжил давхар олгох, нэгэнт 3 жил цэргийн албаа хаа, дээр нь алба дуусахад нарийн мэргэжил эзэмшээд тодорхой мэргэжлээр ажлын байраар хангах энэ нөхцөлийг хайж байгаа. Тэгэхээр нэгэнт энэ 3 жилийн алба байхад бид нар нийт цэргийнхээ албыг 2 жил болгох шаардлага байна уу гэдэг дээр нөгөө талд нь бас бодох ёстой юм байна лээ.

Яг одоо жил болгон татагдаж байгаа цэргүүд бол 1 жилийн хугацаатай татагдаж байгаа. Гэхдээ энэ дотор нэг ялгаа нь төрийн албан хаагч нь өнөөдөр заавал цэргийн алба хаасан байх ёстой гэдэг утгаараа бас сонирхол нэмэгдэж байгаа. Дээр нь цэргийн албыг илүү сонирхолтой, өөрт нь хэрэгтэй болгож байгаа гэдэг талаас нь сонирхол нэмэгдээд, зарим нэг дээд боловсролтой цэргийн албан хаагчдын хугацаат цэргүүдийн тоо нэмэгдэж байгаа, хувь хэмжээ нь. Гэхдээ энэ үнэхээр бага байгаа юм. Энэ дотор бид монголтой адилхан нөхцөлтэй Швед, Финлянд гэх мэтийн энэ орнуудын туршлагыг үзэхэд яг энэ хугацаат цэргийн албаа жил хүртэл тийм уян хатан болгож дээд боловсролтой, нэгэнт дээд боловсролынх нь хичээлийн хөтөлбөрт тодорхой хөтөлбөрүүдийг цэрэг, эх оронч хүмүүжлийн тодорхой хөтөлбөрүүдийг хийж өгөх ийм бололцоотой нөхцөлд дээд боловсролтой хүмүүсийн хувьд арай богинохон цэрэг, 6-8 сар хаах ийм бололцоог хайх хэрэгтэй юм байна лээ. Тэгэх юм бол бүгдээрээ цэргийн алба хаах тэр нөхцөл бололцоо цаашаа хангагдах ийм бололцоотой.Өөрөөр хэлбэл, Үндсэн хуулийн тэр эрхээ бүгд эдлэх, хэрэгжүүлэх ийм бололцоотой болох юмаа гэж бодож байна.

Хоёрт, цэрэг эх оронч хүмүүжлийн асуудал. Яг энэ дээр түрүүчийн Их Хурлын үед үзэл баримтлал гээд боловсруулаад дундаа орхичихсон юм байна лээ. Одоо бид энэ дээр Боловсролын яамтай хамтарсан ажлын хэсэг гаргаад ойрын үед энэ ондоо багтааж УИХ-д өргөн барина, энэ үед бид яг энэ чиглэлээр үнэхээр томоохон бодлогын чанартай шинэчлэлүүдийг энэ асуудлыг цаашдаа шийдвэрлэх бололцоотой байхаа гэж бодож байна. 20-р зууны сүүлийн хагаст үүссэн улс орнуудын жишээг харахад үнэхээр энэ цэргийн алба гэдэг бол тухайн нацый гэдэг тэр үндэстнийг бүрдүүлж өгсөн гагнаж өгсөн зүйл байдаг гэдгийг Сингапур ч гэдэг юмуу энэ олон улсын туршлага харуулж байгаа.

Монгол бол өөрөө энэ олон зуун жилийн туршлагатай, үнэхээр цэрэг эх оронч хүмүүжлийг хэнээс ч зээлэхээргүй, хэнээс ч туслалцаа авахааргүй ийм мэдлэгтэй, чадалтай ард түмэн учраас бидэнд цаашдаа хэрэгжүүлэх, эргээд хийх ажил нэлээд байгаа юм билээ гэж хэлмээр байна.

Д.Дэмбэрэл:-Асуултаа асуучихлаа. Санал хэлэх гишүүд байна уу? 

Тэрбишдагва гишүүн.

Д.Тэрбишдагва:-Болд сайд энхийг сахиулах хүчний талаар их тодорхой зүйл ярилаа. Энэн дээр би дахиад хэлж байхад их болгоомжтой, анхааралтай ажиллах ёстой шүү гэдгийг хэлмээр байна. 

Хоёрдугаарт, цэргийн хүмүүжил, эх оронч хүмүүжил, ажил мэргэжилтэй болгох талаар нэлээд зүйлүүд ярилаа л даа. Энийг судалж байгаа, хийх гэж байгаа, хууль тогтоох гэж байгаа биш энийг яг ажил хэрэг болгоорой гэж хэлмээр байна.

Би ер нь Болд сайдтай шууд хамааралтай юмуу, хамааралгүй юмуу, жанжин штабын дарга гээд УИХ-аар тавигдсан нэг нөхөр байнаа. Бид бүгдээрээ дэмжсэн шүү дээ. Жанжин штабын дарга бол цэрэг хөдөлгөдөг онцгой субъект л дээ. Тэгэхээр өөрийгөө одоо бол Ардчилсан намын хүн гээд айхтар сүрхий зарлаад байна гээд  надад мессеж ирж байна л даа. Энэ төрийн маш чухал объектонд оччихоод, монгол төрийн жанжин штабын дарга шүү. Тийм учраас Болд сайд ямар нэгэн байдлаар та нар холбоотой ажилладаг. Энэ дээр анхаарч ажиллахгүй бол өнөөдөр орлогч даргаа халаад хаячихдаг. Сургуулийн захирлыг халаад хаячихдаг. Нөгөө эвтэй, нэгдэлтэй байна, хамтарсан гэсэн чинь яасан юм. Нэгэнт томилгоо авчихаад, томилгооныхоо дараа ийм улс төржсөн янз янзын юм хийгээд байвал бид бас дуугарна шүү.

Ийм учраас энэ дээр жаахан хариуцлагатай хандаарай гэж хэлмээр байна. Ийм учраас Болд сайд энэ дээр бас давхар анхаараарай гэж хэлье.

Д.Дэмбэрэл:-Гишүүд үгээ хэллээ. Санал хураалт явуулъя. Монгол Улсын Засгийн газрын гишүүн, Батлан хамгаалахын сайдаар Лувсанвандангийн Болдыг томилох саналыг дэмжье гэсэн санал хураалт явуулъя.

Санал хураалтад 51 гишүүүн оролцож, 50 гишүүн зөвшөөрч, 98 хувийн саналаар санал дэмжигдлээ.

Гишүүд ээ, өнөөдөр Засгийн газрын гишүүдийг томилж дуусгая, цагаа сунгая гэсэн горимын санал байна. Дэмжиж байна уу? за цаг сунгаж хуралдъя.

Засгийн газрын гишүүн, Боловсрол, соёл, шинжлэх ухааны сайдад нэр дэвшигчийг хэлэлцье. 

Нийгмийн бодлого, боловсрол, соёл,шинжлэх ухааны байнгын хорооны дүгнэлтийг УИХ-ын гишүүн Оюунхорол танилцуулна. Оюунхорол даргыг индэрт урьж байна.

Д.Оюунхорол:-УИХ-ын дарга, эрхэм гишүүд ээ,

Монгол Улсын Ерөнхий сайд С.Батболд Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилуулах саналыг 2009 оны 11-р сарын 11-ний өдөр УИХ-д өргөн мэдүүлсэн билээ.

Уг асуудлыг Нийгмийн бодлого, боловсрол, соёл, шинжлэх ухааны байнгын хороо УИХ-ын чуулганы хуралдааны дэгийн тухай хуулийн 37-р зүйлийн 37.6-д заасны дагуу 2009 оны 11-р сарын 11-ний өдрийн хуралдаанаараа хэлэлцээд дараахь санал, дүгнэлтийг Чуулганы нэгдсэн хуралдаанд танилцуулж байна.

Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилуулах тухай Ерөнхий сайдын саналыг тус байнгын хорооны хуралдаанд оролцсон гишүүд санал нэгтэй дэмжсэн болно.

УИХ-ын эрхэм гишүүд ээ,

Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилуулах тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Нэр дэвшигчээс асуух асуулттай хүн байна уу? З.Энхболд, Гүндалай.

З.Энхболд:-Би нэр дэвшигчээс боловсролын талаар асуухгүй ээ, бүгдээрээ мэдэж байгаа учраас. Шинжлэх ухаан гээд нэг орхигдсон салбар байгаа юм. Шинжлэх ухаан технологийн сан гээд нэг сан байгаа. Олигтой ч мөнгө өгч чаддаггүй, нөгөө талд нь байгаа хүрээлэнгүүд нь хуучнаараа мөнгө өгөөд ч үр дүн гарахааргүй ийм гацчихсан юм байгаад байгаа юм. Сайд хуучин ажил хийж байхдаа юу гэж бодож байсан юм, одоо дахиж томилогдохоороо шинжлэх ухаанаа ер нь яах юм бэ? зарим эрдэмтэдтэй ярихад мөнгө өгвөл алаад өгнө гээд байгаа. Би бол итгэхгүй л байгаа юм. Бүтэц нь яах юм, реформ нь яаж явагдах юм, RND мөнгө зарцуулдаг чадвар, одоо анх үүсч болохоор байна л даа. Дэлхийн хэмжээний юмыг шийдэх нь юу юм, монголдоо нэг технологи нутагшуулчихдаг хэмжээний RND–гийн мөнгийг гаргаж болох байх. Тэглээ гээд энийг нь юм болгочихоор салбар маань байна уу, үгүй юу гэдэг асуулт байна л даа.

Д.Дэмбэрэл:-Отгонбаяр сайд хариулъя.

Ё.Отгонбаяр:-Шинжлэх ухаанд зарцуулж байгаа хөрөнгө бол Засгийн газрын тусгай сангийн хуулиар заагдсан хэмжээндээ сүүлийн 2 жил 2009, 2010 оны төсөв дээр  нэг талаас хүрэхгүй байгаа.

Нөгөө тал нь энд олгогдсон багаахан ч болтугай хөрөнгийг хэр зөв зүйтэй зарцуулж байна вэ гэдэг дээр шүүмжлэлтэй хандах зүйл олон байгаа. 2009 оны хувьд нэгэнт намайг ажил явахад төсөв ороод эхэлчихсэн байсан учраас санхүүгийн  хямралтай холбогдоод шинжлэх ухаан технологид зарж байгаа хөрөнгө багассантай уялдуулж 2009 оны турш бид нар энэ шинжлэх ухаан технологийн төслүүдийг сонгон шалгаруулахад жаахан өөрчлөлт хийхийг оролдсон. Эндээ хамгийн гол нь үр дүнгээ хэзээ өгөх нь ойлгомжгүй. Яг Засгийн газрын хэмжээнд болон улсын хэмжээнд явагдаж байгаа үндсэн чиглэлүүдтэй төдийлөн сайн нийцэхгүй байгаа гэх мэтийн үндэслэлүүдээр зарим төслүүдийг хасч санхүүжилтийг нь багасгасан. Инновацийн төсөлд чиглүүлэх санхүүжилтийг тэр төслийн бүтэц дотор нэмэгдүүлсэн. Өөрөөр хэлбэл, суурь судалгааны эзлэгчийг багасгаж, инновацийн төслийн эзлэгчийг нэмэгдүүлсэн.

Цаашдаа реформ явагдах ёстой гэдэг дээр таньтай бүрэн санал нэгдэж байна. Шинжлэх ухааны академи, Боловсрол, соёл, шинжлэх ухааны яам, Шинжлэх ухаан технологийн сан болон эрдэмтэдийн хамтарсан баг гарчихаад саналаа боловсруулаад явж байгаа. Надад энэ 11-р сард багтааж 2 чиглэлээр саналаа танилцуулна. Нэгдүгээрт, энэ шинжлэх ухаан технологийн судалгаануудыг цөм технологиудаар хуваарилаад байгаа жаахан мөнгөө үндсэн цөөхөн чиглэлээр зарвал яасан юм бэ гэдэг дээр саналаа боловсруулж байгаа, 6 чиглэлийн цөм технологи гаргаж байгаа гэж бид ойлгож байгаа.

Хоёрдугаарт, ер нь цаашдаа энэ шинжлэх ухааны санхүүжилтийн реформыг яаж хийх юм бэ, инновацийн төслөөс эргээд үр өгөөжийг нь яаж дээшлүүлэх юм бэ гэдэг чиглэл дээр санал, онолоо өгөх чиглэлээр явж байгаа. Энэ жил хамгийн гол нь инновацийн чиглэлийн юманд нэлээн анхаарч байгаа. Жишээлбэл, манайд хямд төсөр үнэ өртгөөр өндөр технологитой канад байшин гээд, магадгүй сургууль, цэцэрлэг, соёлын төвд ашиглаж болохоор ийм технологи ороод ирчихсэн байна гэж байгаа. Шинжлэх ухаан технологийн сангаар жишээлэхэд энэ Канад байшингийн OSP хавтанг нь монголд үйлдвэрлэж болох нь уу, үгүй юу гэх мэтийн ийм туршилтуудыг хийж байгаа гэдэг юмуу, аль эсвэл малын тэжээлтэй холбоотой, малын үржил шимтэй холбоотой төслүүд гэх мэтээр тодорхой инновацийн чиглэлийн төслүүдийг санхүүжүүлэх чиглэлээр ажиллаж байгаа гэдгийг хэлье.

Д.Дэмбэрэл:-Гүндалай гишүүн асуултаа тавья.

Л.Гүндалай:-Ерөнхий боловсролын сургуулийг жаахан арай өөр программтай болгомоор байна. Арай хэтэрхий хуучин аргаараа, тэгээд хүүхэд болгоныг физикч болгох гээд байгаа юмуу, математикч болгох гээд байгаа юмуу, нөгөө л 40 жилийн өмнө бид нарын үзэж байсан нөгөө л юмнуудаа, яг л бараг тэр чигээрээ, бүх арга барил, бүх юмнууд нь. Энийгээ хэзээ болих юм бэ? бид нар нэг их том нээлт гаргах гээд чадахгүй шүү дээ. Монгол Улсад тийм бааз суурь байхгүй бүх юмны.  Ерөнхий боловсролын сургалтаараа дэлхийд 1, 2-р байранд ордог Азийн 2 орон байна шүү дээ. Нэгдүгээрт, Япон, хоёрдугаарт, Солонгос. Эднээсээ юмыг нь хуулаад дуурайгаад боловсролын системээ ийм болгочиход яагаад болдоггүй юм бэ? 

Азийн орны юм монголд сайн тохирохгүй байна гээд байгаа бол Скандинавын орнууд байна, Английн ерөнхий боловсролын систем гайхамшигтай шүү дээ. Бүх л юу гэдэг юм хүмүүс ерөнхий боловсролын сургуульд дэлхий даяараа Английг сонгож байна шүү дээ. Европын орныхон тэр чигээрээ, Америкчууд тэр чигээрээ. Иймэрхүү юмнуудыг нь аваад хуулахыг нь хуулаад шууд л копидоод хэрэглэчихмээр санагдаад байх юм. Тэгэж өгөхгүй юмаа манайхан. Монголчилж байна гээд, тэгээд монголын программ гээд угаасаа юм бүтдэггүй, явдаггүй ийм юмтай зууралдаад байх юм. Энийг хэзээ больж, ерөнхий боловсролын сургуульдаа шинэчлэл хийх юм бэ? хамгийн гол юм чинь ерөнхий боловсролын сургуульдаа хүүхэд юм сурах уу, сурахгүй нь үү, хэн болох нь уу, хаашаа явах нь уу гэдэг нь тогтдог шүү дээ. Тэр байтугай ээжийн хэвлийд байхаас нь эхэлдэг гэж ярьдаг шүү дээ.

Ээжийн хэвлийд байхаас нь эхэлж байгааг нь бид нар чадахгүй байх гэж бодъё. Цэцэрлэг, ерөнхий боловсролын сургуулиа өөрчилмөөр байна шүү дээ. Сүүлд нь олон хүүхдүүд өнөөдөр шал дэмий юм сурсан, цаана нь хэзээ ч хэрэг болдоггүй, хаана ч очоод үнэлэгддэггүй, ийм юмаар монголын хүүхдүүдийг хэдэн жил зовоох гээд байгаа юм бэ? яаж ингэж явах гээд байгаа юм бэ? энэнд чинь нэг их мөнгө төгрөгний хэрэг байхгүй шүү дээ. Ямар шинээр сургууль барь гээд байгаа биш. Тэрнийгээ барьж л байгаа байлгүй. Программдаа өөрчлөлт оруулаад, юмыг нь хуулаад хэрэглэчихээч дээ. Та нар бодож зохиогоод гүйцэхгүй, чадахгүй, мэдэх ч үгүй шүү дээ. Энд байгаа 76 ч тийм юм бодох хэрэггүй байх. Ерөөсөө нэгийг нь аваад ба бэ-гүй хуулчихаач.

Хамгийн гол нь Их Хурлаас бас ийм юм гармаар байгаа байхгүй юу. Би энийг байнга хэлдэг шүү дээ, инээлдэх хэрэггүй ээ. Их Хурлаас бид нар хийхгүй байгаа бол хийлгэдэг болгомоор байна шүү дээ. Ийм юмыг бид нар авмаар байна гээд оруулж ирмээр байна. Болохгүй бол Байнгын хороо маань сайдад нь үүрэг өгмөөр байна шүү дээ. Үнэхээр хүнд байна, сая телевизээр зааж байгаа шүү дээ, янз бүрийн хичээл. Өчигдөр өнөөдөржин тригонометрийн тэгшитгэл бодлого бодож харагдах юм. Тэрнийг үнэхээр монголын хүүхдүүд хөдөө сууж байгаад тэрнийг ойлгоод, тэр нь сүүлд нь амьдралд нь хэрэг болоод яг харагдаач. Үнэндээ хэлбэл. Би тоочин байсан, надад бол сонирхолтой байна лээ. 

Бусад хүүхдүүдийг би мэднэ шүү дээ, энэ арай хэтэрхий байна. Хоцрогдчихсон байгаа гэдгийг мэдэж байгаа. Тэгэхдээ энэ хоцрогдлоосоо ичээд нээрээ нэг өөрчилье гэж бодож байгаа шинж тэмдэг юм байна уу? Нүдэн дээр ил байна шүү дээ. Ийм маягаар монголын залуу үеийг сургана, боловсруулна, ингэнэ гэвэл Монгол Улс урагшаа хөгжинө гэвэл ерөөсөө бүтэхгүй, энэ дээр сайд өөрийнхөө үгийг хэлмээр байна. 

Д.Дэмбэрэл:-Отгонбаяр сайд

Ё.Отгонбаяр:-Гүндалай гишүүний шүүмжлэлийг би ойлгож байна. Ер нь одоо ерөнхий боловсролын сургуульд мөрдөгдөж байгаа стандарт 2004 онд батлагдаж гараад ингээд 5 жилийн дотор энэ стандартыг шинэчлэх үнэлэх ёстой байдаг. Энэ стандартыг 2008, 2009 оны хичээлийн жилд шинэчилж үнэлээд одоо энэ хичээлийн жилээс стандарт шинэчлэх ажил руугаа орж байгаа юм. Ийм болохоор зэрэг энэ стандартыг шинэчлэх ажил руугаа орохдоо бид нар дэлхийн жишиг болсон боловсролын стандартыг авна гэсэн ийм зорилго дэвшүүлж байгаа. Би энд Япон, Солонгос юмуу, Скандинав гээд шууд хэлчихэд хэцүү байна. Олон улсын жишигт IDBP, ICSCI гэж хоёр том стандарт мөрдөгддөг. Энэ дотроос монголдоо арай тохиромжтойг нь судалж авч үзэх ёстой гэж бид нар үзэж байгаа.

Хуулчих нь үнэ мөнгө орохгүй гэж бодож байгаа бол бас тэгэж болохгүй. Стандартыг нэвтрүүлнэ гэдэг бол энэний цаад талд нь зөвхөн хичээлийн хөтөлбөрөөс гадна сургалтын орчны стандарт давхар явдаг учраас одоо байгаа сургуулиудыг шинэчлэх, өргөтгөл барих, биеийн тамирын талбайтай болгох, лабораторитой болгох гээд хөрөнгө оруулалт араас нь үлэмжхэн хэмжээгээр дагаж ирнэ гэдгийг бид нар тооцох ёстой. Энэ шинэчилсэн стандартыг дагаад одоо энэ ерөнхий боловсролын сургуульд ажиллаж байгаа 29 мянган багшийн сургалт, давтан сургалт дагаж ирнэ. Энэ бол ард талдаа мөнгө дагуулна гэдгийг хэлмээр байна.

Тригонометрийн хичээл бол ахлах сургуульд ордог л доо, одоогоор мөрдөгдөж байгаа стандарт хөтөлбөр нь ийм байгаа учраас орж байгаа юм. Тийм болохоор дараа нь стандарт хөтөлбөрийг шинэчлээд ирэхээр зэрэг энэ асуудал нь цэгцлэгдэх байхаа гэж бодож байна.

Д.Дэмбэрэл:-Гүндалай ойлгомжтой хариулчих шиг боллоо. Заавал Английнхийг ав гэж тулгаад юу хийх вэ?

Гишүүд асуултаа асууж хариултаа авлаа. Үг хэлэх гишүүн байна уу? Бямбацогт гишүүнээр тасаллаа.

Тэмүүжин гишүүн

Х.Тэмүүжин:-Боловсролын сайд 3 асуудлыг анхаараачээ гэж хэлэх гэж байгаа юм. Эхнийх нь боловсролын удирдлагыг либеральчлах байдлаар яаман дээрээ аваад овоолоод тавьчихсан байгаа. Аж ахуйн болон техникийн ажлаасаа салаачээ. Тэгэхгүй бол Их сургуулийн захиралтай хэрүүл хийсээр байгаад бодлого нь алга болчихоод байна шүү дээ. Удирдлагынхаа асуудлуудыг ерөнхийдөө яамнаас чөлөөлж өгөөд орон  нутаг руу шилжүүлэх замаар, эсвэл удирдах зөвлөл ч гэдэг юмуу, сургуулиудад 1996-2000 онд бас нэг тийм дэвшил явсан шүү дээ, буцаагаад татчихсан болохоос биш. Тэр чиглэлээр хийх юм бол Боловсролын яаман дээр яг боловсролын бодлогоо бариад төвлөрөх бололцоо нь нээгдэж байгаа байхгүй юу. 

Энэ удирдлагынхаа либеральчлалыг сайжруулчих юм бол хоёрдахь асуудал нь боловсролынхоо бодлого дээр ерөнхий боловсролын сургууль дээр үнэхээр бодлого ялгарч харагдахгүй байна. Тоо боддог, физикт сайн байхаасаа илүүтэйгээр амьдралынхаа өмнө тулгарч байгаа асуудлаа шийддэг иргэдтэй байх ёстой шүү дээ, бид нар. Тэрнээсээ бас байгалийн шинжлэх ухааныг илүү их сайн мэдэхээсээ илүүтэйгээр ямар нийгэмд амьдарч байгаа билээ, энэ нийгмийн чинь үнэ цэнэ юу билээ, гол зарчим нь юу билээ, нийгэмдээ би өөрөө эрсдэлгүй амьдрахын тулд юу юуг яаж ашиглах билээ гэдгээр хангалттай сайн мэдлэгжчихсэн иргэдтэй болмоор байна шүү дээ.

Тэгэхгүй бол энэ ардчиллын механизм чинь цаашаа явж өгөхгүй байна шүү дээ. Яг үндсэндээ маш олон шинэчлэлүүд хүнийхээ асуудал дээр очоод хувь хүн гэхээсээ илүүтэй толгой дотор байгаа мэдлэг хандлагаасаа болоод унаад байна шүү дээ. Энэ чиглэл рүүгээ явахын тулд тэр иргэний боловсролын томоохон хөтөлбөрүүд, Засгийн газар бол үндсэндээ боловсролын салбар луу ганц зүйлээр л орж байгаа шүү дээ. Шинжлэх ухаанд нь байгалийн мэдлэгийг нь үлдээж орхиод, иргэний боловсролын чиглэлээр ямар үзэл баримтлал, үзэл санаа, итгэл үнэмшилтэй хүн энэ нийгэмд амьдрах юм бэ, ямар дэг журмын хүрээнд өөрийгөө соёлтойгоор оршин байгуулах юм бэ гэдгээр харж байгаад тийм хүнээ бэлдэхийн тулд Боловсролын яам, ерөнхий боловсруулаад нэг л чиглэлээр орж байгаа шүү дээ. Иргэний боловсролын агуулгыг ингэж стандартчилах юм байна, зарчим нь ингэж тавьж өгөх ёстой юм бэ? мэдээлэл нь ийм байх ёстой юм байна, төрийн байгуулалтынхаа ойлгоцыг ерөнхийд нь ингэж өгөх ёстой юм байна, зах зээл дээр өөрөө амьдрах бололцоотой, чадавхийг ингэж суулгах ёстой юм байна гэж. 

Энэ агуулга руугаа явчих юм бол гуравдахь нь түрүүнд Энхболд гишүүн ч гэсэн асууж байна. Яг үндсэндээ шинжлэх ухааны асуудал дээр байгалийн шинжлэх ухаан, төртэй холбоотойгоор явж болох байхаа. Нийгмийн шинжлэх ухаан төртэй холбогдоод ирэхээр пропоганда болж  хувирдаг шүү дээ. Тийм учраас мэдлэгийг өрсөлдөөнд оруулахын тулд наад Шинжлэх ухааны академи дотор байгаа нийгмийн салбараа татан буулгаач. Тэгээд их дээд сургууль руу шилжүүлээд өрсөлдөөн рүү оруулаач. Тэгэхгүй бол хэдэн ужгирчихсан хөгшин профессорууд тэндээс нь юм аваад сууж байдаг. Их сургуулиуд нь өрсөлдөөн рүү орж чаддаггүй. Тэр нь сүүлдээ зүгээр мөнгө олох арга хэрэгсэл болоод хувирчихдаг. Тэгээд оюутнаа саадаг.

Их сургуулиуд чинь мэдлэг үйлдвэрлэж, зах зээл рүүгээ зарж байж амьдардаг, өөрийнхөө мөнгөний 60, 70 хувийг тэндээс авдаг байх ёстой шүү дээ. Тэгэхгүй болохоор 100 хувь оюутныхаа нуруун дээр мөнгөө тавьчихаад тэгээд бизнес олоод суучихдаг энэ дээд боловсролоо өөрчлөхгүй бол сүүлдээ энэ олон ажилгүй хүмүүс чинь яг хадгаламж зээлийн хоршоо шиг бөөн юм босч ирнэ шүү. Энэ бодлогоо сайжруулахын тулд саяны 3 юмыг хараад удирдлагаа яаж либеральчлах юм, иргэний боловсролыг яаж сайжруулах юм, мэдлэгийг өрсөлдөөнд оруулах замаар дээд сургуулиа яаж дэмжих юм, тэд нарыг яаж санхүүгийн мөнгөний эх үүсвэртэй болох юм. 

Шинжлэх ухааны академи дээр суусан хэдэн хөгшин профессор тэндээс мөнгө авч сууж байхын оронд Их сургууль чинь мөнгөө аваад сууж байх ёстой шүү дээ. 

Д.Дэмбэрэл:-Баярсайхан гишүүн

Г.Баярсайхан:-Би саналаа товчхон хэлье, нуршихгүй. Манай шинэ Ерөнхий сайд бас нэг чимэгтэй сайхан үг хэлсэн байгаа. Монголын нөхцөлтэй ойрхон Канад Улсаас шаардлагатай загвараа Монгол Улсад буулгая гэсэн ийм санал хэлсэн байгаа. Би энийг юун дээр буулгах юм бэ гэвэл Канад өөрөө барууны улс, Канад, Америк, Англи эд нар. Тэгэхээр Монгол Улсад өнөөдөр шинжлэх ухааны байгууллага ганцхан өөрчлөгдөөгүй, социализмынхаа үеийн зохион байгуулалт, бүтцээр явж байгаа. Өнөөдөр шинжлэх ухаан бол төрийн шинжлэх ухаан, төрийн бус шинжлэх ухаан гээд ялгагдаад байна л даа. Гадаадад асар өндөр зардлаар доктор, магистр хамгаалаад ирсэн олон сайхан залуучууд гудманд өнөөдөр явж байна. Бид нар асар их зардал гаргасан мөртлөө эргүүлээд тэд нарыг Шинжлэх ухааны академид оруулъя гэхээр тэнд ерөөсөө мафиозный бүтэц болчихсон, олон жил ужгирчихсан ийм бүтэцтэй байж байдаг.

Шинжлэх ухааны академийг өнөөдрийн байдлаар авч явахын тулд асар их хөрөнгө мөнгө зарж байгаа. Тэгэхээр би юу хэлэх гээд байна вэ, яагаад Канадыг дурьдсан бэ гэвэл Английг дурьдсан бэ гэвэл тэнд ерөөсөө Хатан хааны дэргэдэх шинжлэх ухааны нийгэмлэг гээд байдаг. Шинжлэх ухааны академийг бид төрийн бус болгоё. Шинжлэх ухааны хүрээлэнгүүдийг их дээд сургуулиудын дэргэдэх судалгааны төв болгох хэрэгтэй. Тэгэж манай Тэмүүжин гишүүний хэлдгээр өрсөлдөөнийг зайлшгүй бий болгох шаардлагатай. Нэг шударга бус зүйл болчихоод байна шүү. Тэгэхээр шинэ соргог мэдээ олоод ирсэн олон арван сайхан залуучууд гадаа гудманд яваад байна. Эргээд гадаадад оччихоод хар бор ажил хийгээд байна. Тэгэхээр энэ шинжлэх ухааны байгууллагуудыг бүгдийг нь төрийн бус болгоё, энэ хүрээлэнгүүдийг их дээд сургуулийн дэргэдэх судалгааны төв болгоё, тэр хөрөнгийг оновчтой зарцуулъя гэдэг санал би хэлмээр байна.

Үдийн цай хөтөлбөртэй холбогдуулаад бас нэг зүйл хэлье. Үдийн цай хөтөлбөрийг хөдөө орон нутагт сургуулийн захирлууд нь зохион байгуулдаг юм байна лээ, тэрүүхэндээ жижигхэн сургуулийн захирлын бизнес болчихсон. Ер нь хүүхдийг хооллоно гэдэг чинь өөрөө том шинжлэх ухаан шүү дээ. Хүнсний технологи, эрүүл ахуй, энэ чинь маш их том шинжлэх ухаан. Калорилогоос нь авахуулаад витаминтай ямар хоол өгч байгаагаас нь авахуулаад, тэгэхгүй бол зөвхөн хөдөөний сургуулийн захирал энэ их нарийн юмыг зохион байгуулж байна л даа. Улбаалаад халдварт өвчин маш их гарч байна. Хэзээ билээ, таныг сайд байх үед халдварт шар өвчин ерөнхий боловсролын сургуулиуд дээр гарч байсан. Энэ бол өнөөдрийн ханиаднаасаа илүү тархаад байгаа хор хөнөөлтэй, Д шар, С шар, ерөөсөө цаашаа тархаад геометрийн прогрессоор тархаад явдаг. Улмаар гепатит, церроз болдог, цаашаа бүр хавдар болдог.

Тэгэхээр энэ дээр бас нэг өөр бодлого баримтлаачээ. Хариуцлагын асуудал бас яримаар байгаа шүү. Саяхан салимелёзын халдвар маш их олон сургуулиудаар тарсан байна лээ. Тэгэхээр энэ хувийн бизнес болчихоод байна шүү, та үүнийг анхааралдаа авч хариуцлагын асуудал жижиг цэцэрлэг, сургуулийн захиралтай яримаар биш, энэ эрүүл хүүхдүүдийг халдварт өвчтэй болгож байгаадаа хариуцлага таньтай яримаар байгаа юм шүү.

Д.Дэмбэрэл:-Эрдэнэ гишүүн үгээ хэлье

С.Эрдэнэ:-Би хоёр чиглэлээр санал хэлье гэж бодож байна. Эхнийх нь, дээд боловсролын асуудлаар өнөөдөр боловсролын үнэлэмжийг дээшлүүлэх асуудал дээр манай Боловсролын яам анхаарах цаг болсон. Үнэхээр өнөөдөр оюутнууд маань яг ямар чиглэлийг эрхэм болгоод байгаа нь ерөөсөө ойлгомжгүй болсон. Сурах гээд байгаа юмуу, эсвэл өдөр хоногийнхоо мөнгийг олох гээд байгаа юмуу, оюутан залуучуудыг харж байхад үндсэндээ цагийн хөдөлмөр маш их эрхэлж байна. Орой үдшийн цагаар хичээл сургуулиа хийхийн оронд энд тэнд баар ресторанд маш их хэмжээгээр ажиллаж байна, тэр битгий хэл тэрнийгээ дагаад маш их зүй бус, хууль бус үйл ажиллагаанд гол идэвхтэй оролцогч бүрэлдэхүүн болж хувирсан байна. 

Энэнтэй холбогдуулаад ер нь Боловсролын яамнаас иж бүрэн цогцолбор арга хэмжээ авч хэрэгжүүлэх асуудал нэн шаардлагатай асуудлын нэг болж хувирсан. Ялангуяа хөдөө орон нутгаас ирж суралцаж байгаа оюутнуудын хувьд оюутны дотуур байрны хүрэлцээ муутай, айл амьтны хажуу өрөө түрээсэлдэг энд тэндэхийн ах дүүгээрээ байрладаг ч байдаг юмуу. Ингээд ер нь суралцах гэхээсээ илүү өдөр хоногоо яаж аргацааж өнгөрөөх вэ, тав арван цаас яаж олох вэ гэсэн ийм асуудал үнэхээр өнөөдөр манай оюутнуудыг жинхэнэ мэдлэгтэй, мэргэжилтэй боловсон хүчин болж төгсөж гарах энэ асуудлыг боомилж байна. Үнэхээр хүн амьдрахын эрхэнд, үнэхээр хүн сурахын тулд сурах цаг хугацаагаа шал өөр юманд зарцуулаад явж байна шүү дээ. Тэгэхээр энэ дээр яг ямар бодлого барих юм бэ цаашдаа. Энэ дээр манай Боловсролын яам анхаарах цаг болсон юм биш үү. 

Чанаргүй их дээд сургуулийн тоо нэлээн их болсон, энэ дээр цаашдаа Боловсролын яам анхаарч, ер нь энэ боловсролын үнэлэмжийг дээшлүүлэх тал дээр нэлээн анхаармаар байна. Дээд боловсролтой үйлчлэгч, худалдагч бараг монголоор дүүрэн л байна шүү дээ. Яагаад ийм байдалд хүрэв гэдэг дээр Боловсролын яам үнэлэлт, дүгнэлт өгөх цаг болсон байхаа.

Хоёрдахь нь, Ерөнхий боловсролын сургуулийн түвшиний асуудал дээр тоймтой хоёр гурван юм, яривал их юм байна. Гэхдээ би өнөөдөр хоёр, гуравхан зүйл дээр саналаа хэлье гэж бодож байна. Нэгдүгээрт, ерөнхий боловсролын сургуулийн сургалтын программын асуудал дээр түрүүнд бас хүмүүс саналаа хэлж байх шиг байна. Үнэхээр стандартын асуудалд анхаарах цаг болсон. Ерөнхий боловсролын сургуулийн сурагчдын сургалтын программд үнэхээр шинэчлэлт, өөрчлөлт хийх цаг болсон. Ялангуяа түүхийн, нийгмийн чиглэлийн хичээлүүд үнэхээр хуучнаараа л явж байгаа шүү дээ. Нэн шинэ түүхийн асуудал ерөөсөө байхгүй. Сүүлийн үед улс орон ямар нийгмээс ямар нийгэмд шилжээд өнөөдөр улс оронд ямар өөрчлөлт, бүтээн байгуулалтууд болж байгаа талаар одооны хүүхдүүдийн мэдэж байгаа мэдлэг, боловсрол гэж юм бараг байхгүйтэй адилхан. Хуучны л номоо уншаад явж байгаа шүү дээ.

Энэ дотроо хоёрдугаарт, ер нь ерөнхий боловсролын сургуулиудын түвшинд би Отгонбаяр сайдыг нэг зүйл дээр цаашдаа анхаарлаа хандуулж ажиллаачээ гэж хүсч байна. Энэ нь юу гэхээр хувийн хэвшлийн ерөнхий боловсролын сургуулиудыг төрөөс дэмжих бодлого үндсэндээ алга байна. Төрийн тодорхой ачааг нуруундаа үүрээд явж байгаа хувийн хэвшлийн олон дунд сургуулиуд байна. Сайн муу, сайхан муухайгаараа хэлүүлээд байнгын дарамт хашлаганд өртөөд адилхан л бас ардын хүүхдийг сургах гээд, адилхан бас бололцоо боломжоороо боловсролын байгууллагын ажлын ачааллыг үүрэлцээд явж байгаа олон хувийн дунд сургуулиуд байж байна. Энэ дээр өнөөдөр төрөөс тавьж байгаа анхаарал гэж ерөөсөө байхгүй, үндсэндээ хувийн сургууль гэхээр Үндсэн хуулинд заасан зарчмаа зөрчөөд хувь хувьсгалаар нь ялгаварладаг, гадуурхдаг, хувийн сургуулийн багш нарыг ямар нэгэн Боловсролын яамнаас зохион байгуулж байгаа лекц семинарт хамруулдаггүй,  хөнгөлөлт, янз бүрийн дэмжлэгийг үзүүлдэггүй, хувийн сургуулиуд янз бүрийн гадна дотноос ирж байгаа тусламж, дэмжлэг, техник технологийн янз бүрийн тусламж, дэмжлэгийг ерөөсөө хамруулдаггүй, ийм байдлаар нэг бол өмч хөрөнгөөр нь ялгаварласан, өмчийн хэлбэрээр ажиллаж байгаа байдлаар нь ялгаварласан ийм байдлаа манай Боловсролын яам болиочээ.

Үнэхээр энэ дээр анхаарч, цаашдаа тэгш хандах зарчмыг барьж боловсролын байгууллага гэдэг утгаар хандах цаг болсон юм биш үү гэсэн ийм саналыг таньд зориуд хэлье гэсэн юм. Таньд амжилт хүсье.

Д.Дэмбэрэл:-Гишүүд үгээ хэлж дууслаа, санал хураалт явуулъя. Монгол Улсын Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилох саналыг дэмжье гэсэн санал хураалт явуулж байна. 

Санал хураалтад 57 гишүүн оролцож, 56 гишүүн зөвшөөрч, 98.2 хувийн саналаар дэмжиж байна.

Дараачийн Засгийн газрын гишүүн, Зам, тээвэр, барилга, хот байгуулалтын сайдад нэр дэвшигчийг хэлэлцье.

Нэр дэвшигчийн талаар Эдийн засгийн байнгын хорооны санал, дүгнэлтийг УИХ-ын гишүүн Буд танилцуулна. Буд гишүүнийг индэрт урьж байна. 

Р.Буд:-УИХ-ын дарга, эрхэм гишүүд ээ,

Монгол Улсын Ерөнхий сайд С.Батболд Засгийн газрын гишүүн, Зам, тээвэр, барилга, хот байгуулалтын сайдаар УИХ-ын гишүүн Халтмаагийн Баттулгыг томилуулахаар саналаа 2009 оны 11-р сарын 11-ний өдөр УИХ-д өргөн мэдүүлсэн билээ. 

Уг асуудлыг Эдийн засгийн байнгын хороо УИХ-ын чуулганы хуралдааны дэгийн хуулийн дагуу 37-р зүйлийн 37.6-д заасны дагуу 2009 оны 11-р сарын 11-ний өдөр хуралдаанаараа хэлэлцээд дараахь санал, дүгнэлтийг нэгдсэн хуралдаанд танилцуулж байна.

УИХ-ын гишүүн Халтмаагийн Баттулгыг Засгийн газрын гишүүн, Зам, тээвэр, барилга, хот байгуулалтын сайдаар томилуулах тухай Ерөнхий сайдын саналыг Байнгын хорооны хуралдаанд оролцсон гишүүд санал нэгтэй дэмжсэн болно.

УИХ-ын эрхэм гишүүд ээ,

Засгийн газрын гишүүн, Зам, тээвэр, барилга, хот байгуулалтын сайдыг томилох тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Буд гишүүнд баярлалаа. Нэр дэвшигчээс асуух асуулт байна уу?  Очирбат гишүүнээр тасаллаа.

Гүндалай гишүүн асуултаа тавья.

Л.Гүндалай:-Манай Хөвсгөлийн иргэд ийм зүйлийн хүсэлт дандаа тавьдаг юм. Хөвсгөл аймгийн Хөвсгөл нуурын баруун талаар зам тавьж өгөөчээ гэсэн ийм хүсэлтийг жил болгон тавьдаг. Тэрнийг Их Хурлын гишүүд бид нар албан бичгээр бичээд явуулдаг юм. Манай ард түмний хүсэлт ийм байна гээд. Тэрэн дээр ямар арга хэмжээ авч байгаа юм бэ? тэр ер нь боломжтой юмуу? Тэгэхгүй бол ОХУ-тай холбогддог Сантын зам бол үнэхээр хүнд. Тэрнийг хэзээ ч засаж, янзалж чадахгүй юм шиг байна лээ. Энэ дээр та дараа дараагийн төсөв батлахад зураг төсвийг нь хийж, замыг гаргах тийм боломж байна уу?

Мөн Хөвсгөл аймгийг аялал жуулчлалын чиглэлээр хөгжүүлнэ гэж Монгол Улсын Засгийн газрын чиглэлд орсон. Энэ 4 жилд хийх ёстой ажлын нэг. Гэтэл үнэндээ Хөвсгөлийн Мөрөн сумын нисэх онгоцны буудал маань зурвас нь эвдэрхий болчихоод удаж байна. Энэ дээр засаж янзлах ямар боломж байна?

Хатгал хотод онгоцны буудал барина, онгоцны буудлын зурвасыг хатуу хучилттай болгоно гээд бас 1 тэрбум ч билүү, 2 тэрбум төгрөг ч билүү 2, 3 жилийн өмнө зарлагадаад байсан, юу ч болоогүй, юу ч бүтээгүй. Тэгэхээр хэзээ Хатгалд дахиад онгоц буудаг болох хэмжээнд зурвастай болох вэ?

Үнэхээр Монгол Улсад аялал жуулчлал хөгжүүлье гэж бодож байгаа бол Хөвсгөл аймаг заавал ч үгүй энд хамт дэд бүтэц нь аялал жуулчлалын чиглэлээр хөгжих ёстой. Энэ хаашаа явчихав гэсэн ийм асуултуудыг асуумаар байна. 

Ер нь дэд бүтцийн чиглэлээр хөрөнгө оруулалтыг нэлээд оновчтой болгомоор байна. Ялангуяа Тавантолгой, Оюу Толгой, орд газруудыгаа холбосон, тэрнийгээ төв магистральтайгаа холбосон ийм замыг хэзээ хийх юм бэ? 

Д.Дэмбэрэл:-Баттулга сайд хариулъя

Х.Баттулга:-70 орчим км зам байгаа юм,түрүүний хэлдэг зам. Энэ дээр Гүндалай, Сэдванчиг гишүүд хоёр удаа ирж уулзсан. Мэргэжлийн баг яамнаас явуулсан байгаа. Өнөөдөр зургийг нь  гаргах тал дээр хувийн компанитай ярьж байгаа. Энэ тал дээр бид нар санал солилцсон байгаа. Эхний үед зургийг нь хийгээд авъя. Дараа нь замын асуудал руугаа оръё гэсэн байгаа. Ер нь цааш цаашдаа бид орон нутгийн замыг үнэхээр улсын төсвөөр барина гэдэг асуудлыг арай өөр хэлбэрээр шийдье гэсэн ийм бодолтой байгаа.

Нисэх буудлын тал дээр үнэхээр хатуу хучилттай зам байсан. Одоо 3 жилийн өмнө байна уу даа, хучилт хийсэн компани нь технологийн алдаа гаргаад цэвдэгтэй газар их буруу хатуу хучилт хийсэн юм байна лээ. Ингээд замын төгсгөлийн хэсэг дээр буулт хийгээд төгсгөлийн хэсэг дээр бамбалзуур үүссэн. Гэхдээ аялал жуулчлалыг дэмжээд энэ жил бид нар анх удаа Хөвсгөл рүү Боинг том онгоц буулгаж үзсэн. Үнэхээр амжилттай болсон, цаашдаа үргэлжлүүлэх боломжтой юм байна лээ. Энэнтэй холбогдуулаад ярихад Монгол Улсад 9 аймгийн нисэх буудлын хатуу хучилтыг үргэлжлүүлж засах ажил руу нэн даруй орох хэрэгтэй юм билээ. Ингэж байж орон нутгийн нислэг болон аялал жуулчлалын салбар луу орно гэсэн ийм мастер план маягийн юм хийж байгаа. Мэдээж хөрөнгө мөнгөтэй холбоотой юм яригдаж байгаа. Гэхдээ энийг том асуудал гэж ойлгохгүй байгаа юм.

Төмөр замын тал дээр үнэхээр нэгдсэн нэг ийм бодлого барьж байгаа. Төв магистраль руу говийн бүсэд олдсон баялгийг эдийн засгийн эргэлтэнд оруулахын тулд бид нар төв магистраль руугаа холбоно. Мөн 2 дахь далайн гарц руу болон Европ 2 дахь далайн боомт руу холбогдох тийм боломжийг эрэл хайгуул хийж байгаа. Удахгүй Засгийн газар, Их Хурлаар орно гэсэн ийм бодолтой байгаа. 

Д.Дэмбэрэл:-Цэнгэл гишүүн асуултаа тавья.

Ц.Цэнгэл:-Юуны өмнө МИАТ-ынхаа захирлыг яагаад өдий хүртэл тавихгүй, үүрэг гүйцэтгэгчээр яваад байгаа юм бэ? энэ маш их замбараагүй,  хариуцлагагүй байдлыг л бий болгож байгаа асуудал шүү дээ. Та сайдаар томилогдоод жил гаруй боллоо. Жил гаруй хугацаанд энэ эзэнгүй юм шиг захирал болох ч юмуу, үгүй ч юм шиг иймэрхүү замбараагүй байдлаас болоод олон улсын нислэг, бусад ажлууд осол аваарь гарахгүй гэх газар байхгүй. Тийм юм яригдаад байгаа шүү дээ.

Хоёрдугаарт, Москвагийн рейсийг яагаад 3 явж байсан юмыг, манай үндэсний нислэгүүд, яагаад 2 болгочихож байгаа юм бэ? Мөн Берлин рүү 2 нисдэг байсан, бүр нисэхээ байсан байх юм. Энэ нислэгүүдийнхээ юуг мэдэж байгаа юу? ямар учраас нислэгүүдийг хойшлуулаад байгаа юм. Хөрөнгө мөнгөтэй холбоотойг би ойлгож байна. Гэхдээ нэг удаа нислэг заавал байлгаж байх ёстой шүү дээ. Яагаад гэвэл энэ нислэгийн чинь зөвшөөрлийг авах маш хүнд гэдгийг та надаар хэлүүлэлтгүй мэдэж байгаа байх.

Москвагийн 3 нислэгийн нэг нислэгийг Аэрофлоттой хамтарч нисч байгаа сураг дуулдаад байх юм. Үнэхээр тэгэж байгаа бол энэ чинь бас Монгол Улсад орох, Иргэний нисэхэд орох навигацийн болоод орлого нь бас л нөгөө Орос Улстайгаа ямар нэгэн хэлбэрээр Аэрофлоттой хувааж байгаа юмуу. Ийм асуудал дээр та мэдэж байгаа юу? ямар учраас ийм байдалд орчихов гэж асуумаар байна.

Хоёрдугаарт, Кувейтын сангийн хөрөнгөөр баригдаж байгаа замууд хугацаандаа нэлээн явж өгөхгүй байна. Хугацаа бол нэлээн хойшлогдож байна. Уньтаас цаашаа Хөвсгөлийн Тариалан хүртэл 100 км замын хөрөнгийг шийдчихсэн шүү дээ. Энэ хэзээ баригдах вэ, ер нь хэдийнээс эхлэх юм бол?

Гуравт нь, босоо тэнхлэгийн замуудыг та төсөвт оруулъя, эхлүүлье, барья гэсэн тийм юм алга байх юм. Ийм юман дээр та ямар байр суурьтай байгаа вэ?

Сүүлд нь, Зам гэсэн компаниуд бүх аймгуудад байгаа, Улаанбаатарт ч байгаа, Дархан, Эрдэнэт томоохон хотуудад. Энэ компаниудыг хувьчлах юмуу, үгүй юмуу? хуучин Болд бид нарын үед хажуу, ойролцоо байдаг нутгийн иргэдэд нь сургалт явуулаад зам засварынх нь ажлыг  хийлгэе гэсэн ийм санаачлага байсан. Энэ унтраад тусгай зөвшөөрлөөр орж ирж байгаа хөрөнгийг зам ангид өгч байгаа шүү дээ. Энэ зам ангиар бол улсын хөрөнгөнөөс зам засвар хийж байгаа. Зам засварын ажил үнэхээрийн туйлын хангалтгүй, нүх цоорхой гардаг, түүнээс болж осол аваарь их гарч байгаа. Энэ бүгд дээр ямар ажил хийж байна вэ?

Эцэст нь микро автобуснууд хүн амьтай холбоотой олон осол аваарь гаргаж байна. Энэ дээр хариуцлага тооцдог юм байвал аль хэдийнэ юм ярихаар болчихсон байгаа шүү дээ. Энэ бүгдэд ямархуу бодолтой байгаа вэ?

Д.Дэмбэрэл:-Сайд хариулъя.

Х.Баттулга:-МИАТ-ын захирлын тал дээр үнэхээр жинхлэхгүй яваад байгаа. Энэ 1-р асуулт чинь бараг 2-р асуулттайгаа хариулт нь болчих болов уу гэж бодож байна. Бат-Эрдэний хувьд бол өөрөө нисэгч хүн, яг үнэхээр энэ компанийг аваад явах тал дээр жаахан Төрийн өмчийн хороотой байр суурийн хувьд зөрөлдөөнтэй байгаа. Мөн дэд захирал гээд асуудлууд нь урьд нь өмчийн хэргээр ороогдож байсан ийм хүмүүсийг авчирч тавиад байгаа юм. Энэ тал дээр удаа дараа сануулга өгсөн. Төрийн өмчийн хороон дээр үнэхээр шийдвэр гараад явчихдаг юм.

Олон улсын нислэгийн тал дээр Берлиний нислэгийг 7 хоногт 2 байсан. 1 нислэгийг нь цуцалсан. Нийтдээ бид нар энэ нислэгийг үргэлжлүүлээд байх юм бол МИАТ компани өөрөө 250 орчим сая төгрөгний алдагдалтай байгаад байгаа юм. Энэ алдагдлыг бид нар нөхөх зорилгоор Чежу руу чартарт, Хонгконг руу чартарт гэсэн ийм нислэгүүдийг МИАТ зохион байгуулаад явж байгаа. Үнэхээр энэ тал дээр би дахиад хэлье. Төрийн өмчийн хорооноос ТУЗ-ын олонхиор шийдвэр гараад байдаг болохоор энэ дээр бодлогын яам нь ямар ч шийдвэр гаргахад хэцүү юм байна лээ.

Кувейтийн сангийн тал дээр Уньтын чиглэл дээр насны зам гэж компани байж байгаа. Өнгөрсөн он буюу 2009 онд үнэхээр энэ санхүүгийн алдагдалд орсон. Бензиний үнэ, цементний үнийн тал дээр энийгээ эргэж нөхөх тал дээр үнэхээр хүнд байгааг удаа дараа ярьж байгаа юм. Энэ тал дээр бид нар бас тодорхой арга хэмжээ авна гэсэн ийм бодолтой байгаа.

Д.Дэмбэрэл:-Батсуурь гишүүн асуултаа тавья.

Ж.Батсуурь:-Би бас нэг зүйлийг нэг их ярьдаг юм л даа. Босоо тэнхлэгийн зам. Өөрөөр хэлбэл, Улаанбаатар-Чойр-Сайншанд-Замын-Үүдийн зам баригдаж байгаа. Энэ бол бас судалгааны тайлан хийнэ гэж хэдэн жил болсон. Үндсэндээ ажил эхлээд 10-аад жил болчихлоо. Одоо замын баригдаж байгаа нөхцөл байдлыг аваад үзэх юм бол Чойроос цааш нь Сайншандын наахна хүртэл 187 км Солонгосын компани ажил эхлээд жил гаруй болоод үндсэндээ ажлаа орхиод яваад бас жил болж байна. Дараагийн хэсэгт нь Хятадын компани ажлаа бас зогсоочихсон байж байна. Замын-Үүдийн наадах хэсэг 128 км-т огт ажил эхлээгүй явж байгаа. Энэ бас харьцангуй үндсэндээ бидний тооцож байснаас  2008 онд бүрэн дууссан, ашиглалтанд авсан байхаар анхнаасаа ярьж байсан. Бас хугацааг нь хожимдуулаад шүү дээ. Тэгээд одоо удаашралтай,огт ажил явахгүй байна. Энэ дээр ямар арга хэмжээ авч хэрэгжүүлэх гэж байна. Энийг аль болохоор хурдасгах арга механизм, боломж байна уу? санхүүжүүлэгч нар Азийн хөгжлийн банк, Солонгосын Засгийн газар, ингээд төсвийн төсөөлөл харж байхад монголын талын хөрөнгө шийдэгдсэн юм шиг байгаа юм. Энийг  хурдасгах ямар арга механизм, удаашраад байгаа ямар шалтгаан байна вэ гэсэн ийм нэг асуулт байна.

Д.Дэмбэрэл:-Баттулга сайд, Цэнгэл гишүүний түрүүний Кувейтын замын асуудлыг бас нэмээд хариулчихъя.

Х.Баттулга:-Кувейтийн зам бол зээлийн гэрээнд гарын үсэг зурах зөвшөөрөл одоохондоо өгөөгүй байгаа. 

Чойр-Сайншандын Солонгосын компани гээд байгаа нь бид нар их олон ярьсан. Солонгосын Ханшин гэж компани бол тендерт ялаад үйл ажиллагаагаа эхлүүлсэн юм байна лээ. Гэхдээ замынхаа ажлын бараг 8 хувийг хийгээд энэ ажлаасаа өөрсдөө татгалзаад гараад явсан байгаа. Учир нь хямралтай холбоотойгоор Солонгосын вон, Америкийн доллар хоёрын зөрүүн дээрээс энэ гүйцэтгэж байгаа компани нэлээн алдагдалд орохоор байсан. Сангийн яамнаас үнийн зөрүү болох 14 сая долларыг нэмж төлөх юм бол энэ замаа гүйцэтгэе гэсэн ийм санал тавиад, энэ боломжгүй гээд гэрээ цуцлагдсан байж байгаа. Зээлийн гэрээ нь хэвээрээ байгаа. Гүйцэтгэгч компани цуцлагдсан юм. Энэний оронд Мянганы сорилын сангаас төмөр замд оруулж байгаа мөнгөнөөс бид нар авто зам руу оруулаад энд ерөнхийдөө 11 сард шийдвэр гараад энэ 147 км зам руу энэ Америкийн Мянганы сорилын сангийн мөнгө ороод үйл ажиллагаа ирэх хавраас эхлэнэ гэсэн ийм бодолтой байж байгаа.

Ер нь хөдөө орон нутгийн замуудыг бид нар арай нэг тийм өөр хэлбэрийн өөрчлөлтөөр хийхгүй л юм бол яг энэ хэлбэрээр дандаа төсөвтэй хамааралтай байдаг ийм байдлаар энэ 6, 7 мянган км замыг тавина, бүх аймгуудыг хатуу хучилттай замаар холбоно гэдэг асуудал үнэхээр хүнд юм байна лээ. Өнөөдөр улсын төсвийн бараг 45 хувь нь дэд бүтэц рүү гэж байгаа боловч яг зам руу хуваарилаад ирэхээрээ зам өөрөө өртөг их мөнгөтэй ажил, байдал ийм хүнд байгаад байгаа. Энийг би бас худлаа яриад бүх замуудыг тавина, ингэнэ гээд ярихад их хэцүү байна. 

Их Хурлаар удахгүй энэ арай өөр хэлбэрийн ажлын нэг тийм юуг л оруулж ирж Их Хурлаас дэмжлэг авах хэрэгтэй байна. 

Д.Дэмбэрэл:-Гантөмөр гишүүн асуултаа тавья.

Л.Гантөмөр:-Би хоёр зүйлийг хэлэх гэсэн юм. Их Хурлын гишүүд бид хэдэн сайдуудаасаа тухайн салбарынх нь бүх л асуудлыг хариуцдаг юм шигээр асуудал тавьдаг л даа. Тэгэхээс ч өөр арга байхгүй. Харамсалтай нь энэ сайдууд маань үнэхээр ажлаа хийх боломж байна уу, үгүй юу гэдгийг л хармаар байгаа юм. Яг нэг тийм иргүй хөрөө өгчихөөд за одоо чи мод хөрөөд гээд энэ хэдийг шавдаад байгаа юм шиг санагдаад байгаа байхгүй юу. Сая Цэнгэл гишүүн асууж байна шүү дээ. МИАТ-тай холбоотой асуудал. МИАТ-тай холбоотой нэг ч асуудалд Баттулга сайд нөлөөлөх ямар ч боломжгүй. МИАТ-ын захирлыг Төрийн өмчийн хороо тавьдаг. Тавихдаа томоохон даргын итгэмжлэгдсэн хүнийг тавьчихдаг. Нөгөөдөх нь өмнөөс нь солиор гээд сууж байгаа байхгүй юу. Иргэний нисэхийн дарга бас тэгдэг. Хот байгуулалтын газрын дарга нь бас тийм. За нөхөр чи ажлаа хийж чадахгүй байна гэхээр өмнөөс нь шүүхдээд явж байдаг. Төмөр замын агентлагийн дарга нь бас тийм. 

Одоо тэгэхээр мань нөхрөөс төмөр замтай холбоотой асуудал ч асууж болдоггүй, МИАТ-тай холбоотой ч асуудал асууж болдоггүй, газрын харилцаатай холбоотой ч асуудал асууж болдоггүй, ер нь зөвхөн Баттулга сайд дээр биш бүх сайд нар дээр ийм байдалтай байна. Би Ерөнхий сайдыг энэ дээр анхаараачээ гэж хэлмээр байна. Нэг бол сайд нараас зөвхөн энэ хүмүүс бол цаас үйлдвэрлэдэг хүн гэдгээ зарламаар байна, Их Хуралд ч тэрнийг ойлгуулмаар байна. Нэг бол манай сайд нар эрх мэдэлтэй, ажлаа ч мэддэг, бүх асуудлыг сайд нартай хариуцлагыг нь тооц гэдэг ийм байдал руу нэг талдаа гарахгүй бол сайд нар нь хөөрхий хариулах гээд оролдоод байна шүү дээ. Би ингээд Чежу-гийн нислэгийг тэндээс нөхөх гэж байна гээд. Ямар ч эрх мэдэл байхгүй. Зүгээр л цаад хэдийнхээ үгийг ийшээ дамжуулж байгаа байхгүй юу.

Гэтэл өнөөдөр МИАТ дээр ямар асуудал болж байна вэ гэхээр Кореан эйр гээд бараг өрсөлдөх ёстой компаниараа өөрийнхөө бизнес төлөвлөгөөг хийлгээд сууж байгаа байхгүй юу. Аэрофлот гэдэг компанитай бизнесийн гэрээ хийчихээд сууж байгаа байхгүй юу. Гэтэл Аэрофлот МИАТ хоёр бол Москвагийн нислэг дээр өрсөлдөж байх ёстой компани шүү дээ. Харамсалтай нь бүх чиглэлээ тавиад туучихсан. Одоо бол зөвхөн МИАТ-ыг дампууруулах ажил явж байгаа. Тэгээд хувьчлал руу нь явах юм байна л даа. Тэгээд энэ асуудлыг жишээ нь, Баттулга сайдад ярихаар сайд урдаас нэг л юм хэлж байгаа байхгүй юу. Тэгээд би яах юм, удирдлагыг нь томилох надад ямар ч эрх алга. Төрийн өмчийн хороо л томилж байна гэдэг асуудал тавиад сууж байгаа.

Тэгэхээр энэ асуудлыг Ерөнхий сайд нэг тийшээ болгоод цаашаагаа явахгүй бол сайд нартай нь ч юм ярьж болдоггүй, Их Хурал дээр ирсэн, нэг л загнуулсан амьтад болж хувираад байгаа шүү гэдгийг анхааруулж хэлмээр санагдаж байгаа юм. Ер нь бүх л сайдууд дээр энэ дүр төрх анзаарагдаад байгаа гэдгийг дахин хэлье.

Баттулга сайдаас нэг асуулт асуумаар байна. Миний харж байгаагаар бол энэ байгалийн баялгаас бид нар хэмжээгүй гэж хэлэхэд хаашаа юм, тэгэхдээ монголчуудын амьдралд хангалттай мөнгө олох боломж байгаа байхгүй юу. Ойрын 10 жилд хангалттай монголыг хөгжүүлэх, монголын 2.6 сая хүнд хүрэлцэхүйц дэд бүтцийг тавих мөнгө байгаа. Энэ мөнгийг орж ирнэ гэдэг хандлагаар энэ дэд бүтцээ яагаад тавьж болдоггүй юм бэ гэж асуумаар байна. Зүгээр л нэг төмрийн уурхай руу л төмөр зам тавихад 100 сая долларын төмөр зам 100 км газар тавихад л тэр компани 3, 4 жилийн дотор өртгөө нөхөж байгаа байхгүй юу. 

Тэгэхээр энэ асуудлыг Засгийн газар юмуу Их Хуралдаа танилцуулаад жишээлбэл, 6 тэрбум долларын ч юмуу, 10 тэрбум долларын хөрөнгө оруулалтаар манай уул уурхайтайгаа холбогдсон төв дэд бүтцийн асуудал шийдэж болох нь ээ, энийг бид урьдчилсан гэрээ хийгээд худалдана гэдэг гэрээгээ тэр Занданшатар явж Японтойгоо, Хятадтайгаа, Америктайгаа хийгээд тэгээд тэднээс урьдчилгаа мөнгө аваад асуудлаа шийдэж болдоггүй юмуу гэж асуугаад байгаа юм.

Ер нь хөрөнгийн бирж гэдэг зүйл дэлхий дээр яагаад байгуулагдсан бэ гэдгийг манай Засгийн газар бодох ёстой. Яагаад гэвэл ирээдүйд олох орлого нь манай Засгийн газарт байгаа байхгүй юу. Хангалттай байгаа. Тэр олох орлогоо барьцаалсан хэлбэрээр бид өнөөдөр асуудлаа шийдэж болохгүй юу гэж хэлмээр санагдаад байгаа юм л даа. /Асуулт асуух минут дуусч микрофон хаагдав/… мөнгөө босгоод асуудлаа шийдчихнэ. 10 жилийн дараа бүх асуудлыг шийдэж чадна. Жилд 10, 20 тэрбум долларын орлого олдог болно. Энэ үеийнх нь, энэ Их Хурал, энэ Засгийн газар зүгээр л нэр хүндээ алдаад, цаг алдаад, байгалиа сүйтгээд ингээд яваад байгаа юм шиг санагдаад байгаа байхгүй юу. Тийм учраас энэ дээр та бол яахав дэд бүтцээ хариуцсан сайд гэдэг утгаараа Сангийн сайдтайгаа, хоёр шадар сайдтайгаа, Ерөнхий сайдтайгаа ярилцаад том мөнгө олон улсын зах дээрээс босгоё. Босгоод энэ дэд бүтцээ тавиад эхлүүлчихье. Мэдээж монголчуудын чадах ажил хаанаа байна вэ гэдгийг харахад монголчуудад хангалттай ажиллах хүчин ч байгаа,  нөөц нь ч байгаа, харагдаад байгаа байхгүй юу.

Тийм учраас энэ дээр Засгийн газар, би Батболд сайдыг бас тодорхой бизнесийн мэдрэмжтэй, ойлголттой, мөнгө босгох арга ухаанд суралцсан хүн гэж харж байгаа учраас энэ чиглэлээр жаахан түрээд асуудлуудаа шийдээд явж болохгүй юу гэж асуумаар байгаа юм.

Д.Дэмбэрэл:-Баттулга сайд

Х.Баттулга:-Мэдээж болохгүй юм байхгүй л дээ. Бусад орон болгоод байхад. Энэ Их Хурлаар л шийдэх юм байна лээ. Тэгэхээр 76 гишүүн маань орж ирсэн асуудлыг дэмжээд явчих юм бол энэ алга эргүүлэхтэй адилханаар явчихаж болно. Хувийн компани өнөөдөр ийм асуудлыг хийгээд болоод байхад хувьсгалын компаниуд болох байлгүй дээ гэж бодож байна даа. Их Хурлаас л шийдвэр хүлээж байна даа. Удахгүй оруулж ирнэ гэсэн ийм бодолтой байна. Дахиад хэлэхэд өнөөдөр маш олон гишүүд хөдөө орон нутгаас сонгогдсон байгаа. Би ч өөрөө сонгогдсон. Дандаа замын асуудал яригддаг. Үнэхээр бид нар улсын төсвийг мэрж зам тавина гэж байхгүй. Тэгэхээр улсын төсвөөс хуваарилж байгаа энэ том тоо гэж яриад байгаа мөнгөө төсвөө авахаа болиод ийм хэлбэр лүү ороход болохоор л юм байна лээ. Өнөөдөр 2, 3 хувийн компани ийм ажлыг маш чадвартай хийж байгаа л даа.

Д.Дэмбэрэл:-Очирбат гишүүн асуултаа тавья.

Д.Очирбат:-Баттулга сайд сая олон гишүүд хөдөө орон нутгаас сонгогдоод, хөдөө орон нутагт нэлээн олон замын ажлууд хийгдэж байна гээд, тендерийн олон асуудлууд. Улаанбаатар хот маань ер нь сүүлийн үед яг энэ яамныхаа салбар чиглэлийн ажлын хүрээнд ч гэсэн хийгдэж байгаа гол гол замын асуудлууд, төлөвлөсөн асуудлууд хийгдсэн ажлууд юу байна, цаашаа хийгдэх гэж байгаа ажлууд юу байна вэ гэж.

Бид Улаанбаатар хотдоо сайхан түгжрэлгүй замтай, давхар замтай, бусад орны хөгжилтэй орнуудын тийм жишигт хүрсэн сайхан замаар явмаар байна, нийслэлчүүд маань. Энэ талын хийгдэж байгаа ажлууд, бид нарын төсөвлөж байсан ажлууд юу болж байна вэ? Өнгөрсөн 2 жилийн өмнө нийслэл Улаанбаатар хотод гэр хорооллыг барилгажуулах, дахин төлөвлөх, өөрийнхөө хашаанд байдаг 0.07 га газраа орон сууцаар солих хөдөлгөөн нэлээдгүй өрнөж байсан. Энэ ажлын хүрээнд ч гэсэн яамны зүгээс, Засгийн газрын зүгээс ч хотын зүгээс ч анхаарал тавьж нэлээд хэдэн айлуудын газрыг төлөөлж, шав тавьж, барилгын ажил эхэлж байсан.

Сүүлийн 2 жилдээ энэ ажил маань зогсчихлоо. Яах аргагүй тэр гэр хороололд Улаанбаатар хотынхоо нийслэлд байгаа, нийслэлээсээ 1, 2-хон км газарт байгаа тэр гэр хорооллын газрууд дээрээ дахин төлөвлөлтийг, гэр хорооллын газарт нь дахин байшин төлөвлөж, тэнд хашаагаа орон сууцаар сольж, тэр орон сууцтай, аятай тухтай нөхцөлд ажиллаж амьдрах нөхцөл бололцоо тийм шаардлагыг иргэд маань тавиад байгаа. Энэ ажил маань хэрхэн явж байна вэ гэж. Дэд бүтцийн талаар Улаанбаатар хотын дэд бүтэц үнэхээр өнөөдөр мууджээ. 50, 60 онд төлөвлөсөн, барьсан барилга байшингуудтай, тэрнийхээ хэрээр тэр газар доогуурх барилга байгууламж нь тэр хэмжээндээ өнөөдөр хуучирч, моралийн элэгдэлд орчихсон, энэ асуудал цаашдаа хамгийн их зовоож байгаа асуудлуудын нэг. Тэгэхээр энэ асуудал дээр бас яамны зүгээс барьж байгаа бодлого, хийж хэрэгжүүлэх гэж байгаа ажлын талаар асууж байна.

Нийслэл Улаанбаатар хот маань сая гаруй хүнтэй, одоо 2 сая шахсан хүнтэй. Бид жаахан нэлээн дорвитой ажлуудыг төлөвлөж хийж, нэлээн шийдэлтэй ажлуудыг хийж өгмөөр байна.  Жишээлбэл, түрүүний ярьсан давхар зам, метро байгуулах гэдэг юмуу, эсвэл орчин үеийн метрополис хотын зэрэгцэхүйц ийм ажлуудыг  хийж төлөвлөж өгөх хэрэгтэй байна. 

Дараагийн нэг асуудал нь, 40, 50 мянгатын Улаанбаатар хотын төвд, ялангуяа 40, 50 мянгатын байшингууд маань 40, 50 оны үед баригдаж байсан. Одоо бүгд нурахад бэлэн болчихсон, мэргэжлийн хяналтын байгууллагаас нь байнга дүгнэлт гардаг. Хүн амьдрах нь байтугай үйлдвэр үйлчилгээ явуулах, хүн амьдрах ийм нөхцөл бололцоо их муудчихсан. Дахин төлөвлөлтийн ажлууд их яригддаг байсан. Одоо энэ дахин төлөвлөлтийн, нэмж шинээр орон сууц барих, тэр орон сууц барьсных нь орчинд нь хотын хамгийн орчин үеийн төлөвлөлттэй орон сууцыг барих ийм ажлуудын эхлэл уул нь хийгдээд явагдаж байсан. Энэ ажил ямар түвшинд явж байна вэ?

Д.Дэмбэрэл:-Сайд хариулъя

Х.Баттулга:-Улаанбаатар хотод юу хийгдээд байна вэ гэж асууж байна. Улаанбаатар хотод нийтдээ 500 орчим км зам барьж байгаа. Энэний 80 орчим хувийг нь үнэхээр шинэчилж, шинээр барих ёстой. Өнөөдөр бид нар хөрөнгө мөнгөний хомсдолоос болоод Улаанбаатар хотод барьж байгаа замаа 3-р зэргийн зам буюу ямар ч хотын биш стандартаар тавьдаг. Энэнийхээ улбаа нь болоод байдаг юмуу, чанартай холбоотой болоод жил болгон засвар гардаг болчихсон. Энэ бол үнэхээр ярих ёстой ярианы нэг сэдэв байж байгаа. Түрүүнд хэллээ 480 орчим км зам байгаа, 80 хувийг нь шинээр барих ёстой. Барихдаа яг 2 сая буюу одоо Улаанбаатар хотод сая 200 мянгаад хүн байна. 200 мянган машин холхиж байна гэхэд тэр стандартад тохирсон тийм замыг тавих ёстой юм байна лээ.

Тэгэхээр хэрвээ бид нар энэ стандартыг мөрдөх юм бол стандартын мөнгө орж ирэх ёстой. Дахиад л мөнгө рүү орох гээд байна л даа. Энэ тал дээр төлөвлөлтүүд гарсан байгаа. 2020 он хүртэлх Улаанбаатар хотын төлөвлөлтийг Улаанбаатар хоттой хамтраад хийгээд мөн яамтай хамтарсан зургууд гарсан байгаа. 11 сард энэ зураг өргөн баригдах юм байна лээ, энийг Японы Жайка гэж компанитай хамтарч хийсэн байгаа. Энэ тал дээр тэр хотыг цаашдаа яаж өргөжүүлэх талаар бас давхар замын асуудлууд байгаа. Жаахан мөрөөдлийн маягийн юмнууд дотор байгаа, энэ яамнаас гаргасан бодлого юу гэж байна вэ гэхээр их дээд сургуулиудыг Улаанбаатар хотоос гаргаад яг зориулалтын кемп маягаар нь болгоё. Их дээд сургуулийн оюутан юу хийх ёстой юм, өглөө сургуульдаа явна, орой нь спортоор хичээллэнэ, номын сандаа сууна гэсэн. Тэгэхгүй үүдэнд нь баар байж байдаг, орой нь тараад баар луу ордог энэ байдлаасаа ангижрах юм бол Улаанбаатар хотод байж байгаа энэ олон их дээд сургууль, Найрамдал зуслангийн зүг ч гэдэг юмуу, эсвэл Нисэхийн районы тийшээ, зураг нь үндсэндээ хийгдээд явчихсан. Энэнтэйгээ холбоотой дэд, давхар замын асуудлууд бас байж байгаа гэж ойлгож болно.

Гэр хорооллыг барилгажуулах ажил нэлээн явсан. Энэ дээр нэлээн явсан. Барилгын салбар маань үндсэндээ 2004 оноос хойш 40.000 айлын орон сууц гэдэг хөтөлбөр зарлагдсанаас нэлээн идэвхтэй яваад 2008 оны сүүл 2009 онд болсон эдийн засгийн хямрал буюу банкнуудын асуудлаас болоод барилгын салбар үнэхээр зогсонги байдалд орсон байгаа. Гэхдээ өнөөдөр бид нар энэ тал дээр зүгээр суугаагүй. 3 яам хамтраад гэр хороололд байгаа ажилгүй иргэдийг ажилтай болгоод, мэргэжлийн сургалтын төвд төвлөрүүлээд тэнд мэргэжлийн сургалтуудыг 3, 6, жилийн сургалтанд хамруулаад эргээд барилгын салбарынхаа боловсон хүчнүүдийг бэлдье гэдэг энэ сургалт нэлээд амжилттай явж байгаа гэж хэлж болно.

Өнөөдөр бид нар барилгын салбараа хөдөлгөөнд оруулахын тулд сая Засгийн газраас 4000 айлын орон сууцыг төрийн албан хаагч буюу иргэдэд моргейжийн хуулиар зохицуулагдсан ийм зээлжих системээр нь өгье. Энэ нь тодорхой хэмжээгээр барилгын салбарт хөдөлгөөнд оруулна. Энэ хөдөлгөөнөөрөө цаашдаа бид нар нийтдээ Улаанбаатар хотод байгаа 160 орчим мянган гэр хорооллыг орон сууцжуулъя гэсэн ийм ажиллагаа руу явна гэсэн ийм жаахан ажил ихтэй байгаа.

Дэд бүтцийн тал дээр гэж үнэхээр 40, 50, 60 онуудад баригдсан барилгууд үнэхээр муудсан байгаа. Энэ тал дээр бид нар зохих арга хэмжээнүүдийг авна гэж байгаа. Авахдаа яахав иргэдтэй нь тохироод 2 өрөө байр ч гэдэг юмуу, 3 өрөө байр өгөөд газар дээр нь барилгыг нь нураагаад барилга барья гэсэн ийм тооцоонууд хийгээд явж байгаа. Энэ нь өөрөө 100.000 айл гэсэн хөтөлбөрт хамрагдаад явж байгаа гэж хэлнэ. 

Шугам сүлжээний тал дээр 2009 онд бохир усны 3.9 км-ийг сольсон байгаа. Цэвэр усны 1.5 км шугам, дулааны 2.7 км хос шугам гээд өргөлтийн насос 3 ширхэг гээд яривал нэлээн их тоонууд байгаа учраас товчлоод боломжийнхоо хэрээр мөнгөн дүнгээрээ ажлууд хийгдэж байгаа.

Цаашдаа юу хийх гээд байгаа юм бэ гэхээр мэдээж Улаанбаатар хотыг 2020 он хүртэл хөгжүүлэх мастер төлөвлөгөөг хэрэгжүүлнэ. Гэр хорооллыг орон сууцжуулна. Орон сууцжуулахдаа ийм системтэй байна гэсэн ийм юмнууд хийж байгаа. Түрүүний хэлсэн Улаанбаатар хотын 500-гаад км замын 80 орчим хувийг шинээр тавья гэсэн байж байгаа. Мэдээж хөрөнгө мөнгө яригдана, хөрөнгө мөнгийг яг өнөөгийн хурдаар бас хийхэд хэцүү. Энэ тал дээр дэд бүтцийн салбарын бодлогын гэх юмуу даа энэ талыг та бүхэнд танилцуулна гэсэн ийм бодолтой байна.

Д.Дэмбэрэл:-Гишүүд асуулт асууж дууслаа. Санал хэлэх гишүүн байна уу? Раш гишүүн

Р.Раш:-Оюу Толгойг манай улсын энэ эрин зууны хамгийн том бүтээн байгуулалт байхаа гэж бид нар үздэг. Энэ орчмыг үүний дотор Даланзадгад өөрөө орно биз. Нийслэл Улаанбаатартай авто замаар яаралтай холбох шаардлагатай гэж үздэг. Таниас том дэмжлэг ирэх байхаа гэдгээ хэлэх байна.

Хоёрдугаарт, Улаанбаатарын энэ хотдоо олон улсын шинж чанартай нэг аятайхан вокзалын савтай болохгүй бол одоогийн энэ муу 40 хэдэн оны саарал байшин чинь үнэхээр болохоо болилоо. Энэ жилдээ зургийг нь хийж, 10 онд шүү дээ. 11, 12 ондоо барьж босгоно биз гэсэн ийм бодолтой явдгаа хэлэх байна.

Америкийн ерөнхийлөгч Клинтон өөрийнхөө улс орноо толгойлж байсан 8 жилд шинэ жилийг дандаа вокзал дээрээ ирж тэмдэглэдэг байсан юм гэнэ лээ, олон хөлийн газар гэж. 

Д.Дэмбэрэл:-Бадамсүрэн гишүүн 

Х.Бадамсүрэн:-Монголчууд бид ойрын хэдэн жилд ямар ч байсан газрынхаа баялагт тулгуурлаж хөгжих нь ээ. Уул уурхайн үйлдвэрийг хөгжүүлэх асуудал бол зам харгуйн асуудалтай амин сүнсийн холбоотой юм. Тэр тусмаа манай улс далайд гарцгүй орон. Тийм учраас Монгол Улсын төмөр зам, авто замын бодлого стратеги бол маш тодорхой байх ёстой гэж би ойлгож байгаа юм. Харамсалтай нь байдал тийм биш байгаа юм шиг асуудал саяхан болсон Эдийн засгийн байнгын хорооны хуралдаан дээр гарсан л даа. Тэнд явагдсан яриа хөөрөөнөөс надад тийм сэтгэгдэл үлдсэн юм. Бид уул уурхайн томоохон цогцолборуудыг барьж байгуулах зорилт тавьж байна. Хамтарсан Засгийн газар үйл ажиллагааныхаа хөтөлбөрт тусгасан. Уул уурхай талдаа бас нааштай ахиц өөрчлөлт, эхлэл байна л даа. Тухайлбал, нүүрсний үйлдвэрлэл, экспорт өсч байна. Харин их хэмжээний нүүрсийг цаашид бид авто тээврээр тээвэрлэх ажил …/17.15-19.15 цаг. Ц.Нарантуяа/ бол бүтэлгүй гэдэг нь харагдаж байна. Өмнөговь аймгийн Таван толгойгоос Гашуун Сухайтын боомт хүртэл Нарийн Сухайтын уурхайгаас Шивээ Хүрэнгийн боомт хүртэл энэ бэлчээр, улс талхлагдаж дууслаа. Ерөөсөө байдал хэцүүдлээ. Энэ бол яг том утгаар нь харахад хөгжил дэвшил гэхэд хэцүү болоод байна. Тийм учраас би Баттулга сайд танд шинээр эмхлэн байгуулагдаж байгаа Засгийн газартаа хүсэж байна. Үнэхээр тийм дорвитой, шийдвэртэй алхам хийх хэрэгтэй байна гэдгийг хэлье. 

Нөгөө талаас Таван толгой, Оюутолгойн энэ бүтээн байгуулалтууд эхэлнэ. Энд ажиллах том асар том техник, тоног төхөөрөмжийг төмөр замгүйгээр оруулж ирж ордод хүргэхийг үнэхээр би төсөөлөхгүй байна. Тийм учраас дээр дурдсан үйлдвэрлэлтийн өсөлтийг хангах, бүтээн байгуулалтын бий болгоход төмөр зам, авто замынхаа асуудалд бид онцгой анхааръя. Үнэхээр шинэ арга хэлбэр, шинэлэг менежментээр ажиллахыг санал болгож байна. Баттулга сайд ч бас нилээн хэдэн удаа дурдаад байгаа юм. Би их боломжийн ажил төлөвлөж байгаа юм байна гэж ойлгож байна. Манай Засгийн газар. Цаашид бид энэ хот, хөдөөгийн хөгжлийн ялгаа их гарч байна. Ер нь надад бодогдоод байгаа юм. Аймгийн төвүүдээ хөгжүүлье. Сумын төвүүдээ хөгжүүлье. Тэгж байж энэ нийслэл Улаанбаатарынхаа ачааллын жаахан хөнгөлөх юм биш үү? Энэ нүүдлийг сааруулах юм биш үү? Хүн чинь ерөөсөө нэг сайн юм руугаа тэмүүлдэг юм байна. Надад бас тодорхой санал бий. Дараа нь Баттулга сайд Ерөнхий сайдтай ажлын журмаар санал солилцоно. Ингээд Баттулга сайддаа Засгийн газрынхаа шинэ танхимд амжилт хүсье. Баярлалаа. 

Д.Дэмбэрэл: - Баярлалаа. Л.Гүндалай гишүүн

Л.Гүндалай: - Баярлалаа. Тэгэхээр энэ дэд бүтцийн асуудлыг бид нар хөгжүүлэхдээ тодорхой бодлоготой баймаар байгаа юм. Энийг би зүгээр Баттулга сайдад хэлж байгаа ч юм биш. Энэ мөн Ерөнхий сайдад хамааралтай гэж бодож байна. Энэ танхимд хамааралтай. Энэ манай Их Хурал, бүгдээрээ. Яг үнэнийг хэлэхэд дэлхийн бусад бүх орон төвлөрч хөгжиж байгаа. Хаана ч очсон. Тэр 10, 20 мянган хүнтэй тосгон, суурингууд нь хэдэн эмээ, өвөө л үлдсэн байгаа. Тэнд тэр байтугай, Герман улсад сүүлдээ тэр тосгон ажилладаг эмч олдохоо байж байна. Тэнд нь олигтой сургууль байхаа больсон. Гоё юм байхаа больсон. Бүгд л том том хотуудад төвлөрч нийслэлдээ ирж байна. Дэлхийн бусад бүх орон. Бид нар энийг тойрч гарахгүй ээ. Дайраад явна. 

Тэгэхээр одоо нэг хөдөө рүү татсан хөрөнгө оруулалтуудыг оновчтой болгомоор байна. Үнэхээр аялал жуулчлал, үнэхээр уул уурхайн чиглэлийн хөрөнгө оруулалтуудаа дэд бүтцийн чиглэлээр нь хийгээд бусдыг нь ерөнхийдөө харзнаж баймаар юм. Тэгэхгүй юм бол яг дэлхийн жишгээр өчнөөн зам тавиад очдог, удалгүй тэр 3 мянган хүнтэй тэр сумын чинь бүх залуучууд энэ том хотуудад, эсвэл 2, 3 жилийн дараа тэр Оюутолгой, Таван толгой бусад орд газруудын тийшээ нүүгээд оччихно. Тэгээд энд нэг 200, 300 өвөө, эмээ нар үлдэнэ шүү. Тэгээд бид нар наана нь мөнгөгүй байж тийшээ баахан юм татаад орхичихдог. Баахан юм хөгжүүлнэ энэ тэр гэж яриад байгаа хэдэн төгрөгөө тийш нь үрээд дуусгадаг ийм л юманд орно. Тийм учраас дэд бүтцийг ерөөсөө маш анхаарч Их Хурлаас ч гэсэн хаана хаана мөнгө зараад байгаагаа Ерөнхий сайд бүгдээрээ нэг ярьж шүүж хиймээр байгаа юм. Тэгэхгүй бол тэр 3 мянган хүнд зориулаад хийчихсэн өчнөөн олон зам, өчнөөн олон шугам, өндөр хүчдэл юмнууд байгаад байна. Энийгээ нэг цэгцлэх хэрэгтэй байна. Хамгийн түрүүнд бид нар энэ нийслэл Улаанбаатар хотдоо орон сууц барих ажлын эхлүүлмээр байгаа юм. 

Тэгэхээр Х.Баттулга сайд энийг хийх ажил бол нөгөө та чинь бас хот байгуулалтын сайд, тэгэхээр энэ Улаанбаатар хотод цоо шинэ хорооллуудыг бий болгомоор байна. Улаанбаатар хот 1 сая хүнтэй болсон. Сүүлийн 2 жилд бараг 300, 400 мянган хүн энд орж ирсэн. Энэ зүгээр тохиолдлоор ороод ирсэн юм биш. Хөдөөнөөс нүүгээд андуураад Улаанбаатарт буучихсан юм биш. Яг дэлхий нийтийн хөгжлийн дагуу залуучууд, хүмүүс бүгдээрээ хотыг бараадаж амьдарч байгаа. Үнэхээр Улаанбаатар хотод зарим нэгэн залуучууд ирэхгүй байгаа нь юу гэхээр очихоор байр олдохгүй, очихоор газар олдохгүй, очихоор ажил олдохгүй тийм учраас одоохондоо нүүхгүй, тэндээ нэг аргагүйн эрхэд хөдөө хүчээр автаад сууж байгаа байхгүй юу. Үнэхээр Улаанбаатар хотоос нэг мэдээлэл аваад энд ингээд байр баригдаад эхэлж байна. Энд тэгж байна. Энэ ингэж байна гэвэл залуучууд бүгд энд хүрээд ирнэ. 

Ерөөсөө Улаанбаатар хот удалгүй бараг 1 сая 500 мянган хүнтэй болно. 2 сая ч хүнтэй болж магадгүй. Даанч Улаанбаатар хотод үнэндээ тэр хөгжил нь алга байна. Тэгээд энэ Улаанбаатарыг тойроод бүгдээрээ буугаад нүүдэллээд Улаанбаатар хот чинь гэр хороолол, бүх юмаар дүүрч байна. Тэгээд энэ хот байгуулалтаа хар. Энэ хүмүүсийн бид нар тэгээд хот руу нүүж ирсэн чиний буруу юм уу гээд гэрт нь байлгаад тэр нүүрсийг нь түлүүлээд тэрэндээ хотын 1 сая иргэд бид нар бүгдээрээ хордоод сууж байна. Өөрсдөө. Ингэж баймааргүй байна. Хамгийн түрүүнд хөдөө орон нутаг руу үр дүнгүй цацах биш Улаанбаатар хотдоо төвлөрдөг цацмаар байна. Тэр зээл аваад л байна гэдэг. Тэр Америкаас хэдэн тэрбум төгрөг Мянганы хөгжлийн санд орлоо гэдэг. Хаана байгаа нь мэдэхгүй. Сая 100 сая доллар Айвенхоу Майнзаас урьдчилгаа авлаа л гэдэг. Тэрүүгээрээ байшин барьж яагаад болохгүй байгаа юм. Эсвэл Улаанбаатар хот газаргүй болсон юм уу? Монгол Улсын валютын нөөц нэг тэрбум доллар хүрлээ гээд байна. Тэр мөнгө хаачсан юм бэ? Тэрийг валютын нөөц гээд тэнд хэвтүүлээд байж байх ёстой юм уу? Тэр валютын нөөц нь манайд ер нь ямар ашигтай юм бэ? Нэг тэрбум байх ёстой юм уу? 500 сая доллар байх ёстой юм уу? Тэгвэл ядахдаа 500 сая доллараар нь хямдхан хямдхан орон сууц хийгээд энэ залуучуудаа худалдаж авах хэмжээний тийм өртөгтэй байр сууцанд оруулж хотжимоор байна. Хот байгуулалтын сайд аа! Ерөнхий сайд аа! Сонсож байна уу? Та нар? Унтаад байна уу? 

Д.Дэмбэрэл: - Гишүүд үгээ хэлж дууслаа. Санал хураалт явуулъя. 

Монгол Улсын Засгийн газрын гишүүн, Зам тээвэр, барилга, хот байгуулалтын сайдаар Халтмаагийн Баттулгыг томилох саналыг дэмжье гэсэн санал хураалт явуулъя. 

57 гишүүн санал хураалтад оролцож, 55 гишүүн зөвшөөрч 96.5 хувийн саналаар санал дэмжигдлээ. 

Нийгмийн хамгаалал, хөдөлмөрийн сайдад нэр дэвшигчийг хэлэлцье. Нэр дэвшигчийн талаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Дашдорж танилцуулна. Индэрт урьж байна. 

Ц.Дашдорж: - Улсын Их Хурлын дарга, эрхэм гишүүд ээ,

Монгол Улсын Ерөнхий сайд С.Батболд Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандийг томилуулах саналыг 2009 оны 11 дүгээр сарын 11-ний өдөр Улсын Их Хуралд өргөн мэдүүлсэн билээ.

Уг асуудлыг Нийгмийн бодлого, боловсрол, соёл, шинжлэх ухааны байнгын хороо Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.6-д заасны дагуу 2009 оны 11 дүгээр сарын 11-ний өдрийн хуралдаанаараа хэлэлцээд дараахь санал, дүгнэлтийг Чуулганы нэгдсэн хуралдаанд танилцуулж байна.

Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандийг томилуулах тухай Ерөнхий сайдын саналыг тус Байнгын хорооны хуралдаанд оролцсон гишүүд санал нэгтэй дэмжсэн болно.

Улсын Их Хурлын эрхэм гишүүд ээ,

Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандийг томилуулах тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Д.Дэмбэрэл: - Ц.Дашдорж гишүүнд баярлалаа. Нэр дэвшигчээс асуух асуулттай гишүүдийг Л.Гантөмөр, С.Эрдэнээр тасалж байна. Ц.Сэдванчиг гишүүн асуултаа тавъя. 

Ц.Сэдванчиг: - Баярлалаа. Хамтарсан Засгийн газар энэ хамтарсан гэдэг боломж, давуу талыг ашиглаад шийдэж болмоор энэ улс төрийн чанартай, нийгэм, эдийн засгийн чанартай олон асуудалд жаахан санаачлагагүй, ерөнхийдөө нилээн удаан байгаад байна. Тэгээд Ганди сайдаас би өмнө нь асууж байсан. Дахиад асууя. Ер нь Ганди сайдын хувьд улс төрд олон жил явсан. Дангаараа байхдаа шийдэж болдоггүй олон асуудлыг надаар хэлүүлэлтгүй сайн мэдэж байгаа. Энд нэг асуудал байна. Улсын төсвийн зарлагын дүнг харьцааг хараад байхаар халамжийн дүн их том жин дардаг юм байна лээ. Улсын төсвийн нийт зарлагын бараг 10 гаруй хувийг энэ халамжийн дүн эзлээд байгаа юм. Тэр дотроо энэ 2004 оны сонгуульд оролцохдоо энэ улс төрийн намуудын амласан халамжийн чанартай амлалтууд байгаа. Залуу гэр бүл хөтөлбөр, шинээр төрсөн хүүхдэд олгох тэтгэмж, хүүхдийн мөнгө гээд. Зөвхөн энэ гурав гэхэд дийлэнхийг нь дарж байгаа юм. Энийг зөвхөн шаардлагатай нийгмийн хэсэг рүү чиглүүлэхэд сайдын хувьд ямар санаачилга гаргаж ажиллах вэ? Ямар хуулийн төсөл санаачлан ямар хуульд өөрчлөлт оруулж энэ асуудлыг нэг зөв зам руу чиглүүлэх вэ? Буруу замаар яваад ирсэн нь ойлгомжтой. Энийг засах, сайжруулах сэтгэл байна уу? 

Энэ дээр их тодорхой хариулт авмаар байна. Улс төрийн шийдэл гаргах шаардлагатай гэж манай дарга нар яриад байдаг юм байна лээ. Гэхдээ улс төрийн шийдвэр гаргахад энэ салбарыг хариуцсан яг өөрийнх нь хариуцаж байгаа ажлын хүрээний асуудалд Ганди сайд их санаачилга гаргаж ажилламаар байна. Дээр нь нөгөө 1.5 сая төгрөгийн амлалт байна. Энэ ингээд хязгааргүй төгсгөлгүй яваад байж таарахгүй нь тодорхой байгаа. Энэ дээр тодорхой хариулт авмаар байна. Ерөнхийдөө зүгээр ажиглаад байхад улс төрд олон жил явчихсан ийм хүмүүс асуултад ерөөсөө онож хариулахгүй, тойрч хариулаад байдаг нэг ийм үнэгэн заль гэдэг юм уу, юу гэдэг юм ийм юм ажиглагдаад байгаа юм. Тийм учраас энэ асуултад нэг тодорхой хариулж өгөөч. Би энэ асуудлыг дахин дахин яриад байгаа нь бас нэг үр дүнд хүргэх юмсан гэсэн бодол байгаад байгаа юм. Бас нэг асуудлыг бариад авбал араас нь яваад байдаг зантай болохоор энийг бас нэг хаямааргүй санагдаад байгаа юм. Энэ дээр нэг тодорхой хариулт өгөөч. Баярлалаа. 

Т.Ганди: - Ц.Сэдванчиг гишүүний асуултад хариулъя. Ер нь олон гишүүн надаас халамжийн шинэчлэл хаачсан бэ? Халамжийн шинэчлэлээ хийхгүй юм уу? Төсвийн ачааллаа багасгахгүй юм уу? Яагаад таг чиг болов оо гэсэн асуудлыг Байнгын хороод дээр, намын бүлгүүд дээр тавьж байгаа. Сэтгүүлчид ч асууж байгаа. Өнгөрсөн сайд нар томилогдсон хугацаанд нийгмийн хамгааллын салбарыг удирдаж ажиллахдаа Байнгын хороотойгоо хамтарч үндсэндээ халамжийн шинэчлэлийн ерөнхий бүтэц, загварыг гаргасан. 18 жилийн хугацаанд бий болсон халамж хавтгайрсан, төсвийг бүтцийн хувьд нь гажуудал үүсгэсэн энэ зүйлийг үндсэндээ 8, 9 сарын хугацаанд ганц улс төрч юм уу, тодорхой хэдхэн хүний хүрээнд хийнэ гэдэг бол маш том ачаа санагдсан. Гэхдээ бид ажилласан. Маш тэвчээртэй ажилласан. Тооцоо судалгаа хийсэн. Цаг наргүй энэ олон улсын санхүүчидтэй ажилласан. Ерөнхий бүтэц зураглалын хувьд бол гаргаж ирсэн. 

Нэгдүгээрт, бүтцийн хувьд ямар байх юм бэ гэдэг маань тодорхой энэ оновчтой чиглэсэн хэсэг рүүгээ төсвийн мөнгөний хуваарилалтыг чиглүүлье. Хоёрдугаарт, ерөнхийдөө Монгол Улсын нийгмийн салбарын нийгмийн хамгааллын салбарын бодлогын загвар ер нь ямар байх вэ гэдэг суурь флатформ эндээс ургаж гарч байгаа. Ингээд үзэхэд бид нар ганцхан төсвөөр ядуурлыг бууруулах төсвөөс нийгмийн эмзэг хэсэг юм уу ажилгүйдлийг бүгдийг нь арилгана гэдэг энэ бол өрөөсгөл ойлголт учраас хамгийн гол нь бодлогоо зөв гаргацтай, цэгцтэй болгох талын асуудлууд руу нилээн анхаарч ажилласан. Ингээд үндсэндээ Олон улсын Валютын сантай хатуу болзолтой гэрээ байгуулсны үндсэн дээр шинэчлэлийг бол алхам ч ухрахгүй ээ. Хийж эхэлнэ. Хамгийн гол нь цаг хугацааны хувьд тодорхой орон зай авахад энэ эдийн засгийн бууралтын үед шууд хатуу шинэчлэлийн бодлого эхлүүлэх нь эрсдэл авчрах магадлал өндөр байна. 

Хоёрдугаарт, хуулиудаа техникийн хувьд нь гаргаж эхлэх хэрэгтэй. Нийт 6-8 хуулийг өөрчлөх ёстой. 12 сарын 01 гэхэд энэ бүх хуулиудыг УИХ-ын чуулганд өргөн барина гэж Засгийн газар тооцоолж байгаа. Мөн энэ механизмуудыг нилээн оновчтой болгох ёстой. Ядуу өрх, ядуу хүн, ядуу иргэн яг зорилтод хэсэг гэдэг хэн бэ гэдэг тооцох аргачлалаа оновчтой болгож мэдээллийн сан бүрдүүлэх ажил маань тодорхой орон зай шаардлагатай байгаа юм. Тийм учраас өнөөдөр шууд шинэчлэл эхэллээ. Маргааш төсөв эрүүлжинэ. Ингээд хуваарилалт шударга болно гэдэг асуудал нь цаг хугацааны хувьд тодорхой бас цаг орох шаардлагатай байгаа учраас Засгийн газар өнөөдөр эхэллээ гэдгээ 2010 оны төсөвт оруулж ирж чадаагүй ээ. Халамжийн шинэчлэлийг эхэлнэ. Эндээс ухрах зам байхгүй. 2010 төсөвт Олон улсын Валютын сантай хатуу байгуулсан гэрээний дагуу 92 тэрбум төгрөгийн орлого орж ирэх ёстой. Бид нар шинэчлэлээ хийхгүй бол энэ орлого орж ирэхгүй. Зогсоно. Тийм учраас бид нар төсвөө эрүүлжүүлэх үүрэг авсан учраас энэ халамжийн шинэчлэлийн бодлогоо яг саяны бүтэц флатформын хүрээнд хийнэ гэж төсөөлж байгаа. 

1.5 сая төгрөгийн энэ намуудын мөрийн хөтөлбөрийн тухайд бол улс төрийн хүчин зүйл байгаа. Гэхдээ улс төрийн хүчин зүйлийг би арай бага шалтгаан гэж бодож байгаа. Хамтарсан Засгийн газрын үед улс төрийн намууд маш сайн зөвшилцөж чадах юм бол зогсоогдох 6 томхон хөтөлбөр хий. Хуулиуд байгаа. Энэ хуулиудын хүрээнд нийт 23 тэрбум төгрөг шууд хэмнэгдэнэ. Нийт өргүй зардлаа багасгаж, зорилтод хэсэг рүүгээ чиглүүлэх юм бол 55 тэрбум орчим төгрөг шууд хэмнэлтэд орж ирнэ. Ийм учраас энэ хэмнэлтийг хийх үү, үгүй юу гэдэг дээр улс төрийн намуудын мөрийн хөтөлбөрийг, хүүхдийн мөнгийг тодорхой хугацаанд зорилтод хэсэг рүү чиглүүлэх, залуу гэр бүлийн мөнгийг зогсоох, шинэ гэр бүлийн мөнгийг зорилтод хэсэг рүү чиглүүлэх гэхчлэн бид нарын хийж өгсөн тооцоог Засгийн газар өргөн барьсан тохиолдолд парламент дэмжих юм бол төсвөөс тодорхой хэмжээний ачаалал буурна гэж үзэж байгаа. бид бэлтгэлээ үндсэндээ хангасан байна. Хуулиудыг өргөн бариад хэлэлцүүлгийн түвшин дээр ороод ирэхэд та бүхнийг дэмжиж ажиллана гэж найдаж байна. 

Д.Дэмбэрэл: - Г.Баярсайхан гишүүн асуултаа тавъя. 

Г.Баярсайхан: - Баярлалаа. Би Т.Ганди сайдаас дараахь зүйлийг товчхон асууя. Би таны байр суурийг асуух гэсэн юм. Өнөөдөр Монгол Улсад цалингийн систем бол бид нар сараар нь олгож байгаа. Бүтэн сарын хугацаанд цалинг хоёр хувааж өгдөг. Тэгэхээр бидний хэсэг гишүүд шинэ хуулийн төсөл явуулж байгаа юм. Тэр нь ямар хуулийн төсөл вэ гэвэл цалин хөлсийг цагаар нь олгодог болъё. Энэ бол их ач холбогдолтой гэж үзэж байгаа юм. Өнөөдөр оюутан залуус маш их архидаж байна. Социологийн судалгаа харахад оюутан охидууд нь биеэ үнэлж байна. Маш их социальный сөрөг үр дагавар их авчирч байгаа юм. Тэгэхээр ажлын хөлсийг цагаар олгодог болсон тохиолдолд оюутан залуусыг бид нар ажилтай болгох боломж маш их байгаа. Нөгөө талаар нь харвал энэ төрийн байгууллагууд өнөөдөр маш их данхайсан том бүтэцтэй байгаа. Нэг яам, Тамгын газар, төрийн байгууллагад ороод үзэхэд үйлчилгээний ажилтан гэж бас нилээн том орон тооны төсөвтэй хэсэг байдаг. Маш их цалин хангамж авдаг. Тэгэхээр зүгээр үйлчилгээний цэвэрлэгч гэхэд бүтэн ажлын 8 цаг байлгаад байх шаардлага тэнд байхгүй. 3 цагийн хугацаанд ажлын хөлсийг нь цагаар өгөөд 3 цагаар тооцоод тэгээд тэр хүн өөр давхар ажил хийгээд явах бололцоо боломж бүрэн харагдаж байгаа юм. Тэгэхээр төрийн байгууллагуудын нуруунаас маш их том ачаа үүрч маш их хөрөнгө мөнгө хэмнэх бололцоо боломж харагдаж байгаа. Энэ дээр та ямар байр суурьтай байна? Үүнийг дэмжих үү? 

Нэг мөр танд саналаа хэлье. Энэ халамжийн шинэчлэлийн бодлогоо тууштай хэрэгжүүлээрэй. Би сая өнгөрсөн 10 сард Вьетнам улсын Ханой хотод хуралд суугаад ирсэн. Энэ халамжийн бодлогын талаар санал бодлоо солилцож байсан. Манай Монгол Улсыг Африкийн Зимбабве улстай зүйрлэж байна. Уул уурхайгаас олсон бүх ашгаа Монголчууд тараагаад дуусгасан. Зимбабве, Монгол хоёр гээд. Тэгэхээр энэ халамжийн шинэчлэлийн бодлогоо бид нар тууштай хэрэгжүүлэх хэрэгтэй. Ер нь цаашид Монголын улс төрийн хүчнүүд энэ сонгууль бүрийн өмнө том амлалт авдагаа эргэж харах цаг нь болсон. Ер нь иргэд, сонгогчид ч гэсэн төр, засгаасаа, эрх баригчдаасаа бэлэн мөнгө харах биш, ажлын байр нэхэж байх зайлшгүй шаардлагатай байгаа юм. Тэгээд энэ асуудлыг тууштай явуулаарай. Баярлалаа. 

Д.Дэмбэрэл: - Т.Ганди сайд

Т.Ганди: - Товчхон хариулъя. Г.Баярсайхан гишүүнтэй санал нэг байгаа. Ер нь цалингийн системийг шинэчлэл хийх шаардлагатай. Цалингийн систем ганцхан цагийн цалингаар тодорхойлогдохгүй. Хөдөлмөрийн үнэлэмжийг л тодорхойлох ёстой. Ямар хөдөлмөр хийнэ. Тэрэнд тохирсон цалин байх ёстой. Тэгэхээр хөдөлмөрийн өөрийнх нь стандартыг нилээн сайн тогтоож өгөх ёстой юм. Тийм учраас бид нар сая нийгмийн зөвшилцлийн гурван талт хэлэлцээрийн үр дүнд цалингийн системийг боловсронгуй болгох ийм судалгааны зөвлөл байгуулж ажиллая. Тэгэхдээ энэ институтцичлагдсан бодлогын хүрээнд нилээн шинжлэх ухаанч байр сууриар хандъя. Ингэснээр салбаруудын цалинг тодорхойлох, цагийн цалинг тодорхойлох, дээрээс нь хөдөлмөрийн үнэлэмжийг шударга тодорхойлох ийм асуудлуудыг судлан оруулж ирье гэж тооцож байгаа. 

Дээр нь гишүүдийн барьсан хуулийн ерөнхий үзэл баримтлал манай Нийгмийн хамгаалал, хөдөлмөрийн яамны цалингийн шинэтгэлийн бодлогын талаар судалгаа хийж байгаа асуудалтай үндсэндээ санаа нэг явж байгаа. Тийм учраас бид бүгдийн өргөн барьж байгаа хуулийн төслүүд үзэл баримтлалаараа нэгдэх байх гэж би найдаж байна. Өнөөдөр нэг цагийн хөдөлмөр 6-8 мянган төгрөгийн үнэлэмжтэй байна. Гэхдээ ямар хөдөлмөр вэ гэдэг тарифаа, үйл ажиллагааны стандартыг зөв тодорхойлж чадаагүй байгаа учраас маш сонгодог гэж би хэлэхгүй байгаа. Тийм учраас энэ цагийн хөдөлмөрийг, салбарын ялгаатай хөдөлмөрийн ийм цалингийн системүүдийг нилээн шинжлэх ухааны үндсэн дээр тогтоох ёстой гэдэгтэй санал нэг байна. 

Халамжийн шинэчлэлийн бодлогоос ухрах эрх байхгүй ээ. Ганц сайдаас шалтгаалахгүй, улс төрийн намуудын мөрийн хөтөлбөрийг хэрхэн, ямар байдлаар үргэлжлүүлэх вэ, зогсоох вэ гэдэг асуудал бас нилээн хүчтэй нөлөөлөл үзүүлнэ. Тийм учраас бид Засгийн газар өргөн барьсан шинэчлэлийнхээ бодлогыг та бүхэнд танилцуулахад улс төрийн намууд зөвшилцөж энэ бодлогыг дэмжих байх гэж найдаж байна. 

Д.Дэмбэрэл: - Баярлалаа. Л.Гүндалай гишүүн асуултаа тавъя. 

Л.Гүндалай: - Баярлалаа. Манайд баахан шүүмжлэл гардаг шүү дээ. Хавтгайрсан халамж гээд яриад байдаг. Би энэ халамжийг ерөөсөө хавтгайрсан гэж бодохгүй байгаагаа хэлээд таныг энэтэй санал нэгтэй байгаа болов уу гэж найдаж асуумаар байна. Халамж ер нь юу хавтгайраад байгаа юм бэ? Баахан хүмүүст янз бүрийн мөнгө төгрөг өгч байна. Хүүхдийн мөнгө байна. Залуу гэр бүлд мөнгө гээд. Яах вэ залуу гэр бүлд очиж байгаа мөнгийг би нэг их тийм оновчтой мөнгө гэж боддоггүй юм. Яг үнэнийг хэлэхэд. Гэр бүл болж тэрнээс олон тоглон 500.0 мянган төгрөг хувааж авсан. Тийм учраас энэ байх ёстой халамжийн мөнгө гэж боддоггүй. Бусад халамжийн чиглэлээр зарцуулагдаж байгаа мөнгийг бол би зөв зүйтэй гэж үзэж байгаа. Үнэхээр манай Монгол Улсад ажилтай орлоготой хүн хэд вэ? Ажлын байр хэр зэрэг их бий болж байна гэдгийг хараад үзвэл энэ хүмүүст халамжаар очиж байгаа мөнгө бол зүй ёсны очиж байгаа мөнгө гэж бодож байгаа. Яагаад гэвэл үнэхээр тэр хүмүүс чинь ажилгүй, орлогогүй байгаа юм чинь яах юм? Юугаар амьдрах юм? Үнэхээр ажил байгаад тэд нар залхуураад очихгүй, орлоготой байхад нь бид нар юм нэмж өгөөд байгаа бол энэ хавтгайрсан, илүүдсэн гэж хэлж болох байх. Гэтэл ажилгүй, орлогогүй байгаа хүмүүстээ мөнгийг нь өгөхөөс өөр арга байхгүй. Тэгж өгснөөр тэр хүмүүсийг ямар ч байсан гэдэс цатгалан гэх юм уу, ямар ч байсан өнөөдөр өлсөөд үхчихгүй байлгах ийм хэмжээнд авч явж байгаа гэж ийм үүрэг манай төрд байгаа. Ийм эрх манай ард түмэнд байгаа гэж би бодож байгаа. Амьдрах эрх. Гэтэл энийгээ хасах тухай яриад, хавтгайрлаа гээд яриад байх юм. Тийм юм байж таарахгүй ээ. Энэ халамжийн мөнгийг харин нэмэгдүүлэх хэрэгтэй. Оновчтой, яг тэр халамж авах хүнд нь очуулмаар байна. Тэр дээр ямар бодлого, байр суурь бариад байна вэ? Нийгмийн халамжийн сайд аа? 

Хоёрдугаарт, хүүхдийн мөнгөө нэммээр байна. Энэ төсөвт бас хүүхдийн мөнгө нэмэгдсэнгүй. Үргүй зардлаа багасгаад хүүхдийн мөнгө нэмэх боломж зөндөө байтал энийг ерөөсөө харахгүй өнгөрөх юм. Гэтэл тэр хүүхдийн мөнгийг чинь хүлээгээд тэр нь хүрч ядаж байгаа тийм өчнөөн олон хүүхдүүд, тэдний гэр бүл байна шүү дээ. Эд нарыг яах гээд байгаа юм? Тэр мөнгө нь хүрэхгүй байна. Хүүхдүүд өлсөж байна, цангаж байна. Бүх юмаар дутагдаж гачигдаж байна. Энийг тэгээд юу гэх юм? Тэр хүнийг залхуу байна гэх гээд байгаа юм уу? Та нар тэгээд өлсөөд ингээд явж байхдаа таарсан хүмүүс гэх гээд байгаа юм уу? Дутагдаж гачигдаад явж байхдаа таарсан тавилантай хүмүүс гэх гээд байгаа юм уу? Тийм учраас би Монголын төр бол өгөөмөр байж энд олдож байгаа хэдэн төгрөгийг тэр хүмүүст зарцуулах ёстой. Тэр хүмүүст өгөх ёстой. Тэр хүмүүс, хүүхдүүд, ядуу хүмүүс, орлогогүй хүмүүст очих ёстой, мөнгө өгөх ёстой. Ийм бодлогыг баримтлах ёстой гэж би хувьдаа энэ Засгийн газрыг тэгж ажиллаасай гэж хүсэж байна. Тэрний эсрэг та энэ талаар ямар зүйл энэ төсөвт оруулав? Ямар ажил хийх гэж байна? Ямар халамжийн бодлогыг явуулах гэж байна? Хөрөнгө мөнгийг нь яаж нэмэгдүүлэх гэж байна? Халамжийг хэдэн төгрөгөөр яаж нэмэгдүүлж байгаагаа бас та хэлэх боломж байна уу? Миний нүдээр харахад энэ төсөв хөрөнгөд олигтой халамжийн юм орсонгүй, нэмэгдсэнгүй харагдаад байх юм. Энэ үнэн үү? Цаашид ер нь яах юм? Одоо тэр хүмүүсийн чинь мөнгө хүрэхгүй шүү дээ. Зовно. Одоо яах вэ тэр хүмүүсийг өлсгөх үү? 

Т.Ганди: - Би Л.Гүндалай гишүүний яг хэлэх гээд байгаа санааг бас ойлгож байна. Ер нь халамжийн шинэчлэл хийх шаардлага бий болсон бэ гэдэг дээр яръя. Хамгийн гол нь халамжийн шинэчлэл хийх болсон нь зүгээр халамж хавтгайрлаа гэдэг ердийн үнэлэлт үгнээс болоогүй гэж би бодож байна. Хамгийн гол нь зарцуулж байгаа хөрөнгийн хэмжээ харьцангуй их байна. 2004 онд төсвөөс зарцуулж байсан хөрөнгийн хэмжээ үндсэндээ халамжийн зарцуулж байсан хэмжээ 23.1 тэрбум төгрөг байсан. Өнөөдрийн байдлаар ингээд аваад үзвэл нийт 1.6 сая хүнд 378.7 тэрбум болтлоо өссөн байна. 23.1-378.1 хувь хүртэл ямар хувь харьцаа харагдаж байна гэдэг нь ойлгомжтой. Мөнгөний хувьд бол ийм байна. Гарч байгаа үр дүн нь харьцангуй бага байна. Яагаад бага байна гэхээр ядуурлыг бууруулахад маш их мөнгө зарж байгаа хирнээ очиж байгаа хэсэг дээрээ тал тал халбага хоолнууд очиж байна. Тийм учраас очиж байгаа хэсэг дээрээ бүтэн халбага бий болгохын тулд зорилтод хэсгийг бий болгоё гэж үзэж байгаа юм. Нөгөө талаас яагаад ийм байдал бий болсон юм бэ? Улс төрийн намуудын амлалт зонхилсон, мэргэжлийн бус, салбарын хөгжлийн бодлогын асуудал руу ороогүй. Дуртай цагтаа шимтгэлийн хувь хэмжээг нэмж байдаг, эсхүл бууруулж байдаг. Цалинг нэмж байдаг, эсхүл бууруулж байдаг. Ерөөсөө стандарт, хөгжил, дээрээс нь энэ салбарын бодлого гэдэг энэ зүйлийн хувьд хоёрт дандаа тавигдаж ирсэн, энэ зүйл нөлөөлсөн. Нөгөө талаас мэргэжлийн шийдэл бүхий хөтөлбөр бас их бага гарч байсан байна. Бид нар энэ дээр маш их ажиллаж, анализ хийсэн учраас. Та эмч хүн, тийм учраас мэргэжлийн цалингийн системийн бодлогыг аваад үзэхэд, үндсэндээ эмч нарын хөдөлмөрийн стандартыг өнөөдөр гаргаж чадаагүй байгаа. Тэнд тохирсон цалин биш, ерөөсөө л  15 хувь, 50 хувь нэм, эсхүл багасга гэдэг ийм л зохиомол улс төрийн намуудын гол хөтөлбөрөөр явж ирсэн учраас  энэ тодорхой эзэндээ очсон, хүртээмж, үр дүн багатай ийм хөтөлбөрүүд бий болжээ. 


Нөгөө талаар олон янзын хуулиар зохицуулагдаж байна. Тийм учраас хуулиудаа оновчтой болгоё. Олон янзын тусламж дэмжлэг байна. Гэхдээ энэ нь айл өрх, хүндээ тэр болгон онож очихгүй байна. Ийм дүгнэлтийн үүднээс нийгмийн халамжийн бодлогыг шинэчлэх шаардлага гарсан гэж ингэж үзэж байгаа юм. Иймд одоо яг очих ёстой хүмүүстээ очих ёстой мөнгөнийх нь хэмжээг өсгөе, Гүндалай гишүүн ээ. Таны хэлэх гэж байгаа санаатай би адилхан байна. Өнчин хүүхдэд очиж байгаа 24 мянган төгрөгийг 50 доллар болгоё, 50 мянган төгрөг болгоё. Саажилттай  хүнд очиж байга 41 мянган төгрөгийг 50 мянган төгрөг болгоё. Ийм байдлаар зорилтот хэсгийнхээ үр дүнг  нэлээн их ач холбогдол өгсөн, халамжийн хэсгийнх нь бодлогыг чиглүүлье гэсэн ийм бодлого явж байгаа юм. Тантай санал нэг байна гэж би хэлэх байна. 


Л.Гантөмөр: - Баярлалаа. Би Ганди сайдыг дэмжиж байгаа, сайн ажиллаарай гэж хэлмээр байна.  Ялангуяа энэ Засгийн газарт ганц эмэгтэй сайд үлдэж байгаа. Эмэгтэйчүүдийн төрд оролцох оролцоо, шийдвэр гаргах түвшинд оролцох оролцоо асар бага байгаатай холбоотой шийдвэрүүд эрүүл бус гарч байгаа гэж их олон судалгаан дээр гарсан байдаг. Тэгэхээр цаашдаа бид эмэгтэйчүүдийн эрх мэдэл бүхий албан тушаалд эмэгтэйчүүдийн ажиллах оролцоог нэмэгдүүлэх бодлогыг аль аль улс төрийн намууд нь, төр засаг нь бодож байх ёстой юм шиг байна билээ. Таныг ч гэсэн эмэгтэйчүүдийг үлгэрлээд, энэ кабинет дотроо онцгойроод ажиллаасай гэж хүсэж байна.


Тэгээд ганц хоёр асуулт байна.  Хөдөлмөр эрхлэлтийг дэмжих сангийн асуудал байгаа юм. Энэ асуудал та Нийгмийн бодлогын байнгын хорооны дарга байхад нэлээн урагшаа явсан, манай Баярсайхан сайд байхад нэлээн урагшаа явсан. Бусад хөгжиж байгаа улс орнуудын нөхцөл байдлыг харахад ихэнх нь халамж гэхээсээ илүү хөдөлмөр эрхлэх боломжийг олгож, хөгжил рүү явж байна. Хятад улс энэ чиглэлээрээ тасарлаа. Бүх компаниуд энкубатороор орж байна. Бүх тэр ажлыг хувийн хэвшлийнхэн хийж байна. Засаг бол зөвхөн дэмжих ажлыг зохион байгуулдаг юм байна. Энэ жилийн төсвийн хуулийг өргөн барихдаа хөдөлмөр эрхлэлтийн дэмжих сангаас хувиараа болон нөхөрлөл хоршооны хэлбэрээр хөдөлмөр эрхлэлтийг дэмжих гээд 6 тэрбум 174 сая төгрөг байгаа. Энэ мөнгийг хуульд өөрчлөлт оруулаад жижиг, дунд үйлдвэрийн сан руу шилжүүлэх тухай асуудал ороод ирж байна. Би энэ дээр үнэхээр харамсаж байгаа юм. Үүнийгээ та кабинет дээрээ хамгаалах ёстой гэж би бодож байна. Би бүлэг дээр болоод Байнгын хороон дээр энэ саналыг гаргана. 


Жижиг дунд үйлдвэрийн сан гэдэг бол үйлдвэрийг дэмжих бодлого яваад байгаа юм. Хөдөлмөр эрхлэлтийг дэмжих сан гэхээр дөнгөж хөдөлмөр эрхэлж эхэлж байгаа, бохины худалдаа, эсгийний худалдаа, ТҮЦ, дэлгүүр, дөнгөж амьдралаа залгуулж байгаа хүмүүсийг дэмждэг ийм бодлого. Жишээлбэл, энэ 6 тэрбум төгрөгт 27 600 хүн хамрагдана гэсэн тооцоо байгаа юм.  Бизнес энкубацын үйлчилгээнд  300 хүн хамрагдана гэж. 300 хүнийг энкубаторт оруулаад, ойжуулаад, бизнес эрхлэгчид болгоод гаргана гэдэг бол 3000 хүнд зээл өгснөөс хамаагүй үр дүнтэй. Энэ бодлогыг Бадамжунай сайд бас сонсооч ээ. Танай тэр жижиг, дунд үйлдвэрийн санд очсоноор энэ ажил явахгүй болно шүү. Бид нар шинэ хууль гаргаад,  хэрэгжүүлж байсан, явж байсан, үр дүнгээ өгч байсан ажлаа зогсооно гэдэг үнэхээр зохисгүй байна. Уг нь бол энд Ерөнхий сайд байгаад, Сангийн сайд байгаад сонссон бол уг нь хэрэгтэй байсан юм. Тэгээд би одоо байгаагаар нь шадар сайдаас хүсмээр байна. Энэ хөдөлмөр эрхлэлтийг дэмжих гэдэг ойлголтыг жижиг, дунд үйлдвэр гэдэг ойлголтоос салгаарай гэж хүсмээр байна. 


Бид нар халамж гэдгийг цаашдаа юу гэж ойлгох вэ гэхээр хүмүүсийг хөдөлмөр эрхлэхэд сургах, ажил эрхлэхэд сургахад, мөн тэр тавцан дээр нь гаргаж тавьдаг тэр үйлчилгээг л нэвтрүүлмээр байгаа юм. Ялангуяа энэ чиглэлээр ажиллаж байгаа төрийн бус байгууллагуудаа дэмжиж өгөөд, ажиллуулаад ирсэн . . /минут дуусав/.


Т.Ганди: - Баярлалаа. Л.Гантөмөр гишүүний асуултад хариулъя. Хөдөлмөрийн эрхлэлтийн сангийн үйл ажиллагааны зорилго нь өөр. Айл өрхийн орлогыг нэмэгдүүлэх, тодорхой гэр бүлийн гишүүдээс орлогоо нэмэгдүүлэхэд зохих жижиг үйлдвэрлэл, үйлчилгээ хийх, орлоготой болох ийм зүйлд зарцуулагдах ёстой. Мөн үүнээс гадна ажил зуучлах, зөвлөгөө өгөх, мэргэжлийн сургалт, нийтийг хамарсан ажил, жижиг зээлийн  үйлчилгээ гэсэн ийм зүйлүүдэд явдаг юм. Олон өрхийн  амьдралыг энэ жижиг хөдөлмөр эрхлэлтийг дэмжих бодлого, сангийн хүрээнд зохицуулж ирсэн. Би ганцхан жишээ аваад үзэхэд Монгол Улсын нийт хүн ам 2 сая 635 мянга гээд үзэхэд хөдөлмөрийн насны хүн сая 642 мянган хүн байна. Энэ тоо нийт хүн амын 3,2 нь одоо энэ хүн амын өсөлтийн цонхтой уялдуулаад дараагийн 7-8 жилд 16-35 насны хүн нийт хүн амын 3,2 хувийг эзлэх нь ээ. Энэ үед бид бүгдийг нь дээд боловсролтой болгож чадахгүй, бүгдийг нь нарийн мэргэжилтэй болгож мэдээж чадахгүй ээ. Ямар нэгэн байдлаар, янз бүрийн аргаар өрхөө тэжээх ийм оролдлого, ийм нөхцөлийг нь төр бүрдүүлж өгөх ёстой. Тийм учраас энэ хөдөлмөр эрхлэлтийг дэмжих сангийн үйл ажиллагааг шууд үйлдвэрлэл маягаар хэлбэрийг нь өөрчилж, нэгтгэнэ гэдэг бол олон өрхийн орлоготой болох арга хэрэгсэл рүү нэлээн их хүндрэл учрах ийм нөхцөл байдал харагдана.


Тийм учраас энэ хөдөлмөр эрхлэлтийг дэмжих санд нэгтгэх энэ үйл ажиллагаанд Нийгмийн хамгаалал, хөдөлмөрийн яам бол зарчмын хувьд зөрүү байгаа, саналаа өгөөгүй байгаа. Хэлэлцүүлгийн түвшинд саналаа баттай хамгаална гэж бид нар бодож байгаа.  Нийтдээ 2009 оны 1 сарын 1-ний байдлаар л гэхэд ерөөсөө хөдөлмөр эрхлэлтийн албанд бүртгэгдсэн, идэвхтэй ажил хайж байгаа иргэд бол 40 мянга орчим иргэд байгаа. Ажилгүйдлийн түвшин З хувьтай байна. Ийм тохиолдолд хөдөлмөр эрхлэлтийг дэмжих сангаар явдаг жижиг зээл, түүгээр орлоготой болдог. Өөрөө өөртөө ажлын байр бий болгодог энэ сангийн үйл ажиллагааг жижиг үйлдвэр хэлбэрээр нэгтгэх зарчим буруу гэж ингэж үзэж байгаа.


С.Эрдэнэ: - Би Т.Ганди сайдаас З асуулт асууя гэж бодож байна. Нэг дэх нь сая хөдөлмөр эрхлэлтийн сантай холбоотой асуудлаар Гантөмөр гишүүн асуугаад Ганди сайд тодорхой хариулт өглөө. Тэгээд яг энэ байр сууриа таныг цаашдаа хамгаалаарай гэж танд санал болгомоор байна. Үнэхээр Хөдөлмөр эрхлэлтийн сан бол жижиг, дунд үйлдвэрлэлийн сантай адилхан сан бишээ. Энэ бол өнөөдөр өрхийн амьжиргааны баталгаажих түвшингээс доогуур орлоготой иргэдийн хөдөлмөр эрхлэлтийг дэмжих ёстой, тийм сан шүү дээ.  Би таныг үүнийг дэмжиж байгаад талархалтай байна. 


Хоёрдугаарт, гадаадад хөдөлмөр эрхэлж байгаа иргэдийн асуудал дээр Нийгмийн хамгаалал, хөдөлмөрийн яам сүүлийн үед яг ямар ажил зохион байгуулж байна вэ? ялангуяа манай иргэд олноор хөдөлмөрлөж байгаа Солонгос, Чех гэсэн орнууд байж байна. Энд хөдөлмөр эрхэлж байгаа Монголчууд ер нь  энд төрөөс ялангуяа Нийгмийн хамгаалал, хөдөлмөрийн яамны чиглэлээс ямар анхаарал тавьж байна вэ? ямар ажил зохион байгуулж байна вэ? ер нь нийтдээ гадаадад хичнээн Монголчууд энэ албан ёсны хөдөлмөр эрхэлж байна вэ? албан бусаар хичнээн хүн хөдөлмөр эрхэлж байна вэ? энэ талаар тооцоо судалгаа байгаа юу? 


Гуравдугаарт, Нийгмийн даатгалын санд байх ёстой үндсэн хөрөнгө бол төрөөс тэтгэвэр, тэтгэмжийг хариуцах иргэдэд олгох дутуу олгосон  236 тэрбум төгрөг, мөн тэтгэврийн нэрийн даатгалын санд байх ёстой 1,7 триллион төгрөг, ингээд нийтдээ 2 триллион төгрөгийн асуудал яригдаж байгаа. Энэ мөнгө бол тоглоом биш шүү. Энэ бол магадгүй Нийгмийн даатгалын бодлого, хуулийн талаар ойлголт багатай хүмүүсийн хувьд энд их анхаарал татахгүй байж магадгүй. Гэхдээ энэ бол 2015 оноос эхлээд энэ Монголын нийгэмд маш том эрсдэл авчрах ийм асуудал гэдгийг Нийгмийн хамгаалал, хөдөлмөрийн яамны сайдын хувьд би таныг энд анхаарлаа хандуулах ёстой байх гэж бодож байна. Түрүүн ч Байнгын хорооны хурал дээр таны өгсөн хариултаас би ямар ойлголт авсан бэ гэхээр 2011-12 оны үед Засгийн газрын үед маш их мөнгөтэй болох юм байна, санхүү, эдийн засаг чадавхитай болох юм байна. Тэр үед л бөөнөөр нь аваачаад мөнгийг нь хийчихнэ гэж ойлгоод байгаа. Ийм боломж  2011-12 оны төсвийн төсөөлөлд би олж хараагүй.  Дээр нь уул уурхайгаас орж ирэх ашиг орлого энэ  2011-12 онд тэгж огцом орж ирэх магадлал байгаа юм уу? Үгүй юу? 


Дээр нь үнэхээр энэ  2007 оноос эхлээд нийгмийн даатгалын нэрийн дансан дахь хуримтлалыг хагас хуримтлалын тогтолцоонд шилжүүлэх Засгийн газрын үндсэн чиглэлд заасан зорилго хөтөлбөр байж байгаа. Гэтэл  2007 оноос одоо өнөөдөр 2009 он дуусаж байна. 2010 оны төсвийн төсөл хэлэлцэж байгаа ийм цаг үед нэг төгрөг ч тусгагдаагүй байна.  Өөрөөр хэлбэл тэтгэврийн нэрийн дансанд байгаа иргэдийн маань нэрийн дансанд нэг төгрөг ч өнөөдөр бодитоор бий болоогүй байж байна. Энэ цаашдаа бий болох эрсдэлээс урьдчилан сэргийлээд 2010 онд үнэхээр эдийн засгийн хүндрэлтэй жил он байсан гэдэг утгаар суулгадаггүй юмаа гэхэд  2011 онд таны төсөөллөөр ер нь хэд орчим төгрөг энэ  нэрийн дансанд эргэж байршуулахаар та төсөөлж, төлөвлөж байна вэ? энэ талаар тодорхой тоо баримт хэлж өгвөл сайн байна.


Эцэст нь хэлэхэд, халамжийн хувь хэмжээ маш их өсөж байна гэж яриад байна. Гэхдээ  2004 он, 2009 оны амьжиргааны түвшингийн бодит нөхцөл байдлыг судалж үзсэн юм уу? Юмны үнэ хэд дахин өссөн, амьжиргааны боломжтой түвшин хэд дахин буурсантай холбогдоод энэ халамжийн мөнгө ингэж өндөр өссөн юм биш үү? Уялдаа холбоог  нь судалж үзсэн юм бий юу гэсэн ийм асуултуудыг танд тавъя.


Т.Ганди: - Баярлалаа. Эрдэнэ гишүүний асуултад хариулъя.  Тэгэхээр гадаадад хөдөлмөр эрхлэлтийн бодлогын талаар ахиц дэвшил байна.  Өнөөдөр БНСУ-д нийтдээ  24 мянга орчим иргэн ажиллаж байна. Нийгмийн даатгалын шимтгэл төлснийг эргэж нэрийн дансанд шилжүүлэх, бэлнээр нь олгох энэ үйл ажиллагаа таныг байх үеэс эхэлсэн. Одоо хэрэгжээд явж байна. Чех улстай гэрээ байгуулсан. Ингээд нийгмийн даатгалын шимтгэлийг Монгол Улсад шилжүүлэх талын асуудлаар бид нар гэрээ хэлэлцээрийн эхний шатыг эхлээд явж байна. Үндсэндээ Унгарт 12 мянга орчим, АНУ-д тодорхой албан бус байдлаар 8 мянга орчим, Польшид 10 мянга орчим хүмүүс ажиллаж байна. Тэгэхээр албан ёсоор ажиллах хүч гаргаж байгаа энэ улс орнуудын түвшинд нийгмийн даатгалын шимтгэлийг нь тухайн улс оронд нь эргэн байршуулах асуудлуудын хэлэлцээрүүд нэлээд нааштай явж байгаа. Энэ бол нэг алхам гэж ингэж үзэж байгаа. 


Дараа нь үйлдвэрийн осолд өртсөн, гэнэтийн ослын даатгалыг тодорхой хэмжээгээр шимтгэлд хамруулах талын асуудлуудын гэрээ хэлэлцээрүүдийг бид нар хийнэ гэж ингэж үзэж байгаа. Ингэснээрээ иргэнээ хамгаалах, иргэнийхээ хөдөлмөрлөх эрхэд төр тодорхой үүрэгтэйгээр оролцох бодитой алхам хийгдэнэ гэж ингэж үзэж байгаа. Хөдөлмөрийн атташе байршуулж эхэлж байна. Тэгэхдээ хөдөлмөрийн атташе байршуулахад төсөв мөнгөний оролцоо, шинээр орон тоо бий болгож байгаа асуудлууд нэлээн их төвөгтэй байгаа учраас шинэ оноос эхэлж байршуулна.


Чех, Солонгос Улсад хөдөлмөрийн атташе байршуулах асуудлууд үндсэндээ Гадаад хэргийн яамаар шийдэгдлээ. Дээрээс нь Польш, Унгар улсад хөдөлмөрийн атташе байршуулахдаа элчин сайдын яамдын ямар орон тоон дээр ямар нөхцөлөөр ажиллуулах талын юмнуудыг судалж үзэхээр бид нар шийдвэрлэж байна.


Ингэснээрээ хөдөлмөрийн атташе байршуулснаар тухайн иргэнийхээ хөдөлмөр эрхлэх, бүртгэлжүүлэлт, иргэдийн тухай мэдээллийг бүгдийг нь цогцоор нь авч, үйл ажиллагааг Хөдөлмөр, нийгэм, хамгааллын яамнаас явуулж байгаа үйл ажиллагааг дамжуулан хэрэгжүүлэх ийм үндсэн нөхцөл бүрдэнэ гэж ингэж үзэж байгаа.


Өөр нэг зүйл бол Нийгмийн даатгалын сангийн 236,7 тэрбум төгрөгийн асуудлаар бид одоо Засгийн газар дээр хоёр удаа ярьсан. Эдийн засгийн бууралттай, төсөв алдагдалтай байгаа энэ үед Нийгмийн даатгалын санд буцаан байршуулах 236 тэрбум төгрөгийн асуудлыг 2010 оны сүүлчээр, 2011 ондоо, 2012 онд гэхчилэн эдийн засгийн эерэг үзүүлэлттэй гарсан үед хоёр юм уу, нэг удаагийн нэмэлт эх үүсвэрээр шууд шийдвэрлэнэ гэдэг энэ асуудлыг Засгийн газар дээр бид ярилцаж шийдвэрлэсэн. Эх үүсвэрийг ашигт малтмал, эрдэс баялаг, уул уурхайн олборлолтоос тодорхой хэмжээний нэмэлт эх үүсвэрийг гаргаж авч шийднэ гэж ингэж үзэж байгаа.


1,7 тэрбум төгрөгийн асуудлыг та өөрөө мэдэж байгаа. Энэ бол эв нэгдлийн зарчмын үед тэтгэврийн даатгалыг бодож байсан аргачлалын үед буюу чадамжтай хэсэг нь чадамжгүй хэсгийнхээ тэтгэврийн шимтгэлийг дааж явсан, төсвөөс шууд хамааралтай байсан энэ мөнгө юм. Тийм учраас энэ мөнгийг нэг хүнд шимтгэлийн хувь хэмжээг төсвөөс дотацын хэмжээ, өөрийнх нь төлж байсан шимтгэлийн хэм хэмжээг аккурель аргаар бодож гаргаснаараа бид нар их дэвшилд хүрсэн гэж ингэж үзэж байгаа. 1,7 тэрбум төгрөгийг  тодорхой удаан хугацааны туршид  1960 оноос өмнө төрсөн улсууд буюу  1995 оноос өмнө тэтгэвэр тогтоогдсон улсуудын тэтгэврийг бодох аргачлалын үеэр буцаан байршуулах аргачлалын тоонд оруулж тооцож, төр өрөө барагдуулна гэсэн ийм шийдвэртэй байгаа. Баярлалаа.


Д.Дэмбэрэл: - Баярлалаа. Гишүүд асуулт асууж, хариулт авлаа. Санал хэлэх гишүүн байна уу? Б.Бат-Эрдэнэ гишүүн.


Б.Бат-Эрдэнэ: - Би нэг юм хэлнэ ээ. Юу хэлэх вэ гэхээр, Улсын Их Хурлын гишүүн Ц.Сэдванчиг, Д.Дондог бид нар хамтраад Хөдөлмөр эрхлэлтийг дэмжих тухай хуульд өөрчлөлт оруулах ийм хуулийн төслийг өргөн барьсан. Тэгэхээр зэрэг энэ хуулийн өөрчлөлтөөр бол жижиг зээлийн хамрах хүрээг өргөтгөе, хэмжээг нь нэмэгдүүлье, хугацааг нь сунгаж өгье гэсэн ийм зорилго байгаа. Малчдын талаар тодорхой заалт өөрчлөхөөр тусгасан байгаа. Энэ хүрээнд нэлээн анхаарч, юм хиймээр байгаа юм. Үүнийг Ганди сайд минь та онцгой анхаараарай. Түрүүн Гантөмөр гишүүн хэлсэн. Энэ жижиг дунд үйлдвэрлэл, хөдөлмөр эрхлэлтийг дэмжих энэ бодлого хоёр бол хоёулаа заагийг нь ялгаж өгөхгүй бол болохгүй шүү. Өнөөдөр тэргүүн шадар сайд Алтанхуяг хэлж байсан.  30 тэрбум төгрөг жижиг, дунд үйлдвэрлэлийг дэмжих энэ хөтөлбөр зорилтыг хэрэгжүүлээд, бид 7 мянган ажлын байр нэмэгдүүлсэн гэж. Гэтэл бидэнд ирсэн  судалгаагаар бол энэ жил 13 тэрбум төгрөгийн жижиг зээлийг олгоод, энэ хүрээнд нийтдээ 7958 хүнд, 232 аж ахуйн нэгжид олгосон байна.  Үүний үр дүнд 21000 ажлын байр нэмэгдүүлсэн. Тэгэхээр их сонин тоо гарч байгаа биз.  30 тэрбум төгрөг үүнээс З дахин бараг бага хөрөнгө зарахад З дахин илүү ажлын байрыг нэмэгдүүлсэн. Хүнийг амьдрал, ахуйд нь залгаж өгсөн ийм тооцоо байгаа. Энэ дээр онцгой анхаарч өгөхгүй бол болохгүй байна гэж.  Том компаниуд их цөөхөн байдаг юм байна. 2008 оны сүүлийн  тооцоогоор улсын хэмжээнд  52903 ийм 1-9 хүртэл хүний ажлын байртай ийм жижиг компаниуд. Энэ чинь нөгөө жинхэнэ амьдрал, ядуурлыг бууруулах, нийгмийн дундаж давхаргыг нуруун дээрээ авч байгаа хэсэг энэ байна шүү дээ. Тэгэхээр зэрэг энэ рүүгээ хандсан ийм жижиг, дунд үйлдвэрлэлийг дэмжих бодлогыг, энэ хөдөлмөр эрхлэлтийг дэмжих энэ хоёрыг хооронд нь зааглаж ялгаад, энэ жижиг, зээлийн хамрах хүрээ, хугацаа, хэмжээг нэмэгдүүлэх тал дээр онцгой анхаарч өгөөрэй гэдгийг хэлье.


Манай Засгийн газарт нэг юм байна шүү. Улсын Их Хурлын гишүүд бид нар чинь санаагаараа нэг хуулийн төсөл өргөн барихгүй байгаа шүү дээ. Энэ чинь төрийн бодлого болоод дэвшигдсэн энэ зорилтыг хэрэгжүүлэх хүрээнд л бид нар нэг хууль санаачлаад Их Хуралд өргөн барьдаг. Тэгэхээр Засгийн газраас санал авхуулаар явуулдаг. Тэгэхээр Засгийн газар юу гэдэг вэ гэхээр, өө наадахыг чинь бид өргөн барих гэж байгаа. Одоохон цуг хэлэлцүүлээд өргөн барина гээд тэгээд байдаггүй, таг чиг. Энэ дээр бид нар нэгэнт өргөн барьсан энэ хууль байгаа. Энэ хуулийг манай Их Хурлын гишүүд анхааралтай дэмжиж өгөх байх гэж бодож байгаа. Тэгээд энэ дэмжигдээд ирэхэд Хөдөлмөр эрхлэлтийг дэмжих тухай хуулиар санхүүжилтийнх нь асуудлыг шийдэх нэлээн хэд хэдэн заалт байгаа. Энэ хүрээнд нь юмыг нь шийдээд, хөрөнгө мөнгийг нь гаргаад, үүнийг хэрэгжүүлж өгөөрэй гэдгийг хэлье. 


Д.Дэмбэрэл: - Баярлалаа. Гишүүд үгээ хэллээ. Санал хураалт явуулъя.  Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандийг томилох саналыг дэмжье гэсэн санал хураалт явуулъя.


52 гишүүн санал хураалтад оролцож, 52 гишүүн зөвшөөрч, 100 хувийн саналаар саналыг дэмжиж байна.


Дараагийн нэр дэвшигчийг яръя. Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдад нэр дэвшигчийг хэлэлцье.


Нэр дэвшигчийн талаар Байгаль орчин, хүнс, хөдөө аж ахуйн  байнгын хорооны санал, дүгнэлтийг Улсын Их Хурлын гишүүн Г.Баярсайхан танилцуулна. Баярсайхан гишүүнийг индэрт урьж байна.


Г.Баярсайхан: - Улсын Их Хурлын дарга, эрхэм гишүүд ээ


Монгол Улсын Ерөнхий сайдаас Монгол Улсын Засгийн газрын гишүүдийг томилох тухай саналыг  2009 оны 11 дүгээр сарын 11-ний өдөр Улсын Их Хуралд өргөн мэдүүлсэн билээ. Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Түнжингийн Бадамжунайг томилуулахаар санал оруулсныг Байгаль орчин, хүнс, хөдөө аж ахуйн байнгын хороо 2009 оны  11 дүгээр сарын 11-ний өдрийн хуралдаанаараа хэлэлцлээ. 


Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Бадамжунайг томилуулах саналыг тус Байнгын хорооны хуралдаанд оролцсон гишүүд санал нэгтэйгээр дэмжиж, Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэж үзсэн болно.


Байнгын хорооны хуралдааны үед Улсын Их Хурлын гишүүн Буд Атрын З дугаар аяныг амжилттай хэрэгжүүлж байгаа ажлын амжилтаа улам баталгаажуулахын зэрэгцээ дотоодод үйлдвэрлэж байгаа төмс, хүнсний ногооны үнээ өндөр байгаад анхаарал хандуулж ажиллахыг санал болгож байлаа.


Улсын Их Хурлын дарга, эрхэм гишүүд ээ


Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар нэр дэвшигч Бадамжунайн талаар тус Байнгын хорооноос оруулж байгаа саналыг хэлэлцэн шийдвэрлэж өгнө үү.


Анхаарал тавьсанд баярлалаа.


Д.Дэмбэрэл: - Г.Баярсайхан гишүүнд баярлалаа.  Асуух асуулттай гишүүн байна уу?  Б.Бат-Эрдэнэ гишүүнээр тасалж байна. Л.Гүндалай гишүүн асуултаа асууя.


Л.Гүндалай: - Т.Бадамжунай сайд аа, Атрын З дугаар аян гэдгээ сайн улам хүчтэй үргэлжлүүлэх ёстой юм байна. Үнэнийг хэлэхэд жижиг газар тариалан эрхэлж байгаа хүмүүс үнэхээр төр засгийн дэмжлэггүйгээр урагшаа явахгүй юм билээ. Ямар ч боломжгүй юм билээ. Том хөл дээрээ босчихсон компаниуд арай гэж чадан ядан урагшаа явах тийм л нөхцөл байдал бүрэлдсэн юм билээ. Дунд, жижиг үйлдвэрлэгч нар буюу 100 орчим га газар тариалан эрхэлдэг ийм компаниуд, 200-300 га газартай хүмүүс ч  гэсэн ялгаагүй маш хүнд байдалд байдаг юм билээ.  Тэр чинь зүгээр нэг газар хагалаад тариа цацаад орхичихдоггүй. Түүнийг дараа нь хурааж авна, угааж цэвэрлэнэ, тэгээ үтрэм гээд түүнийг зарж борлуулна гээд маш хүнд асуудал байдаг юм билээ. Энэ дээр дахиад их хөрөнгө мөнгө зарцуулж ажиллаарай. Цаашдын энэ ажлаа эрчимжүүлэх тал дээр өөр ямар дэмжлэг Их Хурлаас хэрэгтэй байна вэ? энэ талаар санал бодлоо хэлэхийг хүсэж байна.


Т.Бадамжунай: - Баярлалаа. Л.Гүндалай гишүүний саналыг анхааралдаа авч ажиллана.  2010 онд энэ жилийнхээ олсон амжилтыг бататгахын төлөө ажиллана.


Б.Бат-Эрдэнэ: - Өчигдөр Байнгын хорооны хурал дээр ярьсан юм. Сая илтгэлд ороогүй байна.  Тийм учраас би хэлж байгаа юм.  Ер нь төр бодлогоороо дэмжээд өгөх юм бол Монголчууд чинь лут юм байна. Одоо спортын салбар гэхэд  2000 оноос хойш 8 жил дэмжихэд олимп, дэлхийн аваргууд ургацыг хурааж өгч байна. Атрын З дугаар аяны энэ зөв бодлогын үр дүнд өнөөдөр энэ чинь  хэлүүлэхгүйгээр бүгдээрээ мэдэж байгаа. Тэгэхээр зэрэг бодлогыг нь зөв тодорхойлоод дэмжвэл дэмжсэн шиг дэмжээд өгмөөр байна.  Одоо бид нар монгол мал гэж буянт мал сүргээ эргэлтэд оруулах энэ ажлыг үнэхээр анхаармаар байна. Эргэлтэд оруулахын тулд эрүүлжүүлэх шаардлагатай байна, эрчимжүүлэх шаардлагатай байна. Энэ хүрээнд дорвитой бодлого болгож ажиллавал чухал байна. 


Улсын Их Хурлын гишүүд санаачлаад Монгол мал гэсэн том хөтөлбөр санаачилж байна. Их Хурлаас малчдын талаар төрөөс баримтлах бодлого гээд том бодлогын баримт бичиг гарлаа. Гаргаад хойш нь тавих биш, эдгээр баталж гаргасан, батлагдах энэ том хөтөлбөрүүдээ ажил болгоод явбал юун уул уурхай гэж би бол тэгж л бодож байгаа хүн шүү. Санал байнаа.


Д.Дэмбэрэл: - Санал хэллээ. Т.Бадамжунай сайд


Т.Бадамжунай: - Б.Бат-Эрдэнэ гишүүний саналтай манай нөхөд бүгд санал нэг байгаа гэж би ойлгож байгаа. Монгол Улсын Ерөнхий сайд саяхан намайг хүлээж аваад өгсөн үүрэгтээ онцгой анхаарах зүйл бол 2010 онд 5-аас доошгүй сая малыг экспортлох асуудлыг зохион байгууллаа. Эх үүсвэрийг ямар нэг хэлбэрээр ол оо би дэмжинэ гэсэн. Тийм учраас бид нар энэ ажлын ар талд гарахын төлөө ажиллана гэж хэлмээр байна.


Д.Дэмбэрэл: - Гишүүд асуулт асууж хариултаа авлаа. Үг хэлэх гишүүн байна уу? Сая үгээ бараг хэлчихлээ.  Р.Раш гишүүнээр тасаллаа. Д.Одхүү гишүүн.


Д.Одхүү: - Т.Бадамжунай сайд аа, ерөнхийдөө нэг л асуудал байна. Энэ жилийн өвлийг нэлээн хатуу орно гэж бодож байгаа юм байна. Тэгээд Монгол Улсад 50 гаруй сая малтай байгаа гэж ярьж байгаа. Монголчууд нэг юманд санаа зовдоггүй гэж ярьдаг юм. Боохойд өгсөн малаа тоодоггүй,  зуданд өгсөн малдаа харамсдаг гэдэг шиг ерөнхийдөө би бодож байна. Зөвхөн сайдад ч биш, Их Хуралд энэ жилийн өвлийг давахгүй мал бол ер нь миний ойлгож байгаагаар 8-15 сая гэж ярьж байгаа, их том тоо ярьж байгаа. Бидний жилийн хэрэгцээтэй мал он давахгүй гэж ярьж байгаа нь  Бадамжунай сайд аа, Их Хуралд санал тавиад, комисс гаргаад, он давахгүй малуудыгаа, тэжээлээ бэлдсэн малаа зөв тооцоолоод, жишээ нь 500-гийн тэжээл нь 200-д байгаа бол 300 малынхыг ядахдаа  200-гий нь заазлах маягтайгаар өөрөөр хэлбэл үхсэн малын мах гээд хулгайгаар оруулж ирэхийнхээ оронд үхэхээс нь өмнө тэр малуудыг заазлах асуудлыг зохицуулах шаардлага байна шүү, сайд аа.  Муу ёр бишээ. Ер нь бол тийм л юм байгаа. Ийм асуудлыг ярих хэрэгтэй юм шиг байна гэж  надад бодогдоод байгаа юм. Тэгээд муу сайн нь яах вэ? ямар ч утгаар бодоход байгалийн жамаар алдаж байхынхаа оронд ямар нэгэн байдлаар үүнийг урьдчилж хараад, тооцоолоод, тэжээлийнх нь нөөц, малын өөрийнх нь юмыг бодчихоод, тэгээд ямар ч гэсэн энд хэрэгтэй, шаардлагатай юмнуудыг нь тавьчихаад, үлдсэн малуудыг заазлах тухай асуудлыг ярих ёстой юм шиг байна.


Ц.Сэдванчиг: - Т.Бадамжунай сайдыг би цаашдаа нэг асуудалд онцгой анхаарч ажиллаач ээ гэж хүсэж бас зөвлөх гэсэн юм. 6 сард бид нар энэ түүхий ноолуурыг  татваргүйгээр гаргах шийдвэр гаргасан. Энэ их оновчтой зөв шийдвэр байгаагүй юм. Үр дүн нь хэнд очсон гэдэг нь ч тодорхой бус ийм харалган гэж хэлж болмоор шийдвэр болчихсон байгаа юм. Ирэх оны түүхий эдийн сезон эхлэхээс өмнө энэ шийдвэрийг эргэж харах, үүнийгээ өөрчлөх санал оруулж ирээч ээ гэж захимаар байна.  Учир юунд гэвэл  энэ үйлдвэрүүд ерөөсөө хүнд байдалд орж байгаа юм байна. Ихэнх нь түүхий эд байхгүй, бүтээгдэхүүний нөөц ихтэй. Одоо энэ үйлдвэрүүд уралдаж, хямдрал зарлаад, шоу зарлаад байгаа нь  ер нь аргаа барсан байдал шүү дээ. Энэ салбарт чинь уг нь нэлээн олон хүн ажилладаг юм, 10-аад мянган хүн ажилладаг, тэгээд малчдаас түүхий эдийг нь худалдаж авдаг гээд ингээд тооцох юм бол ер нь нэлээн олон хүний эрх ашиг энэ  салбартай холбоотой байдаг юм.  Тэгээд энэ шийдвэрийг эргэж харахгүй бол болохгүй нь байна шүү. Би бас энэ салбарт олон жил ажилласны хувьд зовлон жаргалыг нь нэлээн сайн мэдэх юм. Энэ үнэхээр харалган шийдвэр болсон байна. 


Үйлдвэрүүд нэгэнт борлуулалт байхгүй, энэ хямрал ч нөлөөлсөн байх. Зээлийн  эх үүсвэрээ буцааж төлж чадахгүй байдалд орох, энэ нь банкуудыг дахиад хүндрэлд оруулах ийм байдал руу л яваад байна. Тийм учраас энэ дээр зоримог, санаачилга гаргаж, энэ сезон нь эхлэхээс өмнө. Бид нар ингээд чимээгүй явж байгаад яг ноолуурын сезон эхлэхээр л сэрсэн юм шиг бужигнаад эхэлдэг шүү. Түүнээс өмнө энэ шийдвэрийг эргэж харж цэгцэлмээр байна. Энэ дээр анхаарч ажиллаарай гэж хүсэх байна. Баярлалаа.


Р.Раш: - Тэргүүн  шадар сайд өөрөө алга байна.  Ерөнхий сайд байна. Монгол Оросын Засгийн газар хоорондын комиссын Монголын хэсгийн даргын хувьд М.Энхболд шадарт, Т.Бадамжунай сайдад, гараад явчихсан  байх шиг байна, шинээр томилогдсон Г.Занданшадар сайдад. Энэ хавар чинь бид нар ОХУ-д Ерөнхий сайд очоод тохирсон том тохиролцоо бол мал махыг гаргах тухай асуудлыг их том болгож ярьсан. Өнөөдрийн өдрийг хүртэл олигтой юм байдаггүй ээ. Орон нутаг хүндэрлээ гэж цөмөөрөө ярьж байна. Цас дарлаа, эрт хүйтэрлээ. Тэгээд энэ асуудлын хойноос дөмөгхөн хөөцөлдөж, удахгүй идэш  эхэлнэ. Энэ үеэр хойш нь дөмөгхөн яриа хэлэлцээр хийж болохгүй юу? Түрүүн ярьж байна, яасан муу ёртой юм гэж Одхүүг хэн нь хэлэв? Нэг нь тэгж байна билээ. Ер нь энэ янзаар бол нээрэн би бас муу ёрлох маяг руу л явж байх шиг байна. Модоо барих хүн олон гарч магадгүй нь байна шүү. Одоо малаа царигтай байгаа дээр нь энэ ажлыг дөмөгхөн хөөцөлдөөд үзвэл яадаг юм бэ? Энэ дээр нөгөө хөршийн хүнд суртал ч том гэдгийг мэдэж байна. Манайхан ч чамгүй юм байгаа шүү дээ. Тээг тавьдаг, дундаас нь хожоо олох гэдэг. Үүнийг би зориудын санал болгож байна. Богино хугацаанд энэ ажлыг хөөцөлдөх юм бол бас бага хэмжээний болов махыг хойш нь гаргачих боломж бий. Урагшаа ч магадгүй. Урагшаа бол дээд түвшинд нь хэрвээ тэгээд тохирчихвол ер нь тэд нар чинь авъя гэсэн юмаа тэгээд нэг их өвчин энээ тэрээ гэлгүйгээр цаадуул чинь авчихна.


Хоёрдугаарт, нэг ийм юм яваад байна. Хүндэрч байгаа аймгууд өвс тэжээл нэхэж байна. Түүнийг манай Онцгойгийнхон бол одоо тэжээл нэхээд байхдаа яадаг юм бэ? Тэгээд хавар яах юм бэ гэж, зөв л дөө.  Тэгэхдээ яг ядарсан мал бол тэр үед нь ам руу нь хичнээн өвс чихээд чихээд нэмэргүй. Баахан өвс идэж байгаад, бензин тос шавхаж байгаад тэгээд үхнэ. Ийм учраас царигтай байгаа дээр нь одооноос эхэлж энэ асуудлаа  харах юм биш үү гэдэг саналыг би хэлж байгаа юм. 


Д.Дэмбэрэл: - Баярлалаа. Гишүүд саналаа хэллээ.  Санал хураалт явуулъя.


Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Түнжингийн Бадамжунайг томилох саналыг дэмжье гэсэн санал хураалт явуулъя.


56 гишүүн санал хураалтад оролцож, 56 гишүүн зөвшөөрч 100 хувийн саналаар санал дэмжигдлээ.


 Засгийн газрын гишүүн, Эрдэс баялаг, эрчим хүчний сайдад нэр дэвшүүлэх асуудлыг хэлэлцье. 


Эдийн засгийн байнгын хорооны дүгнэлтийг Улсын Их Хурлын гишүүн Тлейхан танилцуулна. Тлейхан гишүүнийг индэрт урьж байна.


А.Тлейхан: - Улсын Их Хурлын дарга, эрхэм гишүүд ээ


Монгол Улсын Ерөнхий сайд С.Батболд, Засгийн газрын гишүүн, Эрдэс баялаг, эрчим хүчний сайдаар Улсын Их Хурлын гишүүн Дашдоржийн Зоригтыг томилуулах саналаа  2009 оны  11 дүгээр сарын 11-ний өдөр Их Хуралд өргөн мэдүүлсэн билээ.


Уг асуудлыг Эдийн засгийн байнгын хороо Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37,6-д заасны дагуу  2009 оны 11 дүгээр сарын 11-ний өдрийн хуралдаанаараа хэлэлцээд, дараахь санал, дүгнэлтийг нэгдсэн хуралдаанд танилцуулж байна.


Улсын Их Хурлын гишүүн Дашдоржийн Зоригтыг Засгийн газрын гишүүн, Эрдэс баялаг, эрчим хүчний сайдаар томилуулах тухай Ерөнхий сайдын саналыг тус Байнгын хорооны хуралдаанд оролцсон гишүүд санал нэгтэй дэмжсэн болно.


Улсын Их Хурлын эрхэм гишүүд ээ


Засгийн газрын гишүүн, Эрдэс баялаг, эрчим хүчний сайдыг томилох тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье.


Анхаарал тавьсанд баярлалаа.


Д.Дэмбэрэл: - А.Тлейхан гишүүнд баярлалаа. Асуух асуулттай гишүүн байна уу? Асуух асуулттай гишүүн алга байна. 


Санал хэлэх гишүүн байна уу?  Ц.Цэнгэл гишүүн, Б.Бат-Эрдэнэ, Л.Гүндалай, С.Бямбацогт гишүүд. Х.Бадамсүрэн гишүүн.


Х.Бадамсүрэн: - Д.Зоригт сайдыгаа дэмжиж байгаа. Үнэхээр чухал салбарын жолоог залуу сайддаа атгуулж байгаа. Тэгэхээр би хоёр, гурван санал, зөвлөмжийг Д.Зоригт сайддаа болон Засгийн газартаа хэлье гэж бодсон юм.


Нэгдүгээрт нь, Түлш, эрчим хүчний салбар бол улс орны гал голомт болсон ийм салбар. Энэ салбарын хэмжээнд тулгамдсан асуудлууд нэлээн байна. Энэ өр авлагын сүлжээний асуудал байна, үнэ тарифын асуудал байна. Ийм нөхцөл байдал үүсээд нэлээн удаж байгаа. Тэгэхээр энэ нөхцөл байдал нь салбарын хөгжил, дэвшлийг дорвитой шинэчлэлийг чөдөрлөж, хазаарлаж байна гэж ингэж ойлгож байгаа. Мөн энэ түлш эрчим хүчний салбарт ажиллаж байгаа ажиллагсдын  цалин, хөлс, нийгмийн асуудал ч нөлөөлж байгаа. Тийм учраас энэ салбаруудад төрийн зохицуулалт хийж, тодорхой арга хэмжээ авах цаг болжээ. Тэгэхгүй бол цаашид салбаруудын байдал хүндрэх ийм төлөв байдал байгааг хэлэх гэсэн юм.


Хоёрдугаарт нь, эрдэс баялгийн салбарт төрөөс баримтлах бодлогын бичиг баримтыг урьдах Улсын Их Хурлаар хэлэлцэж эхэлсэн. Саяхан яам бол энэ саналаа Засгийн газар татаж авсан. Үүнийгээ яам, Засгийн газар нарийвчилж тодотгоод саналаа түргэхэн оруулж ирээч гэж хүсэж байна.  Ингэснээр бид энэ уул уурхай тойрсон яриаг цэгцлэх, нэгдсэн байр суурьтай, ойлголттой болох, цаашид стратегийн том ордуудаа эдийн засгийн эргэлтэд оруулахад тус дөхөм болох юм гэж ингэж ойлгож байна. 


Гуравдугаарт нь, Таван толгой ордыг ашиглах, хөрөнгө оруулалтын гэрээний төслийг боловсруулах үндсэн зарчим, удирдамжийг Улсын Их Хурал гаргаж, Засгийн газарт хүргүүлсэн. Бас чамгүй хугацаа өнгөрлөө. Үүнийгээ түргэхэн боловсруулаад, ажлаа эхлэх нь зүйтэй юм байх гэж ингэж бодож байна. Бас цаг хугацаа явж байна. Бид бол Таван толгойн ордоо эдийн засгийн эргэлтэд энэ Улсын Их Хурал, Засгийн газрын бүрэн эрхийн хугацаанд оруулчих боломж нөхцөл бий гэж ингэж үзэж байна.


Нөгөө талаас энэ чухал салбарын хөгжил дэвшлийг цаашид явуулахын тулд бид Геологи, уул уурхайн салбарын зураг төслийн байгууллага, шинжлэх ухааны байгууллагад бид бас илүү анхаарах, бодлогоор зангидах, хөл гар дээр нь босгох асуудал дээр илүү анхаарах ёстой юм болов уу гэсэн ийм санал байна. Ингээд Зоригт сайддаа амжилт хүсье, баярлалаа.


Ц.Цэнгэл: - Д.Зоригт сайдад баяр хүргэе. Ер нь цаашдаа ажиллах залуу хүн гэдгээ харууллаа. Уул уурхайн салбарт Монгол Улсын хүн ардад хэрэгцээтэй гэрээнүүдийг хийсэнд баяр хүргэж байгаа юм. Юуны өмнө эрчим хүчний салбарын хувьд үндсэндээ 70-80 хувь нь үндсэн тоноглол, туслах тоноглолууд маш их хуучирсан, 50-60-аад жилийн насжилттай байгаа. Ялангуяа З дугаар станцын 25-ын 4 турбинд ан цав үүссэн. Энэ юуг хэлж байна вэ гэвэл, 1957 онд Новосибирск, Орост болж байсан том аваарь осол гарахад ойрхон болчихсон, үндсэн тоноглолуудынхаа үйл ажиллагааг сайжруулах, түүнтэй холбогдуулаад насжилт ихтэй шугам сүлжээнүүд, трансформаторуудынхаа асуудлыг орчин үеийн болгохгүй бол бид нарын хуучин ЗХУ-ын үеийн тийм тоног төхөөрөмж маань ЗИС-5 гэдэг машин ямар их бензин шатахуун хэрэглэж байсан билээ, түүн шиг байгаа. Энэ бол зардал их нэмэгдэж байгаа гэдгийг та өөрөө мэдэж байгаа байх.


Ийм учраас энэ эрчим хүчнийхээ тоноглол дээр сая Устиливскийн усан цахилгаан станц сүйрч нэлээн хүн амьтан янз бүрийн юм болсныг та бүхэн мэдэж байгаа. Энэ бол яг л эрчим хүчнийхээ тоног төхөөрөмжийг сайжруулаагүйгээс өнөөдөр, маргаашийг болоод байна гэсэн үүднээс ийм асуудал байгаа шүү. Тийм учраас энэ дээр маш их анхаарч ажиллах хэрэгтэй. Ялангуяа манай эрчим хүчний салбар З хоног зогсох тохиолдолд бид нар цахилгаанаа авна. Улаанбаатар хотын инженерийн шугам сүлжээ хөлдөх юм бол 70-80 жил бид нарын босгосон хот маань эргээд тийм хэмжээний хөрөнгө шаардахаар ийм юманд орно шүү. Өөрт чинь Дашдорж гуай зөвлөх маш их туршлагатай улсууд чинь байгаа, аав чинь. Тийм учраас энэ дээр цаг алдахгүйн тулд асуудлыг яаралтай, дэс дараатай оруулаарай. Тэгээд ажлын амжилт хүсье, сайн ажиллаарай гэж ерөөе.


Д.Дэмбэрэл: - Гишүүд үгээ хэллээ.  Санал хураалт явуулъя. 


Монгол Улсын Засгийн газрын гишүүн, Эрдэс баялаг, эрчим хүчний сайдаар Дашдоржийн Зоригтыг томилох саналыг дэмжье гэсэн санал хураалт явуулъя.


52 гишүүн санал хураалтад оролцож, 50 гишүүн зөвшөөрч, 96,2 хувийн саналаар санал дэмжигдэж байна.


Засгийн газрын гишүүн, Эрүүл мэндийн сайдад нэр дэвшигчийг хэлэлцье.


Нэр дэвшигчийн талаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Дондог танилцуулна. Дондог гишүүнийг урьж байна.


Д.Дондог: Улсын Их Хурлын дарга, эрхэм гишүүд ээ


Монгол Улсын Ерөнхий сайд С.Батболд, Засгийн газрын гишүүн, Эрүүл мэндийн сайдаар Самбуугийн Ламбааг томилуулах саналыг  2009 оны 11 дүгээр сарын 11-ний өдөр Улсын Их Хуралд өргөн мэдүүлсэн билээ.


Уг асуудлыг Нийгмийн бодлого, боловсрол, соёл, шинжлэх ухааны байнгын хороо Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.6-д заасны дагуу  2009 оны 11 дүгээр сарын 11-ний өдрийн хуралдаанаар хэлэлцээд дараахь санал, дүгнэлтийг чуулганы нэгдсэн хуралдаанд танилцуулж байна.


Засгийн газрын гишүүн, Эрүүл мэндийн сайдаар Самбуугийн Ламбааг томилуулах тухай Ерөнхий сайдын саналыг тус Байнгын хорооны хуралдаанд оролцсон гишүүд санал нэгтэй дэмжсэн болно.


Улсын Их Хурлын эрхэм гишүүд ээ


Засгийн газрын гишүүн, Эрүүл мэндийн сайдаар Самбуугийн Ламбааг томилуулах тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос  гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа.


Д.Дэмбэрэл: - Д.Дондог гишүүнд баярлалаа.  Асуух асуулттай гишүүн байна уу? Алга байна. 


Санал хэлэх гишүүн байна уу? Санал хэлэх гишүүн алга байна.


Санал хураалт явуулъя. Монгол Улсын Засгийн газрын гишүүн, Эрүүл мэндийн сайдаар Самбуугийн Ламбааг томилох саналыг дэмжье гэсэн санал хураалт явуулъя.


52 гишүүн санал хураалтад оролцож, 51 гишүүн зөвшөөрч, 98,1 хувийн саналаар санал дэмжигдлээ.


Засгийн газрын гишүүн Монгол Улсын сайд, Засгийн газрын Хэрэг эрхлэх газрын даргад нэр дэвшигчийг хэлэлцье.


Нэр дэвшигчийн талаар гаргасан Төрийн байгуулалтын байнгын хорооны санал, дүгнэлтийг Улсын Их Хурлын гишүүн Н.Энхболд танилцуулна. Энхболд гишүүнийг индэрт урьж байна.


Н.Энхболд: - Улсын Их Хурлын дарга, эрхэм гишүүд ээ


Монгол Улсын Үндсэн хуулийн 39 дүгээр зүйлийн З дахь хэсэг, 40 дүгээр зүйлийн 2 дахь хэсэгт заасныг үндэслэн Монгол Улсын Ерөнхий сайд Засгийн газрын гишүүдийг томилуулах саналыг 2009 оны 11 сарын 11-ний өдөр Улсын Их Хуралд өргөн мэдүүлсэн билээ.


Монгол Улсын Ерөнхий сайдаас Улсын Их Хуралд ирүүлсэн энэхүү саналыг Төрийн байгуулалтын байнгын хороо 2009 оны 11 сарын 11-ний өдрийн хуралдаанаараа хэлэлцээд дараах санал, дүгнэлтийг чуулганы нэгдсэн хуралдаанд оруулж байна.


Монгол Улсын Ерөнхий сайдын эдийн засгийн зөвлөх, Санхүү, эдийн засгийн яамны Төрийн нарийн бичгийн дарга, Монгол Улсын Засгийн газрын гишүүн, Түлш эрчим хүчний сайдын албыг хашиж байсан Улсын Их Хурлын Төсвийн байнгын хорооны дарга Ч.Хүрэлбаатарыг Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргаар томилуулах санал оруулсныг Байнгын хорооны хуралдаанд оролцсон гишүүд санал нэгтэй дэмжсэн болно.


Их Хурлын эрхэм гишүүд ээ


Төрийн байгуулалтын байнгын хорооноос оруулж байгаа санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа.


Д.Дэмбэрэл: - Н.Энхболд гишүүнд баярлалаа.  Асуух асуулт байна уу? Алга байна.


Санал хэлэх гишүүн байна уу?  Алга байна.


Санал хураалт явуулъя.  Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргаар Чимидийн Хүрэлбаатарыг томилох саналыг дэмжье гэсэн санал хураалт явуулъя.


56 гишүүн санал хураалтад оролцож, 55 гишүүн зөвшөөрч, 98,2 хувийн саналаар санал дэмжигдэж байна.


Одоо тогтоолын төслүүд дээрээ ярилцъя.


Тогтоолын төсөл гишүүдэд тарсан байгаа биз.


Монгол Улсын Засгийн газрын гишүүдийг томилох тухай тогтоолыг баталъя гэсэн санал хураалт явуулбал болж байна уу? Цөмийг нь унших юм уу? 


Дээр бидний санал хураасан нэр бүхий 14 хүнийг Засгийн газрын гишүүнээр томилох  тухай тогтоолыг баталъя гэсэн санал хураалтыг явуулж байна.


Тогтоол нэрээрээ гарч байгаа гэдгийг протоколд тэмдэглэе.


56 гишүүн санал хураалтад оролцож, 56 гишүүн зөвшөөрч, 100 хувийн саналаар Засгийн газрын гишүүдийг томилсон тогтоол батлагдаж байна.


Редакцийг сонсъё. Тогтоол өнөөдрөөс эхлээд хэрэгжих ёстой.


Сайханбилэг гишүүн.


Ч.Сайханбилэг: Баярлалаа. Чөлөөлөх тогтоолоо саяны батлагдсан тогтоолынхоо араас сүүлийн заалт болгоод  2008 оны 9 сарын тэдний өдрийн тогтоолыг энэ өдрөөс эхлэн дуусгавар болсонд тооцсугай гэсэн заалт хийгээд явчихвал дараагийн бид нарын чөлөөлөх тогтоол батлах шаардлагагүй. Энэ дотроо хийгдээд явчих нь эрх зүйн хувьд хамгийн зөв болоод явна. Бид нар өнөөдөр үүгээрээ зөв жишиг тогтоохгүй бол дахин өөр чөлөөлсөн тогтоол батлах юм бол дэмий болох гээд байгаа юм. Тийм учраас саяны тогтоол дээрээ дараа нь батлагдах гэж байгаа чөлөөлөх тогтоолыг З дугаар заалтаар нь нэмээд явъя гэсэн ийм саналтай байна.


Д.Дэмбэрэл: Саяны тогтоолыг баталчихсан учраас. Өөр редакцийн саналтай хүн байна уу? Энэ бол хоёр тогтоолыг нийлүүлэх зарчмын өөр санал гарч ирлээ. Бид тогтоолоо баталъя гээд саналаа 100 хувь хураачихсан байгаа.


Редакцийн санал алга байна.


 Монгол  Улсын Засгийн газрын гишүүдийг чөлөөлөх тухай  тогтоолын төсөл шинэчлэгдсэн байдлаар та нарт тараагдсан байгаа. Энэ тогтоолын төсөл ойлгомжтой байгаа. Монгол Улсын Засгийн газрын гишүүн, сайд нарыг шинээр томилсонтой холбогдуулан Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 21 дүгээр зүйлийн 1 дэх хэсгийг үндэслэн Улсын Их Хурлаас тогтоох нь:


1.Улсын Их Хурлын  2008 оны  9 дүгээр сарын 19-ний өдрийн З дугаар тогтоолоор Засгийн газрын гишүүн, сайдаар томилогдсон дор дурдсан хүмүүсийг албан тушаалаас нь чөлөөлсүгэй гээд  13 гишүүний нэр байж байгаа. Энэ өдрөөс эхлэн дагаж мөрдье гэсэн тогтоол байгаа. 


Санал хураалт явуулъя. Тогтоолыг баталъя гэсэн санал хураалт явж байна.


57 гишүүн санал хураалтад оролцож, 55 гишүүн зөвшөөрч, 96,5 хувийн саналаар тогтоол батлагдлаа.


Энэ тогтоол дээр редакцийн саналтай гишүүн байна уу? 


Энэ хоёр тогтоолын редакцийг сонслоо.


Ерөнхий сайд


С.Батболд: - Миний өргөн мэдүүлсэн Засгийн газрын гишүүн, сайд нарыг Улсын Их Хурал хүн бүрээр хэлэлцэн баталж өглөө. Манай Засгийн газар бүрэн бүрэлдэхүүнээрээ бүрдлээ. Засгийн газрын  үйл ажиллагааг үргэлжлүүлэн мөн шинээр хийх үйл ажиллагааныхаа талаар түрүүн томилогдсоныхоо дараа тодорхой ярьсан байгаа. Монгол Улс санхүү, эдийн засгийн хямралтай байгаа өнөө үед хямралыг давж гарах, эдийн засгийн өсөлтийг хангах,  улмаар ард түмнийхээ амьжиргааг дээшлүүлэх нэн хариуцлагатай үүрэг бидэнд ногдож байна. 


Манай Засгийн газар бүх нөөц бололцоогоо дайчлан  хариуцлага, үр дүнг чухалчилж, нэг баг шиг ажиллаж чадна гэдгийг та бүхэндээ хэлье.


Үүнд бидэнд хамгийн чухал нь улс төрийн намуудын харилцан ойлголцол,  хөгжлийн төлөө хамтын ажиллагаа хамгийн чухал юм. Энэ агуулгаар нь хамтарсан Засгийн газрыг та бүгд маань дэмжиж, өнөөдөр олон олон ажил хэрэгч, санал, санаачлагууд хэлснийг бид цаашдаа анхааралдаа авч ажиллана. 


Баярлалаа.


Д.Дэмбэрэл: - Ерөнхий сайдад баярлалаа.


Эрхэм гишүүд ээ,


Бид нар, төсөв, үндсэн чиглэл, мөнгөний бодлогыг хэлэлцэж байгаа их ачаалалтай үед Засгийн газрыг богино хугацаанд Үндсэн хуулийн хүрээнд дахин бүрдүүллээ. Манай ард иргэдийн сэтгэл зовоосон, нэн даруй шийдвэрлэх олон асуудал байгааг  сайдуудыг томилох үед Улсын Их Хурлын гишүүд та бүхэн анхааруулж өглөө.


Энэ бол Засгийн газрын өмнө хийх ажил асар их байна гэсэн үг. Улсын Их Хурал Засгийн газарт тавих хяналтаа цаашид улам хүчтэй болгоно. Сайдууд санаачлагын жолоогоо сунгаж ажиллах цаг болсон гэж үзэж байна. Хашин хойрго байдалд Улсын Их Хурал ташуур өгөхөөс өөр аргагүй гэдэг нь өнөөдрийн гишүүдийн ярьснаас тодорхой боллоо. 


Өнөөдөр олон хууль, тогтоолын хэрэгжилт бүдэг байдалтай байгаа. Хамтарсан Засгийн газар нэрээр халхавчлан бие биедээ найр тавьж, хариуцлагыг сулруулах эрх бидэнд байхгүй. Байнгын хороод, яам, салбарын чиглэлээр хүчтэй хяналт тавих шаардлага гарч ирж байна. Засгийн газрын танхим, шинээр томилогдсон болон дахин томилогдсон  сайдуудын ажилд Улсын Их Хурлын гишүүдийн нэрийн өмнөөс амжилт хүсье. /Алга ташив/


Гишүүдэд баярлалаа.


Нэг асуудал байгаа, үүнийг шийдье. 


Тусгай хяналтын дэд хорооны гишүүдийн бүрэлдэхүүн байхгүй учраас төсөв хэлэлцэхэд бэрхшээлтэй байна. Тийм учраас Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг сонсоё.


Тогтоолын төслийн талаарх саналыг Байнгын хорооны дарга Энхболдыг индэрт урьж байна.


З.Энхболд: - Улсын Их Хурлын дарга, эрхэм гишүүд ээ

 
Монгол Улсын Их Хурлын тухай хуулийн 7 дугаар зүйлийн 1.7 дахь заалт Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 4-т заасны дагуу Аюулгүй байдал, гадаад бодлогын байнгын хороо 2009 оны 11 сарын 11-ний өдрийн хуралдаанаараа тусгай хяналтын дэд хорооны бүрэлдэхүүнд өөрчлөлт оруулах тухай асуудлыг хэлэлцлээ.


Монгол Улсын Их Хурал дахь Ардчилсан намын бүлгээс Тусгай хяналтын дэд хорооны гишүүнээр Улсын Их Хурлын гишүүн Ринчиннямын Амаржаргалын нэрийг дэвшүүлснийг Аюулгүй байдал, гадаад бодлогын байнгын хорооны хуралдаанд оролцсон гишүүдийн 100 хувийн саналаар дэмжиж, Улсын Их Хурлын чуулганы нэгдсэн хуралдаанд оруулах нь зүйтэй гэж үзэв.


Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг та бүхэнд тараасан болно.


Улсын Их Хурлын эрхэм гишүүд ээ,


Тусгай хяналтын дэд хорооны бүрэлдэхүүнд өөрчлөлт оруулах тухай асуудлаар тус Байнгын хорооноос гаргасан санал дүгнэлтийг хэлэлцэж, Улсын Их Хурлын тогтоолын төслийг баталж өгөхийг хүсье.


Д.Дэмбэрэл: - З.Энхболд даргад баярлалаа.


Байнгын хорооны санал, дүгнэлтээс асуух асуулт байна уу? Алга байна.


Санал хураалт явуулъя. 


Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя.


57 гишүүн санал хураалтад оролцож, 55 гишүүн зөвшөөрч, 96,5 хувийн саналаар тогтоол батлагдаж байна.


Энэ тогтоолын редакцид саналтай гишүүн байна уу? 


Алга байна.


Прокурорын байгууллага байгуулагдсаны 80 жилийн ойг тэмдэглэх тухай  тогтоолд редакцийн саналтай гишүүн байна уу? 


Алга байна.


Төрийн албаны тухай хуульд өөрчлөлт оруулах тухай Улсын Их Хурлын хуульд редакцийн саналтай гишүүн байна уу? 


Алга байна. Редакцийг сонслоо.


Маргааш Байнгын хороодын хуралтай. Байнгын хороодын ажлын хуваарийг гаргасан байгаа. 


Төсөв хэлэлцэх асуудлыг маргааш шуурхайлан хэлэлцэж эхэлнэ. Баярлалаа, гишүүдэд.


Өнөөдрийн чуулганы ажиллагаа дууслаа. Хуралдаан хаасныг мэдэгдье /19.15-20.47, Б.Нарантуяа/.


Хуралдаан 20 цаг 50 минутад өндөрлөв.


Соронзон хальснаас буулгасан:


ХУРАЛДААНЫ ТЭМДЭГЛЭЛ ХӨТЛӨГЧ: 






Ц.АЛТАН-ОД, Д.ЦЭНДСҮРЭН, Б.БАТГЭРЭЛ,





Ц.НАРАНТУЯА, Б.НАРАНТУЯА
